
МУҚАДДИМА 

Мубрамии мавзуи таҳқиқот. Радикализм ѐ тундгароии сиѐсӣ аз 

давраҳои қадим то ба имрӯз яке аз унсурҳои номатлуби ҳаѐти ҷамъиятию 

сиѐсӣ маҳсуб мешавад. Дар асрҳои XVIII-XIX баъди пайдоиши ҷараѐнҳои 

ғоявию сиѐсӣ радикализм ба сифати силоҳи идеологии неруҳои иҷтимоию 

сиѐсӣ ва омили таъсиррасон ба равандҳои сиѐсии ҷомеа табдил меѐбад. Ба 

амал омадани ҷангҳои идеологӣ ба фазои иттилоотию идеологии ҷомеа ворид 

гардидани ғояҳои ифротгароӣ ва террористӣ яке аз воқеиятҳои замони 

муосир мебошад. Дар шароити рушди бемайлони технологияҳои иттилоотию 

коммуникатсионӣ ва бештар гардидани таъсири ҷангҳои иттилоотию 

идеологӣ радикализми сиѐсӣ омили бесуботкунандаи ҷомеа ва таҳдиди воқеӣ 

ба амнияти миллии кишварҳои тозаистиқлол дониста мешавад. Дар 

Ҷумҳурии Тоҷикистон тули даҳ соли охир радикализми динию сиѐсӣ дар 

шакли тарғибу ташвиқи ғояҳои тундгароӣ ва ифротгароӣ зоҳир шуда, ба 

зеҳну тафаккури ҷавонон таъсири манфӣ мерасонад. Дар аксар маврид 

шомилшавии ҷавонон ба ташкилотҳои террористию экстремистӣ ва 

ҷонибдорӣ намудани ғояҳои онҳо зери таъсири чунин амалҳои номатлуб рух 

медиҳад. Технологияҳои иттилоотии замони муосир, бахусус шабакаҳои 

иҷтимоӣ ва сомонаҳои интернетӣ, ба ташкилотҳои мазкур имкон додаанд, ки 

рӯз то рӯз фаъолияти террористию экстремистии худро дар фазои маҷозии 

интернет бештару густурдатар намоянд. Чунин вазъият хавфу хатари 

терроризми иттилоотӣ, бештар шудани радикализми сиѐсӣ ва афзоиши 

руҳияи радикалии ҷомеаро ба вуҷуд меоварад. 26 декабри соли 2019 

Асосгузори сулҳу ваҳдати миллӣ-Пешвои миллат, Президенти Ҷумҳурии 

Тоҷикистон, муҳтарам Эмомалӣ Раҳмон зимни ироаи Паѐми навбатии 

солонаи худ ба Маҷлиси Олии Ҷумҳурии Тоҷикистон таъкид намуда буданд, 

ки «Созмонҳои террористӣ бо истифода аз технологияҳои муосири 

иттилоотӣ ва бо роҳи тафсири ғаразноки сарчашмаҳои динӣ дар мафкураи 

ҷавонони камтаҷрибаву ноогоҳ ғояҳои тундгароиро ҷой карда, онҳоро ба 

қатлу куштор, барҳам задани амният ва суботу оромӣ дар мамлакатҳои 

гуногун ташвиқ менамоянд. Аз ин лиҳоз, сохтору мақомоти марбутаро зарур 

аст, ки дар роҳи ташвиқу тарғиби тундгароии динӣ садди устувор гузошта, 

ҷавононро ба ҳушѐриву зиракӣ ҳидоят кунанд ва онҳоро дар руҳияи садоқат 

ба халқу Ватан ва эҳтиром ба арзишҳои умумиинсонӣ тарбия намоянд» [167]. 

Ин ва дигар масъалаҳои марбут ба тавсеаи радикализми сиѐсиро ба инобат 

гирифта, мубрамияти мавзуъро ба таври зерин асоснок намудан мумкин аст: 

Якум, Ҷумҳурии Тоҷикистон дар натиҷаи пошхӯрии Иттиҳоди Шуравӣ 

истиқлолияти сиѐсии худро ба даст оварда, ҳамзамон аз сохтори 

сотсиалистию коммунистӣ ба сохтори нави ҷамъиятии дорои хусусияти 

демократию сармоядорӣ ворид шуд. Гузариш аз як сохтор ба сохтори дигар 

дар баробари мушкилиҳои соҳавӣ, инчунин халои идеологиро ба вуҷуд 

овард. Ин буд, ки дар як муддати кутоҳ фазои идеологии кишварро ғояҳои 

тундгароӣ ва ифротгароии динию сиѐсӣ фаро гирифта, дар ҷомеа ва сатҳи 

шуури ҷамъиятӣ равандҳои оштинопазирро ба вуҷуд оварданд. Чунин 

вазъият дар ниҳояти кор боиси ба амал омадани ҷанги шаҳрвандӣ гардид. 

Ҳарчанд дар шароити имрӯза давлату ҳукумат барои ҳимояи фазои 

иттилоотию идеологии кишвар корҳои назаррасро анҷом дода бошанд ҳам, 

ҳуҷумҳои иттилоотию идеологӣ низ аз ҷониби неруҳои тахрибкор, бахусус 

ташкилотҳои террористию экстремистӣ тадриҷан зиѐд мешаванд. 

Дуюм, Ҷумҳурии Тоҷикистон дар байни кишварҳои пасошуравӣ ягона 

давлате буд, ки дар фазои сиѐсии он ҳизби сиѐсии дорои характери динӣ 

фаъолият менамуд. Чунин ҳолат сиѐсишавии дин ва таъсири омилҳои диниро 

дар ҳаѐти сиѐсии мамлакат бештар намуд. Гузашта аз ин, яке аз навъҳои 

радикализми сиѐсӣ радикализми исломӣ мебошад. Зоҳиршавии радикализми 

исломӣ дар фаъолияти ташкилоти террористию экстремистии Ҳизби наҳзати 

исломӣ ва дигар ҳизбу ҳаракатҳои террористию экстремистӣ мушоҳида 

мегардид. Айни замон вазъият бетағйир аст. Сарфи назар аз он, ки фаъолияти 

чунин ташкилоту созмонҳо дар ҳудуди Тоҷикистон мамнуъ эълон шудааст, 

ҳанӯз ҳам ҳизбу ҳаракатҳои мазкур ба мисли солҳои қаблӣ кӯшиш 

менамоянд, ки бо роҳи зӯрӣ ва ғасби ҳокимияти қонунӣ сохтори 

конститутсионии давлатро тағйир дода, давлати исломӣ ташкил намоянд.   

Сеюм, дар шароити имрӯза ба таҳлилу таҳқиқи «терроризм», 

«экстремизм», «исломи сиѐсӣ», «омили исломӣ», «терроризми сиѐсӣ», 

«экстремизми сиѐсӣ» асарҳои гуногун бахшида шудаанд. Инчунин 

масъалаҳои мазкур дар доираи рисолаҳои илмӣ низ хеле зиѐд таҳқиқ гардида 

истодаанд. Дар ин самт муайян намудани алоқамандӣ ва робитаи 

радикализми сиѐсӣ бо падидаҳои мазкур яке аз самтҳои афзалиятноки 

таҳқиқи ин масъала мебошад, зеро мушоҳидаҳо нишон медиҳанд, ки баъзан 

онҳоро як мешуморанд ва дар чунин маврид сарҳади байни онҳо, нишонаҳои 

фарқкунанда ва сарчашмаҳои пайдоиши онҳо норавшан боқӣ мемонад. Бо 

назардошти ин масъала таҳқиқ намудани радикализми сиѐсӣ мубрамияти 

онро бештар менамояд.   

Дараҷаи таҳқиқи мавзуи илмӣ. Радикализми сиѐсӣ яке аз падидаҳои 

ниҳоят мураккаб ва ҳамзамон масъалаи баҳсноки ҳаѐти сиѐсию ҷамъиятӣ ба 

шумор меравад. Бинобар ин, ба масъалаи мазкур олимони соҳаҳои гуногуни 

илм таваҷҷуҳ зоҳир кардаанд. Пажуҳишгарон масъалаи радикализмро аз 

мавқеъҳои гуногун, аз ҷумла дар робита бо воқеаву ҳодисаҳои таърихӣ, дар 

алоқамандӣ бо ҷараѐнҳои идеявию сиѐсӣ, аз мавқеи зуҳуроти терроризм ва 

экстремизм ва умуман ҳамчун падидаи оштинопазири ҳаѐти сиѐсии ҷомеа 

муаррифӣ кардаанд. Бо мақсади он, ки дараҷаи таҳқиқи мавзуъ ба таври 

равшан нишон дода шавад, асарҳои ба омӯзиши ин мавзуъ бахшидашударо 

ба гурӯҳҳои зерин ҷудо намудан мумкин аст.  

Бо мақсади муайян намудани моҳият ва хусусиятҳои муҳимтарини 

радикализми сиѐсӣ ба инобат гирифтани шаклҳои анъанавии ин падида хеле 

зарур мебошад. Аз ин рӯ, гурӯҳи якумро асарҳое ташкил медиҳанд, ки дар 

онҳо радикализми сиѐсии классикӣ таҳлилу таҳқиқ шудааст. Барои муайян 

намудани моҳияти радикализми классикӣ асарҳои К. Маркс, Ф. Энгельс [26, 

с.], В.И. Ленин [23], Н. Нейман [183], А.П. Шмид [184], С.Б. Семенов [61], 

Г.Н. Канинская [90], И.Л. Морозов [55]  аҳаммияти хос доранд. Дар осори К. 

Маркс ва В.И. Ленин дар бораи моҳияти радикализм, роҳу усулҳои 

муборизаи сиѐсӣ, бахусус, истифодаи усулҳои радикалӣ, вобаста ба вазъияти 

амал намудан маълумоти фаровон мавҷуд аст. С.Б. Семенов ва Г.Н. 

Канинская ба пайдоиши радикализми классикӣ таваҷҷуҳ зоҳир намуда, онро 

дар мисоли ҷараѐнҳои ғоявию сиѐсии Фаронса ва Англия нишон додаанд. 

Дар ҳақиқат, радикализми сиѐсӣ дар шакли ҷараѐни ғоявӣ бори аввал дар 

ҳаѐти сиѐсию ҷамъиятии Фаронса ва Англия пайдо шуда буд. Аз ин рӯ, 

таҳқиқоти олимони мазкур барои асоснок намудани сабабҳои пайдоиши 

радикализми классикӣ хеле муҳим арзѐбӣ мешавад.     

А.П. Шмид ва Н. Нейман таърихи пайдоиши радикализмро таҳқиқ 

намуда, ба масъалаи радикализатсияи қишрҳои гуногуни ҷомеа диққати 

зарурӣ додаанд. Дар таҳқиқоти онҳо пешниҳод мегардад, ки радикализатсия 

на танҳо дар сатҳи поѐнӣ (шахсони осебпазир), балки дар сатҳи миѐна 

(муҳити радикалӣ) ва дар сатҳи болоӣ (дар афкори ҷамъиятӣ ва фаъолияти 

ҳизбҳои сиѐсӣ) низ зоҳир мегардад. Н. Нейман аввалин марҳилаҳои дар 

заминаи радикализм пайдо шудани экстремизмро қайд намуда, аз ҷониби 

онҳо истифода шудани терроризм ва амалҳои террористиро асоснок 

намудааст. Дар маҷмуъ, омӯзиши асарҳои олимоне, ки радикализми классикӣ 

ва таърихи пайдоиши онро таҳқиқ намудаанд, нишон дод, ки моҳият ва 

хусусиятҳои радикализми сиѐсӣ аз аввалин лаҳзаҳои пайдоиши худ то ба 

имрӯз бетағйир боқӣ мондаанд. Дар натиҷаи ба амал омадани пешрафти 

илмию техникӣ ва дигаргуниҳои сохторӣ шакли зоҳиршавӣ ва роҳу усулҳои 

аз ҷониби радикалистон истифодашаванда тағйир ѐфтаанд. 

Гурӯҳи дуюмро асарҳои олимоне ташкил медиҳанд, ки дар онҳо 

радикализми сиѐсии замони муосир ва шаклҳои гуногуни зоҳиршавии он 

таҳқиқ гардидаанд. Дар байни олимони мазкур Г.И. Автсинова [9; 48; 63; 64; 

65; 66], И.Н. Лопушанский [25], Е.Ю. Воронина [51], С.Н. Середенко, Н.В. 

Еремина [38], М.К. Арчаков [10; 70], М.В. Козлов [53], В.В. Волков [78] ва ғ. 

ба омӯзиши радикализми сиѐсӣ ба таври ҷиддӣ машғул шудаанд ва асарҳои 

онҳо дар самти омӯзиш ва таҳлили ин падида аҳаммияти зиѐди назариявию 

методологӣ доранд. Инчунин, дар таҳқиқоти олимони мазкур алоқамандии 

радикализм бо экстремизм ва терроризм низ нишон дода шудааст. 

Г.И. Автсинова радикализми сиѐсиро дар шароити тағйирпазирии 

ҷомеа таҳқиқ намуда, зери таъсири омилҳои иҷтимоию фарҳангӣ ташаккул 

ѐфтани ин падидаро асоснок менамояд. Дар омӯзиши радикализми сиѐсӣ 

И.Н. Лопушанский ва Е.Ю. Воронина саҳми арзанда гузоштаанд. Дар 

таҳқиқоти онҳо радикализми рост ва чап, сабабҳо ва омилҳои ташаккулѐбии 

онҳо, таъсири радикализм ба равандҳои сиѐсии ҷомеа, экстремизми сиѐсӣ, 

терроризми сиѐсӣ ва сарчашмаҳои пайдоиши онҳо баррасӣ шудаанд. С.Н. 

Середенко, Н.В. Еремина дар мисоли кишварҳои аврупоӣ зуҳури 

радикализми ростро таҳқиқ намудаанд ва хусусиятҳои ташаккулѐбии онҳоро 

муайян кардаанд. М.В. Козлов радикализмро ҳамчун идеология муаррифӣ 

намуда, хусусиятҳои ташаккулѐбии радикализми сиѐсиро аз ин мавқеъ шарҳ 

додааст. Дар таҳқиқоти ӯ зуҳури радикализми сиѐсӣ дар идеологияҳои динӣ, 

махсусан пайдоиш ва ташаккулѐбии ин навъи радикализм дар кишварҳои 

Шарқи Наздик ҳамаҷониба таҳлилу баррасӣ шудааст. 

Гурӯҳи сеюмро асарҳои олимоне ташкил медиҳанд, ки ба омӯзиши 

радикализми динӣ-сиѐсӣ ва радикализми исломӣ машғул гардидаанд. Дар 

миѐни муҳаққиқони мазкур А.А. Петрухина [58], В.В. Волков [50], И.П. 

Добаев [13; 52], С. Семедов [122], В.Н. Пластун [34], В.В. Наумкин [31], М. 

Хасан [45], Р.Г. Ланда [22], З. Тодуа [41], В.В. Куделев [21], А.К. Зейферд 

[14], корҳои назаррас анҷом додаанд.  

Дар таҳқиқоти А.А. Петрухина ва В.В. Волков радикализми исломӣ, 

заминаҳои идеявию сиѐсии ташаккулѐбии он, субъектҳои сиѐсии 

радикализми исломӣ, омилҳои дохилию берунии ба пайдоиши радикализми 

исломӣ мусоидаткунанда ҳамаҷониба таҳлил гардида, ин зуҳурот таҳдиди 

воқеӣ ба амнияти миллӣ ва низоми муносибатҳои байналмилалӣ муаррифӣ 

мегардад. И.П. Добаев ва С. Семедов низ аз пажуҳишгарони шинохтаи 

радикализми исломӣ мебошанд. Онҳо зуҳури ин навъи радикализмро дар 

мисоли кишварҳои Қафқоз ва Осиѐи Марказӣ таҳқиқ намуда, хавфу хатари 

онро барои давлатҳои минтақаҳои мазкур қайд намудаанд. Дар асарҳои 

олимони дигар, ба мисли М. Ҳасан, Р.Г. Ланда, З. Тодуа, А.К. Зейферд 

алоқамандии радикализми сиѐсӣ бо омилҳои динӣ, дар заминаи ғояҳои 

радикалӣ ташаккул ѐфтани ҳизбу ҳаракатҳои экстремистию террористӣ 

ҳамаҷониба таҳқиқ гардидаанд. Онҳо муътақиданд, ки дар замони муосир 

сарчашмаи асосии пайдоиши терроризм ва экстремизм идеологияи 

радикалии исломгароѐн мебошад. 

Гурӯҳи чорумро асарҳое ташкил медиҳанд, ки дар онҳо масъалаи 

тарғибу ташвиқи ғояҳои тундгароӣ ва ифротгароӣ, бахусус, масъалаи 

радикализатсияи қишрҳои гуногуни ҷомеа ва коҳиш додани таъсири ин 

зуҳурот ба афкори ҷамъиятӣ таҳқиқ гардидаанд. Дар ин самт И.Б. Бовина, 

Б.Г. Бовин, А.Д. Тихонова [74; 75], А.В. Решетняк [37], М.Я. Яҳѐев [138], 

М.А. Яворский [135], С.Б. Маргулис, С.В. Демиденко [104], К.Х. Нурдинова 

[110] ва олимони дигар корҳои арзишманд анҷом додаанд. Дар корҳои илмии 

муҳаққиқони мазкур ба масъалаи сабабҳои шомилшавии ҷавонон ба ҳизбу 

ҳаракатҳои экстремистию террористӣ, роҳу усулҳои тарғибу ташвиқӣ ғояҳои 

тундгароӣ, бахусус, баланд бардоштани руҳияи радикалии ҷомеа, 

таъсиррасонии иттилоотию психологӣ ба афкори ҷамъиятӣ, тариқи 

шабакаҳои иттилоотии замони муосир паҳн намудани идеологияи 

радикалистӣ, хавфу хатари радикализми исломӣ ва паҳншавии ғояҳои 

тундгароии он барои кишварҳои Осиѐи Марказӣ ҳамаҷониба таҳқиқ 

гардидаанд. Дар умум мушоҳида намудан мумкин аст, ки радикализатсия ва 

паҳн намудани идеологияи радикалистӣ яке аз омилҳои таъсиррасон ба 

амнияти миллӣ ва суботи сиѐсии кишварҳои замони муосир мебошанд.  

Гурӯҳи панҷумро асарҳои олимони ватанӣ ташкил медиҳанд. Ҳарчанд 

масъалаи радикализми сиѐсӣ дар илмҳои сиѐсӣ ва ҷамъиятшиносии ватанӣ 

дар алоҳидагӣ таҳқиқ нагардида бошад ҳам, паҳлуҳои гуногуни онро 

олимони кишвар таҳлилу баррасӣ намудаанд. Дар таҳқиқоти олимони ватанӣ 

масъалаҳои гуногуни таъмини амнияти миллӣ ва суботи сиѐсии Ҷумҳурии 

Тоҷикистон дар шароити имрӯза, хавфу хатари терроризм ва экстремизм, 

паҳншавии ғояҳои тундгароӣ ва ифротгароӣ, фаъолияти тахрибии 

ташкилотҳои террористию экстремистӣ алайҳи манфиатҳои миллии кишвар, 

омилҳо ва заминаҳои пайдоиши идеологияи радикалӣ, тундгароии динӣ-

сиѐсӣ, ифротгароии динӣ-сиѐсӣ, исломи сиѐсӣ ва омилҳои динӣ ҳамаҷониба 

таҳқиқ гардидаанд. Дар ин самт корҳои илмию таҳқиқотии А.Н. Маҳмадов 

[27; 28; 29; 109], Г.Н. Зокиров [15; 16; 17], С.С. Ятимов [136; 137], М.У. 

Хидирзода [129], Р.Ш. Нуриддинов [32], М.А. Олимов [111], Қ. Нурулҳақов 

[33] ва ғ. арзиши зиѐди илмию назариявӣ доранд. Инчунин, масъалаҳои дар 

боло зикргардида дар пажуҳиши диссертатсионии Н.Д. Маҳмадизода [54], 

А.И. Муминов [56], Н.Д. Назиров [57], З.Д. Раҳматова [60], А.Б. Ҳусайнзода 

[62] ва ғ. низ таҳқиқ гардидаанд.   

Дар асарҳои илмию таҳқиқотии А.Н. Маҳмадов таҳдиду хатари 

идеологияи созмонҳои экстремистию террористӣ, нақши илм ва маориф дар 

мубориза бо терроризм, робитаи терроризм бо экстремизми динию сиѐсӣ, 

таҳдиду хатари кибертерроризм ва киберҷиноятҳо таҳлилу баррасӣ шудаанд. 

Дар таҳқиқоти Г.Н. Зокиров зуҳуроти терроризм ва экстремизм, радикализми 

сиѐсӣ ва хавфу хатари онҳо, роҳҳои коҳиш додани радикализми сиѐсӣ омӯхта 

шудаанд. Дар асарҳои С.С. Ятимов масъалаҳои ҷудогонаи таъмини амнияти 

миллию ҷамъиятӣ, таъсири омилҳои геополитикӣ дар ташаккули таҳдидҳо, 

нақши маориф дар мубориза бо терроризму экстремизм, дунявият ҳамчун 

объекти амнияти миллӣ, ҳифзу ҳимояи арзишҳои миллию давлатдорӣ дар 

шароити муосир ҳамаҷониба таҳлил гардидаанд. Дар корҳои илмию 

таҳқиқотии Қ. Нурулҳақов, Н.Д. Маҳмадизода, А.И. Муминов ва З.Д. 

Раҳматов хусусиятҳои муҳимми экстремизми динӣ ва ҳизбу ҳаракатҳои 

экстремистию террористӣ таҳқиқ гардидаанд. Н.Д. Назиров ва А.Б. 

Ҳусайнзода ба омӯзиши сиѐсишавии дин, таъсири омили динӣ ба равандҳои 

сиѐсӣ, таҳдиду хатари исломи сиѐсӣ ва радикализми исломӣ ба амнияти 

миллӣ машғул гардидаанд. 

Гурӯҳи шашумро асарњо ва суханронињои Асосгузори сулњу вањдати 

миллї – Пешвои миллат, Президенти Љумњурии Тољикистон, муњтарам 



11 
 

 
 

Эмомалї Рањмон ташкил медињанд. Дар ин осор масъалаи радикализми 

сиѐсї њамчун омили асосии халалдоркунандаи низоми давлатдорї ва монеаи 

љиддї дар роњи рушди устувори кишвар мавќеи марказиро ишѓол менамоянд 

[165; 166; 167; 168; 174; 175].     

Робитаи таҳқиқот бо барномаҳо (лоиҳаҳо) ва ѐ мавзуъҳои илмӣ. 

Таҳқиқоти диссертатсионӣ дар доираи иҷрои мавзуи илмӣ-таҳқиқотии 

шуъбаи сиѐсатшиносии Институти фалсафа, сиѐсатшиносӣ ва ҳуқуқи ба 

номи А.Баҳоваддинови Академияи миллии илмҳои Тоҷикистон «Масоили 

амнияти миллӣ ва муайян намудани таҳдидҳои нав ба суботи сиѐсии 

Ҷумҳурии Тоҷикистон» (барои солњои 2019-2024) иҷро гардидааст. 

ТАВСИФИ УМУМИИ ТАҲҚИҚОТ 

Мақсади таҳқиқот – муайян намудани табиати радикализми сиѐсӣ дар 

шароити муосир, таҳлилу таҳқиқи омилҳои бавуҷудоварандаи он ва нишон 

додани хавфу хатари ин падидаи номатлуб дар марҳилаи навини давлатдории 

миллии Тоҷикистон мебошад. Барои расидан ба ин мақсад иҷрои вазифаҳои 

таҳқиқотии зерин зарур дониста шуд. 

Вазифаҳои таҳқиқот: 

- таҳлили сарчашмаҳои илмӣ, асоснок намудани ҷанбаҳои назариявию 

методологии таҳқиқи радикализми сиѐсӣ ва муайян кардани моҳият ва 

хусусиятҳои хоси он; 

- дар заминаи омӯзиши марҳилаҳои гуногуни ташаккулѐбии 

радикализми сиѐсӣ нишон додани навъҳо ва шаклҳои зоҳиршавии он; 

- дар заминаи таҳлилу баррасии равандҳои сиѐсии ҷомеа нишон додани 

нақш ва мавқеи радикализм дар татбиқи муборизаҳои сиѐсӣ; 

- дар заминаи таҳлилу баррасии усулҳои фаъолияти радикалистӣ 

муайян намудану нишон додани таъсири радикализм ба раванди сиѐсии 

ҷомеа;  

- таҳлилу баррасӣ намудани сабабҳои пайдоиш ва ташаккулѐбии 

радикализми сиѐсӣ дар Ҷумҳурии Тоҷикистон ва нишон додани омилҳои 

бавуҷудоварандаи он дар марҳилаи навини давлатдории миллӣ; 

- таҳқиқи фаъолияти тахрибии ҳизбу ҳаракатҳои террористию 

экстремистӣ ва муайян намудани хавфу хатари онҳо дар Ҷумҳурии 

Тоҷикистон.  

Объекти таҳқиқот – радикализми сиѐсӣ ва хусусиятњои ташаккули он 

дар шароити ба даст овардани истиқлоли давлатӣ мебошад.  

Предмети таҳқиқот – омўзиш ва таҳлили раванди ташаккули 

радикализми сиѐсӣ ва таъсири он ба амнияти миллии Ҷумҳурии Тоҷикистон 

мебошад.  

Фарзияи таҳқиқот. Пайдоиш ва ташаккулѐбии радикализми сиѐсӣ 

таърихи қадима дорад. Ин падидаи сиѐсӣ дар марҳилаҳои гуногуни таърихӣ 

вобаста ба тағйирѐбии тавозуни қувваҳо шаклҳои зоҳиршавии худро тағйир 

додааст. Дар шароити имрӯза таҳдиду хатари бештарро радикализми динӣ 

зоҳир менамояд. Фаъолияти радикалии ҳизбу ҳаракатҳои террористию 

экстремистӣ амнияти миллӣ ва суботи сиѐсии кишварҳои гуногуни оламро 

зери хатар қарор додааст. Ҳарчанд фаъолияти сиѐсии ҳамаи радикалҳо 

хусусияти террористию экстремистӣ надошта бошад ҳам, вале  ҳамаи 

террористон ва экстремистон фаъолияти радикалӣ доранд. Аз ин рӯ, дар 

марҳилаи навини давлатдории миллӣ барои Ҷумҳурии Тоҷикистон хусусияти 

радикалӣ доштани фаъолияти ҳизбу ҳаракатҳои террористию экстремистӣ 

хеле хатарнок мебошад.  Гумон меравад, ки радикализми динӣ  имрўз   барои 

ҷомеаи  мо  аз  њама  тањдиди  номатлуби  ѓайрианъанавї ба шумор меравад.    

Марҳила, макон ва давраи таҳқиқот. Таҳқиқоти мазкур дар ду 

марҳила гузаронида шудааст. Дар марҳилаи аввал ҷанбаҳои назариявию 

методологӣ, таърихи пайдоиш ва ташаккулѐбии минбаъдаи радикализми 

сиѐсӣ, шаклҳои зоҳиршавӣ ва навъҳои он таҳқиқ гардидааст. Дар марҳилаи 

дуюми таҳқиқот заминаҳои пайдоиши радикализми динию сиѐсӣ дар 

Ҷумҳурии Тоҷикистон, сабабҳои сиѐсишавии дин, таъсири ҳизбу ҳаракатҳои 

террористию экстремистӣ ба амнияти миллии Ҷумҳурии Тоҷикистон, 

таҳдиду хатари радикализми исломӣ таҳлилу таҳқиқ гардидаанд. Таҳқиқоти 

мазкур дар шуъбаи сиѐсатшиносии Институти фалсафа, сиѐсатшиносӣ ва 

ҳуқуқи ба номи А. Баҳоваддинови Академияи миллии илмҳои Тоҷикистон 

солҳои 2017-2021 гузаронида шудааст. 

Асосҳои назариявии таҳқиқот. Дар раванди омӯзиши мавзуъ асарҳои 

илмию назариявии олимони ватанию хориҷӣ истифода шудаанд. Пеш аз 

ҳама, дар раванди таҳқиқот ба адабиѐти илмие таваҷҷуҳи бештар зоҳир карда 

шуд, ки дар онҳо бевосита радикализми сиѐсӣ таҳқиқ гардидааст. Инчунин, 

дар таҳқиқоти мазкур адабиѐти илмие истифода шудааст, ки алоқамандии 

радикализм ва экстремизму терроризмро фаро мегирад. Ғайр аз ин, бо 

назардошти хусусияти инқилобии радикализми сиѐсӣ назарияҳои 

инқилобҳои классикӣ ва инқилобҳои ранга низ ба инобат гирифта шудаанд. 

Дар раванди таҳқиқот ба консепсияҳои радикализатсияи ҷомеа ва омилҳои 

бавуҷудоварандаи радикализми исломӣ диққати зарурӣ дода шудааст. Дар 

маҷмуъ, адабиѐти илмию назариявии истифодашуда, асосҳои назариявии 

таҳқиқотро ташкил медиҳанд.    

Асосҳои методологии таҳқиқот. Дар раванди гузаронидани таҳқиқот 

паҳлуҳои гуногуни радикализми сиѐсӣ ба воситаи методҳои илмии 

институтсионалӣ, функсионалӣ, системавӣ, меъѐрии ҳуқуқӣ, типологӣ ва 

иҷтимоӣ-фарҳангӣ таҳлилу баррасӣ гардида, дар заминаи истифодаи 

иқтидори методологии онҳо натиҷаҳои илмии зарурӣ ба даст оварда 

шудаанд. Бо ѐрии методи институтсионалӣ ва назарияҳои дар ин замина 

ташаккулѐфта муайян намудани марҳилаҳои ташаккулѐбии радикализми 

сиѐсӣ, раванди пайдоиш ва рушду инкишофи ҳизбу ҳаракатҳо ва 

ташкилотҳои сиѐсии радикалӣ, аз ҳама муҳимтар, сабабҳои пайдоиши онҳо  

имконпазир гардид. Институтсионализм фаъолияти сохторҳои радикалии 

дохили системаи сиѐсӣ ва ѐ муҳити берунаи онро ба инобат гирифта, таъсири 

сохторҳои мазкурро ба равандҳои сиѐсии ҷомеа ва умуман ба тағйирпазирии 

ҷомеа нишон медиҳад. Таҳлили системавӣ имкон дод, ки унсурҳои таркибии 

радикализми сиѐсӣ, аз ҷумла субъектҳои радикализм, мақсадҳои онҳо, роҳу 

усулҳо ва стратегияҳои онҳо муайян карда шаванд. Дар заминаи таҳлили 

функсионалӣ ба масъалаи мухолифати раванди сиѐсӣ, хусусиятҳои 

ташаккулѐбии ниҳодҳои сиѐсӣ, ҳизбу ҳаракатҳои радикалӣ диққати на он 

қадар зиѐд дода шуд, аммо муҳиммият ва зарурати вазифаҳое, ки онҳо дар 

дохили системаи сиѐсӣ иҷро мекунанд ва махсусан ба масъалаи нақши онҳо 

дар фаъолгардонии иштироки сиѐсии одамон таваҷҷуҳи бештар зоҳир 

гардид. Инчунин, ба воситаи методи функсионалӣ паҳлуҳои мусбат ва 

манфии радикализми сиѐсӣ ошкор карда шуданд. Ба воситаи методи меъѐрии 

ҳуқуқӣ шаклҳои ифротӣ ва иртиҷоии радикализми сиѐсӣ, аз ҷумла 

экстремизм, терроризм, инқилобгароӣ, ҷудоихоҳӣ ва ғ. муайян гардиданд. 

Методи таҳлили омилҳои иҷтимоӣ-фарҳангӣ имкон дод, ки робитаи 

радикализми сиѐсӣ ва шаклҳои зоҳиршавии он бо унсурҳои фарҳангии ҷомеа 

муайян карда шавад. Масалан, менталитет, характери миллӣ, арзишҳои 

фарҳангӣ ва монанди инҳо ба робитаи байниҳамдигарии ҳокимият ва ҷомеаи 

шаҳрвандӣ, ҳокимият ва мухолифони он робитаи мустақим дорад. Ба воситаи 

методи типологӣ дар зербоби 1.2. навъҳо ва шаклҳои зоҳиршавии 

радикализми сиѐсӣ таҳқиқ гардида, дар қисмҳои дигари таҳқиқот иқтидори 

методологии он барои ба низоми мушаххас даровардани раванди омӯзиши 

мавзуъ истифода шудааст. 

Сарчашмаи маълумотҳо. Дар таҳқиқоти мазкур барои асоснок 

намудани тамюолҳои хатарзои радикализми динию сиѐсӣ як қатор 

сарчашмаҳои иттилооти расмӣ низ истифода бурда шудаанд. Аз ҷумла, 

суханрониҳо ва паѐмҳои солонаи Асосгузори сулҳу ваҳдати миллӣ-Пешвои 

миллат, Президенти Ҷумҳурии Тоҷикистон, муҳтарам Эмомалӣ Раҳмон, 

санадҳои меъѐрии ҳуқуқии байналмилалӣ, қонунҳои Ҷумҳурии Тоҷикистон, 

стратегияҳои давлатӣ, сомонаҳои интернетии агентиҳои иттилоотӣ ва ғ. 

истифода шудаанд, ки дар маҷмуъ ҳамаи онҳо ба сифати сарчашмаҳои 

маълумоти эмпирикии таҳқиқоти диссертатсионӣ хидмат мекунанд. 

Навгонии илмии таҳқиқот. Дар таҳқиқоти мазкур ташаккулѐбии 

радикализми сиѐсӣ дар шароити муосир ва таҳдиду хатари он ба амнияти 

миллии Ҷумҳурии Тоҷикистон дар доираи иқтидори методологии илмҳои 

сиѐсӣ мавриди омӯзиш қарор дода шудааст. Масъалаҳои ҷудогонаи навгонии 

илмии таҳқиқот дар бандҳои зерин ифода ѐфтаанд: 

- дар заминаи таҳлилу баррасии сарчашмаҳои илмӣ ҷанбаҳои 

назариявию методологии омӯзиши радикализми сиѐсӣ асоснок гардида, 

моҳият ва хусусиятҳои муҳимми он муайян карда шудаанд; 

- марҳилаҳои гуногуни ташаккулѐбии радикализми сиѐсӣ таҳқиқ 

гардида, навъҳо ва шаклҳои зоҳиршавии ин падида, инчунин нишонаҳои 

фарқкунандаи онҳо нишон дода шудаанд; 

- дар заминаи таҳлилу баррасии равандҳои сиѐсии минтақавию ҷаҳонӣ 

нақш ва мавқеи радикализм дар татбиқи муборизаҳои сиѐсӣ муайян карда 

шудаанд; 

- усулҳои мухталифи фаъолияти радикалистӣ таҳлилу баррасӣ гардида, 

таъсири радикализм ба раванди сиѐсии ҷомеа асоснок карда шудааст; 

- сабабҳои пайдоиши радикализми сиѐсӣ дар Ҷумҳурии Тоҷикистон 

таҳқиқ гардида, омилҳои бавуҷудоварандаи он дар марҳилаи навини 

давлатдории миллӣ нишон дода шудаанд; 

- фаъолияти тахрибии ҳизбу ҳаракатҳои террористию экстремистӣ 

таҳлилу таҳқиқ гардида, хавфу хатари радикализми сиѐсӣ дар Ҷумҳурии 

Тоҷикистон муайян карда шудааст;  

Нуктаҳои ба ҳимоя пешниҳодшаванда: 

1. Радикализми сиѐсӣ ҳамчун падидаи амалияи ҷамъиятӣ таърихи 

тулонӣ дорад. Аммо олимону муҳаққиқон пайдоиши онро дар сатҳи миллию 

минтақавӣ ба охири асри XVIII дар Англия ва сипас дар Фаронса мансуб 

медонанд. Сабабҳои пайдоиши он муборизаҳои сиѐсии байни либералистон 

ва ҷонибдорони сохтори аристократӣ маҳсуб меѐфт. Аммо дар солҳои 

минбаъда, радикализми сиѐсӣ ҳамчун усули тағйир додани сохтори 

иҷтимоию сиѐсии ҷомеа аз ҷониби ҳаракатҳои сотсиалистию коммунистӣ ва 

харакатҳои миллию озодихоҳӣ барои расидан ба мақсадҳои сиѐсии худ 

истифода шудааст. Дар шароити имрӯза унсурҳои радикалиро дар таркиби 

ҳамаи ҷараѐнҳои идеявӣ ва идеологияҳои сиѐсӣ мушоҳида намудан мумкин 

аст. Бинобар ин, радикализми сиѐсӣ падидаи хеле мураккаб ва гуногунпаҳлу 

буда, омӯзишу таҳқиқи он дар илмҳои сиѐсӣ мавқеи хеле муҳимро ишғол 

намудааст. Таҳлили ҷанбаҳои назариявию методологии радикализми сиѐсӣ 

нишон дод, ки барои омӯзиши ин падида истифодаи муносибати маҷмуӣ 

(маҷмуи методҳои гуногуни илмӣ) мувофиқи мақсад аст. Дар умум, 

радикализм ифодагари дигаргуниҳои ҷиддии иҷтимоию сиѐсӣ буда, 

дарбаргирандаи хусусиятҳои рушди таърихии ин ѐ он мамлакат, 

таҷассумгари хусусиятҳои системаи сиѐсӣ, менталитет, майлу рағбати 

одамон, маданияти сиѐсии иштирокчиѐни ҳаѐти сиѐсии ҷомеа, ифодагари 

ноустувории рафтори одамон ва дар аксар маврид (агар радикализми сиѐсӣ 

хусусияти экстремистӣ дошта бошад) таҳдид ба манфиатҳои миллии 

мамлакат мебошад.  

2. Мураккабии зуҳуроти радикализми сиѐсӣ, пеш аз ҳама, бо шаклҳои 

зоҳиршавии он асоснок карда мешавад. Назария ва амалияи радикализми 

сиѐсӣ нишон медиҳад, ки ин падида дар навбати аввал дар шакли 

радикализми чап ва рост зоҳир мешавад. Чунин навъҳои радикализми сиѐсӣ 

на танҳо то ба имрӯз мавҷудияти худро нигоҳ медорад, балки ҷараѐнҳои 

зиѐди идеявию сиѐсиро дар худ шомил намудааст. Фаъолони радикализми 

рост ба эҳѐи арзишҳо ва идеалҳои анъанавӣ такя намуда, кӯшиш менамоянд, 

ки ба кадом роҳу воситае, ки набошад, ҳатто ба воситаи истифодаи зӯроварӣ, 

дар ҷомеа тағйироти ҷиддӣ ба амал оранд. Фашизми Италия, миллатгароии 

Олмон, ҳаракатҳои миллӣ, ҳизбу ҳаракатҳои динӣ дар симои радикализми 

рост зоҳир мегарданд. Баръакси ин, радикализми чап худро на танҳо аз 

замони гузашта, балки дар аксар маврид аз замони ҳозира низ ҷудо 

менамояд, зидди арзишҳои анъанавӣ ва тартиботи куҳна амал мекунад ва ба 

татбиқи арзишҳои нав ва ба талаботи давру замон ҷавобгӯ намудани онҳоро 

мақсади худ қарор медиҳад. Дар амалияи сиѐсӣ мушоҳида намудан мумкин 

аст, ки радикализми рост бештар хусусияти экстремистӣ ѐ ифротгароӣ ва чап 

хусусияти реформистӣ ѐ ислоҳотталабӣ дорад. Аммо вобаста ба вазъият 

тамоюлоти инқилобӣ хоси ҳамаи онҳо мебошад. 

3. Ҷангҳои идеологии ду қарни сипаригардида гувоҳи онанд, ки ҳамаи 

идеологияҳои сиѐсӣ дар ҳолати муҳофизат намудани арзишҳои худ 

хусусияти консервативӣ ва дар ҳолати мубориза бурдан бо рақибон 

хусусияти радикалистӣ касб намудаанд. Дар асоси ин далели таърихӣ 

мушоҳида намудан мумкин аст, ки радикализми сиѐсӣ доимо дар раванди ба 

амал омадани муборизаҳои сиѐсӣ зоҳир мегардад. Дар асрҳои XVIII-XIX 

истифодаи радикализми сиѐсӣ дар фаъолияти либералистон, дар асрҳои XIX-

XX дар фаъолияти коммунистон ва дар асри XXI дар фаъолияти 

ташкилотҳои террористию экстремистӣ хеле зиѐд истифода шудааст. Дар 

шароити имрӯза дастовардҳои илмию техникӣ, бахусус рушди 

технологияҳои иттилоотию коммуникатсионӣ ба ҳизбу ҳаракатҳои 

террористию экстремистӣ имконият дода истодаанд, ки онҳо фаъолиятҳои 

худро дар сатҳу сифати нав бароранд. Тарғибу ташвиқи ғояҳои ифротгароӣ 

ва тундгароӣ боиси бештар гардидани миқѐси радикализатсия мегарданд. Дар 

баробари ташкилотҳои террористию экстремистӣ ба раванди 

радикализатсияи ҷомеа як қатор давлатҳо низ мусоидат карда истодаанд. Ба 

амал омадани инқилобҳои ранга ва бетартибиҳои оммавию сиѐсӣ дар 

кишварҳои гуногуни олам натиҷаи афзоиш ѐфтани радикализатсияи ҷомеа 

мебошанд. 

4. Дар Ҷумҳурии Тоҷикистон аз рӯзҳои аввали ба даст овардани 

истиқлолият падидаи радикализми сиѐсӣ аз мавҷудияти худ дарак дода буд. 

Яке аз сабабҳои сар задани ҷанги шаҳрвандӣ низ дар Тоҷикистон аз 

фаъолияти радикалии ҳизбу ҳаракатҳои он давра вобаста мебошад. Ҳатто дар 

солҳои ҷанги шаҳрвандӣ яке аз ҷонибҳои даргирро низ радикалистон ташкил 

медоданд. Мавҷудияти радикализми сиѐсӣ дар ҳар ҷомеа хусусиятҳои хоси 

худро дорад. Дар Тоҷикистон зоҳиршавии ин падида дар фаъолияти ҳизбу 

ҳаракатҳои террористию экстремистие ба мушоҳида мерасад, ки онҳо зери 

шиори ҳимояи арзишҳои исломӣ барои расидан ба мақсадҳои сиѐсии худ 

мубориза мебаранд. Дар баробари чунин ҳизбу ҳаракатҳои тундгароие, ки аз 

ҷониби шаҳрвандони Тоҷикистон ташкил шудаанд, инчунин ташкилотҳои 

террористию экстремистии минтақавӣ ба суботи сиѐсии ҷомеа таҳдид 

менамоянд. Бинобар ин, айни замон барои Тоҷикистон «ТЭТ ҲНИ», «Гурӯҳи 

24», «Паймони миллии Тоҷикистон», «Ҳаракати исломии Ӯзбекистон», 

«Ҳизбут-ут-таҳрир», «Ал-Қоида», «Ихвон-ул-муслимин», «Ҷамоати 

ансоруллоҳ», ҷараѐни салафия, «Давлати исломӣ», ҳаракати «Толибон» 

хатари бештар эҷод намуда истодаанд. Зери таъсири фаъолиятҳои 

экстремистию террористии онҳо афзоиш ѐфтани раванди радикализатсия дар 

байни қишрҳои гуногуни ҷомеа таҳдиди воқеӣ ба сохтори конститутсионӣ ва 

амнияти миллии кишвар ба шумор меравад.  

Аҳаммияти назариявӣ ва амалии таҳқиқот. Дар таҳқиқоти мазкур 

хусусиятҳои муҳимми зоҳиршавии радикализми сиѐсӣ дар шароити ба даст 

овардани истиқлолияти давлатӣ таҳлилу таҳқиқ гардида, таҳдиду хатари дар 

марҳилаи навини давлатдории миллии Тоҷикистон муайян гардидааст. 

Вобаста ба масъалаи коҳиш додани таъсири радикализми динию сиѐсӣ ва 

пешгирӣ намудани пайдоиши он дар таҳқиқот хулосаву тавсияҳои амалӣ 

пешниҳод гардидаанд. Аз ин рӯ, хулосаҳо ва натиҷаҳои асосии таҳқиқот дар 

омӯзиши минбаъдаи ин масъала ва асоснок намудани сатҳи таҳқиқи он 

метавонанд истифода шаванд. Ҳамзамон, хулосаҳо, натиҷаҳои таҳқиқот ва 

маводи диссертатсия ҳангоми таҳияи китобҳои дарсӣ ва барномаҳои 

таълимӣ, инчунин дар рафти таълими фанҳои сиѐсатшиносӣ, амнияти миллӣ, 

таҳдиду хатарҳои замони муосир метавонанд истифода шаванд. Хулосаҳои 

таҳқиқот ва тавсияҳои амалӣ оид ба истифодаи натиҷаҳои таҳқиқотро, пеш аз 

ҳама, барои шуъбаҳои робита бо ҷомеа ва тарбияи идеологии ҷавонон 

истифода бурдан мумкин аст. Ғайр аз ин, таҳқиқоти мазкур имкон медиҳад, 

ки таҳдиду хатари радикализми сиѐсӣ, аз ҷумла радикализми исломӣ ошкор 

карда шуда, ҳадафҳои ғаразноки ташкилотҳои террористию экстремистӣ ба 

ҷавонон шарҳ дода шаванд. Аз ин рӯ, натиҷаҳои таҳқиқот ва тавсияҳои 

амалии таҳқиқотро Кумитаи кор бо ҷавонон ва варзиши назди Ҳукумати 

Ҷумҳурии Тоҷикистон, Кумитаи дин, танзими анъана ва ҷашну маросими 

назди Ҳукумати Ҷумҳурии Тоҷикистон, шуъбаҳои тарбияи донишгоҳу 

донишкадаҳои кишвар метавонанд истифода намоянд.   

Дараҷаи эътимоднокии натиҷаҳои таҳқиқот. Эътимоднокии 

натиҷаҳои таҳқиқот бо иҷрои чунин амалҳо асоснок карда мешавад: а) дар 

раванди таҳқиқот доираи васеи адабиѐти илмӣ истифода гардида, ҷанбаҳои 

назариявии радикализми сиѐсӣ бо такя ба онҳо муайян карда шудааст; б) дар 

омӯзиши объект ва предмети таҳқиқот муаллиф методҳои илмии мушаххаси 

соҳаи сиѐсатшиносиро ба кор бурдааст; в) дар таҳқиқот доираи васеи 

сарчашмаҳои иттилоотӣ, аз ҷумла санадҳои меъѐрии ҳуқуқӣ, паѐмҳои 

солонаи Президенти Ҷумҳурии Тоҷикистон, маводи интернет, натиҷаи 

насарсанҷии марказҳои илмию таҳлилиро истифода гардида, оқибатҳои 

ногувори радикализми сиѐсӣ муайян шудаанд. 

Мутобиқати диссертатсия ба шиносномаи ихтисоси илмӣ. 

Диссертатсияи довталаби дараҷаи илмӣ дар мавзуи «Радикализми сиѐсӣ ва 

хусусиятҳои он дар шароити ба даст овардани истиқлолияти давлатӣ (дар 

мисоли Ҷумҳурии Тоҷикистон)» аз рӯйи мазмуну мундариҷаи худ ба 

шиносномаи ихтисоси илмии 5.6.2 – Ниҳодҳо, равандҳо ва технологияи 

сиѐсӣ мувофиқат менамояд. Дар банди 8-уми шиносномаи ихтисоси мазкур 

«Ҳокимият ва оппозитсия дар раванди сиѐсӣ», «Субъектҳои ноаѐн дар 

сиѐсат», дар банди 10-ум «Назарияи аксионизми сиѐсӣ», дар банди 11-ум 

«Омилҳои хавф», «Усулҳои таҳлили хавфҳои сиѐсӣ» барои таҳқиқ пешбинӣ 

гардидаанд.  

Саҳми шахсии довталаби дараҷаи илмӣ дар таҳқиқот. Саҳми 

шахсии довталаб дар таҳқиқи мавзуи мазкур дар он ифода меѐбад, ки ӯ 

мустақилона натиҷаҳои таҳқиқоти худро ҷамъбаст намуда, барои истифодаи 

амалии онҳо тавсияҳои худро таҳия сохтааст. Инчунин омода намудани 

мақолаҳои илмӣ ва маърузаву гузориш дар конференсияҳо, истифодаи 

методҳои илмии тахқиқоти сиѐсӣ дар омӯзиши радикализми сиѐсӣ, таҳлилу 

баррасӣ намудани сарчашмаҳои иттилоотӣ, омӯхтани доираи васеи адабиѐти 

илмӣ ва ниҳоят муайян намудани таҳдиду хатари радикализми сиѐсӣ дар 

марҳилаи навини давлатдории миллӣ саҳми шахсии довталаб дар таҳқиқи ин 

мавзуъ ба шумор мераванд.  

Тасвиб ва амалисозии натиҷаҳои диссертатсия. Диссертатсия дар 

ҷаласаи васеи шуъбаи сиѐсатшиносии Институти фалсафа, сиѐсатшиносӣ ва 

ҳуқуқи ба номи А. Баҳоваддинови Академияи миллии илмҳои Тоҷикистон 

21.10.2025 (суратљаласаи №21) муҳокима гардида, барои ҳимоя ба шурои 

диссертатсионӣ пешниҳод шудааст. Натиҷаҳои таҳқиқоти диссертатсионї  ва  

хулосаҳои он дар мақолаҳои илмӣ ва маърӯзаҳои муаллиф дар 

конференсияҳои илмию амалӣ  ифодаи  худро  пайдо  намудаанд.  Аз  рӯйи  

мавзуи диссертатсия  муаллиф  дар  ду  конференсияҳои  илмию  назариявии 

ҷумҳуриявӣ  маърӯза  намудааст.  Натиҷаҳои  таҳқиқот  дар  дарсњои 

лексионии  фанни  таълимии  «Сиѐсатшиносї» метавонанд истифода 

мегарданд. 

Интишорот аз рӯйи мавзуи диссертатсия. Натиҷаҳои асосии 

таҳқиқот дар мақолаҳои илмии довталаби дараҷаи илмӣ дарҷ шудаанд. 

Довталаб аз рӯйи мавзуи диссертатсия дар маҷаллаҳои илмии 

тақризшавандаи Комиссияи олии аттестатсионии назди Президенти 

Ҷумҳурии Тоҷикистон 4 мақолаи илмӣ чоп намудааст. 

Сохтор ва ҳаҷми диссертатсия. Диссертатсия аз муқаддима, тавсифи 

умумии таҳқиқот, се боб, шаш зербоб, хулосаҳо, тавсияҳо оид ба истифодаи 

амалии натиҷаҳои таҳқиқот ва руйхати адабиѐти истифодашуда иборат 

мебошад. Ҳаҷми умумии диссертатсия 190 саҳифаи компютерӣ мебошад. 

Адабиѐти илмӣ ва сарчашмаҳои иттилоотии истифодашуда 187 номгӯйро 

ташкил медиҳанд. 

БОБИ I. РАДИКАЛИЗМИ СИЁСӢ: ТАҲЛИЛИ  

НАЗАРИЯВИЮ МЕТОДОЛОГӢ 

1.1. Ҷанбаҳои назариявию методологии таҳқиқи радикализми сиѐсӣ 

 

Радикализми сиѐсӣ яке аз падидаҳои ниҳоят мураккаби ҳаѐти 

ҷамъиятию сиѐсӣ ба шумор рафта, дар марҳилаҳои гуногуни таърихӣ ба 

равандҳои сиѐсии ҷомеа таъсири амиқ расонидааст. Дар асрҳои ХХ-XXI 

радикализми сиѐсӣ аз ҷониби неруҳои сиѐсӣ, динӣ ва миллатгароӣ ҳамчун 

усули зӯроваронаи ҳалли масъалаҳои гуногун интихоб ва истифода шудааст. 

Замоне ки радикализми сиѐсӣ дар шакли бархӯрди рӯйирост зоҳир мегардад, 

ба суботи сиѐсии ҷомеа ба таври воқеӣ таҳдид менамояд. Гузашта аз ин, 

мафҳуми «радикализм» дар муносибат бо падидаҳои манфии замони муосир 

ба таври васеъ истифода мешавад. Мушоҳида намудан мумкин аст, ки 

мафҳуми мазкурро дар муносибат бо намояндагони ғояҳои ифротӣ, 

ташкилотҳои сиѐсӣ, террористону экстремистон ва ғ. истифода менамоянд. 

Ғайр аз ин, радикализми сиѐсӣ ҳамчун зуҳуроти иҷтимоию сиѐсӣ дар 

давраҳои гуногуни таърихӣ на танҳо шакли зоҳиршавии худро тағйир 

додааст, балки мазмуну мундариҷаи он низ дигаргун шудааст. Ин аст, ки дар 

замони ҳозира радикализми сиѐсӣ яке аз масъалаҳои мураккаб, номуайян ва 

душворфаҳм ба назар мерасад. Бо назардошти чунин омилҳо муайян 

намудани моҳияти радикализми сиѐсӣ, нишон додани алоқамандии он бо 

падидаҳои дигари хушунатомез, баррасӣ кардани мавқеи он дар равандҳои 

сиѐсии ҷомеа масъалаи мубрам ва саривақтӣ мебошад. Дар ин қисми 

таҳқиқот ҷанбаҳои назариявию методологии омӯзиши радикализм, моҳият ва 

хусусиятҳои он нишон дода шуда, алоқамандии ин зуҳурот бо падидаҳои 

дигари ҳаѐти сиѐсию ҷамъиятӣ муайян карда мешаванд.  

Мафҳуми радикализм аз нигоҳи решашиносӣ аз калимаи лотинии 

«radix» пайдо шуда, маънояш «асл, реша» мебошад. Баъдан мафҳуми 

лотинии «radicalis» низ мавриди истифода қарор мегирад, ки он низ ба 

маъноҳои «аслӣ, решагӣ» ба кор бурда мешавад. Дар баъзе аз мавридҳо 

муҳаққиқони масъалаи радикализм онро бо назардошти маънои 

решашиносияш шарҳу тавзеҳ медиҳанд. Аммо бояд дар назар дошт, ки 

радикализм, махсусан радикализми сиѐсӣ яке аз падидаҳои мураккабтарини 

ҳаѐти ҷамъиятию сиѐсӣ мебошад ва омӯзиши паҳлуҳои гуногуни он бояд бо 

истифода аз дастовардҳои методологии илмҳои сиѐсӣ ва бо назардошти 

таҷрибаи ҳимояи манфиатҳои миллӣ анҷом дода шавад. Ин аст, ки дар аксар 

маврид ҷонибдорони андешаҳои сиѐсии оштинопазирро радикал ѐ 

радикалист меноманд. Зеро онҳо бинобар сабаби ифротию тундгаро 

буданашон ҳеҷ гоҳ ба созиш моил нестанд ва дар амал татбиқ намудани 

барномаи сиѐсии худро ҳадафи ниҳоии худ медонанд. Аммо як қатор 

муҳаққиқон намояндагон ва пайравони дигаргуниҳои қатъиро радикалист 

номидаанд. Онҳо суханҳои К.Марксро ҳамчун шиор барои баррасии ин 

масъала истифода менамоянд. Ҳанӯз дар замони худ К.Маркс чунин гуфта 

буд: «Асли масъаларо дарк намудан – маънои радикал буданро дорад» [26, 

с.422].  Дар чунин ҳолат радикал маънии пайрави андешаҳои 

«оштинопазир»-ро надошта, маънии пайрави дигаргуниҳои қатъиро дорад. 

Дар таърихи афкори сиѐсӣ кам мафҳумҳое ба мушоҳида мерасанд, ки 

ба монанди мафҳуми «радикализм» ба таври васеъ шарҳу тафсир дода 

шаванд ва бо доираи васеи падидаҳои ҷамъиятӣ алоқаманд гарданд. Агар ба 

таърихи пайдоиши радикализми сиѐсӣ назар афканем, бе ягон мушкилӣ 

мушоҳида намудан мумкин аст, ки бори аввал он дар охири асри XVIII дар 

давраи пайдоиши аввалин инқилоби саноатӣ дар Англия пайдо шуда, 

минбаъд ҳамчун ҷараѐни сиѐсӣ, фалсафӣ, адабӣ, динӣ, фарҳангӣ ва 

маърифатӣ густариш пайдо мекунад [61]. Дар охири асри XIX ва ибтидои 

асри ХХ радикализми сиѐсӣ унсури марказии идеологияи ҳизбҳои 

сотсиалистӣ ва сотсиал-демократии чапгароро ташкил медиҳад. Айни замон 

бошад, мафҳумҳои «радикал», «радикалӣ» ва «радикализм» дар адабиѐти 

илмӣ ва услуби коргузорӣ чунон васеъ истифода мешаванд, ки ба назар 

падидаҳои хеле фаҳмо ва сода менамоянд. Аммо таҳлили муқоисавии 

адабиѐти илмӣ ва таҷзияи онҳо нишон медиҳад, ки мафҳумҳои мазкур, 

махсусан мафҳуми «радикализми сиѐсӣ» он қадар сермаъно, гуногунпаҳлу ва 

мураккаб аст, ки барои таҳлилу баррасии он истифодаи муносибати маҷмуӣ 

зарур меояд. Ин аст, ки дар илмҳои сиѐсии замони муосир таҳлилу таҳқиқи 

радикализми сиѐсӣ ба мушкилиҳои зиѐди методологӣ рӯ ба рӯ гардидааст. 

  Адабиѐти илмии дар ин самт таълифу таҳиягардида дар аксар маврид 

ба таҳлилу баррасии таърихи пайдоиш, сабабҳои пайдоиш, натиҷаи 

фаъолияти ҳизбу ҳаракатҳои радикалӣ бахшида шудаанд, аммо дар ин 

адабиѐт таҳлили маҷмуии ин масъала ҳамчун падидаи иҷтимоию сиѐсӣ хеле 

камранг ба назар мерасад. Таҳлили радикализми сиѐсӣ, пеш аз ҳама, тақозои 

онро менамояд, ки сохтори он муайян карда шавад. Аз ин рӯ: «радикализм 

дар навбати аввал метавонад ба чунин маъноҳо фаҳмида шавад: ҳамчун 

методи муборизаи сиѐсии неруҳои гуногуни иҷтимоӣ, ҳамчун ҷаҳонбинӣ, 

ҳамчун назарияи сиѐсӣ, ҳамчун таҷрибаи фардӣ ва ҳизбҳои сиѐсии чапгаро ва 

ростгаро. Радикализм метавонад ҳам хусусияти мусбат ва ҳам манфӣ дошта 

бошад. Ба ибораи дигар, таъсири он ба муҳити иҷтимоию сиѐсии ҷомеа 

метавонад ҳам созанда ва ҳам тахрибкор бошад. Пеш аз ҳама, радикализм дар 

сатҳҳои гуногун зоҳир мегардад, вай метавонад давлатӣ ва ѐ оппозитсионӣ 

бошад, аз рӯйи мақсади радикалистон метавонад консервативӣ, инқилобӣ, 

динӣ, миллатгароӣ, ҷудоихоҳӣ, иҷтимоӣ ва ғайраҳо бошад» [50, с.32]. 

Бинобар ин, масъалаи аввал дар самти омӯзиши радикализми сиѐсӣ агар 

муайян кардани мазмуну моҳияти онро ташкил намояд, масъалаҳои навбатӣ 

муайян кардани навъҳо ва шаклҳои зоҳиршавии ин падида бояд бошад. Зеро, 

ҳалли ин масъалаҳо имкон медиҳад, ки хусусиятҳои созанда ва ѐ тахрибкор 

доштани радикализми сиѐсӣ, оқибатҳои манфӣ ва ѐ мусбати он ошкор карда 

шаванд. 

Мушкилии асосӣ ҳангоми муайян намудани моҳияти радикализми 

сиѐсӣ дар он ифода меѐбад, ки ин падида хеле мураккаб буда, мазмуни 

гуногун дорад. Ҳанӯз аз охири асри XVIII то ба имрӯз, радикализм хусусияти 

сиѐсӣ пайдо намудааст ва мураккабии сиѐсат низ ба ин падида таъсиргузор 

аст. Дар як қатор сарчашмаҳои илмӣ радикализми сиѐсӣ бо бесуботӣ, 

ноустуворӣ ва бетартибиҳо алоқаманд дониста мешавад [55]. Дар 

сарчашмаҳои дигар бошад, онро ҳамчун усули мувофиқи ҳалли зиддиятҳои 

синфӣ, шакли махсуси тағйир додани ҳаѐти ҷамъиятӣ мешуморанд [70]. Дар 

луғати мафҳумҳои сиѐсии амрикоӣ қайд мегардад, ки: «мафҳуми радикал аз 

як ҷониб ҳиссиѐти нофорам ва эҳсосоти нохубро ифода менамояд, зеро он 

омили аз байн рафтани оромӣ мешавад. Аммо аз ҷониби дигар, ислоҳоти 

радикалии ҷомеа, ки онро дар кишварҳои гуногуни олам роҳбарону 

сарварони сиѐсии ислоҳотгаро истифода бурдаанд, ба моҳияти радикализм 

мазмуни нав мебахшад» [186]. Дар чунин мазмун радикал нафаре мебошад, 

ки мехоҳад заминаҳои муҳимтарини пешрафтро асоснок намояд. Дар 

таърихи навини ҷомеаи ҷаҳонӣ дар ин ҳар ду шакл зоҳир шудани 

радикализмро мушоҳида намудан мумкин аст. Аммо дар замони муосир 

шакли аввалаи онро бештар эҳсос менамоем. Махсусан, дар ҳаѐти сиѐсию 

иҷтимоии кишварҳои тозаистиқлол тавсеаи таъсири радикализми динӣ, 

экстремизм ва терроризмро дидан мумкин аст, ки дар чунин ҳолат 

радикализми сиѐсӣ ҳамчун падидаи манфӣ ва харобиовар бояд дониста 

шавад. Зеро он ҷанбаи прогрессивӣ надорад, тағйир додани вазъият бо роҳи 

ислоҳот дар таркиби барномавию идеологии онҳо дида намешавад ва асоси 

муборизаҳои онҳоро зӯроварии сиѐсӣ ва ифротгароӣ ташкил медиҳанд. 

Бо вуҷуди он ки дар робита ба мафҳуми «радикализм» таърифи ягона 

мавҷуд нест, бо назардошти якчанд омилҳо мазмуну мундариҷаи ин 

падидаро нишон додан мумкин аст. Пеш аз ҳама, шарҳи идеологии мафҳуми 

радикализми сиѐсиро хеле зиѐд вохӯрдан имконпазир аст. Мувофиқи яке аз 

ин таълимот, радикализм яке аз хусусиятҳои ҷараѐнҳои ғоявию сиѐсии 

ҷомеаҳои сармоядорӣ ѐ капиталистӣ мебошад, ки намояндагони он системаи 

капиталистиро танқид намуда, дар заминаи сохтори капиталистӣ 

гузаронидани ислоҳоти радикалиро зарур мешуморанд. Намояндагон ва 

фаъолони ин навъи радикализм дар муқобили ҳаракатҳои зиддидемократӣ ва 

камбуду норасоиҳои сохтори сармоядорӣ баромад менамуданд. Аммо гуфтан 

мумкин аст, ки ин навъи радикализм намунаи куҳна ва шакли аввалияи ин 

падидаро ташкил медиҳад. Ба чунин хусусияти таърихии радикализм нигоҳ 

накарда, дар баъзе луғатҳо ва донишномаҳои солҳои охир дар чунин шакл 

тафсир гардидани моҳияти радикализми сиѐсиро мушоҳида намудан мумкин 

аст [143, с.423].   Чунин тарзи баррасии масъала бояд ҳамчун истисно ва 

инъикоси таърихи ташаккулѐбии радикализми сиѐсӣ бошад, на ҳамчун 

муносибати нав.  

Чи тавре ки дар боло ишора гардид, дар бисѐре аз сарчашмаҳо 

радикализм қарори қатъӣ ва бе созиши сиѐсӣ амалӣ намудани мақсадҳо, 

маҷмуи ғояҳо ва амалҳои иҷтимоию сиѐсие мебошад, ки барои ташкил 

намудани тағйироти амиқи ниҳодҳои сиѐсӣ ва ѐ системаи сиѐсии ҷомеа 

нигаронида шудааст. Олими рус С.Ф. Самойлов пешниҳод менамояд, ки 

радикализмро на ҳамчун маҷмуи ғояҳо, балки як навъ рафтори сиѐсӣ бояд 

тасаввур намуд. Ӯ нишонаҳои муҳимтарини радикализмро ба таври зерин 

муайян намудааст: дар мувофиқа бо талаботи доктринаи мушаххас ба таври 

қатъӣ рафтор намудан; тасаввуроти утопиявӣ (хаѐлӣ) доштан; истифодаи 

амалҳои зӯроваронаро зарур шуморидан; ба инқилоб рӯ овардан [119]. 

Олими доғистонӣ Я. Яҳѐев радикализмро ба ду гурӯҳ: созанда ва тахрибкор 

ҷудо менамояд. Ба андешаи ӯ, радикализми созанда рушди прогрессивии 

ҷомеаро тақозо менамояд ва дуюмин бошад тамоюлоти консервативӣ ва 

тахрибкорӣ дорад. Бо вуҷуди ин, ӯ муътақид аст, ки ҳама гуна зуҳуроти 

радикализм вайрон намудани низоми идоракунии сиѐсӣ ва сохтори 

ҷамъиятиро тақозо менамояд. Ба андешаи ӯ, фаъолияти иҷтимоию сиѐсие, ки 

бо идеологияи ифротию агрессивӣ ва амалҳои тахрибкории фавқулода асос 

меѐбанд ва барои тағйир додани низоми иҷтимоию сиѐсии ҷомеа нигаронида 

шудаанд, хоси радикализми сиѐсӣ мебошад [138]. 

Чунин шарҳу тавзеҳи моҳияти радикализм бо мазмуни решашиносии 

он мувофиқат менамояд. Зеро тағйироти радикалӣ ин тағйироти сода ва 

рӯякӣ набуда, балки дигаргуниҳои бунѐдӣ, амиқ ва хеле ҷиддӣ мебошад. Дар 

ин шакл таҳлилу баррасӣ намудани ин масъала то андозае моҳияти ин 

падидаро ошкор менамояд, аммо як қатор хусусиятҳои онро нишон 

намедиҳад. Агар тағйироти бунѐдиро ҳамчун раванди аз решаву бун дигаргун 

намудани системаи сиѐсӣ муаррифӣ намоем, пас тамоюлоти муҳофизатӣ ва 

руҳияи консервативии ҷомеа ҳамчун аксуламали чунин навъи радикализм аз 

мадди назар дур мемонад. Гузашта аз ин, дар шароити имрӯза дар симои 

радикализми динӣ куллан шакли дигари онро, ки на барои таъмин намудани 

пешрафти ҷамъиятӣ, балки барои эҳѐ ва наҳзати арзишҳои динию мазҳабӣ 

талош меварзанд, кӯшиши тағйир додани системаи сиѐсии ҷомеаро 

мушоҳида намудан мумкин аст. Бинобар ин, дар шароити муосир таҳлилу 

баррасии радикализми сиѐсӣ аз рӯйи меъѐри «решакан намудан», «аз бунѐд 

нобуд сохтан», «теша ба реша задан» агар анҷом дода шавад, пас бе ягон 

мушкилӣ дидан мумкин аст, ки ин навъи радикализм бо экстремизми динӣ, 

терроризм ва радикализми исломӣ рост меояд. Махсусан, дар шароити 

кишварҳои Осиѐи Марказӣ чунин вазъиятро мушоҳида намудан мумкин аст. 

Зеро баъди пошхӯрии Иттиҳоди Шуравӣ кишварҳои минтақаи Осиѐи 

Марказӣ меъѐрҳои давлати дунявӣ, ҳуқуқбунѐд ва демократиро ҳамчун 

принсипҳои марказии сохтори конститутсионии давлат муайян намудаанд. 

Аммо ҳизбу ҳаракатҳои террористию экстремистӣ дар зери шиори наҳзати 

ислом барои несту нобуд сохтани ниҳодҳои сиѐсии мавҷуда камар бастаанд. 

Ташкилотҳои террористию экстремистии «Ҳизби наҳзати исломӣ», «Ҳизб-ут-

таҳрир», «Ҳаракати исломии Ӯзбекистон» (айни замон Ҳаракати исломии 

Туркистони Шарқӣ), «Ихвон-ул-муслимин», «Давлати исломӣ», «Ал-Қоида», 

ҷараѐни идеявию мазҳабии «Салафия», ҳаракати «Толибон» ва чанде дигарон 

бо роҳи инқилобӣ нияти дар ҳудудҳои Осиѐи Марказӣ ташкил намудани 

хилофати исломиро доранд.  

Дар баробари ҳамаи ин муносибати равонӣ нисбат ба падидаи 

радикализм дар байни олимон афзалияти бештар дорад. Назарияи равонӣ ѐ 

психологӣ моҳият ва хусусиятҳои радикализмро бо назардошти мизоҷҳои 

психологӣ ва қарорҳои қатъии сарварони сиѐсӣ ва ҳизбҳои сиѐсӣ шарҳу 

тавзеҳ медиҳад. Аз чунин дидгоҳ радикализм ҳамчун меъѐри рафтор муайян 

гардида, кӯшиши ба самъи дигарон расонидани андешаҳои сиѐсии худ ва 

қабул надоштани ҳеҷ гуна созиш дар ин раванд мебошад. Тибқи чунин 

фаҳмиш радикализм аз маҷмуи боварҳо дида, бештар ба навъи мизоҷи 

психологӣ бештар шабоҳат пайдо менамояд. Намояндагони назарияи мазкур 

ба чунин хусусиятҳои ин падида такя намуда, мавҷудияти консерватизми 

радикалӣ ва ѐ сотсиализми радикалиро ҳақ мебароранд [130]. Бояд гуфт, ки 

назарияи психологӣ дар шарҳу тавзеҳи радикализм замоне манфиатбахш 

буда метавонад, ки агар сухан дар бораи рафтори радикалии шахсони 

алоҳида равад. Аммо дар сатҳи иҷтимоию фарҳангӣ ва сиѐсию ҷамъиятӣ 

зоҳир шудани радикализм истифодаи методҳои гуногуни соҳаи илмҳои 

сиѐсиро тақозо менамояд.  

Дар бисѐре аз мавридҳо радикализмро ҳамчун усули мубориза ва 

воситаи дар амал татбиқ намудани мақсадҳои сиѐсӣ муаррифӣ менамоянд. Ба 

андешаи М.Нойман: «радикализм шакли муошират, системаи интеллектуалӣ 

ва ѐ идеали сиѐсӣ нест, вай танҳо воситаи анҷом додани корҳо ва дар амал 

татбиқ намудани мақсадҳои сиѐсӣ мебошад» [183]. Чунин андешаҳо ба он 

хотир ҷолиби диққатанд, ки онҳо баъзе хусусиятҳои дигари радикализми 

сиѐсиро ошкор менамоянд. Дар амалияи сиѐсӣ мушоҳида намудан мумкин 

аст, ки радикализм метавонад ҳам хоси радикалистон ва ҳам хоси дигарон 

бошад. Зеро радикалистон на ҳама вақт роҳу усулҳои радикалиро барои 

расидан ба мақсадҳои худ истифода мебаранд. Аммо чунин ҳолат радикал 

будани онҳоро аз байн намебарад. Барои амалӣ намудани мақсадҳо вобаста 

ба вазъияти сиѐсӣ интихоб намудани роҳу усулҳо яке аз шартҳои 

муҳимтарини расидан ба муваффақият барои сиѐсатмадорони сатҳҳои 

гуногун дониста мешавад.  

Барои нишон додани ин воқеият ду ҳолати таърихиро каме таҳлил 

менамоем. Дар аввал андешаҳои яке аз сиѐсатмадорони машҳури радикалӣ 

В.И. Ленинро ѐдовар мешавем, ки ӯ рафтори баъзе аз пайравони худро 

масхараомез танқид мекард. Ӯ рафтори сиѐсии баъзе аз ҷонибдорони худро, 

ки мехостанд доимо роҳу усулҳои радикалии хешро бетағйир дар ҳама ҳолат 

истифода намоянд, қабул надошт. Ӯ аз пайравони худ даъват ба амал 

меовард, ки бо истифодаи як шакли мубориза, чи қадаре ки он радикалӣ ҳам 

набошад, қаноатманд нашаванд, балки садҳо ва ҳазорҳо роҳу усулҳои 

муборизаро санҷанд ва аз миѐни онҳо ҳамонеро интихоб намоянд, ки бо 

вазъияти сиѐсӣ мувофиқ аст ва бо харҷи неруи камтар натиҷаи бештар 

медиҳад. Дар соли 1921 В.И. Ленин ба таври қатъӣ тавсия менамуд, ки дар 

сохтмони сотсиализм усулҳои ислоҳотӣ ва бисѐр эҳтиѐткоронаи давраи 

гузаришро истифода намоянд. Ӯ пайравони худро огоҳ менамуд, ки 

инқилобгарон агар зери таъсири омилҳои беруна ҳам, ки набошад, зери 

таъсири бемуваффақиятии худ метавонанд маҳв шаванд, махсусан агар онҳо 

ҳушѐриро аз даст дода, тасаввур намоянд, ки дар ҳама ҳолат ва ҳама вақт 

масъалаҳоро ба таври инқилобӣ ҳал намудан мумкин аст. Дар кадом ҳолат ба 

таври инқилобӣ амал намудан ва дар кадом ҳолат ислоҳотро афзалтар 

донистан, ба моҳияти таносуби замонию маконии ин масъалаҳо сарфаҳм 

рафта натавонистан, ба андешаи В.И. Ленин, хатои асосии инқилобгарон ва 

дигар сиѐсатмадорон мебошад [23, с.398].  

Чунин андешаҳо барои дарки воқеияти сиѐсии замони муосир низ хеле 

мувофиқанд. Яъне, радикалистон на ҳама вақт роҳу усулҳои радикалиро 

барои расидан ба мақсад истифода менамоянд. Аммо истифодаи усулҳои 

ғайрирадикалӣ маънои онро надорад, ки онҳо дигар радикалист нестанд. 

Баръакс, бо дарназардошти вазъият амал намудану роҳу усулҳои мувофиқи 

муборизаро истифода кардан яке аз нишонаҳои радикализми имрӯзаро 

ташкил медиҳад. Масалан, ташкилотҳои террористию экстремистии замони 

муосир усулҳои назарфиребиро истифода намуда, ҷавононро мағзшӯйӣ 

менамоянд ва барои бештар намудани пайравон ва ҳаммаслакони худ чунин 

усулҳоро мувофиқи мақсад медонанд. Маданияти стратегӣ ва тафаккури 

стратегӣ мавҷудияти мақсади умумӣ ва ташаккули мақсадҳои дигарро дар 

робита бо мақсади умумӣ тақозо менамояд. Мақсади умумии ташкилотҳои 

террористию экстремистӣ тағйир додани сохтори сиѐсии ҷомеа ва системаи 

сиѐсии давлат мебошад. Худ ба худ ин мақсади умумӣ хусусияти радикалию 

экстремистӣ дорад. Зеро амалӣ гардидани ин мақсад бо роҳи қонунӣ 

ғайриимкон аст, аз ин рӯ, амалҳои ғайриқонунӣ онҳоро метавонад ба мақсад 

ноил гардонад. Мақсадҳои дигаре, ки дар назди онҳо гузошта мешавад, 

зермақсад ва ѐ тобеи мақсади умумӣ буда, аз методҳои ғайрирадикалӣ 

метавонанд иборат бошанд. Масалан, зиѐд намудани пайравон ва ҷонибдорон 

бо усулҳои радикалӣ ғайриимкон аст. Аз ин рӯ, чунин мақсадро ба воситаи 

назарфиребӣ, мағзшӯйӣ ва паҳн намудани ғояҳои ифротгаро ва тундгаро 

амалӣ мегардонанд. Чунин хусусияти радикализми сиѐсӣ, аз ҷумла 

радикализми исломӣ дар фаъолияти ташкилотҳои террористию экстремистӣ 

дар зербоби охирини рисола таҳлилу баррасӣ гардида, роҳу усулҳои пешгирӣ 

намудани онҳо вобаста ба вазъияти сиѐсӣ пешниҳод шудаанд.  

Таҳлили сарчашмаҳои илмию фалсафӣ аз он шаҳодат медиҳад, ки: 

«қисми зиѐди файласуфон, муаррихон, ҷомеашиносон, сиѐсатшиносон, 

фарҳангшиносон, равоншиносон ва ҳуқуқшиносон дар таҳқиқоти худ то ин ѐ 

он дараҷа ба масъалаи радикализми сиѐсӣ таваҷҷуҳ зоҳир намудаанд» [79]. 

Ҳар яки онҳо паҳлуҳои алоҳидаи падидаи мазкурро таҳқиқ намуда, барои 

таҳлилу баррасии он усулҳои худро пешниҳод кардаанд ва инчунин 

хулосаҳои худро нисбат ба ин падидаи мураккаб баѐн доштаанд. 

Номушаххасӣ ва мураккабии падидаи радикализм, гуногунпаҳлу будани он 

ба олимону муҳаққиқон имкон надодааст, ки нисбат ба ин масъала таҳлили 

яксон анҷом диҳанд. Яке аз муҳаққиқони ин масъала Г.И. Автсинова хеле 

бамаврид қайд менамояд, ки «муайян намудани мазмун ва мундариҷаи 

радикализм мушкилиҳои зиѐдро пеш меорад. Мушкилии мазкур на танҳо бо 

номуайянии мундариҷаи ин падида алоқаманд аст, балки мураккабии ин 

падида дар он ифода меѐбад, ки ҳанӯз аз асри XVIII сар карда, то ба имрӯз 

муносибат ба ин падидаи мазкур дар шакли тезу тунд сурат мегирад. Агар 

дар миѐни як гурӯҳ олимон мафҳуми «радикализм» бо бетартибию 

парокандагӣ, ноустуворию вайронкорӣ алоқаманд дониста шавад, дар миѐни 

гурӯҳи дигари олимон онро воситаи муҳимтарини ҳалли муборизаҳои синфӣ 

ва дигаргунсозии ҳаѐти ҷамъиятӣ муаррифӣ менамоянд» [9, с.33]. 

Ғайр аз ин, дар марҳилаҳои гуногуни рушду инкшофи ҷомеа ба 

мундариҷаи радикализми сиѐсӣ унсурҳои иловагӣ ҳамроҳ гардида, мазмуну 

мундариҷаи падидаи мазкурро каме тағйир додаанд. Одатан, дар луғатномаҳо 

мафҳуми «радикализм» аслан дар ду маъно шарҳ дода мешавад: «дар 

мавриди аввал ҳамчун намояндаи меъѐрҳои оштинопазир ва амалҳои қатъӣ 

(дар чунин маврид радикализм дар муқобили оппортунизм қарор мегирад); 

дар мавриди дуюм бошад ҳамчун таълимоти иҷтимоию сиѐсие, ки барои 

пурра тағйир додани институтҳои мавҷудаи ҷомеа нигаронида шудаанд ва 

гурӯҳҳои муташаккили одамон, ки барои дар амал татбиқ намудани 

андешаҳои мазкур кӯшиш ба харҷ медиҳанд» [49].  

Яке аз муҳаққиқони радикализм, олими канадагӣ М.Нюманн дар луғати 

мухтасари Оксфорд, ки соли 1802 таҳия гардида буд, бори нахуст шарҳи 

мафҳуми радикализмро овардааст. Дар луғати мазкур мафҳуми «радикал» 

чунин шарҳ дода шудааст: «радикал» – ҳомии ислоҳоти қатъӣ ва радикалӣ; 

нафаре, ки дар самти демократикунонии ҷомеа нисбат ба ислоҳоти сиѐсӣ 

андешаҳои пешқадам дорад ва аз андешаҳои идеявии ҳизбҳои либералӣ 

пайравӣ менамояд [183]. Ҳамин тариқ, аз гуфтаҳои боло хулосаҳои гуногун 

баровардан мумкин аст. Аввал ин, ки ҳанӯз дар ибтидои асри XIX 

алоқамандии радикализм бо амалияи сиѐсӣ ва идеологияи сиѐсӣ мушоҳида 

мегардад. Дувум ин, ки онро радикализми классикӣ номидан мумкин аст. 

Зеро ин навъи фаъолнокии сиѐсиро дар он давра танҳо бо демократикунонии 

ҷомеа алоқаманд намудаанду бас. Дар он давра радикализми сиѐсӣ бо 

муборизаи сиѐсии либералҳо ва консерваторҳои фаронсавӣ ва баъдан англис 

зоҳир мегардад. Аммо каме дертар радикализми сиѐсӣ дар идеологияи 

сотсиалистӣ низ пайдо мешавад. Айни замон дар таркиби ҳамаи 

идеологияҳои сиѐсӣ дар маҷмуъ унсури радикализмро пайдо намудан 

мумкин аст. Аз он давра сар карда, то ба имрӯз радикализм дар зери таъсири 

инқилобҳои илмӣ-техникӣ, пешрафтҳои иттилоотию технологӣ мазмуну 

мундариҷа ва шаклҳои зоҳиршавии худро комилан тағйир додааст.  

Дар луғати энсиклопедии фалсафӣ шарҳи мафҳуми «радикализм» ба 

таври зайл омадааст: 1) идеяҳо ва амалҳои иҷтимоию сиѐсие, ки барои ба 

таври қатъӣ тағйир додани институтҳои мавҷуда нигаронида шудаанд; 2) 

муносибати оштинопазир бо анъанаҳои эътирофгардида [145, с.558]. Ба 

ҳамин монанд мафҳуми «радикализм» дар энсиклопедияи сотсиологӣ низ 

шарҳ дода шудааст: «радикализм (аз лот. radicalis – аслӣ) мафҳуме мебошад, 

ки барои ифодаи ҳизбу ҷараѐнҳои идеявию сиѐсӣ ва ҳамчунин барои ифодаи 

руҳияи ҷамъиятие ба кор бурда мешавад, ки онҳо барои пурра тағйир додани 

системаи иҷтимоию сиѐсӣ кӯшиш намуда истодаанд» [144, с.296].  

«Радикализми сиѐсӣ – назария ва амалияе мебошад, ки ташаккулдиҳандагони 

он барои анҷом додани дигаргуниҳои ҷиддии иҷтимоию сиѐсӣ тамоми 

кӯшишҳои худро ба харҷ медиҳанд ва ҳеҷ гоҳ ба созиш моил нестанд» [144, 

с.297]. Дар таърифҳои мазкур радикализм ҳамчун падидаи умумӣ нишон 

дода шудааст, вале дар онҳо муайян нагардидааст, ки бо кадом роҳу усулҳо 

дигаргуниҳои иҷтимоию сиѐсӣ анҷом дода мешаванд.   

Ба ҳамин монанд таърифи дигари радикализм дар ―Луғати тафсирии 

забони русӣ‖-и С.И. Ожегов ва Н.Ю. Шведова низ дида мешавад. Дар луғати 

мазкур: 1) радикализм - ҳаракати сиѐсие дониста мешавад, ки он дар заминаи 

тартиботи мавҷуда анҷом додани ислоҳоти демократӣ ва 2) рафтори қатъии 

намояндагони ин навъи ислоҳотро ифода менамояд [141, с.639]. Ба андешаи 

мо, дар луғати мазкур мафҳуми радикализм хеле маҳдуд шарҳ дода шудааст. 

Дар таърифи мазкур ба осонӣ мушоҳида намудан мумкин аст, ки радикализм 

хусусияти мусбат дошта, танҳо бо раванди демократикунонӣ, пешрафт, 

устуворӣ, тартибот ва монанди инҳо алоқаманд буда, омилҳои манфии он, ба 

мисли тахрибкорӣ, террор, ифротгароӣ, тундгароӣ, иғвоангезӣ сарфи назар 

шудаанд. Падидаи мазкур дар луғатҳои энсиклопедии илмҳои сиѐсӣ каме 

васеътар шарҳу тавзеҳ гардидааст. Масалан, дар сарчашмаҳои мазкур 

«радикализм – тамоюлоти идеологӣ ва амалии сиѐсатмадороне муаррифӣ 

мегардад, ки онҳо бо амалҳои қатъӣ ва ниҳоии худ мақсад доранд, ки сохтори 

сиѐсии ҷомеаро тағйир диҳанд. Шаклҳои радикализмро аз рӯйи дараҷаи 

фаъолнокии пайравони он ва вобаста ба тағйироти банақшагирифтаи онҳо 

муайян намудан мумкин аст. Масалан, радикалҳои муътадил (либералҳо, 

сотсиал-демократҳо) кӯшиш менамоянд, ки ислоҳоти ҷомеаро бе истифодаи 

методҳои маҷбурнамоӣ ва дигар методҳои ғайриқонунӣ амалӣ созанд. Аммо 

ифротгароѐн ѐ экстремистон барои амалӣ намудани мақсадҳои сиѐсии худ 

ҳамаи воситаҳои мавҷуда, ҳатто террорро низ истифода мебаранд [170].     

Хусусияти манфии радикализмро олими рус И.Л. Морозов хеле хуб 

муайян кардааст. Ӯ дар таҳқиқоти худ алоқамандии радикализм ва 

экстремизмро таъин намуда, хусусияти экстремистӣ пайдо намудани ин 

падидаро нишон додааст. Ба ақидаи ӯ, «радикализми сиѐсӣ – принсипи 

асосии идеологияи экстремистӣ буда, мувофиқи он системаи сиѐсии мавҷуда 

беадолатона, ноуҳдабаро ва ғайри қобили эътироф дониста мешавад. 

Радикалистон бошанд дар зери таъсири чунин андешаҳо кӯшиш менамоянд, 

ки системаи сиѐсии мавҷударо дар кутоҳтарин муддат аз байн баранд» [55, 

с.22-23]. Воқеан ҳам радикализм дар аксар маврид бо экстремизм алоқамандӣ 

дошта, ба устуворӣ, оромӣ, субот ва рушди муназзами ҷомеа таҳдид 

менамояд.  

Аммо баъзан мавридҳое низ дида мешавад, ки намояндагони 

ҳокимияти давлатӣ аз мавҷудияти радикализми сиѐсӣ дар самти ҳалли 

масъалаҳои ҷамъиятӣ истифода намуда, ба дастовардҳои хуб ноил мегарданд. 

Масалан, мавҷудияти радикализм мақомоти давлатиро аз мавҷудияти 

мушкилиҳои ҷомеа ҳушдор медиҳад, ки ҳалли бетаъхири онҳо имкон 

фароҳам меорад, ки пеши роҳи хуруҷи радикализм гирифта шавад.  

Файласуфи рус Г.И. Автсинова низ мафҳуми «радикализми сиѐсӣ»-ро 

хуб шарҳ додааст. Ба андешаи ӯ: «радикализми сиѐсӣ падидаи иҷтимоию 

фарҳангие мебошад, ки пайдоиши он бо рушди таърихӣ, равонӣ, динӣ, 

иҷтимоию сиѐсии мамлакат алоқаманд буда, зоҳиршавии он аз майлу рағбати 

одамон, шаклҳои рафтори сиѐсии онҳо вобаста мебошад. Яъне, дар ин ҷо 

майлу рағбати одамон нисбат ба дигаргуниҳо, тағйироти босуръат, 

истифодаи методҳои зӯроварона дар назар дошта шудааст» [48, с.13]. Яке аз 

таърифҳои хеле ҷолиби диққатро муҳаққики дигари рус И.Н. Лопушанский 

пешниҳод намудааст. Ба андешаи ӯ, «радикализм категорияи мураккабе 

мебошад, ки кӯшиши комилан дигаргун намудани сохтори ҷамъиятиро ифода 

намуда, ҳадафҳои идеологӣ ва воситаҳои амалигардонии ин ҳадафҳоро дар 

худ нигоҳ медорад» [25, с.17].  

Таҳлили таърифҳои мавҷуда нишон медиҳад, ки радикализм, махсусан 

радикализми сиѐсӣ падидаи хеле мураккаб ва гуногунпаҳлу буда, омӯзишу 

таҳқиқи он дар илмҳои сиѐсӣ мавқеи хеле муҳимро ишғол намудааст. Бо 

назардошти муҳтавои таърифҳои мавҷуда, гуфтан мумкин аст, ки радикализм 

ифодагари дигаргуниҳои ҷиддии иҷтимоию сиѐсӣ буда, дарбаргирандаи 

хусусиятҳои рушди таърихии ин ѐ он мамлакат, таҷассумгари хусусиятҳои 

системаи сиѐсӣ, менталитет, майлу рағбати одамон, фарҳанги сиѐсии 

иштирокдорони ҳаѐти сиѐсии ҷомеа, ифодагари ноустувории рафтори одамон 

ва дар аксар маврид (агар радикализми сиѐсӣ хусусияти экстремистӣ дошта 

бошад) таҳдид ба манфиатҳои миллии мамлакат мебошад. 

Ғайр аз ин, дар раванди омӯзиши зуҳуроти радикализми сиѐсӣ як қатор 

олимону муҳаққиқон амалияи ҷамъиятӣ ва сиѐсати амалиро ба инобат 

гирифта, кӯшиш намудаанд, ки мазмуну мундариҷаи ин масъаларо бо 

назардошти рафтори субъектҳои сиѐсат шарҳ диҳанд. Зеро чунонки маълум 

аст, дар охири асри ХХ ва ибтидои асри ХХI радикализм аз ҷониби неруҳои 

сиѐсӣ, динию мазҳабӣ ва миллию этникӣ ҳамчун воситаи муборизаи сиѐсӣ ва 

яке аз роҳҳои расидан ба мақсадҳои стратегию идеологӣ ба таври васеъ 

истифода мегардад. Бо назардошти чунин вазъият айни замон мафҳуми 

«радикализми сиѐсӣ» дар муносибат бо зуҳуроти мухталифи ҳаѐти сиѐсию 

ҷамъиятӣ истифода мешавад. Масалан, васоити ахбори омма аз ҳама бештар 

ба чунин падидаҳо таваҷҷуҳ зоҳир намуда, намояндагони андешаҳои ифротӣ, 

як қатор созмонҳои сиѐсӣ, руҳониѐни ифротӣ ва террористонро радикалист ѐ 

худ тундагаро меноманд. Аз ин рӯ, бо боварии комил гуфтан мумкин аст, ки 

мафҳуми «радикализми сиѐсӣ» дар тули ду садсолаи охир ба яке аз зуҳуроти 

мураккаби ҳаѐти ҷамъиятӣ табдил ѐфта, бо равандҳо ва падидаҳои гуногуни 

дигар алоқамандӣ пайдо намудааст. Бояд ѐдовар шуд, ки зуҳуроти мазкур дар 

марҳилаҳои гуногуни таърихӣ дар шаклҳои мухталиф зоҳир гардида, то ба 

имрӯз мазмуну мундариҷаи он хеле мураккаб шудааст. Таҳлили адабиѐти 

илмии замони шуравӣ ва пасошуравӣ имкон медиҳад, ки гуногунрангӣ ва 

гуногуншаклии зуҳуроти радикализми сиѐсӣ нишон дода шавад. 

Ҳамин тариқ, баъди Ҷанги дуюми ҷаҳонӣ, яъне баъди ба вуҷуд омадани 

ҷаҳони дуқутба радикализм аз ҷониби идеологҳои шуравӣ ҳамчун зуҳуроти 

мусбат арзѐбӣ гардида, иттифоқчии пуриқтидори ҳаракати коммунистӣ 

дониста мешуд. Дар чунин шароит ба раванде таваҷҷуҳи бештар зоҳир 

мегардид, ки мувофиқи он радикализм ифодагари «норозигии оммаи мардум 

аз буржуазияи хурд ва миѐна мебошад, ки чунин тамоюлот ҳамроҳшавии 

мардум ба таркиби синфи коргарро метезонад» [139, с.31]. 

Дар давраи «ҷанги сард»  аз ҷониби давлатҳои Аврупои Ғарбӣ дар 

муносибат бо ҳаракатҳои коммунистӣ мафҳуми «радикализми чап» мавриди 

истифода қарор гирифт. Мувофиқи чунин навъи ҷаҳонбинӣ «мундариҷаи 

радикализми чапро шуури зиддибуржуазӣ ѐ худ зиддикапиталистӣ ташкил 

менамуд» [39, с.272]. Инчунин, қайд намудан бамаврид аст, ки мувофиқи 

анъанаҳои мавҷудаи илмҳои сиѐсӣ ҳизбҳои сиѐсии чапгаро ва ростгароро аз 

ҳам фарқ менамоянд. Ҳизбҳои чапгаро дорои идеологияи зиддикапиталистӣ ѐ 

худ ҷонибдори адолати иҷтимоӣ, маҳдудкунанда ѐ ин ки маҳкумкунандаи 

моликияти хусусӣ, ҷонибдори моликияти коллективӣ ва дорои монанди ин 

арзишҳо мебошанд. Аммо, ҳизбҳои ростгаро баръакс ҷонибдори арзишҳои 

ғарбӣ, ҷонибдори моликияти хусусӣ, ҳимоятгари ҳуқуқи инсон, 

маҳкумкунандаи иқтисоди нақшавӣ ва ғ. ба шумор мераванд. Аз ин баррасӣ 

ба хулосае омадан мумкин аст, ки чунин баҳогузорӣ аз мавқеи манфиатҳои 

сиѐсию иқтисодии давлатҳои ғарбӣ амалӣ гардида истодааст. Аммо, агар 

чунин баҳогузорӣ аз мавқеи собиқ Иттиҳоди Шуравӣ ва лагери давлатҳои 

сотсиалистӣ анҷом дода шавад, пас манзараи сиѐсӣ баръакс мешавад. Яъне 

ҳизбҳои сотсиалистию коммунистӣ ростгаро ва ҳизбҳои либералию 

капиталистӣ чапгаро муаррифӣ мегарданд. Чун илмҳои сиѐсӣ бори аввал дар 

ИМА ва Аврупои Ғарбӣ ба вуҷуд омад ва ба таври институтсионалӣ дар 

самти ҳимояи манфиатҳои миллӣ истифода гардид, чунин анъана то ҳанӯз 

боқӣ мондааст. Аммо гуфтан мумкин аст, ки дар ояндаи наздик, баъди 

мустаҳкам гардидани таҷрибаҳои назариявию амалии давлатҳои пасошуравӣ 

ва махсусан рушди иқтисодии давлатҳои зиддиғарбӣ манзараи назарияҳои 

сиѐсӣ низ комилан тағйир меѐбад, ки чунин ҳолат ба мазмун ва мундариҷаи 

радикализми сиѐсӣ низ таъсир расонида, баҳогузории онро боз ҳам 

мураккабтар мегардонад. 

Дар солҳои бозсозӣ, махсусан, баъди ба амал омадани низоъҳои 

этникию миллӣ ва эҳсос гардидани фаъолияти неруҳои сиѐсии радикалӣ 

олимону муҳаққиқон ба омӯзиши масъалаи радикализми сиѐсӣ каме 

ҷиддитар машғул гардида, нисбат ба моҳияти ин мафҳум андешаҳои худро ба 

таври мухталиф баѐн намудаанд. Масалан, дар ин давра дар «Луғати 

энсиклопедии фалсафӣ»  ҳам радикализми чап ва ҳам радикализми рост 

ҳамчун навъҳои гуногуни ҳаракатҳои зиддидемократӣ муаррифӣ гардида, дар 

заминаи онҳо фаъолгардии радикализм ва экстремизм асоснок карда 

мешавад. Дар луғати мазкур қайд мегардад, ки «радикализм ва экстремизми 

муосир роҳу усулҳои хушунатомез ва зӯроваронаро интихоб намуда, барои 

расидан ба ҳадафҳои худ онҳоро ба таври васеъ мавриди истифода қарор 

медиҳанд» [146, с.536].  Аз чунин шарҳу баѐн ба осонӣ мушоҳида намудан 

мумкин аст, ки дар луғати мазкур мафҳумҳои «радикализм» ва «экстремизм» 

ҳаммаъно муаррифӣ гардида истодаанд, ки чунин навъи ҷаҳонбинӣ, ба 

андешаи мо хоси тафаккури олимони он замон маҳсуб меѐфт. 

Баъди пошхӯрии Иттиҳоди Шуравӣ олимону муҳаққиқон масъалаи 

радикализми сиѐсиро аллакай дар шароити иҷтимоию сиѐсии муосир таҳлилу 

баррасӣ намуда, моҳияти онро каме васеътар шарҳу тавзеҳ додаанд. Дар 

Луғати энсиклопедии «Сиѐсатшиносӣ», ки соли 1993 чоп гардида буд, шарҳи 

мафҳуми «радикализми сиѐсӣ» чунин оварда шудааст: «радикализм – 

тамоюлоти истифодаи усулҳои ниҳоӣ ва оштинопазир дар сиѐсат» [142, 

с.328]. Ба андешаи мо, таърифи мазкур хеле сода ва ҳамзамон номушаххас 

мебошад. Гузашта аз ин, дар луғати мазкур мазмуни радикализми сиѐсӣ бо 

мазмуни экстремизми сиѐсӣ қариб, ки ҳамшабеҳ дониста шудааст. Зеро дар 

луғати мазкур «экстремизм – ҷонибдорӣ ва пайравӣ аз андешаҳои 

оштинопазир» маънидод гардидааст [142, с.400]. Ҳамин тариқ, ба ақидаи 

муаллифони луғати мазкур, радикализм – ин тамоюлот ва экстремизм – 

ҷонибдорӣ ва пайравӣ мебошад. Яъне, радикалист нафаре мебошад, ки ба 

амалҳои оштинопазир майл менамояд ва экстремист бошад, нафарест, ки 

амалҳои оштинопазирро анҷом медиҳад. Номушаххасии мафҳуми мазкур 

имкон намедиҳад, ки амалҳои неруҳои гуногуни сиѐсӣ, созмонҳои ҷамъиятӣ 

ва сарварони сиѐсӣ шарҳу тавзеҳ дода шаванд. Зеро бо назардошти 

ҷаҳонбинии мазкур таҳлили як қатор амалҳои номатлуб ва паҳлуҳои 

гуногуни онҳо норавшан боқӣ мемонад.   Масалан, аз ҷониби як гурӯҳи 

ҷангиѐн анҷом дода шудани амали террористӣ ва амалӣ намудани мақсадҳои 

сиѐсии онҳо ба воситаи усулҳои зӯроварона радикализм муаррифӣ мегардад 

ѐ экстремизм? Зеро амали террористӣ на танҳо амали оштинопазир, балки 

амали қатъие мебошад, ки дар раванди муборизаи сиѐсӣ истифода мегардад.  

Аз чунин баррасӣ ба хулосае омадан мумкин аст, ки радикализм амали 

қатъии оштипазир ва экстремизм амали қатъии оштинопазир мебошад. Аммо 

ба андешаи мо, чунин шарҳу баѐн моҳияти аслии радиклазми замони муосир, 

махсусан радикализми диниро ифода карда наметавонад. 

Ба ақидаи олими рус В.В. Волков, «номушаххасии мафҳуми 

«радикализми сиѐсӣ» маънои онро надорад, ки ин зуҳурот ҳамчун падидаи 

сиѐсӣ мавҷудияти худро аз даст дода бошад. Баръакс, дар шароити муосир ва 

махсусан дар шароити бархӯрди манфиатҳои геосиѐсӣ коркарди таърифи 

мушаххас ва объективии радикализм масъалаи хеле мураккаб ва ҳамзамон 

зарурӣ маҳсуб меѐбад. Дар ин ҷо сухан дар бораи фарзияи илмие меравад, ки 

дар заминаи он табиат, моҳият ва хусусиятҳои фарқкунандаи радикализм 

муайян карда мешавад» [78, с.64]. 

Бинобар ин, дар доираи чунин фарзия кӯшиш менамоем, ки 

хусусиятҳои муҳимми мафҳуми «радикализми сиѐсӣ»-ро нишон диҳем. Дар 

аксар маврид мушоҳида намудан мумкин аст, ки ба воситаи ин мафҳум 

ҷараѐни идеявиеро ифода менамоянд, ки пайравони он системаи сиѐсӣ ва 

тартиботи сиѐсии мавҷударо танқид намуда, зарурати тағйироти қатъии 

сохтори ҷамъиятиро пеш мегузоранд. Аз ҷониби дигар, дар раванди ҳалли 

масъалаҳои мураккаби ҷамъиятӣ ва ѐ ҳалли низоъҳои иҷтимоӣ истифода 

намудани усулҳои зӯроварона ва амалҳои оштинопазирро низ амали 

радикалӣ меноманд. Чунин ҳолатро ба инобат гирифта, олими рус А.М. 

Кадиев қайд менамояд, ки «радикализм навъи махсуси амалияи иҷтимоию 

сиѐсиест, ки асоси онро идеологияи зӯроварона ташкил медиҳад ва дар самти 

тағйир додани системаи сиѐсию иҷтимоии мавҷуда амалҳои оштинопазирро 

мавриди истифода қарор медиҳад» [89, с.129]. Аз ин рӯ, радикализми сиѐсӣ 

ҳам идеологияи радикалӣ ва ҳам амалҳои радикалиро дар худ нигоҳ медорад. 

Бояд таъкид намуд, ки ҷаҳонбинӣ, андеша ва ақидаҳои оштинопазир асоси 

идеологияи радикализмро ташкил намуда, танқиди сохтори конститутсионии 

давлат ва кӯшиши тағйир додани системаи сиѐсии мавҷуда мундариҷаи 

андешаҳои мазкурро ифода менамоянд. Аммо амалҳои радикалӣ зуҳуроти 

хеле мураккаб буда, муайян намудани нишонаҳои фарқкунандаи онҳо низ 

мушкилиҳоро пеш мегузорад. 

Аз гуфтаҳои боло ба хулосае омадан мумкин аст, ки амалҳои радикалӣ 

дар ду шакл зоҳир мегарданд: шакли якуми амалҳои радикалӣ 

фаъолиятҳоест, ки дар онҳо зӯроварии сиѐсӣ истифода намегардад (масалан, 

эътирозҳои ҷамъиятӣ, корпартоӣ, банд намудани роҳҳо ва ғ.); шакли дуюми 

амалҳои радикалӣ фаъолиятҳоест, ки дар онҳо истифодаи зӯроварии сиѐсӣ 

дида мешавад (экстремизм, терроризм, табаддулоти давлатӣ, ғасби ҳокимият, 

наслкушӣ ѐ генотсид, ҷазоҳои оммавӣ ва ғ.). Маҳз амалҳои радикалиеро, ки 

дар онҳо истифодаи зӯроварии сиѐсӣ дида мешавад, ҳамчун экстремизми 

сиѐсӣ маънидод намудан мумкин аст. Зеро экстремизми сиѐсӣ фаъолиятест, 

ки дар он зӯроварии сиѐсӣ ва амалҳои ғайриқонунӣ дида мешавад. Аз ин рӯ, 

экстремизми сиѐсӣ яке аз шаклҳои амалҳои радикалӣ ба шумор рафта, барои 

амалӣ намудани мақсадҳои сиѐсии худ зӯроварии сиѐсиро истифода 

менамояд. Ҳамин тариқ, мушоҳида намудан мумкин аст, ки радикализм 

ҳамчун падидаи иҷтимоию сиѐсӣ аввал ба экстремизм ва баъдан шакли 

ниҳоии он – терроризм табдил меѐбад. 

Дар шароити имрӯза радикализми сиѐсӣ ба тамоми паҳлуҳои ҳаѐти 

ҷамъиятӣ, аз ҷумла ба эҳсосот ва шуури мардум, ба рафтори сиѐсии 

шаҳрвандон ва субъектҳои сиѐсат ва дар маҷмуъ ба равандҳои сиѐсии ҷомеа 

таъсири амиқ мерасонад. Зоҳиршавии онро дар шаклҳои гуногун ва 

дараҷаҳои гуногуни қишрҳои иҷтимоию сиѐсии ҷомеа мушоҳида намудан 

мумкин аст. Дар шароити баамалоии буҳронҳои сиѐсӣ ва муташанниҷ 

гардидани авзои сиѐсии минтақа ва ҷаҳон, ба амал омадани буҳронҳои 

молиявию иқтисодӣ, якбора паст гардидани сатҳи зиндагии мардум омилҳои 

фаъолкунандаи руҳияи радикалию экстремистиро бештар менамоянд ва 

миқѐси фаъолиятҳои сиѐсии ғайриқонуниро меафзоянд. Агар падидаи мазкур 

ба таври васеъ таҳлил гардаду паҳлуҳои гуногуни он ба инобат гирифта 

шавад, пас мушоҳида намудан мумкин аст, ки радикализм ҳамчун падидаи 

иҷтимоию сиѐсӣ хеле мураккаб ва гуногунпаҳлу мебошад. Таҷрибаи сиѐсии 

кишварҳои олам нишон медиҳад, ки бартараф намудани буҳронҳо ва расидан 

ба марҳилаҳои навбатии тараққиѐти ҷамъиятӣ бе роҳандозии чораҳои қатъӣ 

ва радикалӣ дар ҳалли мушкилоти иҷтимоию иқтисодӣ ҳам дар сатҳи давлати 

алоҳида ва ҳам дар сатҳи ҷаҳонӣ номумкин аст. Талаботи объективии 

амалияи сиѐсӣ ва идоракунии давлатӣ тақозои онро менамояд, ки ҷанбаҳои 

назариявӣ ва муносибатҳои методологии радикализми сиѐсӣ таҳлилу таҳқиқ 

гарданд ва дар навбати аввал шаклҳои зоҳиршавии он, унсурҳои таркибӣ, 

субъектҳо, хусусиятҳо ва дигар нишондодҳои сифатию миқдории ин падида 

муайян карда шаванд.  

Илмҳои сиѐсӣ аллакай аз лиҳози методологӣ яке аз илмҳои 

ташаккулѐфтаи замони муосир ба шумор мераванд. Бо истифода аз 

муносибатҳои методологӣ ва иқтидори методологии илмҳои сиѐсӣ 

радикализми сиѐсӣ низ метавонад дар сатҳи зарурӣ таҳлилу таҳқиқ гардад. 

Яке аз чунин методҳо, ки барои омӯзиши фаъолияти сиѐсии субъектҳои 

гуногуншакл ва гуногунсатҳ истифода шуданаш мумкин аст, методи 

институтсионалӣ мебошад. Методи институтсионалӣ дар охири асри XIX дар 

Аврупои Ғарбӣ пайдо гардида, имкон медиҳад, ки фаъолияти субъектҳои 

сиѐсӣ ва ниҳодҳои сиѐсӣ вобаста ба давраҳои гуногуни таърихӣ таҳлилу 

таҳқиқ гарданд. Бо ѐрии методи институтсионалӣ ва назарияҳои дар ин 

замина ташаккулѐфта муайян намудани марҳилаҳои ташаккулѐбии 

радикализми сиѐсӣ, раванди пайдоиш ва рушду инкишофи ҳизбу ҳаракатҳо 

ва ташкилотҳои сиѐсии радикалӣ, аз ҳама муҳимтар сабабҳои пайдоиши онҳо  

имконпазир мебошад. «Институтсионализм фаъолияти сохторҳои радикалии 

дохили системаи сиѐсӣ ва ѐ муҳити берунаи онро ба инобат гирифта, таъсири 

сохторҳои мазкурро ба равандҳои сиѐсии ҷомеа ва умуман ба тағйирпазирии 

ҷомеа нишон медиҳад» [91]. Ғайр аз ин, истифодаи методи мазкур имкон 

медиҳад, ки нақш ва мавқеи ҳизбу ҳаракат ва ташкилотҳои радикалӣ дар 

ҳаѐти сиѐсии ҷомеа муайян карда шуда, ташкилотҳои мазкур ба қатори дигар 

ташкилотҳои радикалӣ мансуб дониста шавад. Дар чунин шароит ба инобат 

гирифтани риояи меъѐрҳои сиѐсии муқарраргардида, инкор намудани онҳо ва 

дар алоқамандӣ ба онҳо зоҳир намудани муносибатҳои оштинопазир 

меъѐрҳои муҳимми таҳлили институтсионалӣ бояд бошанд. Бо назардошти 

чунин омил дар навбати аввал муайян намудан лозим аст, ки радикализми 

сиѐсӣ ба равандҳои сиѐсии ҷомеа то кадом андоза таъсир расонида истодааст. 

Маҳз чунин муносибат имкон медиҳад, ки мавқеи он дар марҳилаҳои 

гуногуни таърихӣ дар ҳаѐти сиѐсии ҷомеа нишон дода шавад. Дар баробари 

методи институтсионалӣ инчунин методи функсионалӣ низ дар омӯзиши 

радикализми сиѐсӣ хеле мувофиқ аст. Методи мазкурро идомаи мантиқии 

методи институтсионалӣ низ муаррифӣ кардан мумкин аст.  

Омӯзиши радикализми сиѐсӣ дар заминаи таҳлили функсионалӣ 

тақозои онро менамояд, ки ба масъалаи мухолифатҳои раванди сиѐсӣ, 

хусусиятҳои ташаккулѐбии ниҳодҳои сиѐсӣ, ҳизбу ҳаракатҳои радикалӣ 

диққати он қадар зиѐд дода нашавад, балки ба муҳиммият ва зарурати 

вазифаҳое, ки онҳо дар дохили системаи сиѐсӣ иҷро мекунанд, махсусан ба 

масъалаи нақши онҳо дар фаъолгардонии иштироки сиѐсии одамон диққати 

бештар додан зарур аст. Инчунин, ба воситаи методи функсионалӣ паҳлуҳои 

мусбат ва манфии радикализми сиѐсиро ошкор намудан мумкин аст. 

Радикализм метавонад бо дарназардошти манфиатҳои ҷомеа барои 

гузаронидани ислоҳоти қатъӣ, ҳалли саривақтии масъалаҳои мубрами ҷомеа, 

мушкилиҳои мураккаби иҷтимоию сиѐсӣ аз ҷониби мақомоти ҳокимияти 

давлатӣ ва неруҳои сиѐсӣ истифода шавад. Аммо дар баробари ин 

хусусиятҳои манфии радикализм бештар ба назар мерасанд.  

Дар шароити зоҳиршавии радикализми сиѐсӣ намояндагони мақомоти 

ҳокимияти давлатиро зарур аст, ки яке аз ҷанбаҳои муҳимтарини 

функсионалии онро ба инобат гиранд. Яъне, шиорҳо ва даъватҳои радикалӣ, 

пеш аз ҳама, вазифаи сафарбарнамоии оммаро доранд. Бинобар ин, барои 

намояндагони табақаи ҳукмрон радикализми сиѐсӣ дар чунин шароит 

вазифаи иттилоотию огоҳнамоиро иҷро мекунад. Фаъол гардидани руҳияи 

радикалӣ ва тавсеаи миқѐси фаъолиятҳои радикалӣ, пеш аз ҳама, аз 

мавҷудияти шароити ногувори ҷамъиятӣ, норозигии одамон аз қарорҳои 

сиѐсӣ, муташанниҷ гардидани авзои иҷтимоию сиѐсӣ шаҳодат медиҳанд, ки 

дар чунин шароит намояндагони ҳокимияти давлатӣ, махсусан табақаи 

ҳукмрон барои бартараф намудани буҳронҳои баамаломада бояд чораҳои 

бетаъхир андешида, қарорҳои қатъӣ қабул намоянд. Аммо ин яке аз паҳлуҳои 

масъала аст. Дар шароити афзоиши руҳияи радикалии қишрҳои гуногуни 

ҷомеа бо назардошти хусусиятҳои муҳимми замони муосир, аз ҷумла тавсеаи 

миқѐси ҷангҳои иттилоотӣ ва бархӯрди манфиатҳои геосиѐсӣ паҳлуҳои 

дигари ин масъаларо низ ба инобат гирифтан зарур аст.  

Пеш аз баррасии паҳлуҳои дигари масъала як ҳолатро дар муносибат 

бо мавқеи истифодабарии таҳлили функсионалӣ махсус бояд таъкид намуд. 

Дар раванди таҳлили функсионалии падидаҳои гуногуни ҷамъиятию сиѐсӣ 

бояд давраҳои гуногуни таърихӣ ва таҳаввулоти падидаи мавриди назар ба 

назар гирифта шавад. Зеро бо гузашти вақти муайян ва марҳилаҳои таърихӣ 

вазифаҳои падидаҳои ҷамъиятӣ низ тағйир меѐбанд. Радикализми сиѐсӣ 

ҳамчун падидаи иҷтимоию сиѐсӣ таърихи чандасра дорад ва дар марҳилаҳои 

гуногуни таърихӣ нақш ва мавқеи он дар ҳаѐти сиѐсӣ аз лиҳози функсионалӣ 

хеле дигаргун гардидааст. Бо назардошти чунин омил яке аз хусусиятҳои 

дигари радикализми сиѐсии замони муосир, ки ба равандҳои сиѐсии ҷомеа ва 

махсусан ба раванди ташаккулѐбии давлатдории миллӣ таъсири манфӣ 

мерасонад, метавонад нишон дода шавад. 

Аз ин рӯ, бо боварии комил гуфтан мумкин аст, ки айни замон яке аз 

вазифаҳои муҳимтарини радикализми замони муосирро ҳимояи манфиатҳои 

абарқудратҳо ва субъектҳои фазои геосиѐсӣ ташкил медиҳад. Субъектҳои 

мазкур дар раванди рақобатҳои геосиѐсӣ роҳу усулҳо ва воситаҳои гуногунро 

барои расидан ба мақсадҳои худ истифода мебаранд. Дар чунин шароит 

радикализми сиѐсӣ ва ташаккули руҳияи радикалӣ дар кишварҳои мавриди 

назари онҳо ҳамчун воситаи ноором гардонидани ҷомеа ва бо ин роҳ пиѐда 

сохтани мақсадҳо ва манфиатҳои худ мебошад. Бинобар ин, таҳлили 

функсионалӣ дар омӯзиши радикализми сиѐсӣ имкон медиҳад, ки чунин 

хусусияти ин падидаи иҷтимоию сиѐсӣ возеҳу равшан гардонида шавад.  

  Истифодаи шаклҳои гуногуни методологияи меъѐрии ҳуқуқӣ низ дар 

омӯзиши радикализми сиѐсӣ хеле муҳим мебошад. Ба воситаи методи мазкур 

шаклҳои ифротӣ ва иртиҷоии радикализми сиѐсӣ, аз ҷумла экстремизм, 

терроризм, инқилобгароӣ, ҷудоихоҳӣ ва ғ. муайян карда мешавад. Зеро 

фаъолон, ҷонибдорон ва намояндагони ин гуна ҳизбу ҳаракатҳои радикалӣ 

доимо фаъолиятҳои ғайриқонунӣ, зиддисистемавӣ, бесуботкунанда ва 

харобиовар доранд. Таҳлили равандҳои сиѐсӣ ва фаъолияти сиѐсии неруҳои 

гуногун дар заминаи методи меъѐрии ҳуқуқӣ имкон медиҳад, ки рафтори 

қонунӣ ва ғайриқонунии онҳо муайян карда шавад.  

Дар омӯзиши радикализми сиѐсӣ истифодаи методи иҷтимоӣ-фарҳангӣ 

низ хеле муҳим аст. Ин метод имкон медиҳад, ки робитаи радикализми сиѐсӣ 

ва шаклҳои зоҳиршавии он бо унсурҳои фарҳангии ҷомеа муайян карда 

шавад. Масалан, менталитет, характери миллӣ, арзишҳои фарҳангӣ ва 

монанди инҳо ба робитаи байниҳамдигарии ҳокимият ва ҷомеаи шаҳрвандӣ, 

ҳокимият ва мухолифони он робитаи мустақим дорад. Унсурҳои иҷтимоию 

фарҳангии ҷомеа дар шакли таҷрибаҳои таърихӣ қодиранд, ки ба рафтори 

сиѐсии одамон, ҳифзи анъанаҳои сиѐсӣ ва шаклҳои фаъолият таъсиргузор 

бошанд. Ин аст, ки хусусиятҳои фарҳангию миллиро дар таркиби ҳар кадом 

режимҳои сиѐсии ҷомеа мушоҳида кардан мумкин аст. Ҳар як фарҳанг 

ҳамчун воситаи шинохти манзараи ҷаҳон, дар худ стратегияи рушди ҷомеа, 

ғояҳои нигоҳ доштани мавҷудияти он, намунаҳои муошират, стандартҳои 

рафтор ғ.-ро нигоҳ медорад.  

Дар муносибат бо радикализми сиѐсӣ ва барои омӯзиши сабабҳои 

пайдоиши он истифода намудани методи иҷтимоӣ-фарҳангӣ боз ба он хотир 

зарур аст, ки имрӯзҳо равандҳои ҷаҳонишавӣ сарҳадҳои фарҳангии ҷомеаҳои 

миллиро аз байн бурда истодаанд. Дар натиҷа таъсири байниҳамдигарии 

фарҳангҳо, ба фазои ҷомеаҳои гуногун ворид шудани фарҳангҳои бегона, 

бегонашавии фарҳангӣ, аз ҷумла ворид шудани ғояҳои тундгароӣ, 

ифротгароӣ ва террористӣ суръати тоза пайдо намудаанд. Ин равандҳоро 

рушди бемайлони технологияҳои иттилоотию коммуникатсионӣ ва 

шабакаҳои иҷтимоӣ тақвият медиҳанд. Дар чунин шароит яке аз сабабҳои 

асосии пайдоиш ва ташаккулѐбии радикализми сиѐсӣ таъсири фарҳангҳои 

бегона мебошад. Дар робита бо ин масъала як ҳолатро махсус бояд таъкид 

намуд, ки ҳар як ҷомеа ва давлати миллӣ дар давраи мавҷудияти худ бояд 

марҳилаҳои гуногуни рушду инкишофро сипарӣ намояд. Мавҷудияти 

мушкилиҳои ҳалталаби иҷтимоию иқтисодӣ ва пайдоиши буҳронҳои сиѐсию 

иқтисодӣ хоси марҳилаҳои аввали рушди ҳар як ҷомеа мебошад. Аммо дар 

шароити ҷаҳонишавии фарҳангӣ таъсири арзишҳои фарҳангии ҷомеаҳои 

тараққикарда, инчунин ғояҳои ташкилотҳои террористию экстремистӣ дар 

ташаккули руҳияи радикалистии ҷавонон бештар таъсир мегузорад. Дар 

робита бо он ки дар чунин шароит таъсири манфии радикализми сиѐсӣ чи 

гуна коҳиш дода шавад ва пайдоиши он чи гуна пешгирӣ гардад, натиҷаҳои 

таҳқиқоти худро дар мисоли ҷомеаи Тоҷикистон дар зербоби охири рисола 

нишон додем ва таъсири манфии радикализми сиѐсӣ ва радикализми диниро 

ба таври муфассал таҳлил намудем.  

Ҳамин тариқ, радикализми сиѐсӣ зуҳуроте мебошад, ки андешаҳои 

оштинопазир ва ақидаҳои хушунатомезро дар худ нигоҳ медорад. Инчунин, 

дар шароити муосир ва махсусан дар шароити Ҷумҳурии Тоҷикистон 

мафҳуми «тундгароии хушунатомез» истифода мешавад, ки мақсад аз 

истифодаи ин ибора ҳамон радикализме мебошад, ки ба устувории пояҳои 

истиқолият ва ваҳдати миллӣ халал ворид намуда, ба сохтори 

конститутсионии давлат таҳдид менамояд. Қайд намудан бамаврид аст, ки 

радикализм дар минтақаҳои гуногуни ҷаҳон хусусиятҳои ба худ хосро доро 

мебошад. Чунин ҳолат аз омилҳои иҷтимоию иқтисодӣ, динию мазҳабӣ ва 

сиѐсию идеологии минтақаҳои мазкур вобастааст. Барои минтақаи Осиѐи 

Марказӣ ва махсусан барои Ҷумҳурии Тоҷикистон хатари радикализми 

исломӣ хеле зиѐд аст ва дар аксар маврид дар зери ин мафҳум ифротгароѐни 

динӣ ва тундгароѐни исломӣ дар назар дошта мешаванд. Зеро дар давлатҳои 

Осиѐи Марказӣ як қатор созмонҳои экстремистию террористие ба таври 

пинҳонӣ амал менамоянд, ки тахрибкорию иғвоангезӣ ва бо ин роҳ ноором 

сохтани вазъияти дохилии мамлакат мақсади онҳо мебошад. Бо назардошти 

чунин шароит гуфтан мумкин аст, ки радикализми сиѐсӣ зуҳуроти иҷтимоию 

сиѐсие мебошад, ки иғвоангезию шӯрандозӣ, хушунатгароию ифротгароӣ 

хоси онҳост, ки чунин вазъият ба сохтори конститутсионии давлат ва ба 

манфиатҳои ҳаѐтан муҳимми мамлакат таҳдиди ошкоро ба шумор меравад.  

Дар раванди таҳқиқу омӯзиши паҳлуҳои гуногуни радикализми сиѐсӣ 

ба инобат гирифтану истифода намудани иқтидори методологии илмҳои 

сиѐсӣ хеле зарур мебошад. Дар ин самт методҳои институтсионалӣ, 

функсионалӣ, меъѐрии ҳуқуқӣ, модернистӣ ва иҷтимоию фарҳангӣ хеле 

муҳим ба назар мерасанд. Ба воситаи методҳои мазкур раванди пайдоиш ва 

ташаккулѐбии радикализми сиѐсӣ, нақш ва мавқеи он дар ҳаѐти сиѐсии 

ҷомеа, таъсири он ба равандҳои сиѐсии дохилию беруна, вазифаҳои он ва    

ғ.-ро возеҳу равшан намудан мумкин аст. Дар маҷмуъ, таҳлилу таҷзияи 



45 
 

 
 

таълимоти сиѐсӣ оид ба радикализм имкон медиҳад, ки ин падидаи 

иҷтимоию сиѐсиро дар маъноҳои зерин ифода намоем: 

Якум, дар маънои решашиносии он, яъне радикализм аз калимаи 

лотинии «radix» пайдо шуда, маънояш «реша, асл» мебошад. Дар заминаи 

фаҳмиши решашиносӣ ҳизбу ҳаракат ва ташкилотҳоеро радикалӣ номидан 

мумкин аст, ки мақсадашон ба таври қатъӣ ва бунѐдӣ тағйир додани ҳаѐти 

сиѐсию иҷтимоии ҷомеа мебошад. Чунин шакли фаҳмиши радикализмро дар 

соҳаи коргузорӣ ва сарчашмаҳои хабарии васоити ахбори омма бештар 

мушоҳида намудан мумкин аст. 

Дуюм, вобаста ба вазъияти сиѐсии ҷомеа, ки дар чунин ҳолат аз рӯйи 

мавқеи ишғолнамудаи субъектҳои фаъолияти сиѐсӣ ва дар шароити 

мушаххаси таърихию сиѐсӣ онҳо радикалӣ муаррифӣ карда мешаванд. Чунин 

шарҳу тавзеҳи радикализмро фаҳмиши идеологии ин падида номидан 

мумкин аст. Зеро дар шароити мушаххаси таърихӣ ғояҳои идеологӣ дар 

муносибат бо ҳамдигар хусусияти радикалӣ касб намуда, хусусияти манфӣ ва 

ѐ мусбат доштани онҳо аз мавқеи идеологии субъектҳои фаъолияти сиѐсӣ 

муайян карда мешавад. 

Сеюм, фаҳмиши инструменталии радикализм мебошад. Дар доираи ин 

фаҳмиш радикализм ҳамчун шакли рафтори иҷтимоию сиѐсӣ муаррифӣ 

мегардад. Дар чунин ҳолат радикализм воситае мебошад, ки онро на танҳо 

ташкилотҳои радикалӣ, балки неруҳои сиѐсию ҷамъиятӣ барои амалӣ 

намудани мақсадҳои худ истифода менамоянд. Аз чунин мавқеъ таҳлилу 

баррасӣ намудани рафтори гурӯҳҳои эътирозӣ ва тазоҳургарон қобили қабул 

аст ва хусусияти радикалии онҳо возеҳу равшан карда мешавад. 

   

1.2. Навъҳо ва шаклҳои зоҳиршавии радикализм 

Чунонки омӯзиши ҷанбаҳои назариявию методологии радикализми 

сиѐсӣ нишон дод, вай яке аз падидаҳои хеле мураккаб ва гуногуншакл 

мебошад. Аз ин рӯ, барои муайян намудани баъзе хусусиятҳои радикализми 

сиѐсӣ инчунин ба инобат гирифтан ва таҳлилу баррасӣ кардани типологияи 

он низ хеле муҳим ба шумор меравад.  Таҳлили адабиѐти илмӣ ва равандҳои 

сиѐсии дар марҳилаҳои гуногуни таърихӣ мавҷудбуда нишон медиҳанд, ки то 

ба имрӯз радикализм вобаста ба тағйирѐбии тавозуни қувваҳо ва 

дигаргуншавии вазъияти сиѐсию идеологии ҷаҳон дар шаклҳои гуногун 

зоҳир гардидааст. То ба имрӯз вобаста ба мавқеи неруҳои сиѐсӣ ва 

барномаҳои сиѐсию амалии онҳо радикализми чап ва рост, вобаста ба 

мақсади неруҳои иҷтимоию сиѐсӣ радикализми динӣ, миллӣ, демократӣ, 

сотсиалистӣ, зиддисотсиалистӣ ва ғ., вобаста ба усулҳои дар амал татбиқ 

намудани мақсадҳо радикализми реформистӣ ва радикализми экстремистиро 

муайян намудаанд. Аз рӯйи тартиби мазкур дар аввал хусусиятҳои 

радикализми чап ва рост, таърихи пайдоиш ва ташаккули минбаъдаи онро 

нишон додан зарур мебошад. Зеро хронологияи пайдоиши радикализми 

сиѐсӣ нишон медиҳад, ки бори аввал кай чунин навъҳои радикализм пайдо 

шудаанд.  

Ҳангоми баҳогузории мавқеи ҷойгиршавии неруҳои сиѐсӣ аз рӯйи 

нишондодҳои чапгароӣ ва ростгароӣ, мушоҳида намудан мумкин аст, ки 

радикализми асри XIX дар намунаи Фаронса хеле муассир таҷассум ѐфтааст. 

Он замон дар тамоми мамлакат се лагери фаъолони сиѐсӣ дида мешуд. 

Лагери аввал монархистон ва ҷумҳурихоҳони муътадил ба шумор мерафтанд, 

ки онҳоро радикалистони рост гуфтан мумкин аст. Дувум, радикалистони 

марказӣ ба шумор мерафтанд. Лагери сеюм сотсиалистон буданд, ки онҳоро 

радикалистони чап меномиданд [90, с.45]. Радикализми рост талаб менамуд, 

ки дар Конститутсия тағйирот ворид карда шавад ва шакли мавҷудияти 

президенти ҷумҳуриявӣ ва сенат бекор карда шавад. Онҳо институтҳои 

сиѐсии мазкурро ба он хотир эътироф намекарданд, ки тариқи овоздиҳии 

умумӣ ва бевосита интихоб намегардиданд ва интихоби онҳо бавосита амалӣ 

карда мешуд. Радикалҳои марказӣ бошанд зидди клерикализм, яъне ҳамроҳ 

кардани намояндагони дин дар умури давлатӣ баромад менамуданд. Ба 

андешаи онҳо, католикҳо душманони ашаддии сохтори ҷумҳуриявӣ 

мебошанд. Радикалистони чап бошанд, бештар ба масъалаҳои иҷтимоию 

иқтисодӣ таваҷҷуҳ зоҳир менамуданд. Онҳо пешниҳод мекарданд, ки давлат 

бояд ба муқобили сармояи бузург ва инҳисори иқтисодӣ муборизаи беамон 

барад ва инчунин пешниҳод менамуданд, ки бо истифодаи системаи 

андозситонӣ нобаробарии иҷтимоӣ коҳиш дода шавад, вақти корӣ камтар 

карда шуда, кӯдакон ба меҳнат ҷалб нагарданд, ҳифзи иҷтимоӣ ва озодии 

иттифоқҳои касаба таъмин карда шавад. 

Аммо дар асри ХХ мазмуну мундариҷаи радикализм ба куллӣ тағйир 

ѐфта, махсусан фаҳмиши радикализми чап ва рост ба дигаргуниҳои ҷиддӣ рӯ 

ба рӯ гардид. Зеро идеалҳои ҳаракатҳои идеявию сиѐсӣ дар зери таъсири як 

қатор равандҳои таърихӣ дигаргун шуданд. Фаъолони радикализми рост ба 

эҳѐи арзишҳо ва идеалҳои анъанавӣ такя намуда, кӯшиш менамоянд, ки бо 

ҳар кадом роҳу восита, ки бошад, ҳатто ба воситаи истифодаи зӯроварӣ дар 

ҷомеа тағйироти ҷиддӣ ба амал оранд. Радикализми рост дар асри ХХ 

аллакай ба замони гузашта рӯ оварда, анъанаҳои пештар мавҷудбударо эҳѐ 

кардан мехост ва чунин тамоюлотро идеали худ медонист.  

Барои он ки анъанагароии радикалистони рост бо анъанагароии 

консерваторон омезиш наѐбад ва сарҳади онҳо муайян гардад, як қатор 

муҳаққиқон мафҳуми алоҳидаро нисбат ба анъанагароии радикалистони рост 

истифода намудаанд. Дар аксар маврид дар муносибат бо ин падида мафҳуми 

«анархизм» истифода мешавад. Аммо дар муносибат бо радикализми динӣ, 

махсусан, радикализми исломӣ, ки он низ яке аз навъҳои радикализми рост 

мебошад, мафҳуми «фундаментализм» (бунѐдгароӣ) истифода мешавад. 

Анъанагароии консерваторон барои эҳѐи анъанаҳои пештар мавҷудбуда 

нигаронида нашуда, баръакс, барои нигоҳ доштани муносибатҳои маҷуда ва 

тартиботи мавҷуда равона гардидааст. Бинобар ин, ҳангоми баррасии 

радикализми рост чунин хусусияти анъанагароии консерваторон бояд ба 

назар гирифта шавад. Зеро анъанагароии консервативиро радикализм гуфтан 

мумкин нест. Чунки онҳо барои тағйир додани сохтори ҷамъиятӣ ва системаи 

сиѐсӣ мубориза намебаранд. Баръакс, онҳо барои нигоҳ доштани системаи 

сиѐсию иҷтимоии мавҷуда талош меварзанд. «Консерватизм замоне пайдо 

мегардад, ки ба тартиботи мавҷудаи ҷамъиятӣ омилҳои мухталиф таҳдид 

менамоянд ва дар чунин шароит консерваторон ҳамчун ҳимоятгарони 

арзишҳои мавҷуда талаботҳои ҳаѐтии системаи сиѐсиро қонеъ гардониданӣ 

мешаванд» [36]. 

Архаистон (куҳнапарастон, бунѐдгароѐн) замоне ба миѐн меоянд, ки 

тартиботи ҷамъиятии ба онҳо писанд пурра ва ѐ қисман аз байн рафтааст. 

Бинобар ин, барои эҳѐи арзишҳои азбайнрафта ва ҷорӣ намудани тартиботи 

писандида бо ҳар роҳу восита талош меварзанд. Бо ин мақсад архаистон 

(бунѐдгароѐн) ба ҳаѐти сиѐсию ҷамъиятӣ ворид гардида, бо ҳар роҳу восита, 

ҳатто ба воситаи истифодаи зӯроварии сиѐсӣ ва тундгароии хушунатомез 

мехоҳанд ҳадафҳои худро амалӣ созанд. Ҳамин тариқ, консерватизм мехоҳад 

пояҳои тартиботи мавҷударо мустаҳкам намояд, архаист (бунѐдгаро, 

фундаменталист) бошад баръакс, мехоҳад пояҳои тартиботи мавҷударо заиф 

гардонида, оҳиста-оҳиста (баъзан вақт бо роҳи инқилоб) онро пурра аз байн 

бибарад. Аз ин рӯ, консерватизм аз архаизм аз рӯйи тамоюлот ва мақсадҳои 

сиѐсии худ фарқ менамояд. Аммо онҳоро як арзиш бо ҳам муттаҳид месозад. 

Ҳар дуи ин ҷараѐнҳои идеявӣ ба замони гузашта нигаронида шудаанд ва 

арзишҳои анъанавиро сарчашмаи асосии таҷдиди ҷомеа мешуморанд. Бояд 

таъкид намуд, ки консерватизм одатан зидди инқилоб мебошад, аммо 

архаизм (фундаментализм) вобаста ба вазъият ҷонибдори инқилоб ва 

аксулинқилоб аст [42, с.390].  

Дар баъзе асарҳои илмӣ мушоҳида намудан мумкин аст, ки мафҳумҳои 

«консерватизми инқилобӣ»-ро низ истифода бурдаанд [40]. Аммо таҳлили 

равандҳои сиѐсӣ нишон медиҳад, ки рӯ овардан ба инқилоб хоси 

радикалистон аст. Ҳамин тариқ, архаизм (фундаментализм) ҳамон 

радикализми рост мебошад, ки  барои баргардонидани арзишҳои азбайнрафта 

кӯшиш менамояд ва дар заминаи идеологияи инқилобию тундгароӣ барои 

амалӣ намудани ҳадафҳои радикалии худ талош меварзад. 

Радикализми рост таърихи хеле қадима дорад. Аммо дар асри ХХ ва 

ибтидои асри XXI фаъолият ва мавҷудияти радикализми рост ва экстремизм 

хеле равшан ва баръало эҳсос мегардад. Намунаҳои классикии радикализми 

рост дар нимаи аввали асри ХХ дар шакли фашизми Италия, миллатгароии 

Олмон ва каме дертар дар шакли ҳаракатҳои миллӣ зоҳир гардидаанд. 

Масалан, режими франкистӣ дар Испания, салазаровӣ дар Португалия, 

пиночетҳо дар Чили ва монанди инҳо шаклҳои миллии радикализми рост 

маҳсуб меѐфтанд. Дар охири асри ХХ ва ибтидои асри XXI як қатор ҳизбҳои 

сиѐсӣ низ чунин хусусиятро доро мебошанд.  Дар замони шуравӣ дар ҳудуди 

собиқ Иттиҳоди Шуравӣ ташкилотҳои дорои хусусияти радикализми рост 

пурра аз байн бурда шуда буданд. Аммо баъди пошхӯрии Иттиҳоди Шуравӣ 

онҳо дар фазои пасошуравӣ дар шаклҳои гуногун зоҳир гардиданд. Айни 

замон радикализми исломӣ ва экстремизми динӣ ба як қатор давлатҳои 

пасошуравӣ, аз ҷумла ба давлатҳои Осиѐи Марказӣ ба таври ҷиддӣ таҳдид 

менамоянд. Чунончи, созмонҳои террористию экстремистии «Ҳизб-ут-

таҳрир», «Ҳизби наҳзати исломӣ», «Ҷамоат», «Давлати исломӣ», «Ихвон-ул-

муслимин», «Ҳаракати исломии Ӯзбекистон» ва ғ. ҳамчун радикалистони 

рост ба сохтори конститутсионӣ ва тамомияти арзии мамлакатҳои мазкур 

таҳдиди ҷиддӣ ба шумор мераванд. «Зеро меъѐрҳои демократӣ, секуляризм, 

давлати ҳуқуқӣ идеалҳои сохтори конститутсионии кишварҳои Осиѐи 

Марказиро ташкил медиҳанд, ки онҳо радикалистони исломӣ на танҳо қабул 

надоранд, балки мехоҳанд аз байн бибаранд ва дар ҷойи он давлати исломӣ 

ташкил намоянд» [65]. Ҳамин тариқ, радикализми рост ҳамчун падидаи 

иҷтимоию сиѐсӣ гуногунпаҳлу ва хеле мураккаб мебошад. Таҳлили ғояҳои 

назариявӣ, идеологияҳои радикалӣ ва тамоюлоти сиѐсии радикалистон 

нишон медиҳад, ки онҳо барои амалӣ намудани мақсадҳои сиѐсии худ 

тамоми воситаҳоро истифода менамоянд ва аз ҳама бештар ба усулҳои 

зӯроварии сиѐсӣ ва фаъолияти ғайриқонунӣ рӯ меоваранд. Инчунин, моҳият, 

хусусият ва мундариҷаи радикализми рост ва шаклҳои зоҳиршавии он аз 

шароити мушаххаси таърихӣ, хусусиятҳои миллию фарҳангӣ, анъана ва 

мафкураи халқиятҳои мамлакати алоҳида ва ѐ минтақаи алоҳида вобаста 

мебошад.  

Дар амалияи ҷамъиятӣ ба ғайр аз радикализми рост, инчунин 

радикализми чапро низ мушоҳида намудан мумкин аст. Радикализми чап аз 

рӯйи як қатор нишонаҳо ва идеалҳои худ пурра дар муқобили радикализми 

рост қарор мегирад. Агар радикализми рост тартиботи мавҷударо танқид 

намуда, барои эҳѐи арзишҳои анъанавии пештар мавҷудбуда талош намояд, 

радикализми чап баръакс, худро на танҳо аз замони гузашта, балки дар аксар 

маврид аз замони ҳозира низ ҷудо менамояд. Ба ибораи мушаххас 

радикалистони чап зидди арзишҳои анъанавӣ ва тартиботи куҳна баромад 

менамоянд. Идеали радикалистони чап ба амал баровардани арзишҳои нав ва 

ба талаботи давру замон ҷавобгӯ мебошад. Дар охири асри ХХ ва ибтидои 

асри XXI дар баробари радикализми рост инчунин радикализми чап низ хеле 

таъсирнок гардидааст. Одатан, неруҳои сиѐсии буржуазӣ ва либералию 

демократӣ аз аввалин лаҳзаҳои пайдоиши худ характери радикализми чапро 

дар худ нигоҳ медоштанд. Дар охири асри XIX ва дар тули асри ХХ 

ҳаракатҳои сотсиалистию коммунистӣ низ ҳамчун радикализми чап дар 

таърихи инсоният таъсири амиқ расонидаанд. Бояд гуфт, ки дар шуури 

мардумони Аврупои Ғарбӣ ва ИМА бо шарофати ба роҳ мондани тарғиботу 

ташвиқоти идеологӣ аз ҷониби мақомоти расмии ин давлатҳо дар зери 

мафҳуми радикализм падидаеро мефаҳманд, ки дар муқобили тартиботи 

куҳна ва корношоям баромад менамояд.  

Бояд қайд намуд, ки радикализми чап низ ба монанди радикализми 

рост вобаста ба истифодаи  усулҳои муборизаи сиѐсӣ метавонад дар шаклҳои 

муътадил ва ѐ экстремистӣ баромад намояд. Мутаассифона, дар адабиѐти 

илмӣ дар муносибат ба арзишҳои идеологии онҳо консепсияи мушаххас ба 

назар намерасад. Дар робита бо ин масъала бо боварии комил гуфтан мумкин 

аст, ки инқилобҳои ранга ҳамчун зуҳуроти радикализми чап ва экстремизми 

чап дар замони муосир баромад менамоянд. Яъне, дар ин ҷо чунин хулоса 

намудан мумкин аст, ки ҳам радикализми рост ва ҳам чап инқилобро ҳамчун 

воситаи муборизаи сиѐсӣ ва яке аз роҳҳои расидан ба мақсадҳои сиѐсӣ 

истифода менамоянд. Бинобар ин, ҳангоми баҳогузории ин ѐ он инқилоб ва ѐ 

мавриди омӯзиш қарор додани ин падидаи иҷтимоию сиѐсӣ тамоюлоти 

идеологии он ва ҷанбаҳои радикалии он бояд ба инобат гирифта шавад. Дар 

кадом шакле, ки набошад, инқилоб фаъолияти радикалӣ маҳсуб меѐбад. 

Аммо муайян бояд кард, ки инқилобро радикалистони рост ѐ чап ба амал 

баровардаанд ва ѐ ба амал баровардан мехоҳанд? [76, с.15]. 

Тавре ба мушоҳида мерасад, радикализми рост ва чап метавонанд дар 

навбати худ дар шаклҳои гуногун зоҳир шаванд. Чунончӣ, айни замон дар 

назария ва амалияи сиѐсӣ радикализми миллатгароӣ ва радикализми диниро 

ба гурӯҳи ростгароҳо дохил менамоянд. Радикализми миллатгароӣ дар 

фаъолияти ҳизбу ҳаракатҳои гуногун зоҳир гардида, одатан ба идеологияи 

халқӣ-сотсиалистӣ ва ѐ фашистӣ бештар такя менамояд. Ҳизбу ҳаракат ва 

ташкилотҳои зерин чунин ғояҳоро пайгирӣ менамоянд: якум, инқилоби 

миллӣ. Дар ин замина мехоҳанд, ки давлату миллатро бо роҳи инқилобӣ ба 

анъанаҳо ва устураҳои замони гузашта дигаргун созанд. Устураҳои сиѐсӣ дар 

идеологияи радикализми рост унсури марказии ҷаҳонбинии сиѐсии онҳоро 

ташкил медиҳад. Чунин шакли ҷаҳонбиниро дар Италия ва Олмони фашистӣ 

дидан мумкин буд. Айни замон низ чунин ҳаракатҳо мавҷудияти худро нигоҳ 

доштаанд. Зеро миллатгароии манфур дар шакли нажодпарастӣ ва ба худию 

бегона ҷудо намудани одамон айни замон дар як қатор кишварҳои олам 

мавҷуд аст, ки барои пайдоиши дастаҳои гуногуни ҷиноятпеша сабаб 

мегардад.  Инчунин, эълон намудани намояндагони миллатҳои дигар, ки дар 

ҳудуди кишвар маскунанд, ҳамчун душманони дохилии миллат ва як қатор 

кишварҳои дигар ҳамчун душманони берунаи миллат боиси ба амал омадани 

низоъҳои гуногун мешаванд. Дар баробари ин, инкор намудани демократияи 

парлумонӣ, системаи бисѐрҳизбӣ, гуногунандешӣ хоси радикализми 

миллатгароӣ мебошад. Намояндагони чунин ҷараѐнҳо таъқиби мухолифонро 

яке аз шартҳои асосии давлатсозӣ медонанд.  

Инчунин радикализми диниро низ ба гурӯҳи радикалистони рост дохил 

менамоянд. Чунин ҳизбу ҳаракатҳо ҳам дар дини насронӣ ва ҳам дар дини 

ислом мавҷуданд. Масалан, асоси ҷаҳонбинии ташкилотҳои радикалии 

исломиро таълимоте ташкил медиҳад, ки мутобиқи он дар муқобили 

«кофирон» ҷиҳод кардан ва дар «ҷанги муқаддас» иштирок намудан вазифаи 

ҳар як мусулмон мебошад. Онҳо на танҳо «бехудоѐн» ва намояндагони 

мазҳабҳои дигарро кофир мешуморанд, балки он мусулмононеро ҳам кофир 

мешуморанд, ки дар тобеияти намояндагони динҳои дигар ҳастанд, бо онҳо 

дар муошират қарор доранду ғояи «ҷиҳод»-ро маҳкум месозанд [70, с.74].  

Дар мавриди радикализми миллатхоҳӣ ва динӣ бояд як ҳолатро махсус 

ѐдовар шуд. Миллатгароӣ ва миллатхоҳӣ падидаҳои аз ҳамдигар 

тафовутдошта мебошанд ва аз ин рӯ, миллатгароии муътадил ва фарҳангӣ 

хоси ҳамаи идеологияҳои давлатӣ аст. Ҳамаи миллатҳо барои ҳифзи симои 

фарҳангии худ кӯшиш ба харҷ медиҳанд. Ҳатто ЮНЕСКО анъанаҳои 

фарҳангӣ ва арзишҳои миллии давлатҳои гуногунро ҳамчун мероси 

фарҳангию таърихии башарият ҳифз менамояд ва ба номи миллатҳои гуногун 

сабт мекунад. Дар амалияи сиѐсии ҳамаи давлатҳо дар сатҳи гуногун 

масъалаи ташаккули ҳувияти миллии шаҳрвандони он кишварҳо ба назар 

мерасад.  Аммо дар раванди миллатгароӣ истифода намудани усулҳои 

зӯроварӣ, таҳқири миллатҳои дигар ва ба худию бегона ҷудо намудани 

одамон хоси радикализми миллатхоҳӣ мебошад. Дар таркиби динҳои ҷаҳонӣ 

низ равия ва ҷараѐнҳои гуногуне вуҷуд доранд, ки қисме аз онҳо хусусияти 

радикалӣ доранд. Масалан, вақте радикализми исломӣ мегӯянд, ҳамаи 

равияҳои дини исломро дар назар надоранд, балки он ҷараѐнҳоеро ишора 

мекунанд, ки тағйир додани сохтори сиѐсӣ ва режими сиѐсии давлатро 

ҳадафи худ қарор дода, ин амалро бо усулҳои зӯроварона ва муносибатҳои 

оштинопазир анҷом додан мехоҳанд.   

Зоҳир гардидани радикализми чап ва рост дар кишварҳои гуногуни 

олам вобаста ба масъалаҳои сиѐсию идеологии онҳо метавонад дар шаклҳои 

гуногун ба мушоҳида расад. Масалан, дар Исроил ҳизбҳои чапгаро ва 

ростгаро на аз рӯйи масъалаҳои иқтисодию иҷтимоӣ, балки вобаста ба 

ташаккули давлати Исроил барномаҳои сиѐсии худро ташаккул додаанд. Дар 

ин кишвар радикалистони ростгаро барои ғасби ҳудуди кишварҳои араб, ки 

дар онҳо яҳудиѐн маскунанд, талош меварзанд ва радикалистони чапгаро 

бошанд аз ҳудуди ғасбшуда берун баровардани неруҳои ҳарбии Исроилро 

талаб менамоянд. Дар Россия бошад айни замон радикалистони ростгаро 

сиѐсати хориҷии Россияро дар муносибат бо кишварҳои Ғарб танқид намуда, 

аз сари нав дида баромадани онро талаб менамоянд, то ки ин кишвар 

муносибатҳои худро бо Ғарб беҳтару хубтар созад. Дар чунин маврид 

масъалаҳои марказии барномаи сиѐсии радикалистони ростро демократияи 

ғарбӣ ва капитализм ташкил медиҳанд. Аммо радикалистони чапгаро бошанд 

аз ҳизбу ҳаракатҳои сотсиалистию коммунистӣ ташаккул ѐфта, сиѐсати 

хориҷии ИМА-ро танқид менамоянд ва аз Россия талаб доранд, ки бо 

бозиҳои ғаразноки Ғарб хотима бахшад ва шарикони стратегии худро дар 

Шарқ ҷустуҷӯ намояд [80].  Агар ҳаѐти сиѐсию идеологии кишварҳои дигар 

низ ба таври васеъ ва бо назардошти таърихи сиѐсии онҳо таҳлилу баррасӣ 

гардад, чунин ҳолатро ба осонӣ мушоҳида намудан мумкин аст.     

Як қатор олимон ба радикализми чап ва радикализми рост тақсим 

намудани типологияи радикализми сиѐсиро номукаммал ва нопурра 

шуморида, онро танҳо барои баҳогузорӣ намудани мақсадҳое, ки гурӯҳҳои 

радикалӣ дар назди худ гузоштаанд, мувофиқ мешуморанд. Барои мисол, 

муҳаққиқи рус Е.Ю. Воронина иброз медорад, ки ба воситаи типологияи 

радикализми «чап ва рост» дидгоҳҳои иқтисодӣ ва ѐ мавқеъҳои идеологии 

муқобили ҳамдигарро аз ҳам ҷудо намудан мумкин аст. Ба андешаи ӯ, дар 

чунин шароит масъалаҳои миллатгароӣ ва арзишҳои фарҳангӣ аз мадди назар 

дур мемонанд, ҳол он ки дар сиѐсати хориҷӣ ва барномаҳои сиѐсии неруҳои 

сиѐсӣ масъалаҳои фарҳангию миллӣ мавқеи марказиро ишғол намудаанд. Бо 

назардошти чунин зарурат ӯ дар типологияи радикализми чап ва рост 

унсурҳои навро ворид намуда, модернизатсияро хоси чапгароҳо ва 

анъанагароиро хоси ростгароҳо медонад [80].  

Барои муайян намудани шаклҳои зоҳиршавии радикализми сиѐсӣ ба 

назар гирифтани алоқамандии он бо инқилобҳо низ хеле зарур аст. Ҳарчанд 

ҳамаи радикалистон инқилобгаро набошанд ҳам, ҳамаи инқилобгароѐн 

радикалист ҳастанд [66, с.73].  Бинобар ин, яке аз усулҳои дигари муайян 

намудани шаклҳои зоҳиршавии радикализми сиѐсӣ бояд бо назардошти 

типологияи инқилобҳо муайян карда шавад. Дар адабиѐти илмӣ типологияи 

гуногуни инқилобҳо пешниҳод карда шудаанд. Як гурӯҳ олимон инқилобҳои 

классикӣ ва ғайриклассикӣ, инқилобҳои ҷомеаҳои тараққикарда ва ҷомеаҳои 

қафомонда, инқилобҳои Ғарб ва Шарқро аз ҳам фарқ менамоянд [180]. 

Инчунин инқилобҳои асри XIX ва асри ХХ-ро низ аз ҳам фарқ менамоянд 

[46]. Аз сабаби он ки радикализми сиѐсии замони муосир диққати моро ба 

худ ҷалб менамояд, типологияи инқилобҳои муосирро ҳамчун заминаи 

таҷассуми радикализми сиѐсӣ интихоб менамоем. Дар ин самт ҳашт навъи 

инқилоб нишон дода шудааст: 1. Инқилобҳои демократӣ (Мақсадашон 

тағйир додани системаи сиѐсии ҷомеа мебошад. Чунин инқилобҳо дар 

муқобили режимҳои сиѐсии монархистӣ ва диктаторӣ ба амал меоянд); 2. 

Инқилобҳои миллӣ ва миллӣ-озодихоҳӣ (Мақсадашон ташкил намудани 

давлатдории миллии худ мебошад. Чунин инқилобҳо дар дохили кишварҳои 

сермиллат ва империяҳо ба амал меоянд); 3. Инқилобҳои иҷтимоӣ 

(Мақсадашон аз байн бурдани беадолатии иҷтимоӣ мебошад, ҳалли 

масъалаҳои дигар дуюмдараҷа шуморида мешаванд); 4. Инқилобҳои 

сотсиалистӣ (Мақсадашон ташкил намудани давлати коммунистӣ мебошад); 

5. Инқилобҳои зиддисотсиалистӣ (Мақсадашон ташкил намудани давлати 

сармоядорӣ мебошад); 6. Инқилобҳои модернистӣ (Мақсадашон баланд 

бардоштани иқтидори иқтисодию сиѐсии давлати худ мебошад); 7. 

Инқилобҳои халқӣ-сотсиалистӣ (Мақсадашон дар заминаи идеологияи 

миллатхоҳӣ ва этатизм ташкил намудани давлати тавоно мебошад); 8. 

Инқилобҳои динӣ (Мақсадашон ташкил намудани давлати теократӣ 

мебошад) [82].   

Чунонки ба мушоҳида мерасад, ҳашт навъи инқилоб ҳамчун падидаҳои 

иҷтимоию сиѐсӣ ба вуҷуд омадаанд ва мутаносибан ҳашт навъи радикализми 

сиѐсиро аз ҳам фарқ намудан мумкин аст. Зеро радикализми сиѐсӣ унсури 

муҳимтарини ҷараѐнҳои инқилобиро ташкил медиҳад. Инҳо мутаносибан: 1. 

Радикализми демократӣ; 2. Радикализми миллӣ ва миллӣ-озодихоҳӣ; 3. 

Радикализми иҷтимоӣ; 4. Радикализми сотсиалистӣ; 5. Радикализми 

зиддисотсиалистӣ; 6. Радикализми модернистӣ; 7. Радикализми халқӣ-

сотсиалистӣ; 8. Радикализми динӣ мебошанд. 

Радикализми сиѐсиро унсури ҳатмии инқилобҳо муаррифӣ намуда, ба 

назар гирифтани алоқамандии радикализм ва инқилобҳои рангаи замони 

муосирро низ хеле муҳим мешуморем. Аз сабаби он ки инқилобҳои ранга 

хусусияти сунъӣ ва субъективӣ дошта, аз берун барои сарнагун кардани 

табақаи ҳукмрон ташкил карда мешаванд, онҳоро ҳамчун технологияи тағйир 

додани авзои сиѐсии ҷомеа номидан мумкин аст. Бо назардошти чунин 

хусусият инқилобҳои ранга воситаи амалӣ намудани ҳадафҳои геостратегии 

субъектҳои геосиѐсӣ мебошанд ва аз ин рӯ, унсури радикалистии онҳоро дар 

зербоби навбатӣ нишон додем. Аз сабаби он ки дар зербоби мазкур 

радикализми сиѐсӣ ҳамчун воситаи муборизаҳои сиѐсӣ муаррифӣ гардидааст, 

баррасии унсури радикалии инқилобҳои ранга дар зербоби мазкур мувофиқи 

мақсад шуморида шуд.   

Дар шароити муосир таъсири радикализми динӣ нисбат ба дигар 

навъҳои радикализм бештар аст. Дар адабиѐти илмӣ низ радикализми динӣ 

яке аз навъҳои радикализми сиѐсӣ муайян шудааст. Дар таҳқиқоти як гурӯҳ 

олимон қайд мегардад, ки «истифодаи ғояҳои динӣ ва идеологияи динӣ барои 

дар амал татбиқ намудани ғояҳои сиѐсию иҷтимоӣ ва ба таври қатъӣ тағйир 

додани ниҳодҳои мавҷудаи ҷомеа моҳияти радикализми диниро ташкил 

медиҳад» [52; 122]. Дар чунин шакл ташаккул ѐфтани радикализми диниро 

олими рус Н.Кутузова таъкид менамояд. Ба андешаи ӯ, «радикализми динӣ 

идеологияе мебошад, ки дар доираи анъанаҳои динии мавҷуда ташаккул 

меѐбад ва дар аввал бо роҳи муқобилият нишон додан ва танқид намудани 

таълимоти динии таҳаммулгаро рушду инкишоф пайдо мекунад. Тадриҷан, 

баъди бештар гардидани пайравон ва ҷонибдорони он вай хусусияти миллӣ 

ва сиѐсӣ касб менамояд» [96, с.165]. Чунин ҳолатро ба инобат гирифта, ӯ се 

шакли зоҳиршавии радикализми диниро ба таври зайл нишон додааст: 

радикализми динӣ дар маҷмуъ; радикализми динӣ-этникӣ; радикализми 

динӣ-сиѐсӣ. 

Дар чунин шакл таҳлилу баррасӣ намудани ин масъала ба он хотир 

ҷолиб аст, ки тавассути он заминаҳои ташаккулѐбии радикализми динӣ-

сиѐсиро мушоҳида намудан мумкин аст. Дарвоқеъ радикализми сирф 

хусусияти динидошта дар фаъолияти руҳониѐне дида мешавад, ки дар амал 

татбиқ намудани лоиҳаи иҷтимоию динии худро тавассути таълимоти динӣ 

мақсади худ қарор додаанд. Чунин шакли радикализм одатан ба 

бетартибиҳои иҷтимоӣ оварда намерасонад, зеро дар он даъвати одамон ба 

эътирозҳои оммавӣ ѐ амалкардҳои сиѐсӣ дида намешавад. Радикализми динӣ-

этникӣ бошад зери таъсири омилҳои берунӣ (равандҳои сиѐсии минтақавию 

ҷаҳонӣ) эҳѐи дину мазҳаби миллию этникиро мақсади худ интихоб 

менамояд. «Радикализми динӣ-сиѐсӣ бошад, пеш аз ҳама, метавонад идомаи 

радикализми динӣ-этникӣ бошад, зеро фаъолияти он хусусияти сиѐсӣ касб 

намуда, барои пайдоиши экстремизм замина мегузорад» [71]. Бо роҳи 

зӯроварӣ ғасб намудани ҳокимият, бо роҳи барангехтани кинаву адовати 

динию мазҳабӣ дар сатҳи давлатӣ татбиқ намудани ғояҳои динӣ мақсади 

асосии радикализми динӣ-сиѐсӣ мебошад. Чунин тарзи масъалагузорӣ боз аз 

он хотир ҷолиби диққат аст, ки дар шароити муосир ҳама гуна ҷараѐнҳои 

радикализми динӣ-сиѐсӣ, аз ҷумла ваҳҳобиягароӣ, салафиягароӣ, 

исломгароӣ, толибонгароӣ ва ғ. дар баробари хусусияти сиѐсӣ доштанашон, 

инчунин хусусияти миллию этникӣ низ доранд. Маҳз зери таъсири чунин 

ҷараѐнҳои радикалии динӣ-сиѐсӣ дар кишварҳои гуногуни мусулмонӣ ҳизбу 

ҳаракатҳои ифротие пайдо мешаванд, ки барои амалӣ намудани мақсадҳои 

сиѐсию геосиѐсии баъзе кишварҳо истифода мегарданд ва аз ҷониби онҳо 

дастгирӣ ва пуштибонӣ меѐбанд. 

Радикализми динии дар замони муосир зоҳиршаванда дар аксари 

мавридҳо бо радикализми исломӣ як шуморида мешавад ва дар он 

хусусиятҳои бунѐдгароӣ, салафиягароӣ, ваҳҳобиягароӣ ва ифротгароӣ ба 

мушоҳида мерасанд. «Дар байни олимоне, ки радикализми исломиро таҳқиқ 

кардаанд, нисбат ба ин падида мафҳумҳои гуногун истифода шудааст. 

Чунончи, Ю.Б. Шипитсин, И.П. Добаев, Г. Мирский радикализми исломиро 

бо мафҳумҳои «исломизм» ва «исломи сиѐсӣ» ифода намудаанд» [13; 134; 

163]. Дар таҳқиқоти В.В. Горбатова, В.С. Ишегеев ва дигарон мафҳуми 

«экстремизми исломӣ» истифода мешавад [81; 88]. Бо вуҷуди он ки 

радикализми исломӣ бо мафҳумҳои гуногун ифода шудааст, онро дар ду 

ченак таҳлилу баррасӣ намудан мумкин аст: якум, таълимоти идеологӣ ва 

дуюм, ҳамчун амалияи иҷтимоию сиѐсии бо таълимоти мазкур асосѐфта.  

Дар асарҳои олимони рус радикализми исломӣ дар аксари мавридҳо 

дар заминаи масъалаҳои исломгароӣ ва исломи сиѐсӣ таҳлилу таҳқиқ 

гардидааст. Дар чунин маврид радикализми исломӣ назария ва амалияи ҳизбу 

ҳаракатҳои сиѐсие мебошад, ки бо таълимоти исломии бунѐдгаро асос ѐфта, 

барои ташкил намудани тартиботи давлатӣ дар мувофиқа бо меъѐрҳои 

исломӣ кӯшиш менамояд [52, с.28].  

Алоқамандии радикализми исломӣ бо исломгароӣ ва ҳаммаъно 

донистани онҳо низ аз ҷониби олимони гуногун таъкид гардидааст. Аз ҷумла, 

дар таҳқиқоти А.А. Игнатенко алоқамандӣ ва умумияти радикализми исломӣ, 

исломгароӣ ва исломи сиѐсӣ возеҳу равшан нишон дода шудааст. Ба андешаи 

ӯ, «исломизм – идеология ва фаъолияти амалие мебошад, ки дар заминаи он 

ҳамаи масъалаҳои иҷтимоию иқтисодӣ, сиѐсию этникӣ, тамоми 

мухолифатҳои дар ҷомеа мавҷуда танҳо бо истифодаи меъѐрҳои исломӣ, ки 

дар шариати ислом оварда шудаанд, сурат мегирад, ва субъектҳои ин навъи 

фаъолият барои ташкил намудани ин гуна шароит кӯшиш менамоянд» [18, 

с.40]. Дар таълимоти Г. Мирский бошад, таърифи исломизм ба таври зерин 

муайян шудааст: «исломизм – ҳаракати радикалистие мебошад, ки ба ғояҳои 

бунѐдгароии исломӣ такя мекунад» [163]. Бо андешаҳои мазкур қисман розӣ 

шудан мумкин аст, зеро бунѐдгароии исломӣ шаклҳои гуногуни зоҳиршавӣ 

дорад ва на ҳамаи онҳо метавонанд хусусияти радикалистӣ дошта бошанд. 

Танҳо он шакли бунѐдгароии исломиро, ки барои ташкил намудани давлати 

исломӣ ѐ хилофати исломӣ кӯшиш намуда, барқарор намудани тартиботи 

давлатиро дар заминаи шариати ислом бо роҳи зӯроварӣ, қатлу куштор ва 

амалҳои террористӣ анҷом додан мехоҳанд, радикализми исломӣ номидан 

мумкин аст. Аз ин рӯ, радикализми исломӣ ҳаракати сиѐсие мебошад, ки бо 

таълимоти динӣ-идеологӣ ва амалияи иҷтимоию сиѐсии ин таълимот асос 

ѐфта, дар фаъолияти ҳизбу ҳаракатҳои экстремистӣ ва ташкилотҳои 

террористӣ зоҳир мешавад. Аз ин рӯ, исломи сиѐсӣ ва исломгароӣ, агар 

чунин хусусиятҳоро дар худ доро шаванд, онро зуҳуроти радикализми 

исломӣ номидан мумкин аст. Хусусияти радикалистӣ касб намудани исломи 

сиѐсӣ дар таҳқиқоти сиѐсатшиноси ватанӣ Н.Д. Назиров дар сатҳи зарурӣ 

инъикос гардидааст. Ӯ дар таҳқиқоти худ раванди сиѐсишавии ислом, 

ташаккулѐбии исломи сиѐсӣ ва сар задани низоъҳои гуногун дар кишварҳои 

Осиѐи Марказиро таҳқиқ намуда, хусусияти радикалӣ доштани ин падида ва 

таҳдиду хатарҳои онро муайян кардааст [57]. 

Бояд гуфт, ки бунѐдгароии динӣ маҷмуи андешаҳо ва мулоҳизарониҳое 

мебошад, ки мувофиқи онҳо баргаштан ва рӯ овардан ба меъѐрҳои ибтидоӣ 

зарур дониста мешавад. Дар аксар маврид шаклҳои зоҳиршавии он аз 

фарҳанги миллӣ, анъанаҳои миллӣ ва менталитети миллӣ вобаста аст. Дар 

баъзе мавридҳо бунѐдгароӣ дар шароити ба вуҷуд омадани буҳронҳои ҳаѐти 

ҷамъиятӣ, махсусан, буҳронҳои сиѐсӣ (коҳиш ѐфтани таъсир ва нуфузи 

неруҳои сиѐсӣ) пайдо гардида, дар муқобили онҳо истодагарӣ менамояд ва 

баъзан истифодаи усулҳои зӯровариро низ раво медонад [30]. 

Дар адабиѐти илмӣ зери мафҳуми «бунѐдгароии исломӣ» яке аз 

падидаҳои ҳаѐти ҷамъиятии кишварҳои мусулмониро мефаҳманд, ки он бо 

фаъолияти гурӯҳҳои гуногуни иҷтимоӣ алоқаманд буда, дар амалияи 

ҷамъиятӣ даъватҳо барои истифодаи меъѐрҳои исломӣ ва ба таври қатъӣ риоя 

намудани онҳо дар соҳаҳои иқтисодӣ ва сиѐсиро тақозо менамояд [128, с.78]. 

Ба чунин маъно ифода ѐфтани бунѐдгароии исломӣ онро бо радикализми 

исломӣ наздик месозад. Лоиҳаи бунѐдгароии исломӣ анҷом додани чунин 

корҳоро мақсади худ медонад: «дар муносибат бо фаъолияти ниҳодҳои 

давлатӣ, дар оила, ҳуқуқ ва анъанаҳо эҳѐ намудани арзишҳо ва меъѐрҳои 

исломӣ, ташкил намудани шароити мусоид барои рушди иқтисоди исломӣ 

ҳамчун воситаи ҳалли масъалаҳои адолатнокии иҷтимоӣ, қонеъ намудани 

талаботи моддии одамон» [68]. Чунин зуҳуротро аз як ҷониб ҳамчун эҳѐи 

анъанаҳо агар муаррифӣ намоем, аз ҷониби дигар онро майлу хоҳиши рӯ 

овардан ба арзишҳои исломӣ аз ҷониби он гурӯҳҳое номидан мумкин аст, ки 

ҳаѐти онҳо дар натиҷаи модернизатсия, дигаргуниҳои иҷтимоию иқтисодӣ 

халалдор шудааст.  

Олими рус В.В. Наумкин муътақид аст, ки моҳияти аслии падидаҳои 

бунѐдгароии исломӣ ба воситаи мафҳуми салафиягароӣ ифодаи пурраи худро 

пайдо менамояд. Зеро дар таълимоти салафиягароӣ бозгашт ба исломи ноб ва 

рӯ овардан ба анъанаҳои исломии асри VII-VIII масъалаи марказӣ ба шумор 

меравад [31, с.112]. Чунин мақсад ҳарчанд дар аввал истифодаи усулҳои 

террористию экстремистиро тақозо накунад ҳам, дар марҳилаи баъдӣ, 

замоне, ки пайравон ва ҳаммаслакони онҳо бештар мегарданд, бо роҳи 

зӯроварӣ ва ғайриқонунӣ ғасб намудани ҳокимиятро талаб мекунад. Аммо то 

фаро расидани ин марҳилаи амалиѐтӣ онҳо дар баъзе ҷомеаҳо аллакай 

низоъҳои гуногуни мазҳабию диниро ба вуҷуд меоваранд, ки чунин равандҳо 

аз мураккаб ва муташанниҷ гардидани вазъият дарак медиҳад.  Муҳаққиқи 

ватанӣ Қ. Нурулҳақов қайд менамояд, ки: «даъвои сохтани хилофати 

исломии ибтидоӣ як стратегияи ҳадафмандона ба хотири аз ҳам пароканда 

кардани ҷомеаҳои исломӣ, гирифтани пеши рушди ҳаматарафаи кишварҳои 

мусулмонӣ, муаррифии ислом ҳамчун дини ба воқеияти имрӯза носозгор, 

рамзи қашшоқию қафомондагӣ, ҷаҳолату таассуб, дар байни мусулмонон 

коштани тухми низоъу тафриқа ҷиҳати ғорат кардани боигариҳои онҳо 

мебошад» [33, с.42]. Ба салафияи ифротӣ «Ихвон-ул-муслимин» бо тамоми 

зергурӯҳҳои он, аз қабили «ат-Такфир ва-л-ҳиҷра», «ал-Ҷиҳод», 

«Муназзамат-ут-таҳрир-ил-исломия», «Ҳизб-ут-таҳрир-ил-исломӣ», «Ҷабҳат-

ун-нусра», «ал-Қоида», «ас-Салафияту-л-ҷиҳодия» шомил мешаванд, ки 

шохаи аз ҳама ифротгарои он созмони «ал-Қоида» аст [33, с.42-43]. 

Агар радикализми исломиро бо ҷараѐни салафиягароӣ муқоиса намоем, 

мушоҳида кардан мумкин аст, ки радикализми исломӣ на танҳо падидаи 

динӣ, балки бештар падидаи сиѐсӣ мебошад. Ба андешаи олими рус Р.Г. 

Ланда, «баъди панисломизми асри XIX ва миллатгароии ибтидои асри ХХ 

радикализми исломӣ марҳилаи навбатии рушди иҷтимоию сиѐсии 

субъектҳои геосиѐсии ҷаҳони ислом мебошад» [22, с.79].  Чунин 

мулоҳизаронӣ бо назардошти кишварҳои исломӣ то андозае ба ҳақиқат 

созгор аст. Зеро дар кишварҳои мазкур радикализми исломӣ ҳамзамон дар 

баробари дигар хусусиятҳои худ яке аз самтҳои афзалиятноки афкори 

ҷамъиятиеро ифода менамояд, ки инъикосгари саъю талоши як қисми ҷомеа 

барои нигоҳ доштани анъанаҳои динӣ, фарҳанги миллӣ ва дар шароити ба 

амал омадани равандҳои ҷаҳонишавӣ эҳѐ намудани ҳувияти миллию динии 

онҳо мебошад. Чунин тамоюлотро дар кишварҳои арабӣ бештар мушоҳида 

намудан мумкин аст. Аммо ҳаракатҳои наҳзатӣ ва эҳѐгарӣ (салафиягароӣ) 

дар ислом аз асрҳои IX (ҳанбалиҳо) аллакай пайдо гардида буд ва дар 

кишварҳои гуногуни олам, аз ҷумла дар шакли ваҳҳобия дар Арабистони 

Саудӣ, ҳизбу ҳаракатҳои ба он наздик дар Афғонистон, Покистон, 

Ҳиндустон, Индонезия, дар шакли ваҳҳобияи нав дар Осиѐи Марказӣ ва 

Қавқоз  то ба имрӯз мавҷудияти худро идома медиҳанд. Олими араб М. 

Ҳасан қайд менамояд, ки мафҳуми «ваҳҳобия» одатан дар муносибат бо 

пайравони ин ҷараѐн, ки дар Арабистони Саудӣ ҳастанд, истифода бурда 

мешавад, аммо нафаронеро салафӣ меноманд, ки берун аз ҳудуди Арабистон 

фаъолият мебаранд, ҳол он ки салафиҳо низ ғояҳои ваҳҳобияро ҷонибдорӣ 

мекунанд [45, с.37]. Ваҳҳобия ҳаракати динию сиѐсие мебошад, ки пайравони 

он мусулмонони суннимазҳаб ҳастанд ва номи ин ҳаракат аз номи асосгузори 

он Муҳаммад ибни Абдулваҳҳоб гирифта шудааст. Ба ғайр аз ин, як зумра 

ҳизбу ҳаракатҳои экстремистию террористие, ки таълимоти исломро ҳамчун 

силоҳи идеологӣ истифода мекунанд, ҳамчун ташкилотҳои радикалистӣ аз 

ҷониби як қатор давлатҳои ғайриисломӣ маблағгузорӣ ва дастгирӣ меѐбанд. 

Махсусан, дар раванди низоъҳои сиѐсии Шарқи Наздик давлатҳои гуногуни 

олам бо ташкилотҳои экстремистию радикалистӣ бо назардошти манфиатҳои 

худ бархӯрд намудаанд ва чунин тамоюлот то ба имрӯз идома дорад.  

Ҳамин тариқ, бунѐдгароии исломӣ, салафия ва ваҳҳобияро таҳлилу 

баррасӣ намуда, ба хулосае омадан мумкин аст, ки ҳамаи онҳо хусусияти 

радикалӣ доранд. Танҳо марҳилаҳои таърихии пайдоиш ва ҷанбаҳои ғоявӣ 

дар байни онҳо тафовути на он қадар бештарро ба вуҷуд меоварад. Дар 

шароити имрӯза бошад радикализми исломӣ тамоми ғояҳои радикалӣ – аз 

бунѐдгароӣ сар карда, то экстремизм ва терроризмро дар худ нигоҳ медорад. 

Аммо як ҳолатро махсус таъкид бояд кард, ки радикализми исломӣ бо дини 

ислом ҳеҷ монандӣ надорад. Ин паҳлуи масъаларо муҳаққиқи исроилӣ Э. 

Сиван хеле бамаврид қайд намудааст. Ба андешаи ӯ, бавуҷудоваранда ва 

паҳнкунандаи экстремизм ва терроризм исломи радикалӣ мебошад, ки онро 

ҳеҷ гоҳ бо исломи аслӣ ҳамшабеҳ донистан мумкин нест. Президенти 

Ҷумҳурии Тоҷикистон, муҳтарам Эмомалӣ Раҳмон ҳанӯз соли 2010 дар ин 

бора таъкид намуда буданд, ки: «террорист ватан, миллат, дин ва мазҳаб 

надорад ва ба роҳ мондани сиѐсати дугона нисбат ба неруҳои террористӣ дар 

ҳама ҳолатҳо бояд қатъиян маҳкум карда шавад» [158]. Соли 2018 бошад 

Президенти кишвар, муҳтарам Эмомалӣ Раҳмон зимни суханронӣ дар 

маросими ифтитоҳи Конфронси байналмилалии сатҳи баланд дар мавзуи 

«Муқовимат бо терроризм ва ифротгароии хушунатомез» қайд намуданд, ки: 

«Террорист - террорист аст ва ӯ ҳеҷ гоҳ ―худӣ‖ ѐ ―бегона‖ ва ѐ 

―таҳаммулгарову‖ ―тундгаро‖ буда наметавонад» [174]. 

Ҳама гуна экстремизм ва терроризм хусусияти радикалистӣ дорад. 

«Зеро экстремизм ифодагари ҷонибдории андешаҳои ифротӣ буда, меъѐрҳо 

ва қоидаҳои дар ҷомеа мавҷударо пурра инкор менамояд. Экстремизме, ки 

дар ҳаѐти сиѐсии ҷомеа зоҳир мешавад, экстремизми сиѐсӣ мебошад; 

экстремизме, ки дар соҳаи муносибатҳои динию мазҳабӣ зоҳир мешавад, 

экстремизми динӣ номида мешавад» [20]. На танҳо дар дини ислом, балки 

дар ҳамаи динҳо унсурҳои экстремистӣ мавҷуданд. Фаъолони догматизми 

динӣ дар бештари мавридҳо экстремизмро барои амалӣ намудани мақсадҳои 

сиѐсии худ истифода намуда, бо ѐрии он анҷом додани мухолифат ва 

эътирозҳоро асоснок менамоянд. Яке аз таърифҳои маъмули экстремизми 

диниро мутахассисони Маркази таҳқиқоти стратегии Россия пешниҳод 

намудаанд. «Дар таҳқиқоти онҳо зери мафҳуми «экстремизми динӣ» аз 

ҷониби гурӯҳҳои радикалии исломӣ бо мақсади ғасби ғайриқонунии 

ҳокимияти сиѐсӣ истифода гардидани ғояҳо ва андешаҳои динӣ, инчунин 

истифода гардидани роҳу усулҳои ғайриқонунии муборизаи сиѐсӣ, ки пеш аз 

ҳама, бо меъѐрҳои ҳуқуқи байналмилалӣ ва қонунгузории давлат мувофиқат 

намекунад, фаҳмида мешавад» [20, с.18].  

Шарқшинос ва арбоби давлатию сиѐсии шинохтаи рус Е.М. Примаков 

низ ба тафовутҳои байниҳамдигарии масъалаҳои дар боло матраҳгардида 

диққати худро равона карда, қайд намуда буд, ки «Барои фаҳму дарки ояндаи 

кишварҳои мусулмонӣ ва муносибатҳои мутақобилаи онҳо бо кишварҳои 

дигар зарур дониста мешавад, ки байни бунѐдгароии исломӣ ва экстремизми 

исломӣ фарқ гузошта шавад. Падидаи аввал ба монанди бунѐдгароии динҳои 

дигар тарбияи динии мусулмонон ва риояи анъанаҳои диниро пайгирӣ 

менамояд. Падидаи дуюм бо роҳи зӯроварӣ ҳам дар дохили як кишвар ва ҳам 

дар кишварҳои дигар паҳн намудани модели давлатдории исломӣ ва ҷорӣ 

намудани қоидаҳои рафтори исломиро мақсади худ қарор медиҳад. Чунин 

амалҳо танҳо бо роҳи маҷбурнамоӣ ва зӯроварӣ анҷом дода мешаванд» [35, 

с.19]. 

Бо вуҷуди он ки радикализми исломӣ падидаи мураккаб ва 

гуногунпаҳлуст, дар он ду ҷараѐни аз рӯйи методҳои фаъолият аз ҳамдигар 

фарқкунандаро нишон додан мумкин аст: ҷараѐни радикалистии муътадил ва 

ҷараѐни радикалистии ифротӣ (экстремистӣ). Ҳарчанд чунин гурӯҳбандӣ 

шартӣ бошад ҳам, ба воситаи он хусусияти ҳизбу ҳаракатҳои тундгаро ва 

роҳу усулҳои дар амал татбиқ намудани мақсадҳои онҳоро муайян намудан 

мумкин аст. Зеро тибқи андешаҳои идеологҳои радикализми исломӣ 

«давлати исломӣ» ва «тартиботи исломӣ»-ро ҳам бо роҳи осоишта ва ҳам бо 

роҳи ғайриосоишта (ба воситаи зӯроварӣ ва хушунат) ташкил намудан 

мумкин аст.  Агар усули якумро фаъолони ҷараѐни радикалистии муътадил 

интихоб намуда бошанд, усули дуюми дар амал татбиқ намудани мақсадҳо 

хоси радикалистони ифротӣ мебошад.  

Ба ҷараѐни радикалистии муътадил як қатор ташкилоту созмонҳои 

динӣ, гурӯҳҳои иҷтимоӣ ва сарварони сиѐсие дохил мешаванд, ки онҳо барои 

амалӣ намудани мақсадҳои худ истифодаи методҳои экстремистӣ ва 

террористиро инкор менамоянд. Бинобар ин, усули асосии муборизаҳои онҳо 

анҷом додани тарғиботу ташвиқот дар байни аҳолӣ, даъват барои иҷрои 

расму русуми исломӣ ба шумор меравад. Ҳарчанд радикалистони исломӣ 

ниҳодҳои демократиро инкор намоянд ҳам, дар кишварҳои худ барои 

расидан ба мақсади сиѐсӣ, ғолиб омадан дар интихоботҳо ва мувоҷеҳ 

нашудан ба таъқибот аз усулҳои экстремистию террористӣ даст мекашанд.  

Ҳизбу ҳаракатҳои радикалистии муътадил дар як қатор кишварҳо ба 

таври қонунӣ фаъолият менамоянд (Эрон, Судон, Яман ва ғ.), дар баъзе 

кишварҳои дигар фаъолияти онҳо қисман қонунӣ ба назар мерасад (Миср, 

Лубнон, Арабистони Саудӣ), ва дар бархе аз кишварҳо умуман ғайриқонунӣ 

дониста мешаванд. Дар чунин шароит ба назар гирифтани идеологияи 

давлатӣ, барномаҳои сиѐсии ҳизбу ҳаракатҳо, мақсадҳои сиѐсии онҳо хеле 

муҳим аст.  

Ташкилот ва ҳизбу ҳаракатҳои радикалистии муътадил, ки фаъолияти 

онҳо қонунан иҷозат дода шудааст, ғояҳои худро бе мамоният дар байни 

аҳолӣ паҳн менамоянд, меъѐрҳои демократии сохтори давлатиро эътироф 

намуда, ҷонибдори сулҳ ва муқобили зӯроварӣ будани худро намоишкорона 

тарғиб мекунанд. Сарфи назар аз ин, онҳо тамоми неруи худро барои 

муттаҳид намудани дигар қувваҳои исломӣ сарф намуда, ба даст овардани 

ҳокимиятро мақсади ниҳоии худ қарор медиҳанд. Дар як қатор кишварҳо 

табақаи ҳукмрон аз тарси бештар нашудани шиддати иҷтимоӣ ва ба 

мавқеъҳои экстремистӣ тела надодани ташкилотҳои мазкур маҷбур мешавад, 

ки бо чунин тарзи фаъолият тоқат намояд. 

Ҳизбу ҳаракатҳои фаъолияташон қисман қонунӣ ташкилотҳои исломии 

тарзи фаъолияташон омехта мебошанд. Чунин ташкилотҳо барои амалӣ 

намудани нақшаҳои худ дар сохтори хеш ду гурӯҳ таъсис медиҳанд: гурӯҳи 

қонунӣ ва ғайриқонунӣ. Масалан, «Ихвон-ул-муслимин» дар Миср, 

«Ҳизбуллоҳ» дар Лубнон ва ғ. ба чунин навъи ҳизбу ҳаракатҳо дохиланд. Ин 

навъи ташкилотҳо дар фаъолияти қонунии худ ба корҳои башардӯстона, аз 

ҷумла сохтани масҷидҳо, мактабҳо, боғчаҳои бачагона, додани кӯмакпулӣ ба 

ниѐзмандон ва ғ. машғул мешаванд, аммо дар ин раванд тарғибу ташвиқи 

ғояҳои тундгароӣ ва бештар намудани пайравони худро ҳадафи аслии худ 

мешуморанд. Шохаи ғайриқонунии ин ташкилотҳо ҷонибдори ғояҳои 

экстремистӣ ва бо роҳи зӯроварӣ расидан ба мақсадҳояшон мебошад. 

Бинобар ин, онҳоро аз рӯйи чунин тарзи фаъолият радикалистони ифротӣ 

(экстремистӣ ва террористӣ) номидан мумкин аст.  

Фаъолияти радикализми исломии ифротӣ дар муқобили ҳар давлате, ки 

равона шуда бошад, на танҳо ғайриқонунӣ аст, балки таҳдид ба суботи сиѐсӣ 

ва амнияти миллии ин кишвар дониста мешавад. Радикализми исломии 

ифротӣ дорои чунин нишонаҳо мебошад: характери минтақавӣ ва 

байналмилалӣ доштани фаъолияти он, бераҳмона истифода намудани 

амалҳои террористӣ дар муқобили аҳолии осоишта, ба ҳар гуна вазъият 

мутобиқ намудани худ, дар муборизаҳои худ истифода намудани воситаҳои 

навини иттилоотию коммуникатсионӣ, дар фаъолияти сиѐсӣ ва таблиғотии 

хеш истифода намудани роҳу усулҳои гуногун ва дастовардҳои навини илму 

техника. Мақсадҳоеро, ки радикалистони исломии ифротӣ пайгирӣ мекунанд, 

амалинашаванда ва хаѐлӣ мебошанд. «Пурра аз байн бурдани тартиботи 

ҷаҳонӣ ва дар ҷойи он дар заминаи шариати ислом ташкил намудани 

тартиботи нав, аз ҷумла давлатҳои исломӣ ва хилофати исломӣ мақсади 

хаѐлии онҳо мебошад» [41, с.10].  

Агар шохаҳои муътадил ва ифротии ҳизбу ҳаракатҳои радикалистии 

исломӣ аз ҳамдигар тафовут дошта бошанд ҳам, дар дараҷаи муайян 

алоқамандии онҳо ба мушоҳида мерасад. Баъзан вақт дидан мумкин аст, ки 

ҳаракатҳои радикалии муътадил дар вазъияти ногувори худ ташкилотҳои 

радикалистии ифротиро барои кӯмак даъват намуда, бо онҳо ҳамкорӣ 

менамоянд. Аммо дар умум мушоҳида мегардад, ки ташкилотҳои 

радикалистии муътадил дар изҳороти расмии худ ҳама гуна амалҳои 

террористии радикалистони ифротиро маҳкум намуда, худро аз онҳо ҷудо 

карданӣ мешаванд. Дар навбати худ, ташкилотҳои экстремистӣ (радикализми 

ифротӣ) ҳизбу ҳаракатҳои муътадилро барои садоқатманд буданашон бо 

ҳокимият хоинони дин эълон мекунанд. Бо вуҷуди  ин ҳама мақсади умумии 

онҳо, яъне эҳѐи арзишҳои динӣ, ташкил намудани тартиботи исломӣ ва 

давлати исломӣ ҳамаи онҳоро барои ҳамкорӣ водор месозад.  

 Типологияи дигаре, ки дар омӯзиши радикализми сиѐсӣ хеле 

арзишманд аст, ин типологияи ба радикализми реформистӣ ва экстремистӣ 

ҷудо намудани ин падида мебошад. Дар робита бо хусусиятҳои ин навъбандӣ 

чанд масъаларо ба назар гирифтан зарур аст. Аввал ин, ки нишондоди аз ҳама 

муҳимми типологияи мазкурро усулҳои муборизаи сиѐсӣ ташкил медиҳанд. 

Масалан, радикализми реформистиро баъзан радикализми муътадил 

меноманд. Зеро ҷонибдорон ва пайравони он дигаргуниҳои ҳаѐти ҷамъиятиро 

ба воситаи ислоҳот ва усулҳои ғайризӯроварона мехоҳанд дар амал татбиқ 

намоянд. Чунин хусусият дар радикализми чап ва рост ба мушоҳида мерасад. 

Аммо радикализми экстремистӣ бошад, дар ҳама маврид усулҳои 

зӯроваронаро ҳамчун воситаи расидан ба мақсадҳои сиѐсии худ интихоб 

менамоянд. Аз ҷумла, ташкили инқилоб, табаддулоти давлатӣ, эътирозҳои 

оммавӣ, истифодаи терроризм, тарғибу ташвиқи ғояҳои террористию 

экстремистӣ ва ғ. усулҳо ва воситаҳои радикализми экстремистӣ мебошанд. 

Дар забони тоҷикӣ чунин навъи радикализмро ба воситаи мафҳуми 

«тундгароии хушунатомез» ифода менамоянд, ки бо моҳияти он хеле 

мувофиқ аст. Типологияи мазкур барои таҳқиқи хусусиятҳои радикализми 

сиѐсӣ арзиши зиѐди методологӣ дорад. Ба воситаи типологияи мазкур 

тафовути байниҳамдигарии радикализм аз экстремизм, терроризм ва дигар 

падидаҳои номатлуб дар сатҳи зарурӣ нишон дода мешавад.  

Дар маҷмуъ, радикализм категорияи умумие мебошад, ки дар заминаи 

мақсадҳои идеологӣ ва роҳу усулҳои дар амал татбиқ намудани онҳо барои 

тағйир додани сохтори ҷамъиятӣ кӯшиш менамояд. Ислоҳотгароӣ 

(реформизм) ҳаракати радикалистие мебошад, ки одатан дар доираи сохтори 

ҷамъиятии мавҷуда мақсадҳои идеологии худро ба амал баровардан 

мехоҳанд. Масалан, демократизатсия, либерализатсия, рушди иқтисоди 

бозаргонӣ, ѐ ин ки баръакс эҳѐи арзишҳои сохтори ҷамъиятии пештара. 

Экстремизм (ифротгароӣ) ҳаракати иртиҷоии радикалистие мебошад, ки 

мақсади идеологии онро аз байн бурдани сохтори ҷамъиятӣ мебошад. Аз ин 

рӯ, экстремизми иҷтимоӣ-сиѐсӣ, экстремизми динӣ-сиѐсӣ, экстремизми 

этникӣ, фарҳангӣ ва ғ.-ро мушоҳида намудан мумкин аст [25, с.14-18]. 

Терроризм дар илмҳои сиѐсӣ ҳамчун усули ҳалли мақсадҳои экстремистӣ 

шинохта шудааст. Терроризмро ифротгароѐн дар лаҳзаҳои зарурӣ, масалан 

дар раванди баргузории интихоботҳо, инқилобҳои ранга, табаддулоти 

давлатӣ ва тағйир додани вазъияти сиѐсӣ ҳамчун усули расидан ба мақсад 

истифода мебаранд. Чунонки ба мушоҳида мерасад, радикализм аз падидаҳои 

дигари номбаршуда (экстремизм, терроризм ва ғ.) на танҳо тафовут дорад, 

балки мазмуни нисбатан васеътарро ифода мекунад. Ба ибораи дигар, ҳамаи 

падидаҳои номбаршуда унсури таркибии радикализм мебошанд. Яке аз 

масъалаҳое, ки мураккабии радикализми сиѐсиро асоснок намуда, таҳқиқи 

маҷмуии онро тақозо мекунад, маҳз дар чунин ҳолат ифода меѐбад. 

Дар таҳқиқоти олимони Ғарб тафовутҳои байниҳамдигарии типологияи 

мазкур то андозае нишон дода шудаанд. Чунончи, ба андешаи онҳо, 

радикализми экстремистӣ аз рӯйи табиати худ зиддидемократӣ мебошад. 

«Вай барои бекор намудани демократияи конститутсионӣ ва аз байн бурдани 

волоияти қонун кӯшиш менамояд. Аз ин рӯ, ҳизбу ҳаракатҳои экстремистӣ аз 

сабаби он ки ба идеологияҳои аз худашон фарқкунанда нафрат доранд, дар 

ҷомеаҳои либералию демократӣ дар доираи қонун фаъолият карда 

наметавонанд» [105]. Аммо радикализми реформистӣ дар сурати дар худ 

нигоҳ доштани хусусияти прогрессивӣ метавонад дар ҷомеаи демократӣ 

вуҷуд дошта бошад. Радикализми реформистӣ танҳо дар муқобили табақаи 

ҳукмрон қарор мегирад, аммо радикализми экстремистӣ на танҳо дар 

муқобили синфи ҳукмрон, балки дар муқобили онҳое мубориза мебаранд, ки 

андешаҳояшонро қабул надоранд. Ифротгароѐн ахлоқи алоҳидаеро пайравӣ 

мекунанд, ки хоси гурӯҳи онҳост. Ислоҳотгароѐн бошанд дар аксар маврид 

ба ахлоқи универсалӣ ва арзишҳои умумӣ такя менамоянд. Радикализми 

реформистӣ ба мероси сиѐсии давраи Эҳѐ такя намуда, пешрафти инсоният 

ва боварӣ ба неруи ақлу хирадро тарғиб менамояд. Радикализми экстремистӣ 

бошад, бо низоми боварҳои ирратсионалӣ, дар бештари мавридҳо бо 

боварҳои динию мазҳабӣ асос ѐфта, дар заминаи онҳо мехоҳад ҳаѐти 

ҷамъиятиро тағйир диҳад. 

Ҳамин тариқ, таҳқиқи навъҳо ва шаклҳои зоҳиршавии радикализми 

сиѐсӣ имкон медиҳад, ки хусусиятҳои бевоситаи ин падида дар шароити 

гуногун муайян карда шаванд. Инчунин, омӯзиши ин масъала барои муайян 

намудани раванди тағйирѐбии ин падида заминаи назариявию методологӣ 

фароҳам меоварад. Дар маҷмуъ, раванди ташаккулѐбии радикализми сиѐсӣ 

дар тули се қарни сипаришуда нишон медиҳад, ки дар навбати аввал ин 

падида дар шакли радикализми чап ва рост зоҳир мешавад. Вобаста ба 

шаклҳои зоҳиршавии ҷараѐнҳои инкилобӣ навъҳои зерини радикализмро 

нишон додан мумкин аст: радикализми демократӣ; радикализми миллӣ ва 

миллӣ-озодихоҳӣ; радикализми иҷтимоӣ; радикализми сотсиалистӣ; 

радикализми зиддисотсиалистӣ; радикализми модернистӣ; радикализми 

халқӣ-сотсиалистӣ; радикализми динӣ. Инчунин аз рӯйи усулҳо ва воситаҳои 

муборизаи сиѐсӣ радикализми реформистӣ ва экстремистиро низ аз ҳам ҷудо 

намудаанд. Таҳқиқи типологияи радикализми сиѐсӣ муайян намуд, ки дар 

минтақаҳои гуногуни олам вобаста аз мавқеи ҷуғрофии давлат, хусусиятҳои 

фарҳангию маънавӣ, вазъи иҷтимоию иқтисодии ҷомеа зуҳуроти радикализм 

низ метавонад шакли худро тағйир диҳад. Дар кишварҳои Осиѐи Марказӣ, 

бахусус дар Ҷумҳурии Тоҷикистон радикализми динӣ-сиѐсӣ дар симои 

ташкилотҳои террористию экстремистӣ зоҳир мегардад ва ба амнияти 

миллии кишварҳои мазкур ба таври воқеӣ таҳдид менамояд. Ҳизбу 

ҳаракатҳои радикалию экстремистие, ки зери шиори дини ислом фаъолият 

менамоянд, барои расидан ба мақсадҳои худ, яъне ба даст овардани ҳокимият 

ва тағйир додани сохти конститутсионии давлат истифодаи ҳама гуна 

зӯровариро раво мебинанд. Ҳамаи кишварҳои Осиѐи Марказӣ, бахусус 

Ҷумҳурии Тоҷикистон чанд маротиба шоҳиди чунин воқеаву ҳодисаҳо 

гардидаанд ва айни замон низ таъсири манфии радикализми диниро эҳсос 

менамоянд.   

БОБИ II. ЗУҲУРИ ҲИЗБУ ҲАРАКАТҲОИ РАДИКАЛӢ ВА ТАЪСИРИ 

ОНҲО БА ҲАЁТИ СИЁСИИ ҶОМЕА 

 

2.1. Радикализм ҳамчун воситаи муборизаи сиѐсӣ 

Бо мақсади муайян намудани нақш ва мавқеи радикализм дар раванди 

баамалоии муборизаҳои сиѐсӣ нишон додани шаклҳои таърихии 

муборизаҳои сиѐсӣ ва дар заминаи онҳо ташаккул ѐфтани радикализми сиѐсӣ 

зарур дониста мешавад. Чи тавре ки дар зербоби 1.1. ишора гардид, 

радикализми сиѐсӣ дар охири асри XVIII дар Англия пайдо шудааст. Аммо 

ин маънои онро надорад, ки дар давраҳои пештараи таърихӣ инсоният бо 

ғояҳо ва тамоюлҳои радикалӣ рӯ ба рӯ нашуда буд. Аз давраҳои қадим, 

аниқтараш баъди пайдоиши сиѐсат ва давлат муборизаҳои сиѐсӣ оғоз 

гардиданд, ки дар ин раванд руҳияи радикалӣ ва усулҳои радикалии 

фаъолияти сиѐсӣ инсониятро доимо ҳамроҳӣ намудаанд. Аммо дар охири 

асри XVIII дар Англия радикализм на танҳо ҳамчун падидаи сиѐсӣ, балки 

ҳамчун падидаи фалсафӣ, адабӣ, динӣ, фарҳангӣ ва маърифатӣ дар қишрҳои 

гуногуни ҷомеа густариш пайдо кард. То ин давраи таърихӣ дар ин кишвар 

тасаввуроти одамон дар бораи ҳокимият, сиѐсат, давлат ва меъѐрҳои адолати 

иҷтимоӣ пурра ташаккул ѐфта буд. Ғояҳои прогрессивии давраи Эҳѐ ба 

тағйирѐбии афкори ҷамъиятӣ таъсири амиқ расониданд. Дар чунин шароит 

ғояҳои секулярӣ (дунявӣ), махсусан ғояи давлати дунявӣ ҳамчун таълимоти 

радикалӣ дар муқобили монархияи теократӣ қарор гирифт. Аммо шакли 

мукаммалтари радикализми сиѐсӣ дар давраи баамалоии инқилоби Фаронса 

ба мушоҳида расид.  

Инқилоби Фаронса диктатураи якобинҳоро ба вуҷуд овард. Дар ин 

давра аллакай хусусиятҳо ва нишонаҳои муҳимтарини радикализми сиѐсӣ 

ташаккул ѐфта буд. Аввал ин, ки ғояҳо ва фаъолиятҳои радикалистон дар 

муқобили ниҳодҳои асосии ҷомеа, ки дар заминаи анъанаҳои пештара 

побарҷо буданд, равона карда шуд. Дуюм, намояндагони ҳаракати радикалӣ 

ҳимояи манфиатҳои мазлумонро ҳадафи асосии худ эълон намуда, амалҳои 

худро бо зарурати ҳимояи қишрҳои заифи ҷомеа ҳақ бароварданӣ шуданд. Аз 

ҷумла, якобинҳо худро «санкюлот» (фар. sans – бе, culotte – шимҳои кӯтоҳ) 

номида, бо камбизоатони шаҳрнишин ҳамтақдир нишон додан мехостанд. 

Сеюм, инқилобгароѐн – равшанфикрони он давра чунин эълон медоштанд, ки 

гӯѐ оммаи мардум мақсад ва вазифаҳои дигаргуниҳои инқилобиро 

мустақилона дарк карда наметавонад, аз ин рӯ, ақаллияти инқилобие, ки 

барои дарки сабабҳои асосии вазъияти ногувори мазлумон қодир аст, бояд 

аксарияти сиѐсии камфаъолро идора намояд. Аз таърих маълум аст, ки 

натиҷаи чунин муборизаҳои сиѐсӣ оқибат ба ташаккулѐбии диктатураи 

якобинҳо оварда расонд, аммо барои мо дар сатҳи муташаккил пайдо шудани 

радикализми сиѐсӣ дар ин давраи таърихӣ хеле ҷолиб аст. 

Дар давраҳои минбаъдаи таърихӣ хусусиятҳои муҳимми радикализми 

сиѐсии фаронсавӣ дар кишварҳои дигар ва аз ҷониби неруҳои сиѐсии гуногун 

истифода шуданд. Хусусияти радикализми инқилоби Фаронса, пеш аз ҳама, 

ба воситаи нишондоди якуми дар боло номбаргардида муайян карда 

мешавад. Дигаргун намудани ниҳодҳои асосии ҷомеа ҳамчун нишонаи 

аввалини радикализми сиѐсӣ дар давраи инқилоби Фаронса возеҳу равшан 

буд. Чи тавре ки маълум аст, инқилоби Фаронса, пеш аз ҳама, ба муқобили 

ашрофзодагон ва руҳониѐн равона шуда буд. Аз ин рӯ, сохтори аристократӣ 

ва теократии ҷомеа объекти асосии радикалистон интихоб гардид. Онҳо 

сохтори идеалии ҷомеаро дар шиори зерин ифода менамуданд: «Озодӣ, 

баробарӣ ва бародарӣ». Дар маҷмуъ, радикализми охири асри XVIII дар 

шакли мукаммали худ дар дохили идеологияи либерализм ташаккул ѐфт. 

Ҳарчанд ғояи «озодӣ» унсури таркибии онро ташкил дода бошад ҳам, ғояҳои 

«бародарӣ» ва «баробарӣ» ба гӯшаи фаромӯшӣ рафтанд. Дар ин давра дар 

муқобили радикализми либералӣ консерватизм ҳамчун ҷараѐни идеявию 

сиѐсӣ ба майдон омад. Бори аввал мафҳуми «консерватизм» аз ҷониби 

мутафаккири асри XIX фаронсавӣ Ф.Шатобриан пешниҳод гардидааст [173]. 

Консерватизм дар оғоз идеологияи феодалии давраи инқилоби Фаронса –

идеологияеро, ки барои ҳифзи арзишҳои феодалӣ ва афзалиятҳои дарборӣ 

кӯшиш менамуд, ифода мекард. 

Ба шикаст рӯ ба рӯ гардидани инқилоби Фаронса маънои шикасти 

ғояҳои радикалиро надошт. Аллакай аз миѐнаҳои асри XIX сар карда, дар 

натиҷаи мустаҳкамшавии пояҳои сармоядорӣ, либерализм ба меъѐрҳои 

асосии сохтори давлатдории аксари кишварҳои аврупоӣ таъсиррасониро 

шуруъ кард. Идеологияе, ки дар давраҳои пештара хусусияти радикалӣ дошт, 

тасаввуроти бунѐдии одамонро дар бораи ниҳодҳои демократӣ ташаккул 

медиҳад ва баъди эътироф гардидану мустаҳкам шудани ниҳодҳои мазкур, аз 

қатори ҳаракатҳои радикалӣ худро берун мекашад.  

Рушди сармоядорӣ, ки ба мустаҳкамшавии мавқеи либералҳо боис 

гардида буд, дар солҳои минбаъда натавонист масъалаҳои мубрами ҳаѐти 

иҷтимоиро ҳал намояд. Дар чунин шароит ба саҳнаи сиѐсии таърих гурӯҳи 

иҷтимоии наве, ки аз сохтори ҷамъиятии мавҷуда азият мекашид, ворид 

гардид. Ноуҳдабароии ғояҳои либералӣ дар самти ҳалли масъалаҳои 

иҷтимоии синфи коргар, боиси аз сари нав дида баромадани мавқеи ногувори 

онҳо шуд. Дар ин давра синфи коргар аллакай озодиҳои шаҳрвандиро соҳиб 

гардида, барои мубориза шароити сиѐсӣ фароҳам омада буд. Ба андешаи 

идеологҳои синфи коргар ҳалли масъалаҳои иҷтимоӣ ба воситаи иқтисодиѐт 

имконпазир мегардад. Дар чунин шароити тезу тунд идеологияи сотсиализм 

ташаккул ѐфт, ки мақсади асосии он аз байн бурдани тарзи истеҳсолоти 

сармоядорӣ интихоб карда шуд. Ҳамин тариқ, хусусияти радикалии 

идеологияи сотсиалистӣ дар талаби тағйир додани сохтори иқтисодии ҷомеа 

зоҳир мегардад.  

Муайян намудани идеологияи сотсиалистӣ ҳамчун ҳаракати 

радикалистии давраи сармоядорӣ ҳеҷ гоҳ маънои онро надорад, ки 

идеологияи либералии пештар хусусияти радикалистидошта акнун хусусияти 

консервативӣ ба худ гирифтааст. Рушди нобаробари иҷтимоию иқтисодӣ дар 

кишварҳои гуногун барои онҳо маънои онро дошт, ки аксари масъалаҳои 

ҳалталаби ҷомеа дар маркази диққати либерализме қарор дорад, ки дар 

марҳилаи аввали пайдоиш аст. Бо назардошти хусусиятҳои бевоситаи 

ташаккулѐбии идеологияи сотсиалистӣ гуфтан мумкин аст, ки радикализм 

ҳамчун нишонаи идеологияи либералӣ ба таркиби сотсиализм мегузарад ва 

хусусияти радикалии либерализм коҳиш меѐбад.  

Ҳаракатҳои сотсиалистӣ дар баробари самтгириҳои худ нисбат ба 

барҳам задани ниҳодҳои сохтори ҷамъиятӣ, нишонаҳои дигари радикализми 

давраҳои пештараи таърихиро дар худ ташаккул медиҳад. Сотсиалистон 

худро ҳимоятгари қишрҳои заиф ва мазлум муаррифӣ намуда, бо ин роҳ дар 

муборизаҳои сиѐсии худ дар муқобили сохтори сармоядорӣ ҷонибдори 

бештар пайдо мекунанд. Аз ҷониби дигар фаъолони ҳаракати сотсиалистӣ 

доимо иброз медоранд, ки оммаи мардум моҳияти аслии назарияи пешрафти 

ҷамъиятиро дуруст сарфаҳм рафта наметавонад, аз ин рӯ, барои ташкил 

намудани ҳаракатҳои инқилобӣ, сарнагун кардани сохтори сармоядорӣ ва 

барои сохтани ҷомеаи нав инқилобгарони касбиро роҳбар таъин менамоянд.  

Ҳаракатҳои радикалие, ки дар ин мубориза ғалаба ба даст меоранд, 

диктатураи пролетариатро ташкил мекунанд. Муборизаи сотсиалистон 

таърихи муборизаи якобинҳои Фаронсаро ба хотир меоварад, ки ҳам аз рӯйи 

нишонаҳои радикалӣ ва ҳам аз рӯйи натиҷаҳои мубориза дар як шакл ба амал 

меоянд. Аз сабаби он ки дар ҳудуди Россияи подшоҳӣ сотсиалистон дар 

муқобили ашрофзодагони консерватор қарор доштанд, ин муборизаро 

либералҳо на танҳо ҷонибдорӣ намуданд, балки дар он иштироки бевосита 

меварзиданд. Инқилоби февралии соли 1917 аз рӯйи мақсад ва мундариҷаи 

худ инқилоби либералӣ ба шумор меравад. Зеро дар он мубориза бо 

ашрофзодагони консерватор ва ба даст овардани озодиҳои иқтисодию 

шаҳрвандии либералӣ масъалаҳои марказӣ ба шумор мерафт. Дар навбати 

худ болшевикон, ҳамчун радикалистони сотсиалистӣ, арзишҳои демократиро 

инкор накарда бошанд ҳам, аз сабаби майл намудани либерализм ба сохтори 

сармоядорӣ онро қабул надоштанд [55, с.28].  Чунин муносибатҳои 

оштинопазир 25 октябри соли 1917 бо ғалаби сотсиалистон анҷом пазируфт.  



73 
 

 
 

Баъд аз ин воқеаи муҳимми таърихӣ муборизаҳои сиѐсӣ хусусиятҳои 

навро соҳиб мешаванд ва дар ин замина шаклҳои зоҳиршавии радикализми 

сиѐсӣ низ ба дигаргуниҳои ҷиддӣ рӯ ба рӯ мегардад. Дар кишварҳои 

аврупоие, ки ниҳодҳои демократию сармоядорӣ мустаҳкам шудаанд, шакли 

зоҳиршавии консерватизм ва радикализм хеле тағйир меѐбад. Баъди ғалабаи 

сотсиалистон дар Инқилоби Октябри соли 1917 идеологияи либералие, ки 

дар давраҳои пештар хусусияти радикалӣ дошт, бештар хусусияти 

консервтивӣ касб менамояд ва барои ҳимояи худ талош мекунад. Дар чунин 

шароит ҳаракати радикалӣ идеологияе фаҳмида мешавад, ки акнун ғояҳои 

либералиро ҳамчун анъанаҳои қаблӣ мешуморад. Чунин вазъият дар асри ХХ 

бо идеологияи сотсиализм ва коммунизм рух медиҳад. Махсусан, дар 

вазъияти ташаккулѐбии ҷаҳони дуқутба идеологияи коммунистӣ зери 

таъсири ғояҳои либералӣ қарор гирифта, стратегияи муҳофизатиро дар худ 

ташаккул медиҳад ва хусусияти консервативӣ мегирад. Дар маҷмуъ, дар 

миѐнаҳои асри ХХ ҳар дуи идеологияҳои номбаргардида худро муҳофизат 

намуда, хусусияти консервативӣ пайдо менамоянд, аммо барои аз байн 

бурдани якдигар хусусияти радикалии хешро нигоҳ медоранд. Зери фишору 

таъқиб қарор додани руҳияи ғарбгароӣ дар Иттиҳоди Шуравӣ ва маккартизм
1
 

дар ИМА, ба таври фаъол ҷустуҷӯ ва дастгирӣ намудани шарикони идеологӣ 

дар лагери сиѐсию идеологии рақиби худ, тавсеаи миқѐси тарғибу ташвиқи 

афзалиятҳои сохтори ҷамъиятии худ ва монанди ин барин равандҳои 

оштинопазир шаҳодат аз он медоданд, ки зуҳуроти консерватизм ва 

радикализм ба муносибатҳои сиѐсии дохилидавлатӣ ва муборизаҳои сиѐсии 

байнидавлатӣ табдил ѐфта буданд. Масъалаи мансубияти идеологии 

радикалистони «ҷаҳони сеюм» дар заминаи қутбҳои ҷаҳонӣ баҳогузорӣ 

мегардад. Онҳо бар ивази садоқати идеологӣ дастгирӣ ва кумакҳои молияву 

иқтисодӣ пайдо менамуданд.  

                                                           
1
 Ҳаракати ҷамъиятии солҳои 1940-1957 дар ИМА, ки онро сенатор Ҷозеф Рэймонд Маккарти 

созмон дода буд.  Ҳаракати мазкур барои тарғибу ташвиқи руҳияи зиддикоммунистӣ ва таъқиб 

намудани ҷонибдорони коммунистон ташкил гардида буд.  

Чи тавре ки маълум аст, дар охири асри ХХ тавозуни қувваҳо вайрон 

гардид ва дар натиҷаи пошхӯрии Иттиҳоди Шуравӣ ҷаҳони дуқутба аз байн 

рафт. Чунин воқеаҳои таърихӣ аз як ҷониб боиси мустаҳкамшавии арзишҳои 

либералӣ ва тавсеаи онҳо дар кишварҳои дигари олам гардида, инъикосгари 

идеалҳои ҷомеаи ғарбӣ дониста мешаванд. Аз ҷониби дигар дар таърихи 

навин масъалаҳои ҳалталабе пайдо мегарданд, ки дар муқобили либерализм 

баромад намуда, сохтори ҷамъиятии мавҷударо зери фишор қарор медиҳанд. 

Дар чунин шароит хусусиятҳои консервативии либерализм бештар гардида, 

стратегияҳои нави муҳофизатӣ ва пешгирикунандаро ба вуҷуд меоваранд. 

Маҳз дар зери таъсири чунин равандҳои оштинопазир дар ибтидои асри XXI 

радикализми исломӣ пайдо мегардад, ки пурра хусусияти сиѐсӣ дорад ва 

айни замон яке аз масъалаҳои мубрами замони муосир ва равандҳои 

оштинопазири сиѐсати ҷаҳониро ташкил медиҳад.  Дар таҳқиқу баррасии 

радикализми сиѐсии замони муосир чунин омилҳо бояд ба инобат гирифта 

шаванд. Зеро ҳамаи нишонаҳои радикализми асрҳои гузашта хоси 

радикализми замони муосир низ мебошанд. Масалан, такя намудан ба 

қишрҳои осебпазир, норозиѐн, бекорон, камбизоатон ва ғ. дар радикализми 

давраҳои қаблӣ низ вуҷуд дошт. Қобили қабул надонистани сохтори сиѐсию 

ҷамъиятии ҷомеа, ки имрӯз дар таълимоти радикалистони исломӣ дида 

мешавад, хоси радикализми асрҳои гузашта мебошад. Ташкил намудани 

гурӯҳҳои эътирозӣ, роҳбарӣ намудани онҳо ва бо ин роҳ дар амал татбиқ 

сохтани мақсадҳои сиѐсӣ низ дар давраҳои дигар хоси радикализм буд ва 

имрӯз ин хусусиятро радикализми муосир дар худ нигоҳ медорад. Дар 

маҷмуъ, гуфтан мумкин аст, ки нишонаҳои радикализми сиѐсӣ дар чанд асри 

охир бетағйир боқӣ мондаанд, аммо бо назардошти рушди ҷамъият дар 

раванди муборизаҳои сиѐсӣ радикалистон дастовардҳои навини илму 

техникаро ба таври васеъ истифода менамоянд. «Махсусан, тавсеаи шабакаи 

интернет, шабакаҳои иҷтимоӣ ва технологияҳои иттилоотию 

коммуникатсионӣ ба радикалистон имкониятҳои навро фароҳам овардаанд. 

Хусусияти дигари радикализми сиѐсии замони муосир дар он ифода меѐбад, 

ки онро абарқудратҳо ҳамчун воситаи амалӣ гардонидани мақсадҳои 

геостратегии худ ва ҳимояи манфиатҳои геосиѐсии худ истифода мебаранд» 

[112]. Масалан, дар ҷаҳони ислом шумораи зиѐди ташкилотҳои террористию 

экстремистие мавҷуданд, ки аксари онҳо аз ҷониби кишварҳои ғайриисломӣ 

ва боқимондаашон аз ҷониби худи кишварҳои исломӣ маблағгузорӣ 

мешаванд. Чунин воқеият барои хадамоти истихборотӣ возеҳу равшан аст.    

Радикализми сиѐсӣ ҳамчун категорияи муҳимми илмҳои сиѐсӣ бо роҳу 

воситаҳои гуногун мавриди таҳқиқ қарор дода мешавад. Махсусан, ҳангоми 

омӯзиши масъалаҳои муборизаи сиѐсӣ ва субъектони муборизаи сиѐсӣ, ки 

ташкилотҳои террористию экстремистӣ низ яке аз субъектҳои он дониста 

мешаванд, истифодаи усулҳои гуногуни таҳқиқот имкон медиҳад, ки моҳият, 

хусусият ва мақсадҳои идеологии онҳо возеҳу равшан гардонида шавад. Дар 

миѐни методҳои гуногуни таҳқиқотӣ таҳлили функсионалӣ дар омӯзиши 

радикализми сиѐсӣ мавқеи намоѐнро ишғол менамояд. Зеро таҳлили 

функсионалӣ имкон медиҳад, ки дар низоми муносибатҳои сиѐсӣ ва дар 

системаи сиѐсӣ омилҳои манфии радикализми сиѐсӣ муайян карда шавад. 

Радикализми сиѐсӣ ҳамчун зуҳуроти иҷтимоию сиѐсӣ дар ҳаѐти сиѐсию 

ҷамъиятии ҳар мамлакат як қатор вазифаҳои мушаххасро иҷро менамояд. Дар 

миѐни онҳо вазифаи сафарбарнамоиро махсус ишора намудан зарур аст. 

Масалан, фаъолони радикализми сиѐсӣ бо истифода аз идеологияи радикалӣ 

ва таҷрибаи пешбурди сиѐсати радикалӣ нафаронеро, ки аз ҳокимият ва 

системаи сиѐсӣ норозиянд, дар атрофи андешаҳои ифротӣ муттаҳид 

менамоянд ва онҳоро дар муқобили ҳукумат равона месозанд. Аммо 

мавҷудияти руҳияи радикалӣ ва фаъолнокии пайравони он ба намояндагони 

ҳокимияти давлатӣ имкон медиҳад, ки дар бораи вазъияти дохилии мамлакат 

хулосабарорӣ намоянд. Зеро он ҳушдоре мебошад, ки дар бораи тезу тунд 

гардидани вазъияти иҷтимоию сиѐсии мамлакат дарак медиҳад ва барои 

бартараф намудани мушкилоти дар ҷомеа ҷойдошта ҳукуматро водор 

менамояд, ки қарорҳои дахлдор қабул намояд [51, с.23].  

Сиѐсатшиноси рус А.Ю. Шутов намунаи таҳлили равандҳои сиѐсиро 

пешниҳод намудааст, ки дар он ба назар гирифтани иттилооти дар ҷомеа 

афзалиятдошта дар мадди аввал гузошта мешавад [44, с.19]. Бо назардошти 

таҳлили пешниҳоднамудаи А.Ю. Шутов нисбат ба радикализми сиѐсӣ чунин 

хулосаронӣ намудан мумкин аст. Радикализми сиѐсӣ ҳам дар шароити 

мавҷуд будани иттилоот ва ҳам дар шароити кам будани он ба амал меояд. 

Яъне, одамон агар дар бораи ҳизбу ҳаракат ва ѐ ташкилотҳои радикалӣ 

маълумоти бештар дошта бошанд хавфи майл намудани онҳо ба ин 

ташкилотҳо имконпазир аст. Зеро иттилооти зиѐд дар бораи ҳизбу 

ҳаракатҳои ифротию тундгаро таваҷҷуҳи одамонро ба худ ҷалб менамояд ва 

махсусан ҷавонон ба онҳо таваҷҷуҳи бештар зоҳир мекунанд. Аммо, агар 

одамон дар бораи ташкилотҳои мазкур маълумоти кофӣ надошта бошанд 

ҳам, хавфи пайравӣ намудан аз андешаҳои онҳо вуҷуд дорад. Зеро маълумоти 

нокифоя ба ҷомеа имкон намедиҳад, ки оқибатҳои хатарноки падидаи 

мазкурро ҳам барои ҳаѐти сиѐсӣ ва ҳам барои ҳаѐти ҷамъиятии мамлакат ба 

таври дуруст дарк намоянд. 

Ба андешаи мо, дар чунин шароит бо мақсади пешгирӣ намудани 

гаравидани ҷавонон ва дигар қишрҳои ҷомеа ба ҳизбу ҳаракатҳои тундгаро 

фаъолияти мақомоти ҳокимияти давлатӣ дар самти амалӣ намудани корҳои 

таблиғотию тарғиботӣ дар байни аҳолӣ нақши муассир мебозад. Инчунин, 

зиѐиѐн ва омӯзгорони мактабҳои олӣ, олимону муҳаққиқон ва 

рӯзноманигорони ватанӣ низ метавонанд дар ин самт корҳои хеле назаррасро 

анҷом диҳанд. Фақат бояд ба назар гирифт, ки мазмун ва мундариҷаи 

таблиғот ва ташвиқот бояд чи гуна бошад. Ҳамаи он нафароне, ки дар бораи 

фаъолияти ҳизбу ҳаракатҳои тундгаро суҳбат менамоянд, бояд бо ҳар роҳу 

восита ва бо истифодаи факту далелҳои мавҷуда ин гуна рафторро манфӣ 

муаррифӣ намуда, маҳкум намоянд. Инчунин, ҳангоми баррасии 

радикализми сиѐсӣ бояд ҳимояи манфиатҳои миллӣ дар мадди аввал гузошта 

шавад. Он нафароне, ки дар бораи оқибатҳои тундгароӣ ва ифротгароӣ 

суҳбат менамоянд, бояд бо назардошти манфиатҳои миллӣ онро маҳкум 

намоянд. Зеро, воқеан ҳам тундгароӣ ва ифротгароӣ ба манфиатҳои миллии 

мамлакат таҳдиди ҷиддӣ маҳсуб меѐбад. 

Махсус бояд таъкид намуд, ки ба раванди пайдоиш ва ташаккулѐбии 

радикализми сиѐсӣ омилҳои берунӣ таъсири амиқ мерасонанд. Чи тавре ки 

таҷрибаи сиѐсӣ нишон медиҳад, ташкилотҳои радикалӣ ва сарварону 

фаъолони онҳо маҳз бо дастгирии сохторҳои берунӣ ва махсусан бо 

дастгирии молиявии онҳо фаъолияти радикалии худро пурзӯр мегардонанд. 

Масалан, воқеаҳои сиѐсие, ки дар ибтидои асри XXI дар Украина, Гурҷистон, 

Қирғизистон, Миср, Лубнон, Ироқ, Сурия, Афғонистон, Ҷумҳурии Белорус, 

Ҷумҳурии Қазоқистон ва дигар ҷойҳо сар задаанд, намунаи равшани таъсири 

омилҳои беруна мебошанд. Зеро муаллифони ҳодисаҳои мазкур субъектҳои 

хориҷӣ ба шумор рафта, вазъияти дохилии мамлакатҳои мазкур маҳз дар зери 

таъсири омилҳои беруна муташанниҷ гардонида шуд. Мувофиқи баъзе 

сарчашмаҳои иттилоотӣ, ИМА барои баргузор намудани ду инқилоби ранга 

дар Украина ва Қирғизистон зиѐда аз 110 млн. доллар сарф намудааст. Чунин 

рақамҳо ҳангоми ба намоиш гузоштани филми мустанади фаронсавӣ зери 

унвони «Инқилоб. ИМА. Истилои Шарқ», ки пешкаши тамошобинон гардида 

буд, садо медиҳад. Муаллифони ин филм ба хулосае меоянд, ки инқилоби 

махмалин дар Сербия, инқилоби сурх дар Гурҷистон, инқилоби норинҷӣ дар 

Украина ва инқилоби лолагун дар Қирғизистон (инқилобҳои ранга) маҳз бо 

ташаббуси ИМА ба вуқуъ пайвастаанд [176].  

Чи тавре ки маълум аст, радикалистон ҳама вақт андешаҳои 

оштинопазир ва дар аксари мавридҳо андешаҳои ифротию тундгароро 

пайгирӣ менамоянд. Аммо пайгирии андешаҳои онҳо то андозае аз вазъияти 

иҷтимоии ҷомеа ва маданияти сиѐсии мардум вобаста мебошад. Ба назар 

гирифтани чунин ҳолат имкон медиҳад, ки бо назардошти хусусиятҳои 

миллии ҷомеаҳои муосир таҳлили муқоисавӣ анҷом дода шавад. Масалан, 

яке аз ҳомиѐни ҳуқуқи Ҷумҳурии Халқии Чин ва ҳамзамон дорандаи ҷоизаи 

Нобел (дар соли 2010) Л.Сябо дар мамлакати худ «барои бо мақсади вайрон 

намудани сохтори конститутсионии давлат фитнаангезӣ намудан» дар 

мамлакати худ маҳкум гардид. Дар Чин ин одамро радикал меноманд, ҳол он 

ки дар ҷаҳони Ғарб ӯро барои ҳимояи яке аз арзишҳои Аврупоӣ – яъне 

ҳуқуқи инсон таърифу тавсиф мекунанд. Ба ҳамин монанд, дар Ҷумҳурии 

Тоҷикистон раиси ҳизби мамнуи наҳзати исломии Тоҷикистон Муҳиддин 

Кабирӣ барои ташкил намудани табаддулоти давлатӣ ва кушиши ғасби 

ҳокимияти конститутсионӣ гунаҳкор дониста шуда, роҳбари ташкилоти 

террористию экстремистӣ эълон гардид. Аммо як қатор давлатҳо ин қарори 

мақомоти марбутаи Ҷумҳурии Тоҷикистонро эътироф накарда, бо ӯ 

ҳамкории худро идома медиҳанд. Баъди воқеаи моҳи сентябри соли 2015, ки 

ташкилоти террористию экстремистии «Ҳизби наҳзати исломӣ» аз ҷониби 

Суди Олии мамлакат созмони террористию экстремистӣ эълон гардид, 

Муҳиддин Кабирӣ, ки он замон дар Аврупо қарор дошт, расман ба ҳамоиши 

«Ваҳдати исломӣ» ба шаҳри Теҳрон даъват гардид [156]. Инчунин чанд соли 

охир фаъолон ва пайравони ташкилотҳои террористию экстремистии «Ҳизби 

наҳзати исломӣ», «Паймони миллии Тоҷикистон» ва «Гурӯҳи 24» дар 

кишварҳои аврупоӣ паноҳандагӣ дарѐфт намуда, дар шабакаи интернет 

озодона дар муқобили суботи сиѐсӣ, якпорчагии марзу бум, сохтори 

конститутсионии давлат ва истиқлолияти давлатии Ҷумҳурии Тоҷикистон 

ғояҳои радикалию экстремистӣ паҳн намуда истодаанд. Бинобар ин, гуфтан 

мумкин аст, ки радикализми сиѐсӣ ба монанди терроризм ва экстремизм айни 

замон метавонад ҳамчун силоҳи геосиѐсӣ ва воситаи амалӣ намудани 

мақсадҳои геостратегии субъектҳои сиѐсати ҷаҳонӣ амал намояд. Дар чунин 

шароит радикализми сиѐсиро аз мавқеи манфиатҳои миллӣ ва истиқлолияти 

давлатии кишвар бояд баҳогузорӣ намуд. Дар маҷмуъ, радикализм мавқеи 

сиѐсие мебошад, ки ҳеҷ гуна созишро қабул надорад ва доимо андешаҳои 

оштинопазирро пайгирӣ менамояд. Ҳангоми баррасии паҳлуҳои гуногуни ин 

падида бояд чунин хусусияти радикализм ҳатман ба инобат гирифта шавад. 

Аммо бояд дар назар дошт, ки оштинопазирии радикализм то андозае аз 

идеологияи мавҷуда ва системаи арзишҳои сиѐсию иҷтимоии мамлакат 

вобаста мебошад. Зеро рафторе, ки дар як мамлакат ҳамчуни радикализм 



79 
 

 
 

дониста мешавад, дар як қатор мамлакатҳои дигар метавонад ҳамчун 

консерватизм ва ѐ оппозитсияи муътадил арзѐбӣ гардад. 

Воқеияти замони муосир моро бори дигар ба он водор менамояд, ки 

нисбат ба радикализм ва хусусиятҳои манфии он андешаронӣ намуда, 

оқибатҳои онро пешгирӣ намоем. Бо ин мақсад зарур дониста мешавад, ки 

мафҳумҳои «радикализм» ва «экстремизм» дар якҷоягӣ мавриди таҳлил 

қарор дода шуда, монандӣ ва нишонаҳои фарқкунандаи онҳо муайян карда 

шавад. Агар дар навбати аввал барои тавзеҳи мафҳумҳои мазкур таърифҳои 

илмӣ ба вуҷуд оварда нашавад ва муносибатҳои махсуси илмӣ истифода 

нагардад, шарҳи назариявии падидаҳои радикализми сиѐсӣ ва экстремизми 

сиѐсӣ ғайриимкон мегардад. Дар баъзе мавридҳо падидаҳои мазкурро 

муродифи якдигар шуморидан мумкин аст. Аммо шарҳи назариявии онҳо 

имкон медиҳад, ки нишонаҳои фарқкунандаи онҳо муайян карда шавад. 

Масъалаи мазкур қисман дар асарҳои Г.И. Автсинова ҳаллу фасл гардидааст 

[64; 65].  

Барои муайян намудани алоқамандии байниҳамдигарии радикализм ва 

экстремизм дар навбати аввал нишонаҳои умумии ин падидаҳо, ки ифодагари 

хусусиятҳои онҳо мебошад, бояд муайян карда шавад. Аз ин мавқеъ гуфтан 

мумкин аст, ки нисбат ба таҷрибаи басозишоӣ, гузаштнамоӣ, қабули қарор бо 

назардошти манфиатҳои тарафайн ва бо назардошти пешниҳодҳои 

иштирокдорони муносибатҳои сиѐсӣ ҳам радикализм ва ҳам экстремизм 

муносибати оштинопазир доранд. Ҳам радикалистон ва ҳам экстремистон 

идеологияи худро дар ҳар шакле, ки бошад, нисбат ба тартиботи ояндаи 

ҷомеа ва давлат, нисбат ба дурнамои рушди он афзалиятнок мешуморанд. 

Радикалистон ва экстремистон меъѐрҳои рафтори оштинопазирро тақозо 

менамоянд, зеро ба андешаи онҳо танҳо меъѐрҳои мазкур ба натиҷаҳои 

дилхоҳ ва ба амалишавии нақшаҳои онҳо оварда мерасонад. Бо вуҷуди ин, 

тафовут миѐни падидаҳои мазкур нисбӣ ва шартӣ мебошад. Зеро радикализм 

ҳамчун падидаи иҷтимоию сиѐсӣ яке аз шаклҳои идеологияи сиѐсӣ ба шумор 

рафта, амалҳои қатъиро асоснок менамояд. Экстремизм бошад мафҳуме 

мебошад, ки ба воситаи он одатан амалияи сиѐсӣ асоснок карда мешавад. 

Ҳамин тариқ, гуфтан мумкин аст, ки радикализм мақсадҳои оштинопазир ва 

экстремизм воситаҳои оштинопазирро дар худ нигоҳ медоранд. Хулоса, 

радикализм ҷанбаи идеологии экстремизм мебошад. Ғайр аз ин, муҳаққиқи 

дигари ин масъала В.Н. Пластун қайд менамояд, ки: «дар ҳаѐти сиѐсии воқеӣ 

радикализм вобаста ба роҳу усулҳои ибрози андеша бо экстремизм хеле 

шабоҳат дорад. Аммо танҳо дар ибрози андеша, на дар амалигардонии онҳо» 

[34, с.47].    

Аммо бо вуҷуди нишонаҳои фарқкунандаи онҳо дар амалияи ҷамъиятӣ 

дидан мумкин аст, ки дар аксар маврид онҳо бо ҳамдигар алоқамандии зич 

доранд. Масалан, вақте ки «адабиѐти экстремистӣ» мегуянд, инчунин 

адабиѐти радикалӣ низ дар назар дошта мешавад ва ѐ баръакс, 

бетартибиҳоеро, ки радикалистони сиѐсӣ ташкил намудаанд, фаъолияти 

экстремистӣ гуфтан мумкин аст.  

Дар таърихи сиѐсии ҳар як мамлакат таҷрибаи гузаронидани ислоҳоти 

ҷиддӣ ба мушоҳида мерасад. Ислоҳоти анҷомшуда бо мақсади таъмин 

намудани устувории ҷомеа ва рушду инкишофи мамлакат амалӣ гардонида 

мешаванд, ки онҳо то андозае ба амал омадани шиддати иҷтимоӣ ва сар 

задани инқилобҳои иҷтимоию сиѐсиро пешгирӣ менамоянд. Дар алоқамандӣ 

бо ин масъала бояд гуфт, ки радикалистон зарурати ба таври ҷиддӣ тағйир 

додани муносибатҳои ҷамъиятиро дар байни мардум ба таври фаъол тарғибу 

ташвиқ менамоянд, аммо экстремистон бошанд, барои тағйир додани 

сохтори ҷамъиятӣ амалҳои мушаххасро анҷом медиҳанд. Радикалист ҳар 

қадар, ки зарур бошад, ҳамон қадар тоқат намуда, дар бораи зарурати 

гузаронидани тағйирот ҳам аз минбари парлумон, ҳам аз минбари матбуот, 

ҳам тариқи интернет ва дигар воситаҳои ахбори омма ибрози андеша 

менамояд. Аммо экстремистон баромадҳои оммавӣ анҷом дода, ба 

иғвоангезию шӯрандозӣ машғул гардида, дар ниҳояти кор ѐ даст ба 

табаддулоти давлатӣ мезананд ва ѐ амалҳои террористӣ анҷом медиҳанд. 

Шакли ифротии экстремизм ва дараҷаи ниҳоии онро, ки зӯровариро дар 

муносибат бо аҳолии осоишта раво мебинад ва ҳадафмандона гурӯҳи 

одамонро ҳадафи худ қарор медиҳад, терроризм номидан мумкин аст.  

Ғайр аз экстремизм, инчунин алоқамандии радикализм бо терроризм 

низ дида мешавад. Чи тавре ки дар боло қайд гардид, терроризм дараҷаи 

ниҳоӣ ва шакли ифротии экстремизм мебошад. Дар шароите, ки радикализм 

бо экстремизм алоқаманд аст, алоқамандии радикализм бо терроризм, ки яке 

аз шаклҳои зоҳиршавии экстремизм мебошад, ногузир аст. Аз ин рӯ, ин 

алоқамандиро зарур донистем, нишон диҳем.  

Департаменти давлатии ИМА дар зери мафҳуми терроризм «зӯроварии 

ба таври пешакӣ тарҳрезишуда ва хусусияти сиѐсидоштаеро мефаҳмад, ки он 

бо мақсади таъсиррасонӣ ба афкори ҷамъиятӣ, гурӯҳҳои мухталифи одамон 

ва ѐ шахсони алоҳида равона гардидааст» [187, с.6]. Ҳукумати Британияи 

Кабир зуҳуроти терроризмро каме ба таври дигар шарҳ медиҳад: «Терроризм 

– амалӣ намудан ва ѐ таҳдиди анҷом додани амале мебошад, ки барои 

расидан ба мақсадҳои сиѐсӣ, динӣ ва ѐ идеологӣ зӯроварии ғайриқонуниро 

бар зидди шахс ва ѐ моликияти ӯ раво мебинад» [187, с.6].  Ба андешаи 

сиѐсатшиноси амрикоӣ Б.Ҳоффман, терроризм – ҳадафмандона ташкил 

намудани фазои тарсу ҳарос ва ѐ истифода бурдани ин фазо барои амалӣ 

намудани мақсади худ мебошад. Террористон доимо бо истифодаи зуроварӣ 

ва ѐ таҳдиди истифодаи он кӯшиш менамоянд, ки тағйироти сиѐсӣ анҷом 

диҳанд» [181, с.43]. Ба андешаи олими рус О.А. Белков, «терроризм ҳамчун 

зуҳуроти иҷтимоӣ дарбаргирандаи идеология, сиѐсат ва таҷрибаи иҷтимоии 

неруҳои ҷамъиятӣ мебошад, ки доимо ба шаклҳои зӯроварона ва 

ғайриқонунии муборизаи сиѐсӣ рӯ оварда, барои тағйир додани сохтори 

давлатию ҷамъиятӣ кӯшиш менамоянд» [71, с.229]. Дар таърифҳои 

овардашуда моҳияти зуҳуроти терроризм ошкор гардида, нишонаҳо ва 

хусусиятҳои зоҳиршавии он дар ҳаѐти сиѐсию иҷтимоии ҷомеа муайян карда 

шудааст. Аммо мушоҳида кардан душвор нест, ки ҳар як муҳаққиқ дар 

таърифи пешниҳоднамудаи хеш моҳияти терроризмро аз дидгоҳи худ 

баррасӣ намуда, кӯшиш менамояд, ки саҳми худро дар омӯзиши ин масъала 



82 
 

 
 

гузорад. Гузашта аз ин, фаромӯш набояд кард, ки дар шароити муосир 

зуҳуроти терроризм яке аз масъалаҳое мебошад, ки шумораи хеле зиѐди 

олимону муҳаққиқон ба он таваҷҷуҳ зоҳир менамоянд ва нисбат ба ин 

падидаи номатлуби асри XXI аксари онҳо таърифҳои худро пешниҳод 

месозанд.   

Дар маҷмуъ, таҳлили адабиѐти илмӣ ва таҷрибаи сиѐсӣ нишон медиҳад, 

ки зуҳуроти терроризм ба монанди радикализм ва экстремизм таърифи ягона 

надорад. Дар ин маврид Президенти Ҷумҳурии Тоҷикистон, муҳтарам 

Эмомалӣ Раҳмон дар Паѐми навбатии солонаи худ ба Маҷлиси Олии 

Ҷумҳурии Тоҷикистон 22 декабри соли 2017 хеле бамаврид қайд менамоянд, 

ки «бо вуҷуди чунин вазъ, дар арсаи байналмилалӣ то ҳол таърифи ягонаи 

мафҳумҳои «терроризм» ва «террорист» вуҷуд надорад, ки ин ҳолат ба 

истифодаи меъѐрҳои дугона ва духӯрагиву гуногунфаҳмиҳо мусоидат карда 

истодааст. Мо бояд ҳамеша дар назар дошта бошем, ки терроризм ва 

террористро ба худӣ ва бегона, ашаддӣ ва ислоҳгаро ѐ хубу бад ҷудо кардан 

мумкин нест. Баръакс, тавре ки ман борҳо таъкид намуда будам, террорист 

ватан, дин, мазҳаб ва миллат надорад. Зуҳуроти терроризм ба суботу амнияти 

кураи Замин хавфу хатари бениҳоят зиѐд дорад» [166]. 

Бояд гуфт, ки радикализм заминаи идеологии терроризм мебошад. Зеро 

террористон маҳз дар зери таъсири идеологияи радикалӣ амалҳои зӯроварона 

ва ғайриқонунию зиддиинсонӣ анҷом медиҳанд. Таҷрибаи террористӣ ҳама 

вақт ва дар ҳама давру замон характери манфӣ, радикалӣ ва ғайриқонунӣ 

дорад.  

Чун анъана, давлат ва системаи сиѐсӣ объекти асосии радикалистон 

мебошанд. Аммо терроризм ба ҷомеа ва ѐ ба ягон соҳаи мушаххаси ҷомеа 

нигаронида шудааст.  Барои мисол якчанд ҳодисаҳои  таърихиро ба сифати 

амалишавии радикализм муаррифӣ намудан мумкин аст. Чунончи, ғасби 

ҳокимият ба воситаи муборизаҳои мусаллаҳона дар Англия (асри XVIII), дар 

Фаронса (асри XVIII), дар Олмон (асри ХХ), манъ намудани фаъолияти 

Шурои Олии ИҶСШ аз ҷониби Б.Елтсин ва монанди инҳо. Инчунин соли 

2015 кӯшиши амалӣ намудани табаддулоти давлатӣ ва ғасби ҳокимияти 

конститутсионӣ дар Ҷумҳурии Тоҷикистон ва ѐ соли 2016 кӯшиши амалӣ 

намудани табаддулоти ҳарбӣ дар Туркияро зуҳуроти радикализми сиѐсӣ 

номидан мумкин аст.  Аммо терроризм бошад дар шакли тарконидани 

биноҳои серодам, асир гирифтани одамон, бо нияти зараррасонӣ дуздидану 

тарконидани воситаҳои нақлиѐт ва монанди инҳо зоҳир мегардад. 

Ба андешаи мо, терроризм – нияти қатъии расонидани зарар, 

тарсонидани одамон ва ѐ таҳдиди амалӣ намудани амали номатлуб мебошад, 

ки бо мақсади тағйир додани тартиботи ҷамъиятии мавҷуда амалӣ карда 

мешавад. Терроризм ҳамчун амали номатлуб ва барои ҷомеа хатарнок яке аз 

катогорияҳои илмҳои сиѐсӣ боқӣ мемонад ва он доимо ба омӯзиш ва таҳқиқи 

ҷиддӣ ниѐз дорад. «Рушди бемайлони технологияҳои иттилоотию 

коммуникатсионӣ, паҳн шудан ва дастраси омма гардидани технологияҳои 

компютерӣ ва дигар воситаҳои иртиботи рақамӣ дар ибтидои асри XXI 

шакли дигари терроризм – кибертерроризм ва терроризми иттилоотиро ба 

вуҷуд овардааст» [106, с.82]. Кибертерроризм шакли махсуси терроризм ва 

радикализм мебошад, ки аз ҷониби як қатор субъектҳои сиѐсат барои анҷом 

додани фаъолияти террористӣ бо истифода аз технологияҳои иттилоотию 

компютерӣ мавриди амал қарор дода мешавад.  

«Кибертерроризм ҳуҷуми ҳадафноке мебошад, ки он сирф характери 

сиѐсию идеологӣ дорад. Чунин ҳуҷум бештар ба фазои иттилоотии мамлакат, 

системаҳои иттилоотии соҳаҳои гуногуни ҳаѐти ҷамъиятӣ, шабакаҳои 

иттилоотию компютерӣ, инфрасохтори иттилоотии мамлакат нигаронида 

мешавад. Вайрон намудани фаъолияти муназзами объектҳои дорои 

аҳаммияти стратегӣ, ба вуҷуд овардани хатар барои одамони касбу кори 

гуногун, расонидани зарари моддию маънавӣ ба аҳолии мамлакат ва ба 

шуури ҷамъиятӣ, ба вуҷуд овардани оқибатҳои нохуби ҷамъиятӣ, мақсади 

асосии ҳуҷумҳои кибернетикиро ташкил медиҳанд» [106, с.81]. Ба ақидаи 

баъзе олимони соҳаи кибернетика, барои созмонҳои террористӣ шабакаи 

интернет майдони муборизаҳои сиѐсӣ мебошад. Бинобар ин, барои ин гуна 

ташкилотҳои тахрибкор кибертерроризм силоҳе мебошад, ки бо истифода аз 

системаҳои компютерӣ, барномаҳои компютерӣ ва технологияҳои иттилоотӣ 

барои ноустувор гардонидани фаъолияти муназзами соҳаҳои гуногун ва 

анҷом додани амалҳои террористӣ ба кор бурда мешавад [116, с.94]. 

Кибертерроризм шакли махсуси терроризм буда, бо роҳи зӯроварӣ ва 

таъсиррасонии иттилоотӣ зоҳир мегардад. Кибертерроризм амалҳои 

ҳадафмандона ва бошууронаи гурӯҳҳои ифротие мебошад, ки таъсиррасонии 

иттилоотӣ ва ѐ таҳдиди чунин таъсиррасонӣ асоси онро ташкил медиҳад. 

«Гурӯҳҳои террористӣ барои амалӣ намудани мақсадҳои сиѐсӣ, иқтисодӣ ва ѐ 

динии худ кӯшиш менамоянд, ки бо роҳу воситаҳои мухталиф ҳукуматҳо ва ѐ 

созмонҳои байналмилалиро зери фишор қарор диҳанд ва рафтори онҳоро 

дигар намоянд. Бо ин мақсад онҳо бо истифода аз технологияҳои иттилоотию 

коммуникатсионии замони муосир ба шуур ва тафаккури оммаи мардум 

таъсир расонида, дар ҷомеа фазои носолимро эҷод менамоянд. Дар натиҷаи 

чунин таъсиррасонии иттилоотӣ афкори ҷамъиятӣ дар зери таъсири идеяҳои 

ифротӣ қарор гирифта, метавонад боварии мардум ба ҳокимияти давлатӣ 

коста гардонад ва дар ниҳояти кор оромии ҷомеаро халалдор созад» [47, 

с.120-121]. Бинобар ин, кибертерроризм ҳамчун шакли махсуси терроризм, 

пеш аз ҳама, ба сохтори конститутсионии давлат, оромии ҷомеа ва ваҳдати 

миллии мардуми мамлакат таҳдиди хеле қавӣ ба шумор меравад.  

Мамлакатҳое, ки марҳилаҳои мухталифи рушду инкишофро аз сар 

гузаронидаанд ва имрӯз дараҷаи муайяни тараққиѐтро соҳибанд, аз ҳама 

бештар зери таъсири кибертерроризм қарор мегиранд. Зеро, барои таъмини 

рушду инкишофи соҳаҳои мухталиф ба вуҷуд овардани инфрасохтори 

иттилоотии мукаммал ва мураккаб хеле зарур мебошад. Аммо инфрасохтори 

иттилоотии ташаккулѐфта, дар баробари он, ки кафили рушду инкишоф 

мебошад, ҳамзамон марҳила ба марҳила дар пайи рушди технологияҳои 

иттилоотию коммуникатсионӣ ба ҳимоя ниѐзи бештар пайдо менамояд. Дар 

зери таъсири рушди инфрасохтори иттилоотӣ вобастагии мамлакат аз 

фаъолияти муназзами технологияҳои иттилоотӣ бештар мегардад. Зеро, дар 

заминаи технологияҳои иттилоотию коммуникатсионии навин рушди 

иқтисодии мамлакат таъмин гардида, компютеркунонии соҳаҳои гуногун ба 

амал бароварда мешавад. Масалан, соҳаҳои алоқа, энергетика, нақлиѐт, 

системаҳои молиявию бонкдорӣ, соҳаи мудофиа ва амнияти миллӣ, 

фаъолияти муназзами мақомоти давлатӣ аз технологияҳои пешрафтаи замони 

муосир ба таври васеъ истифода менамоянд, ки дар оянда низ чунин 

тамоюлот суръати тоза пайдо мекунад. Аз ин рӯ, кибертерроризм аз ҳама 

бештар ба он мамлакатҳое таҳдид менамояд, ки онҳо системаҳои бонкӣ, 

энергетикӣ ва нақлиѐтӣ доранд ва махсусан давлатҳое, ки барои рушди 

соҳаҳои мазкур аз технологияҳои иттилоотию коммуникатсионӣ истифода 

менамоянд [99, с.43]. Дар чунин шароит давлатҳоро зарур аст, ки барои 

таъмини фаъолияти муназзами онҳо чораҷӯйӣ намуда, роҳу воситаҳои 

самараноки таъмини амнияти онҳоро пайдо созанд.  

Кибертерроризм дар муқоиса бо ҷангҳои иттилоотӣ ва ҷиноятҳои 

иттилоотӣ аз рӯйи як қатор хусусиятҳои худ фарқ менамояд. Пеш аз ҳама, 

кибертерроризм аз рӯйи методи фаъолият, шакли зоҳиршавӣ ва тактикаи 

амалӣ намудани мақсадҳои худ аз падидаҳои мазкур фарқ менамояд. Барои 

кибертеррористон худи амали террористӣ дар мадди аввал қарор надорад, 

баръакс, онҳо мехоҳанд, ки натиҷаи амали онҳо дар ҷомеаи мушаххас ва дар 

ҷомеаи ҷаҳонӣ овоза гардад. Чунин тактика ба он хотир мебошад, ки 

террористон ба воситаи технологияҳои иттилоотӣ, махсусан, шабакаи 

интернет, такроран ба амал омадани амалҳои террористиро бе нишон додани 

макони он овоза менамоянд ва дар миѐни одамон тарсу ҳарос ба вуҷуд 

меоваранд. Гузашта аз ин, кибертерроризмро амали ҷиноятӣ муаррифӣ 

намуда, қайд менамоянд, ки: «ташкилотҳои террористӣ барои амалӣ 

намудани ҳадафҳои худ аз воситаҳои техникие истифода менамоянд, ки 

фурӯши озод доранд ва ҳамчун объекти инфраструктураи иттилооти давлатӣ 

мавриди истифода қарор гирифтаанд. Бо истифода аз ин дастрасӣ 

ташкилотҳои экстремистию террористӣ тавассути технологияҳои иттилоотӣ 

идеяҳои ғаразноки хешро паҳн менамоянд. Бештар воситаҳои мазкурро 

ташкилоти динӣ-экстремистии «Ҳизб-ут-таҳрир» ба таври хеле фаъол 

истифода мебарад. Махсусан, ин гуна мавод дар сомонаҳои ғайрирасмии 

онҳо ба таври ошкоро интишор шудаанд. Айни замон на танҳо «Ҳизб-ут-

таҳрир», «Ҷамоати ансоруллоҳ» ва «Ҳаракати исломии Ӯзбекистон», балки 

дигар гурӯҳҳои муташаккили ҷиноӣ ва ташкилотҳои экстремистии дар 

минтақаи Осиѐи Марказӣ фаъолияткунанда воситаҳои иттилоотию 

коммуникатсиониро ба таври васеъ истифода мебаранд» [108, с.58]. 

Ҳамин тариқ, радикализми сиѐсӣ вобаста ба шароити иҷтимоию сиѐсии 

мамлакат дар шаклҳои гуногун, аз қабили терроризм ва экстремизм зоҳир 

гардида, яке аз воситаҳои муборизаи сиѐсӣ дониста мешавад. Таҷрибаи 

сиѐсии ҷомеаи демократӣ ва меъѐрҳои демократӣ шаҳодат аз он медиҳанд, ки 

муборизаи сиѐсӣ дар шароити мавҷудияти гуногунандешӣ дар миѐни ҳизбҳои 

сиѐсӣ ва дар доираи қонун амалӣ мегардад ва ғолибият насиби он ҳизбе 

мегардад, ки барои мардум барномаҳои сиѐсии мукаммал пешниҳод 

намудаву дар самти беҳтар намудани сатҳу сифати зиндагии мардум 

дурнамои рушди устуворро пешниҳод намудааст ва бо ин роҳ боварии 

мардумро ба даст оварда, дар интихобот овозҳои онҳоро соҳиб гардидааст. 

Аммо радикализм чунин муносибати сиѐсӣ ва рафтори сиѐсиро сарфи назар 

намуда, берун аз доираи қонунҳои амалкунанда барои тағйир додани сохтори 

конститутсионии давлат ва ғасби ҳокимияти конститутсионӣ кӯшиш ба харҷ 

медиҳад, ки чунин амал ҳам дар адабиѐти илмӣ ва ҳам дар таҷрибаи ҷомеаи 

демократӣ фаъолияти тундгароӣ ва ифротгароӣ муаррифӣ мегардад. Бо 

назардошти чунин вазъият гуфтан мумкин аст, ки радикализм ва шаклҳои 

ифротии он – экстремизм ва терроризм ба манфиатҳои ҳаѐтан муҳимми 

мамлакат таҳдиди хеле ҷиддӣ мебошанд. 

Ба андешаи олимони Ғарб, дар тули таърих радикализм ҳамчун 

падидаи ҳаѐти сиѐсию ҷамъиятӣ мазмуну мундариҷаи худро куллан тағйир 

медиҳад. «Дар асри XIX аксари ҳизбу ҳаракатҳое, ки худро радикалист 

меномиданд, ҷонибдори рушди ниҳодҳои демократӣ, аз ҷумла ҳуқуқи 

интихоботӣ, баробарҳуқуқӣ буданд. Аксари онҳо хусусияти реформистӣ ва 

прогрессивӣ доштанд ва инқилобро ҳамчун усули мубориза қабул 

намекарданд» [184]. Аз ин рӯ, дар ин давра фаъолони ҷомеаи шаҳрвандиро 

радикалист номидан мумкин буд. Агар дар асри XIX радикализм хусусияти 

либералӣ, зиддимонархистию зиддитеократӣ, демократию прогрессивӣ 

дошта бошад, дар замони муосир он хусусияти зиддилибералӣ, бунѐдгароӣ, 

зиддидемократӣ ва регрессивӣ пайдо намудааст [184]. Бояд гуфт, ки 

андешаҳои мазкур ҳарчанд таҳаввули радикализмро инъикос намояд ҳам, 

онҳо хусусияти пурраи ин падидаро фаро гирифта наметавонанд. Махсусан, 

дар таҳқиқоти олимони Ғарб масъалаи радикализм аз нуқтаи назари амнияти 

миллии кишварҳои ғарбӣ таҳлилу баррасӣ шуда, ҳамчун таҳдид ба арзишҳои 

Ғарб муаррифӣ мешавад. Бинобар ин, дар шароити муосир на танҳо падидаи 

радикализми сиѐсӣ бояд бо назардошти манфиатҳои миллии кишвари худ, 

балки дар алоқамандӣ бо воқеиятҳои геосиѐсии имрӯза низ таҳлилу баррасӣ 

шавад.    

Радикализмро ҳамчун воситаи муборизаҳои сиѐсӣ таҳлилу баррасӣ 

намуда, ба масъалаи радикализатсияи қишрҳои гуногуни ҷомеа низ диққати 

махсус зоҳир намудан даркор аст. «Зеро, радикализми сиѐсӣ, пеш аз ҳама, 

агар ҳамчун падидаи иҷтимоию сиѐсӣ дониста шавад, радикализатсия ҳамчун 

раванди паҳн намудани ғояҳои ифротию иртиҷоӣ, ба воситаи ғояҳои мазкур 

ба афкори ҷамъиятӣ таъсир расонидан ва бештар намудани пайравону 

ҷонибдорони худ мебошад, ки маҳз дар чунин шароит радикализм аз як 

марҳила ба марҳилаи навбатӣ баромада, тавсеа меѐбад» [153]. Махсусан, 

барои дарѐфти роҳу усулҳои пешгирии радикализм ва муборизаи муваффақ 

зидди он ба назар гирифтани раванди радикализатсия, роҳу усулҳо ва 

шаклҳои амалишавии он хеле зарур аст. Дар шароити рушди босуръати 

технологияҳои иттилоотию коммуникатсионӣ раванди радикализатсия дар 

самтҳо ва шаклҳои нав амалӣ гардида, ифротишавии ҷавононро метезонад. 

Зеро тибқи маълумоти оморӣ аксари истифодабарандагони шабакаи 

интернетро айни замон ҷавонон ташкил медиҳанд [153]. Олими амрикоӣ 

Р.Борум қайд менамояд, ки ИМА ва шарикони стратегии вай дар тули 

даҳсолаи аввали асри XXI (аз соли 2001 сар карда инҷониб дар муқобили 

ташкилоти террористии «Ал-Қоида», бар зидди терроризми байналмилалӣ, 

экстремизми хушунатомез ва ғояҳои тундгароию ифротгароӣ ҷангиданд. Дар 

натиҷаи анҷом додани чунин амалҳо онҳо ба хулосае омаданд, ки неруҳои 

душман бо вуҷуди зарару зиѐни ба онҳо расонидашуда, марҳила ба марҳила 

пурра гардида, афзоиш меѐбанд. Дар чунин шароит дарѐфти роҳу усулҳои 

пешгирии раванди пуррашавии сафҳои террористон ба миѐн меояд. Дар 

натиҷа ба хулосае омаданд, ки дар самти мубориза бо радикализм аҳаммияти 

аввалиндараҷа бояд ба раванди радикализатсия – яъне раванди паҳн 

намудани идеологияи экстремистӣ ва боварҳои ифротгароӣ ҳамчун 

заминаҳои ташаккулѐбии терроризм дода шавад. Аз ин рӯ, пешниҳод 

мегардад, ки агар дар муқобили ҳаракатҳои идеологии душман муқовимати 

муташаккил созмон дода шавад ва бо чунин роҳ таъсири идеологии вай 

коҳиш ѐбад, сафҳои онҳо низ кам мешаванд [179]. 

Дар кишварҳои ғарбӣ мафҳуми «радикализатсия» ва шарҳи мухтасари 

он аллакай возеҳу равшан шудаанд. Барои муайян намудани мазмуни он 

ҳифзи тартиботи ҷамъиятӣ ва бетағйир нигоҳ доштани вазъияти сиѐсӣ дар 

мадди аввал қарор мегирад. Чунин муносибат бо назардошти хусусиятҳои 

низоми таъмини амнияти миллӣ дар шароити имрӯза мебошад. Аз ҷумла, дар 

ҳуҷҷатҳои Хадамоти амният ва истихбороти Дания радикализатсия раванде 

дониста мешавад, ки дар он инсон барои расидан ба мақсадҳои сиѐсию 

идеологӣ воситаҳои ғайридемократӣ ва зӯроварона, аз ҷумла терроризмро 

интихоб менамояд. Хадамоти умумии истихборот ва амнияти Нидерландия 

раванди мазкурро тамоюлоти тағйирпазире медонад, ки ба тартиботи 

ҳуқуқию сиѐсии демократӣ ба таври ҷиддӣ хатар эҷод мекунад ва бо 

истифодаи усулҳои ғайридемократӣ фаъолияти муназзами ниҳодҳои 

демократиро халалдор месозад. Департаменти амнияти миллии ИМА 

мафҳуми «радикализатсия»-ро ҳамчун раванди аз ҷониби одамон қабул 

намудани низоми ғояҳои экстремистӣ, аз ҷумла раванди ташаккулѐбии 

омодагии онҳо ба ҷонибдорӣ, истифода ва дар амал татбиқ намудани ғояҳои 

мазкур ҳамчун усули ба амал баровардани тағйироти иҷтимоӣ муаррифӣ 

менамояд. «Хадамоти амнияти Шведсия радикализатсияро раванде медонад, 

ки дар он шахсони алоҳида ва ѐ гурӯҳи одамон ғояҳои зӯровариро барои 

амалӣ намудани мақсадҳои сиѐсии худ истифода, паҳн ва тарғибу ташвиқ 

менамоянд» [118]. 

Мухаққиқи рус В.Т. Сакаев дараҷаҳои зоҳиршавии раванди 

радикализатсияро ҳамчун марҳилаҳои гуногуни ташаккулѐбии радикализми 

сиѐсӣ муайян намудааст. Якум, радикализатсияи ғояҳо (паҳн намудани 

ғояҳои тундгароӣ ва дар аввал алоқаманд накардани онҳо бо методҳои 

зӯроварона); дуюм, радикализатсияи амалҳо (замоне мушоҳида мешавад, ки 

паҳн намудани ғояҳои тундгароӣ бо даъватҳои ифротгароӣ омезиш пайдо 

намуда, истифодаи зӯроварӣ дар фаъолияти экстремистию террористӣ зоҳир 

мешавад); сеюм, радикализатсияи террористӣ ва ташаккули экстремизми 

хушунатомез. Ҳамзамон ӯ, чаҳор марҳилаи раванди мазкурро ба таври 

мушаххас нишон додааст. 1) Пайдоиш, паҳншавӣ ва гардиши ғояҳои 

тундгароӣ дар фазои ҷомеа; 2) Ҷонибдори бештар пайдо намудани ғояҳои 

тундгароӣ дар ҷомеа; 3) Оғоз намудани амалҳои тундгароӣ бе истифодаи 

зӯроварӣ; 4) Гузариш ба амалҳои зӯроварона [118].  

Андешаҳои дар боло номбаргардида барои таҳлилу баррасии 

хусусиятҳои муҳимми радикализми сиѐсии замони муосир аҳаммияти 

назариявию амалӣ доранд. Агар марҳилаҳои мазкур ҳамчун раванди 

радикализатсия ва ташаккулѐбии радикализм дониста шаванд, пас робитаи 

радикализм ва инқилобҳои ранга баръало ба мушоҳида мерасад. Як гурӯҳ 

олимон ба таҳқиқи роҳу усулҳои ташкил намудани инқилобҳои ранга машғул 

гардида, марҳилаҳои онро муайян намудаанд. Бо назардошти марҳилаҳои 

ташаккулѐбӣ ва баамалоии инқилобҳои ранга гуфтан мумкин аст, ки раванди 

радикализатсия онро ҳамроҳӣ менамояд. Чунин андешаро бо чанд омил 

асоснок намудан мумкин аст: якум, инқилобҳои ранга аз инқилобҳои 

классикӣ куллан фарқ менамоянд. Инқилоби ранга хусусияти субъективӣ 

дошта, аз хориҷи кишвар ҳадафмандона ташкил карда мешавад. Инқилобҳои 

классикӣ бошанд, хусусияти объективӣ дошта, дар зери таъсири омилҳои 

дохилӣ ба вуҷуд меоянд ва аз вазъияти инқилобӣ вобаста мебошанд. Дар 

шароити муосир яке аз унсурҳои марказии ҷангҳои иттилоотию равониро низ 

ба вуҷуд овардани вазъияти инқилобӣ, таъсир расонидан ба афкори ҷамъиятӣ 

ва дар муқобили сиѐсати пешгирифтаи давлату ҳукумат сафарбар намудани 

оммаи мардум ташкил медиҳад.  

Сиѐсатшиноси рус А.В. Манойло роҳу усулҳои ба амал баровардани 

инқилобҳои рангаро таҳқиқ намуда, унсурҳои тундгароии хушунатомезро 

(радикализми экстремистӣ) дар таркиби он нишон додааст. Ӯ ба марҳилаҳои 

пайдоиш ва раванди ташкили инқилоби ранга диққат дода, онро аз панҷ 

марҳила иборат медонад: «1. Ба таври пинҳонӣ омода намудани ҳаракати 

муташаккили эътирозӣ; 2. Дар натиҷаи рух додани ягон ҳодиса ва воқеа 

ҳаракати муташаккили эътирозӣ ба кӯчаҳо баромада, норозигӣ баѐн 

менамоянд; 3.Фаъолони ҳаракати эътирозӣ ба воситаи шабакаҳои иҷтимоӣ ва 

шиору даъватҳо оммаи мардумро ба сафи худ пайвастан мехоҳанд; 4.Оҳиста-

оҳиста издиҳоми сиѐсӣ ташаккул дода мешавад; 5.Аз номи издиҳоми сиѐсӣ 

ба ҳукумат шартҳо пешниҳод карда мешавад» [103]. 

Воқеан ҳам таҳлили инқилобҳои рангаи ду даҳсолаи охир дар Сербия, 

Украина, Гурҷистон, кишварҳои арабии Африқои Шимолӣ ва Шарқи Наздик, 

Қирғизистон, Белорус ва ниҳоят Қазоқистон нишон медиҳанд, ки дар 

натиҷаи сар задани бетартибиҳо як қатор давлатҳо аз эътирозгарон 

пуштибонӣ менамоянд ва онҳоро баъзан дастгирии иттилоотӣ мекунанд. Аз 

ҳама муҳим ин аст, ки то сар задани инқилоб ҳаракати муташаккили 

эътирозӣ омода карда мешавад, ки маҳз рафтори онҳо сабаби оғоз гардидани 

бетартибиҳо мегардад. Аз ин рӯ, марҳилаҳои аввали омода намудани 

гурӯҳҳои эътирозиро раванди радикализатсия шудани ҷавонон номидан 

мумкин аст, ки шаклҳои он хеле зиѐд аст. Аз таъсис додани созмонҳои 

ҷавонон, то дастгирии молиявию мағзшӯйии онҳо аз тарафи ташкилотҳои 

террористӣ равандҳои радикализатсия мебошанд. Рад намудани созиш ва 

истифодаи зӯроварӣ яке аз унсурҳои муҳимтарини радикализми экстремистӣ 

мебошад, ки дар ҳамаи инқилобҳои ранга ҷой дорад. Масалан, дар 

гурӯҳбандии А.В. Манойло дар марҳилаи панҷум аз номи издиҳоми сиѐсӣ ба 

ҳукумат шартҳо пешниҳод карда мешавад. Воқеан ҳам чунин аст. Аммо 

мушоҳидаҳо нишон медиҳанд, ки баъди ба назар гирифтани шартҳо ва 

талабҳои издиҳоми сиѐсӣ, онҳо шартҳои навбатиро пешниҳод менамоянд. 

Сабабаш чунин аст: аввал ин ки онҳо аз берун идора мешаванд (чунин 

масъала дар доираи назарияи «бетартибиҳои идорашаванда» ҳамаҷониба 

таҳқиқ гардидааст); дуюм ин ки ба созиш омадан ба манфиати радикалистон 

нест. Мисоли равшани ба амал омадани чунин ҳолатҳо бетартибиҳои 

Ҷумҳурии Қазоқистон мебошад. Дар аввали моҳи январи соли 2022  якбора 

чанд шаҳри ин кишварро бетартибиҳои оммавӣ ва эътирозҳо фаро гирифт. 

Дар аввал эътирозгарон паст намудани нархи сӯзишворӣ ва ба истеъфо 

рафтани ҳукумати ин кишварро талаб намуданд. Ин шартҳо дар муддати хеле 

кӯтоҳ аз ҷониби ҳукумат иҷро гардид. Аммо эътирозгарон баъди ин боз талаб 

намуданд, ки конститутсияи соли 1996 барқарор карда шавад ва ба ҳамин 

монанд талабу дархостҳои навбатиро пешниҳод намуданд. Дар натиҷа 

Президенти Ҷумҳурии Қазоқистон ба таври сунъӣ ташкил шудани 

эътирозҳоро саривақт дарк намуда, бетартибиҳои дохили ин кишварро амали 

террористӣ ва таҳдид ба якпорчагии марзу бум эълон намуд. Дар натиҷаи ин 

неруҳои сулҳофари СААД, ки Қазоқистон низ узви ин созмон мебошад, 

барои кумак даъват гардида, на танҳо вазъиятро ба эътидол оварданд, балки 

пеши роҳи инқилоби ранга гирифта шуд. Чунин равандҳо дар кишварҳои 

дигар, аз ҷумла Украина, Қирғизистон, кишварҳои арабӣ ва ғайра низ ба амал 

омада буд, аммо роҳбарияти сиѐсии онҳо вазъияти баамаломадаро танзим 

карда натавонистанд, ки дар натиҷа кишвари онҳо ба инқилобу бетартибиҳои 

сиѐсӣ кашида шуд. Таҳлили равандҳои сиѐсии солҳои охир нишон медиҳад, 

ки дар аксари кишварҳое, ки инқилоби ранга сар задааст, вазъият аз пештара 

дида бадтар шудааст. Дар Сурия ва Либия бошад то ҳанӯз ҷанги шаҳрвандӣ 

идома дорад. Аммо он кишварҳое, ки чунин бетартибиҳоро саривақт 

пешгирӣ карданд, тартиботи сиѐсии ҷомеаро ҳифз карда тавонистанд. Аз ин 

рӯ, радикализми сиѐсӣ, махсусан, радикализми экстремистӣ, пеш аз ҳама, 

таҳдиди ҷиддӣ ба суботи сиѐсии ҷомеа дониста мешавад. 

Ҳамин тариқ, дар заминаи масъалаҳои дар боло омӯхташуда гуфтан 

мумкин аст, ки ҳама гуна муборизаҳои сиѐсӣ унсури радикалиро дар худ 

нигоҳ медоранд ва радикализм унсури муҳимтарини муборизаҳои сиѐсӣ ҳам 

дар замонҳои гузашта ва ҳам дар замони муосир мебошад. Ҳамаи 

идеологияҳои сиѐсӣ аз сабаби он, ки арзишҳои худро ҳифзу ҳимоя кардан 

мехоҳанд, хусусияти консервативӣ доранд, аммо зимни мубориза бо 

рақибони идеологии худ ғояҳои радикалиро ба таври васеъ истифода 

мебаранд. Чунин тамоюлот дар идеологияи либералӣ, сотсиалистию 

коммунистӣ, фашистӣ, миллатгароӣ ва фаъолияти ҳизбу ҳаракатҳои динию 

сиѐсӣ ба таври васеъ таҷриба гардидааст. Радикализми сиѐсӣ баъд аз он ки 

ҷонибдорони худро тавсеа медиҳад, тадриҷан ба ҷараѐни экстремистӣ табдил 

меѐбад ва чунин тамоюлот барои истифода шудани терроризм ва амалҳои 

террористӣ замина ба вуҷуд меоварад. Бо назардошти чунин қонуният 

гуфтан мумкин аст, ки ҳама гуна ташкилотҳои террористию экстремистии 

замони муосир дар заминаи радикализми сиѐсӣ ташаккул ѐфтаанд. 

Фаъолияти экстремистию террористӣ дар навбати худ барои радикализатсияи 

ҷомеа мусоидат менамояд. Ин аст, ки радикализми исломиро низ дар 

шароити имрӯза ҳамчун навъи радикализми динӣ-сиѐсӣ муаррифӣ 

менамоянд. Ғайр аз ин, унсурҳои радикалӣ дар раванди баамалоии 

инқилобҳои рангаи замони муосир бештар ба назар мерасанд. Бояд гуфт, ки 

дар ҳама давру замон инқилобҳо воситаи дар амал татбиқ намудани ғояҳои 

радикалӣ ба шумор мерафтанд. Айни замон низ барои ба амал баровардани 

инқилобҳои ранга аввал раванди радикализатсия ва бештар намудани 

ҷонибдорони ғояҳои радикалиро роҳандозӣ менамоянд ва баъдан марҳилаҳои 

навбатии онро роҳандозӣ мекунанд. Радикализатсияи ҷомеа ҳамчун раванди 

афзоиш додани руҳияи инқилобии ҷомеа дар шароити рушди бемайлони 

технологияҳои иттилоотию коммуникатсионӣ дар сатҳи нав ба амал 

бароварда мешавад. Аз ин рӯ, радикализми сиѐсӣ, бахусус радикализми 

динӣ-сиѐсӣ дар шароити навини давлатдорӣ ба амнияти миллӣ ва суботи 

сиѐсии ҷомеа ба таври воқеӣ таҳдид менамояд.  

 

2.2. Таъсири радикализм ба раванди сиѐсии ҷомеа 

 

Дар даҳсолаҳои охир ҷаҳони мусор бо зуҳуроти гуногуни ҳаракатҳои 

радикалӣ рӯ ба рӯ шуд. Зуҳроти мазкур ҳаѐти сиѐсиро ҳам дар сатҳи миллӣ ва 

ҳам дар сатҳи ҷаҳонӣ ба таври назаррас тағйир доданд. Радикализм дар 

сиѐсат ҳамчун шакли шадиди фаъолият тавассути равишҳои харобиовар 

зоҳир мешавад. Аз ин рӯ, он метавонанд ба суботи институтҳои демократӣ, 

ҳамзистии осоишта ва тартиботи иҷтимоӣ таҳдид кунанд. Дар чунин замина, 

таҳқиқи таъсири радикализм ба раванди сиѐсӣ зарур мегардад. 

Масъалае, ки бояд баррасӣ шавад, ин аст, ки чӣ гуна ғояҳои радикалӣ 

ба самтҳои гуногуни ҳаѐти сиѐсӣ ворид шуда, тасаввуроти анъанавиро дар 

бораи муноқиша ва муколамаи сиѐсӣ вайрон мекунанд. Ин муайян кардани 

сабабҳои пеш аз радикализатсия ва инчунин ҳолатҳоеро дар бар мегирад, ки 

ба вокуниши идеологияҳои муайян дар ҷомеа мусоидат мекунанд. Ҳизбу 

ҳаракатҳои радикалии замони муосир як падидаи хеле гуногунранге 

мебошанд, ки дар бисѐр кишварҳои ҷаҳон зоҳир мешаванд. Ин гурӯҳҳо 

одатан ба тағйироти куллӣ дар тартиботи мавҷудаи сиѐсӣ, ки ба назари онҳо 

ба манфиати мардум ҷавобгӯ нест, талош мекунанд. Ҳаракатҳои радикалӣ аз 

рост то чап, аз ҷумла бо ғояҳои миллатгароӣ, экологӣ, динӣ ва зидди 

глобалистӣ зуҳур мекунанд.   

Яке аз намунаҳои ҳаракатҳои радикалӣ ҳизбҳои ростгарои популистӣ 

буданд, ки ба ҳимояи манфиатҳои миллӣ ва арзишҳои фарҳангӣ диққат 

медиҳанд. «Чунин гурӯҳҳо, ба монанди «Ҳизби ҳуқуқ ва адолати Лаҳистон» 

ва «Ҳизби озодӣ» дар Нидерландия масъалаҳои марбут ба муҳоҷират ва 

ҳувияти миллиро ба миѐн меоранд, ки дар байни табақаҳои муайяни аҳолӣ, 

ки аз ҷаҳонишавӣ ва зиѐд шудани муҳоҷирон нигаронанд, ҳамоҳанг 

мешаванд. Ин ҳаракатҳо одатан риторикаи тарс ва таҳдидро истифода 



94 
 

 
 

мебаранд ва зарурати ҳифзи арзишҳои анъанавӣ ва муқовимат бо душманони 

эҳтимолии берунаро таблиғ мекунанд» [182]. 

Аз тарафи дигар, ҳаракатҳои чапгаро, ба монанди гурӯҳҳои анархистӣ 

ва сотсиалистӣ, ба капитализм ва нобаробарии мавҷудаи иҷтимоию иқтисодӣ 

мухолифанд. Онҳо моделҳои алтернативии ташкили ҷомеаро дар асоси 

принсипҳои баробарӣ ва адолати иҷтимоӣ пешниҳод мекунанд. Чунин 

ҳаракатҳо аксар вақт ба амалҳои фаъол, аз ҷумла эътирозҳо ва намоишҳо 

муроҷиат мекунанд. Вақте ки эътирозгарон боварӣ доранд, ки усулҳои 

муътадил ба натиҷаи дилхоҳ оварда намерасонад, ин ҳаракатҳо метавонанд 

ба шаклҳои радикалии эътироз табдил ѐбанд. Масалан, ҳаракати «Black Lives 

Matter» дар ИМА, гарчанде ки ба маънои маҳдуд радикалӣ нест, баъзан 

усулҳои радикалиро барои ҷалби таваҷҷӯҳ ба масъалаҳои адолати нажодӣ ва 

бераҳмии полис истифода мебарад [86]. 

Инчунин ҳаракатҳои радикалии диние мавҷуданд, ки мехоҳанд 

эътиқоди идеологии худро ба системаи сиѐсӣ ворид кунанд. Дар чунин шакл 

зоҳир шудани радикализмро дар кишварҳои исломӣ мушоҳида кардан 

мумкин аст. Он ҷо гурӯҳҳои экстремистӣ, ба монанди «Давлати исломӣ», 

кӯшиш мекунанд, ки режимҳои теократӣ эҷод кунанд, аз принсипҳои 

демократия ва ҳуқуқи инсон даст кашанд. Идеологияи онҳо ба тафсири 

матнҳои динӣ асос ѐфтааст ва ба онҳо имкон медиҳад, ки дар байни ҷавонони 

ноумед аудиторияи навро ҷалб кунанд. 

Ҳамин тариқ, манзараи муосири ҳаракатҳо ва ҳизбҳои радикалӣ 

гуногунранг мебошад. Онҳо ба шароити иҷтимоию иқтисодӣ, фарҳангӣ ва 

сиѐсии кишварҳое, ки дар онҳо фаъолият мекунанд, баробар мутобиқ 

мешаванд ва ҳар яке аз ин гурӯҳҳо ғояҳо, ҳадафҳо ва усулҳои таъсиррасонии 

худро доранд. 

Дар фаъолияти гурӯҳҳои радикалӣ диққати асосӣ ба истифодаи 

стратегияҳо ва тактикаҳои гуногун равона карда шудааст. Чунин тарзи 

рафтор барои ноил шудан ба ҳадафҳои сиѐсии онҳо равона карда шудаанд. 

Ин усулҳо вобаста ба мавқеи идеологӣ ва заминаҳои мушаххасе, ки дар он 



95 
 

 
 

гурӯҳ амал мекунад, метавонанд ба таври назаррас фарқ кунанд. Стратегияҳо 

ва тактикаҳои назаррасро, ки аз ҷониби акторҳои радикалӣ истифода 

мешаванд, дида мебароем. 

1. Яке аз стратегияҳои маъмултарини радикалистон сафарбар кардани 

тарафдорон барои иштирок дар аксияҳои оммавӣ, аз қабили эътирозҳо, 

намоишҳо ва гирдиҳамоиҳо мебошад. Ин чорабиниҳо на танҳо ҳамчун 

майдони изҳори норозигӣ ва эътироз хизмат мекунанд, балки ба таҳкими 

ҳамбастагӣ дар байни аъзоѐни ҷомеа тавассути эҷоди ҳисси ваҳдат ва ҳадафи 

умумӣ мусоидат мекунанд. Истифодаи ин тактика ба гурӯҳҳои радикалӣ 

имкон медиҳад, ки таваҷҷуҳро ба ғояҳо ва талаботи худ ҷалб кунанд ва 

ҳамзамон фишорро ба мақомот афзоиш диҳанд [185]. 

2. Гурӯҳҳои радикалӣ барои паҳн кардани идеологияи худ васоити 

ахбори омма ва шабакаҳои иҷтимоиро фаъолона истифода мебаранд. 

Намунаҳои сершумори истифодаи бомуваффақияти фазоҳои маҷозӣ нишон 

медиҳанд, ки чӣ гуна радикалҳо метавонанд тавассути иттилооти иғвоангез 

ва эмотсионалӣ аудиторияи навро самаранок ҷалб кунанд. Махсусан, онҳо 

аксар вақт видеоҳо ва карикатураҳоро барои паҳн кардани ғояҳои худ 

истифода мебаранд, дар иттилооти паҳншаванда таъсири вирусӣ эҷод 

мекунанд ва иттилоотро зуд ва васеъ паҳн мекунанд. Дар ниҳоят бештар 

кардани тарафдорон ба гурӯҳҳои радикалӣ имкон медиҳад, ки ба равандҳои 

сиѐсӣ таъсири бештар расонанд [133]. 

3. Тактикаи сеюми назаррас ташкили эътилофҳо бо дигар гурӯҳҳои 

радикалӣ ѐ эътирозӣ мебошад, ки мавқеи онҳоро хеле тақвият медиҳад ва 

имконияти муваффақ шуданро дар расидан ба ҳадафҳои гузошташуда зиѐд 

мекунад. Якҷоя кардани кӯшишҳо ба радикалҳо имкон медиҳад, ки бо эҷоди 

шабакаҳои мураккаби ҳамкорӣ ба мақомот ва ҷомеа муқобилият нишон 

диҳанд. Чунин иттифоқҳои радикалистӣ метавонанд ҳам муваққатӣ ва ҳам 

дарозмуддат бошанд.  

Илова бар ин, дар баъзе ҳолатҳо гурӯҳҳои радикалӣ ба усулҳои 

хашмгинтар, аз ҷумла амалиѐти мустақим, ба монанди ҳамла ба сохторҳои 

давлатӣ ѐ намояндагони ҳокимият, амалҳои террористӣ рӯ меоранд. Ин 

амалҳо метавонанд дар байни тарафдорон дастгирӣ ва дар байни ҷомеаи 

васеъ маҳкумиятро ба вуҷуд оранд. Бояд қайд кард, ки гурӯҳҳои радикалӣ 

аксар вақт назарияҳои суиқасд ва ривоятҳои зиддикоррупсиониро барои 

асоснок кардани амалҳои худ истифода мебаранд. Ин ба сафед кардани 

зӯроварӣ ва амалҳои экстремистӣ тавассути ҷалби таваҷҷуҳи ҷомеа ба 

сӯистифодаи гӯѐ пинҳонии қудрат ва эҷоди симои «муборизони ҳақиқат» 

кӯмак мекунад. Ҳамин тариқ, стратегияҳо ва тактикаҳое, ки аз ҷониби 

акторҳои радикалӣ истифода мешаванд, гуногунанд. Фаҳмиши самараноки 

ин усулҳо ба таҳияи чораҳои муносиби пешгирикунанда аз ҷониби давлат ва 

ҷомеа мусоидат мекунад. 

Радикализм, экстремизм ва терроризм ҳамчун зуҳуроти иҷтимоию 

сиѐсӣ бо ҳамдигар шабоҳати зиѐд доранд, аммо як қатор фарқиятҳои дигар 

низ доранд, ки барои фаҳмиши дақиқи онҳо бояд ба назар гирифта шаванд. 

Ин мафҳумҳо аксар вақт дар гуфтугӯи ҷамъиятӣ ба ҷои ҳамдигар истифода 

мешаванд, аммо онҳо марҳилаҳо ѐ намудҳои гуногуни як мушкилотро ифода 

мекунанд. 

Радикализмро метавон ҳамчун мавҷудияти ақидаҳои идеологии шадид 

муайян кард, ки ба тағйироти куллӣ дар сохтори сиѐсӣ ѐ иҷтимоӣ майл 

доранд. Идеяҳои радикалӣ метавонанд дар доираи равандҳои сиѐсии қонунӣ, 

ба монанди иштирок дар интихобот ѐ баргузории намоишҳои осоишта ифода 

карда шаванд. Баръакси радикализм, экстремизм мавқеи фаъолтар ва 

хашмгинтарро нисбат ба мухолифон дар назар дорад, ки аксар вақт идеяи 

ғайриқобили қабул будани тафоҳумро дар бар мегирад. Экстремизм 

метавонад дар амалҳои зӯроварӣ, ки ба вайрон кардани тартиботи мавҷуда 

равона шудаанд, ифода ѐбад, аммо он на ҳамеша ба амалҳои фаъоли 

хусусияти зӯроварӣ мегузарад. Дар ин замина, экстремизмро метавон сатҳи 

нисбатан баландтари радикализм ҳисобид, ки ҳанӯз ҳатман ба амалҳои 

террористӣ оварда намерасонад [125]. 

Дар навбати худ, терроризм усулест, ки ба амалҳои зӯроварӣ бо 

мақсади тарсонидани аҳолии осоишта барои ноил шудан ба ҳадафҳои сиѐсӣ 

асос ѐфтааст. Баръакси радикализм ва экстремизм, ки метавонанд дар сатҳи 

ғояҳо ва стратегияҳо вуҷуд дошта бошанд, терроризм амалҳои мушаххаси 

зӯровариро талаб мекунад. «Ба ин маъно, терроризмро метавон ҳамчун як 

шакли шадиди экстремизм баррасӣ кард, ки барои ноил шудан ба ҳадафҳои 

худ ба истифодаи мустақими зӯроварӣ такя мекунад ва онро намуди аз ҳама 

маҳкумшудаи фаъолияти сиѐсӣ мегардонад» [125]. 

Қобили зикр аст, ки радикализм, экстремизм ва терроризм дар 

алоҳидагӣ вуҷуд надоранд - онҳо бо ҳам алоқаманданд ва метавонанд дар 

доираи як муҳити иҷтимоию сиѐсӣ фаъолият кунанд. Ақидаҳои радикалӣ 

метавонанд барои ақидаҳои экстремистӣ заминаи мусоид бошанд ва 

экстремизм, дар навбати худ, метавонад ба терроризм оварда расонад, агар 

гурӯҳ тасмим гирад, ки ба усулҳои зӯроварии таъсири худ гузарад. Ин 

ҳамкорӣ аксар вақт дар шароити ноустувории сиѐсӣ ѐ дар сурати мавҷуд 

будани мушкилоти шадиди иҷтимоию иқтисодӣ мушоҳида мешавад, ки дар 

он паст шудани сатҳи амният ва набудани имкониятҳои сиѐсӣ ҷолибияти 

идеологияҳои радикалиро тақвият медиҳад. 

Инчунин бояд қайд кард, ки мухолифати фаъолонаи радикализм ва 

экстремизм аз ҷониби давлат метавонад ба муносибати онҳо бо терроризм 

низ таъсир расонад. Агар чораҳои пешгирии ақидаҳои радикалӣ ҳамаҷониба 

набошанд, ин метавонад боиси он гардад, ки қисмҳои ҷудогонаи гурӯҳҳои 

радикалӣ бо роҳи экстремизм ва сипас терроризм ба зӯроварӣ рӯ оваранд. 

Ҳамин тариқ, фарқияти байни радикализм, экстремизм ва терроризм барои 

фаҳмидани табиати ин падидаҳо ва таҳияи стратегияҳои муассири муқовимат 

муҳиманд. Донистани алоқамандии онҳо имкон медиҳад, ки таҳдидҳои 

эҳтимолӣ пешгӯӣ карда шаванд ва тадбирҳое таҳия карда шаванд, ки ба 

беҳтар шудани суботи иҷтимоӣ ва амният мусоидат мекунанд. 

Терроризм ва экстремизм яке аз таҳдидҳои ҷиддитарин ба ҷомеаҳои 

муосир мебошанд, ки барои равандҳои сиѐсӣ, суботи иҷтимоӣ ва амният 

оқибатҳои амиқ доранд. Пеш аз ҳама, терроризм ба институтҳои демократӣ 

таъсири харобиовар мерасонад, эътимоди ҷомеаро ба ҳокимияти давлатӣ ва 

инчунин ба асосҳои ҷомеа, ба монанди тартиботи ҳуқуқӣ ва ҳуқуқҳои 

шаҳрвандӣ коҳиш медиҳад. Дар ин замина, фаҳмидани он муҳим аст, ки чӣ 

гуна хатарҳои марбут ба терроризм ва экстремизм метавонанд ба суботи 

сиѐсӣ таъсир расонанд [72]. 

Яке аз хатарҳои асосии зуҳуроти терроризм ва экстремизм эҷоди фазои 

тарс ва нобоварӣ дар байни шаҳрвандон мебошад. Вақте ки амалҳои 

террористӣ як қисми ҳаѐти ҷамъиятӣ мешаванд, аҳолӣ ба воқеияти атроф бо 

эҳтиѐт муносибат мекунанд. Ин, дар навбати худ, метавонад боиси афзоиши 

бегонапарастӣ ва ҷудоии иҷтимоӣ гардад, ки дар ниҳоят ваҳдати миллатро 

халалдор мекунад ва ба низоъҳои сиѐсӣ оварда мерасонад [83, с.15]. 

Илова бар ин, амалҳои харобиовари террористон метавонанд ба 

иқтисодиѐти кишвар таъсири манфӣ расонанд. Пас аз ҳамлаҳои террористӣ аз 

сабаби вайрон шудани инфрасохтор, паст шудани сатҳи сармоягузорӣ ва бад 

шудани фазои тиҷорат талафоти молӣ ба назар мерасанд. Саноати сайѐҳӣ, аз 

ҷумла, аз симои манфии марбут ба хавфҳои зиѐд азият мекашад. Ин ҳолат 

метавонад ба талафоти кӯтоҳмуддат ва дарозмуддати иқтисодӣ оварда 

расонад. 

Оқибатҳои муносибатҳои байналмилалиро низ фаромӯш кардан 

мумкин нест. Кишварҳое, ки бо мушкилоти терроризм рӯ ба рӯ мешаванд, 

метавонанд зери фишори ҷомеаи байналмилалӣ қарор гиранд ва маҷбур 

мешаванд ба таҳдидҳои террористӣ вокуниш нишон диҳанд. Ин метавонад ба 

тағйири сиѐсати иқтисодии хориҷӣ, бастани иттифоқҳои байналмилалӣ 

алайҳи терроризм ва дар баъзе ҳолатҳо дахолат ба корҳои давлати дигар 

оварда расонад. 

Бо вуҷуди ин, барои муқовимат ба терроризм ва экстремизм на танҳо 

муносибати пайдарпайро дар мубориза бо ин падидаҳо нигоҳ доштан лозим 

аст, балки решаҳои амиқи онҳоро низ ба назар гирифтан лозим аст, ки бо 

шароити иҷтимоию иқтисодӣ, фарҳангӣ ва сиѐсӣ алоқаманд мебошанд. 

Муколамаи ошкоро, рафъи сабабҳои радикализатсия ва кор бо қишрҳои 

гуногуни ҷомеа метавонад дар коҳиш додани хатарҳо ва оқибатҳои 

терроризм ва экстремизм ба таври назаррас кӯмак расонад ва ба ин васила 

суботи сиѐсӣ ва амнияти ҷомеаро нигоҳ дорад. 

Барои ноил шудан ба ҳадафҳои худ, гурӯҳҳои радикалӣ бошанд усулҳо 

ва равишҳои гуногунро истифода мебаранд. Истифодаи ин гуна усулҳо ба 

онҳо имкон медиҳанд, ки идеологияҳои худро амалӣ кунанд ва ба ҷомеа 

таъсир расонанд. Ин усулҳо вобаста ба ҳадафҳо, вазъият ва захираҳои 

мавҷуда аз ҳам фарқ мекунанд. Бояд қайд кард, ки радикалҳо кӯшиш 

мекунанд, ки бо истифода аз роҳҳои қонунӣ ва ғайриқонунӣ ба соҳаҳои 

гуногуни ҳаѐти ҷомеа таъсир расонанд. 

Яке аз усулҳои маъмултарини онҳо таблиғоту ташвиқот мебошад. Дар 

асоси фаъолияти идеологии худ, гурӯҳҳои радикалӣ барои паҳн кардани 

ғояҳои худ васоити ахбори омма ва шабакаҳои иҷтимоиро истифода 

мебаранд. Ин метавонад эҷоди видеоҳо, мақолаҳо, блогҳо ва дигар шаклҳои 

фаъолияти иттилоотиро барои ҷалби ҷонибдорон ва ташаккули афкори 

ҷамъиятӣ ба манфиати худ дар бар гирад. Истифодаи забон ва тасвирҳои аз 

ҷиҳати эмотсионалӣ бой ба эҷоди ҳисси ҷомеа дар байни тарафдорон ва 

баланд бардоштани ҷолибияти онҳо барои пайравони нави эҳтимолӣ кӯмак 

мекунад [87]. 

Усули дигари муҳимми фаъолияти радикалҳо ташкили чорабиниҳои 

оммавӣ, ба монанди митингҳо, намоишҳо ва эътирозҳо мебошад. Ин 

чорабиниҳо ҳамчун фазои изҳори норозигӣ аз тартиботи мавҷуда хизмат 

мекунанд ва ба гурӯҳҳои радикалӣ имкон медиҳанд, ки ба талаботи худ 

диққат диҳанд. Ҷамъомадҳои калон ба нишон додани қувват ва ваҳдати гурӯҳ 

мусоидат намуда, эҳтимоли ҷалби ҷонибдорони нав ва фишор ба мақомотро 

зиѐд мекунанд. Дар баъзе лаҳзаҳои шиддатнокии эътирозҳо, унсурҳои 

радикалӣ метавонанд ба амалҳои хашмгинтар гузаранд, ки ин чорабиниҳоро 

эҳтимолан хатарнок мекунанд [117]. Мутаассифона, гурӯҳҳои радикалӣ низ 

барои амалӣ кардани ҳадафҳои сиѐсии худ ба усулҳои зӯроварӣ муроҷиат 

мекунанд. Ин усулҳо метавонанд ҳамла ба намояндагони ҳукумат, 

сиѐсатмадорон ѐ тамоми гурӯҳҳои аҳолиро дар бар гиранд. Чунин амалҳо ба 

коштани тарсу ҳарос ва номуайянӣ дар ҷомеа нигаронида шудаанд. Ғайр аз 

ин, радикалҳо аксар вақт усули мустақимро низ истифода мебаранд, ки на 

танҳо эътирозҳо, балки бастани роҳҳо, забти биноҳо ѐ дигар шаклҳои 

муқовимати фаъолро дар бар мегирад.  

Инчунин як усули дигари фаъолияти онҳо ташкили шабакаҳо ва 

эътилофҳо бо дигар гурӯҳҳои радикалӣ ѐ эътирозӣ мебошад. Ин имкон 

медиҳад, ки на танҳо заминаи захираҳои онҳо зиѐд карда шавад, балки 

имкониятҳои таъсиррасонӣ ба равандҳои сиѐсӣ низ бештару хатарноктар  

шаванд. Эътилофҳо метавонанд гурӯҳҳои дорои идеологияҳои гуногунро дар 

бар гиранд.  Ҳамин тариқ, усулҳои фаъолияти радикалҳо гуногунанд ва ҳам 

равишҳои қонунӣ ва ҳам ғайриқонуниро дар бар мегиранд. Фаҳмидани ин 

усулҳо барои таҳияи стратегияи муассири муқовимат ба радикализатсия ва 

таъмини амнияти шаҳрвандӣ муҳим аст. Таҳлили методҳое, ки гурӯҳҳои 

радикалӣ истифода мебаранд, метавонад ба амалҳои онҳо мувофиқтар ҷавоб 

диҳад ва хатари ба ҷомеа овардашударо кам кунад. 

Дар даҳсолаҳои охир гурӯҳҳои радикалӣ дар саросари ҷаҳон дар 

амалҳои худ стратегияҳо ва тактикаҳои гуногунро истифода бурдаанд, ки 

воқеиятҳои муосири иҷтимоию сиѐсиро инъикос мекунанд. Мисолҳои 

мушаххасеро дида мебароем, ки дар онҳо акторҳои радикалӣ барои ноил 

шудан ба ҳадафҳои худ равишҳои гуногунро истифода мебаранд. 

Яке аз намунаҳои барҷастаи он фаъолияти ташкилоти террористию 

экстремистии «Давлати исломӣ» мебошад. Ин гурӯҳ аз низоъҳои Ховари 

Миѐна барои ташкили хилофати худ истифода бурда, қобилияти сафарбар 

кардани тарафдоронро тавассути шабакаҳои иҷтимоӣ ва интернет нишон дод. 

Бисѐре аз наворҳои таблиғотии ин созмон барои таблиғи идеологияи онҳо ва 

тарсонидани душманон истифода шудаанд. Онҳо фазоҳои маҷозиро барои 

ҷалби ҷавонон самаранок истифода бурда, ба онҳо ваъда додаанд, ки дар 

муборизаи муқаддас иштирок мекунанд. Дар пасманзари ҷангҳои шадид ва 

зӯроварӣ, ки дар ин видеоҳо сабт шудаанд, «Давлати исломӣ» дар ҷалби 

ҷонибдорони нав аз кишварҳои гуногун ба муваффақиятҳои назаррас ноил 

гардидааст [93]. 

Мисоли дигари муҳим ба намоишҳои радикалҳои экологӣ, ба монанди 

гурӯҳи «Extinction Rebellion» дахл дорад, ки ба масъалаҳои тағйирѐбии 

иқлим диққат медиҳанд. Ин ҳаракат барои баланд бардоштани огоҳӣ дар 

бораи масъалаҳои экологӣ усулҳои эътирозии ғайридавлатиро истифода 

мебарад. Ҳамин тавр, дар соли 2019 онҳо дар Лондон эътирози оммавиро 

ташкил карда, роҳҳои асосии нақлиѐтиро бастанд. Ин аксияҳо стратегияи 

муассири мустақимро нишон доданд, ки ба густариши дастгирии ҷамъиятӣ ва 

фарогирии ВАО дар амалишавии мақсадҳои онҳо мусоидат карда буд [68, 

с.1]. 

Дар Аврупо фаъолшавии гурӯҳҳои радикалии ростгаро, ба монанди 

«Ҳизби озодӣ» дар Нидерландия ва «Фронти миллӣ» дар Фаронса мушоҳида 

мешавад. Ин ҳизбҳо стратегияи қонунигардонии сиѐсиро истифода бурда, 

кӯшиш мекунанд, ки дар низоми сиѐсӣ тавассути иштирок дар интихобот ва 

истифодаи васоити ахбори омма барои паҳн кардани ғояҳои худ мустаҳкам 

шаванд. Мақсади асосии онҳо ҷорӣ кардани рӯзномаи «миллатгароӣ ва зидди 

муҳоҷират» дар шуури ҷамъиятӣ мебошад. Онҳо дар интихоботи 

баргузоршуда муваффақона баромад карданд, дар парлумон намояндагии 

назаррас пайдо карданд ва қисми раванди сиѐсӣ шуданд.  

Инчунин бояд дар бораи гурӯҳҳои чапгарои радикалӣ, ба монанди 

«Antifa» низ сухан гуфт. Онҳо дар кишварҳои аврупоӣ зидди ҳама гуна 

зуҳуроти фашистӣ баромад мекунанд. Онҳо стратегияи бисѐрсатҳаро 

истифода мебаранд. Ин амалҳо аксар вақт дар шакли аксулэътирозҳо ба амал 

меоянд, ки ба вайрон кардани чорабиниҳои гурӯҳҳои ростгаро нигаронида 

шудаанд ва ба ин васила кӯшиш мекунанд, ки маъруфият ва паҳншавии 

онҳоро пешгирӣ кунанд [68, с.1]. 

Ин мисолҳо нишон медиҳанд, ки гурӯҳҳои радикалӣ қодиранд ба 

шароити тағйирѐбанда мутобиқ шаванд ва усулҳои гуногунро барои ноил 

шудан ба ҳадафҳои худ самаранок истифода баранд. Огоҳӣ аз ин стратегияҳо 

шарти зарурӣ барои таҳияи механизмҳои муносиби муқовимат ба 

радикализатсия ва муколамаи устувори иҷтимоӣ мебошад. 

Ҳаракатҳои радикалӣ ба суботи сиѐсии кишварҳо ва минтақаҳои 

гуногун таъсири назаррас расонида, таҳдиду хатари ба амал омадани 

дигаргуниҳои сиѐсиро ба вуҷуд меоранд. Фаҳмидани он муҳим аст, ки 

таъсири ин ҳаракатҳо вобаста ба шароити иҷтимоӣ, фарҳангӣ ва иқтисодӣ ва 

инчунин заминаи сиѐсии як кишвари мушаххас метавонад аз ҳам фарқ кунад. 

Дар кишварҳои Шарқи Наздик ва Африқои Шимолӣ ҳаракатҳои 

радикалӣ сабабгори тағйироти назаррас дар ҳаѐти сиѐсӣ гардиданд. Ҳамин 

тавр, дар давраи воқеаҳои «Баҳори Араб» дар соли 2011, бисѐр гурӯҳҳои 

радикалӣ аз ноустувории сиѐсӣ ва холигии фазои сиѐсӣ истифода бурда, 

нуфузи худро тақвият доданд. Масалан, ТЭТ «Бародарии мусулмонон» дар 

Миср, бо истифода аз эътирозҳои оммавӣ, тавонист ба қудрат бирасад, аммо 

дар пасманзари муқовимати дохилӣ ва норозигии ҳукумат онҳо барканор 

карда шуданд. Ин барои афзоиши гурӯҳҳои экстремистӣ, ба монанди ТЭТ 

«Давлати исломӣ», ки зӯровариро барои ноил шудан ба ҳадафҳои худ 

истифода бурданд, шароит фароҳам овард, ки дар навбати худ ба нооромии 

шадид дар минтақа оварда расонид [113]. 

Дар дигар минтақаҳои ҷаҳон, ба монанди Аврупо, ҳаракатҳои радикалӣ 

низ ба суботи сиѐсӣ таъсири назаррас доштанд. Масалан, дар солҳои охир 

афзоиши таъсири ҳизбҳои популистӣ ва ростгаро ба давлатҳои гуногун, ба 

монанди Фаронса ва Италия, ба назар мерасад. Ин ҳизбҳо риторикаи 

радикалиро бар зидди муҳоҷират ва афзоиши омили исломӣ истифода 

мебаранд ва ба ин васила аз аҳолии муайян дастгирӣ меѐбанд. Дар натиҷа, ба 

қишрҳои зидди ҳамдигар ҷудо шудани ҷомеа ва заифшавии институтҳои 

анъанавии сиѐсӣ ба назар мерасад. 

Радикализатсия як раванди мураккаб ва гуногунҷабҳае мебошад, ки 

метавонад ба хатари ҷиддии суботи сиѐсӣ ҳам дар сатҳи миллӣ ва ҳам дар 

сатҳи ҷаҳонӣ оварда расонад. Арзѐбии ин хатарҳо калиди муайян кардани 

сенарияҳои эҳтимолии рушди вазъ ва таҳияи стратегияҳои муассири 

муқовимат мебошад. Яке аз хатарҳои асосии радикализатсия амиқтар шудани 

нобаробарии иҷтимоӣ ва сар задани муноқишаҳо дар ҷомеа мебошад. Бисѐре 

аз гурӯҳҳои радикалӣ мушкилоти мавҷудаи иҷтимоӣ ва иқтисодӣ, аз қабили 

камбизоатӣ, бекорӣ ва поймол кардани ҳуқуқҳои гурӯҳҳои муайянро ҳамчун 

асос барои ҷалби ҷонибдорон истифода мебаранд. Дар шароите, ки мақомот 

ба ин мушкилот ба таври кофӣ вокуниш нишон дода наметавонанд, ғояҳои 

радикалӣ метавонанд зудтар паҳн шаванд ва шумораи одамоне, ки омодаанд 

усулҳои зӯровариро дастгирӣ кунанд, афзоиш ѐбад [83, с.15]. 

Боз як хатари бисѐр ҷиддӣ ба қишрҳои зидди ҳамдигар ҷудо шудани 

ҷомеа мебошад. Радикализатсияи як гурӯҳ метавонад ба ташаккули гурӯҳҳои 

муқобил мусоидат кунад, ки ин гуна вазъ ба таҷовуз ва низоъҳои тарафайн 

оварда мерасонад. Он метавонад дар шакли зӯроварӣ дар асоси нафрати 

ғоявӣ ѐ этникӣ зоҳир шавад [127]. Хатарҳои марбут ба амнияти 

байналмилалӣ низ бояд ба назар гирифта шаванд. Радикализатсия дар як 

кишвар метавонад мавҷи муҳоҷиратро ба вуҷуд орад, зеро одамон мехоҳанд 

аз низоъ ва зӯроварӣ гурезанд. Ин, дар навбати худ, метавонад боиси 

афзоиши ташаннуҷ дар кишварҳои мизбон гардад, ки на ҳамеша омодаанд бо 

гурезаҳои маҷбурӣ мубориза баранд. Ин ҳолат низ метавонад боиси афзоиши 

бегонапарастӣ ва дастгирии ҳизбҳои радикалӣ гардад. 

Сенарияҳои рушди вазъ метавонанд вобаста аз он, ки давлатҳо ба 

радикализатсияи афзоянда чӣ гуна муносибат мекунанд, аз ҳамдигар фарқ 

кунанд. Агар мақомот барои пешгирии радикализатсия чораҳои зарурӣ 

наандешанд, ноустувории ҷамъиятӣ метавонад ба нооромиҳои оммавӣ ва 

афзоиши гурӯҳҳои экстремистӣ табдил ѐбад. Дар қутби дигар, тадбирҳои 

фаъол, ки ба ҳамгироӣ ва рушди иқтисодӣ нигаронида шудаанд, метавонанд 

ба коҳиши хатари радикализатсия оварда расонанд ва ба таҳкими суботи 

сиѐсӣ мусоидат кунанд. 

Таъсири технологияҳои иттилоотӣ ба раванди радикализатсия низ бояд 

ба назар гирифта шавад. Шабакаҳои иҷтимоӣ ва фазоҳои дигари маҷозоӣ ба 

роҳҳои асосии паҳн кардани ғояҳои радикалӣ табдил меѐбанд. Дар чунин 

вазъ назорати иттилооти паҳншаванда мушкилтар мегардад. Афзоиши 

дастрасӣ ба иттилоот радикализатсияро афзоиш медиҳад, зеро гурӯҳҳои 

гуногун метавонанд мубодилаи афкор кунанд ва амалҳои худро дар сатҳи 

ҷаҳонӣ ташкил намоянд. Ин барои сохторҳои давлатӣ дар самти пешгирии 

паҳншавии экстремизм тавассути интернет мушкилоти нав эҷод мекунад. 

Ҳамин тариқ, хатарҳои радикализатсия барои суботи сиѐсӣ таҳдиди 

ҷиддӣ мебошанд. Ҷалби таваҷҷӯҳ ба ин хатарҳо ва таҳияи равишҳои муассир 

барои кам кардани онҳо барои ҳукуматҳо ва созмонҳои байналмилалӣ 

авлавияти аввалиндараҷа мегардад. Муборизаи муассир бо радикализатсия 

муносибати ҳамаҷонибаро талаб мекунад, ки ҳам омилҳои иҷтимоӣ ва ҳам 

иқтисодиро бояд ба назар гирад. 

Пешгирӣ кардани радикализм ва оқибатҳои он барои бисѐр давлатҳои 

минтақаҳои гуногуни ҷаҳон афзалиятнок гардидааст. Чораҳои муассири 

муқовимат ба радикализатсия муносибати ҳамаҷонибаро талаб мекунанд ва 

метавонанд ҳам ташаббусҳои қонунгузорӣ ва ҳам барномаҳои ҳамгироии 

иҷтимоиро дар бар гиранд. Аҳамияти ин иқдомҳо ба зарурати пешгирии 

зуҳуроти экстремистӣ ва таъмини амнияти ҷамъиятӣ вобаста аст. 

Яке аз самтҳои асосии сиѐсати давлатӣ таҳияи қонунгузории 

зиддитеррористӣ мебошад. Бисѐр кишварҳо қоидаҳои сахттарро барои 

мубориза бо ҳаракатҳои радикалӣ ҷорӣ намуда, барои таблиғи терроризм ва 

экстремизм дар ВАО ва интернет ҷазоҳои ҷиноятӣ ҷорӣ мекунанд. Ҳамин 

тавр, бисѐр давлатҳо назорати иттилооти онлайниро, ки дар паҳн кардани 

ғояҳои радикалӣ гумонбар мешаванд, тақвият медиҳанд ва алайҳи 

маблағгузории терроризм чораҳои таъхирнопазир меандешанд. Ин меъѐрҳои 

ҳуқуқӣ ба муайян ва безараргардонии таҳдидҳои эҳтимолӣ дар марҳилаҳои 

аввал нигаронида шудаанд [126].  

Илова бар ин, давлатҳо барномаҳои пешгирии радикализатсияро дар 

муҳити ҷавонон таҳия мекунанд. Ин равиш таълиму тарбия ва баланд 

бардоштани сатҳи маърифатро дар бар гирифта, ба ташаккули тафаккури 

интиқодӣ ва арзишҳои таҳаммулпазирӣ нигаронида шудааст. Барномаҳои 

мазкур метавонанд дар мактабҳо, донишгоҳҳо ва инчунин дар марказҳои 

ҷамъиятӣ баргузор шаванд. Ҷалби ҷавонон ба лоиҳаҳои иҷтимоӣ ва 

фаъолиятҳое, ки ба ҳамгироӣ дар ҷомеа мусоидат мекунанд, усули муҳим дар 

мубориза бо радикализатсия ҳисобида мешавад [69]. 

Дар сатҳи байналмилалӣ бисѐр давлатҳо дар доираи ташаббусҳои 

муштарак оид ба мубориза бо радикализм ҳамкорӣ мекунанд. Ин метавонад 

омӯзиши муштараки тартиботи ҳуқуқӣ, мубодилаи иттилоот дар бораи 

таҳдидҳои террористӣ ва эҷоди созишномаҳои бисѐрҷониба оид ба пешгирии 

радикализатсияро дар бар гирад. Сохторҳои давлатӣ барои таҳкими сарҳадҳо 

ва назорати равандҳои муҳоҷират талош меварзанд. Зеро баъзе ҳизбу 

ҳаракатҳои радикалӣ метавонанд муҳоҷиратро барои паҳн кардани ғояҳои 

худ дар кишварҳои дигар истифода баранд. 

Дар байни таҷрибаҳои муассир, истифодаи барномаҳои барқарорсозӣ 

ва ресотсиализатсияро барои онҳое, ки дар гурӯҳҳои радикалӣ иштирок 

кардаанд, қайд кардан мумкин аст. Ҳадафи ин барномаҳо барқарор кардани 

чунин одамон дар ҷомеа тавассути омӯзиши касбӣ ва дастгирии равонӣ 

мебошад. Намунаҳои муваффақ нишон медиҳанд, ки чунин тадбирҳо ба 

шумораи бештари одамон кӯмак мекунанд, то ки онҳо ба ҳолати муқаррарӣ 

баргарданд ва эҳтимолияти дубора ба муҳити радикалӣ ҷалб шудани онҳоро 

коҳиш диҳанд. 

Ниҳоятан, мубориза бо ҷанбаҳои идеологии радикализатсия диққати 

бештарро талаб мекунад. Ин метавонад таблиғоти муқобилро дар бар гирад. 

Чунин таблиғот бояд ривоятҳо ва идеологияҳои радикалиро рад кунад. Эҷоди 

моделҳои алтернативӣ муҳим аст, зеро онҳо метавонанд ба ҷалби ақидаҳои 

экстремистӣ муқобилият кунанд ва ривоятҳоеро дар асоси сулҳ, адолат ва 

арзишҳои ҷомеаи шаҳрвандӣ пешниҳод намоянд. 

Ҳамин тариқ, тадбирҳои давлат оид ба ҷилавгирӣ аз радикализм бояд 

равиши гуногунҷабҳаро дар бар гиранд. Дар ин раванд на танҳо ҷанбаҳои 

татбиқи ҳуқуқ, балки ташаббусҳои иҷтимоӣ ва таълимӣ низ бояд ба назар 

гирифта шаванд. Ҳамкории возеҳи ҳукумат, ҷомеаи шаҳрвандӣ ва ҷомеаи 

байналмилалӣ шарти муҳим барои ноил шудан ба амнияти устувор ва 

пешгирии радикализатсия мегардад. 

Нигоҳ доштани суботи сиѐсӣ яке аз вазифаҳои калидии давлат, бахусус 

дар шароити зуҳури таҳдидҳои радикализатсияи ҷомеа мебошад. Суботи 

сиѐсӣ на танҳо амният, балки рушди устувори кишварро низ таъмин мекунад. 

Мақомоти давлатӣ дар фароҳам овардан ва нигоҳ доштани шароитҳое, ки ба 

сулҳ ва ҳамоҳангӣ дар дохили ҷомеа мусоидат мекунанд, нақши муҳим 

доранд. Яке аз вазифаҳои асосии давлат дар нигоҳ доштани суботи сиѐсӣ 

ташкили механизмҳои самараноки идоракунӣ ва таъмини тартиботи ҳуқуқӣ 

мебошад. Барои ин зарур аст, ки ҳокимият дар доираи қонун амал карда, 

ҳуқуқ ва озодиҳои асосии шаҳрвандонро риоя кунад. «Шаффофият, 

ҳисоботдиҳӣ ва масъулияти институтҳои давлатӣ эътимодро дар байни 

шаҳрвандон ба вуҷуд меорад, ки хатари низоъ ва ҳаракатҳои радикалиро ба 

таври назаррас коҳиш медиҳад» [102].  

Ҷанбаи асосии нигоҳ доштани субот инчунин сиѐсати иҷтимоӣ 

мебошад, ки ба таъмини дастрасии баробар ба имкониятҳои иқтисодӣ, 

маориф ва хизматрасониҳои тиббӣ равона шудааст. «Ҳатто номутаносибии 

хеле ночизи иҷтимоӣ ва иқтисодӣ метавонад боиси норозигӣ ва заминаи 

радикализатсия гардад. Аз ин рӯ, таҳия ва татбиқи барномаҳои муассири 

дастгирии иҷтимоӣ ба дарки ҷамъиятии суботи сиѐсӣ ва сатҳи ҳамбастагии 

иҷтимоӣ таъсири мусбат мерасонад» [93]. 

Унсури муҳимми суботи сиѐсӣ ташкили фазои фарогири сиѐсӣ 

мебошад, ки дар он ҳамаи гурӯҳҳо, аз ҷумла ақаллиятҳо, метавонанд дар 

раванди сиѐсӣ иштирок кунанд. Ин таъмини намояндагии баробар дар 

сохторҳои давлатӣ, имконият барои ҳамаи гурӯҳҳои ҷомеаро барои изҳори 

манфиатҳо ва нигарониҳои худ дар бар мегирад. Дар кишварҳое, ки аҳолии 

гуногун доранд, чунин муносибат метавонад шиддати иҷтимоиро ба таври 

назаррас коҳиш диҳад ва радикализатсияи қишрҳои алоҳидаи аҳолиро 

пешгирӣ кунад. 

Барои мубориза бо ифротгароӣ ва радикализатсия, давлат инчунин 

бояд барои ҳалли самараноки низоъҳо омода бошад. Дар ин ҷо на танҳо 

истифодаи чораҳои маҷбурнамоӣ, балки ҷалби фаъолона ба муколама бо 

гурӯҳҳои гуногуни ҷомеа муҳим аст. Равандҳои устувори ҳамзистии 

осоишта, ки муколама ва ҳамкориро дастгирӣ мекунанд, метавонанд нисбат 

ба усулҳои зӯроварӣ самараноктар бошанд. Гузаронидани форумҳои 

ҷамъиятӣ, машваратҳо ва вохӯриҳое, ки ба таҳкими муколамаи фарҳангӣ 

нигаронида шудаанд, метавонанд дар байни аҳолии гуногун фазои 

якдигарфаҳмӣ ва эҳтироми тарафайнро эҷод кунанд. 

Ва ниҳоятан, барои нигоҳ доштани суботи сиѐсӣ давлат бояд ба 

мушкилоти беруна фаъолона посух диҳад. Ин метавонад ҳам таҳдидҳои 

дохилиро, ки аз гурӯҳҳои радикалӣ бармеоянд, инчунин муноқишаҳои 

беруна ѐ бӯҳронҳои иқтисодиро дар бар гирад. Таҳияи вокуниши фаврӣ ба 

бӯҳронҳо, инчунин ҳамкорӣ бо дигар кишварҳо ва созмонҳои байналмилалӣ 

ба маҷмуи тадбирҳои таъмини амнияти миллӣ дохил карда мешаванд. 

Ҳамин тариқ, нақши давлат дар нигоҳ доштани суботи сиѐсӣ аз 

омилҳои гуногун вобаста буда, муносибати синергетикиро талаб мекунад. 

Таъмини қонуният, баробарии иҷтимоӣ, фарогирӣ, муколама ва омодагӣ 

барои посух додан ба мушкилоти беруна ҷиҳати таъмини рушди устувор ва 

ҷомеаи демократӣ заминаи мусоид фароҳам меорад.  

Бояд гуфт, ки радикализм барои фаъолият ва устувории институтҳои 

демократӣ таҳдиди ҷиддӣ аст. Ғояҳое, ки гурӯҳҳои радикалӣ таблиғ 

мекунанд, аксар вақт принсипҳои асосии демократияро, аз қабили озодии 

сухан, гуногунандешии афкор ва эҳтиром ба ҳуқуқи инсонро халалдор 

месозанд. Дар ҷараѐни таҳлили ин масъала якчанд паҳлуи ин гуна 

таъсиррасониро муайян кардан мумкин аст. 

Пеш аз ҳама, радикализм боиси ба қишрҳои зидди ҳамдигар тақсим 

шудани ҷомеа мегардад. Дар шароити мубориза барои таъсиррасонии 

идеологӣ гурӯҳҳои гуногуни радикалӣ метавонанд ақидаҳои худро ҳамчун 

ҳақиқати ягона таблиғ кунанд ва ақидаҳои дигаронро рад кунанд. Ин боиси 

он мегардад, ки фазои ҷамъиятӣ ба нуқтаи назари дигар пӯшида шуда, фазои 

таҳаммулнопазириро ба вуҷуд меорад. Дар натиҷаи чунин зиддият танишҳо 

байни гурӯҳҳои гуногун афзоиш меѐбанд. Ин гуна вазъ метавонад ҳамчун 

сабаби зоҳир шудани зӯроварӣ шаванд ва равандҳои демократиро, ки дар 

асоси муколама ва созиш ба амал меоянд, ба таври ҷиддӣ халалдор кунанд 

[92]. 

Инчунин ҷанбаи муҳим он аст, ки ҷорӣ кардани ғояҳои радикалӣ ба 

рӯзномаи сиѐсӣ метавонад боиси ташаккули ҳизбҳо ва ҳаракатҳои ростгаро ѐ 

чапгаро гардад. Онҳо мехоҳанд системаи идоракунӣ ва принсипҳои онро 

тағйир диҳанд. Чунин гурӯҳҳо метавонанд дар байни аҳолӣ дар шароити 

бӯҳронҳои иқтисодӣ ва ноустувории иҷтимоӣ дастгирии назаррас ба даст 

оранд. Ин, дар навбати худ, метавонад институтҳои мавҷудаи демократиро 

ноором созад ва ба тағйирот дар системаи интихоботӣ, қонунгузорӣ ва 

тартиботи ҳуқуқӣ оварда расонад. 

Таъсири радикализм ба демократия бо афзоиши рӯҳияи популистӣ 

алоқаманд аст. Ҳаракатҳои популистие, ки ба идеологияҳои радикалӣ такя 

мекунанд, аксар вақт риторикаи қурбонии худро истифода мебаранд ва 

симои «душмани халқ» - ро эҷод мекунанд, ки ин боиси афзоиши норозигӣ 

нисбат ба элитаи ҳоким ва институтҳои мавҷудаи ҳокимият мегардад. 

Хулоса, радикализм барои институтҳо ва принсипҳои демократӣ хатарҳои 

ҷиддӣ дорад. Ин таъсир дар раванди ба қишрҳои зидди ҳам ҷудо шудани 

ҷомеа, маҳдуд кардани ҳуқуқ ва озодиҳои шаҳрвандон, баланд бардоштани 

тамоюлҳои радикалӣ ва дастгирии ҳаракатҳои популистӣ ифода меѐбад. 

Барои ҳимояи демократия таҳияи стратегияҳое муҳим аст, ки ба муколама, 

гуногунандешӣ ва ҷалби тамоми гурӯҳҳои ҷомеа нигаронида шудаанд. Чунин 

иқдомот метавонанд ба кам кардани таъсири ғояҳои радикалӣ ва ҳифзи 

арзишҳои демократӣ мусоидат кунанд. 

Институтҳои демократӣ дар муқовимат ба радикализм нақши муҳим 

доранд, зеро онҳо барои ҳалли осоиштаи низоъҳо, намояндагии манфиатҳои 

гурӯҳҳои гуногун ва ҳимояи ҳуқуқи инсон замина фароҳам меоранд. 

Истифодаи самараноки воситаҳои демократӣ метавонад хатари 

радикализатсияро дар ҷомеа ба таври назаррас коҳиш диҳад ва таъсири 

ғояҳои экстремистиро кам кунад. 

Яке аз усулҳои муҳимтарини ҷилавгирӣ аз радикализм таъмини 

иштироки васеи шаҳрвандон дар раванди қабули қарорҳо мебошад. Ин 

метавонад тавассути интихоботи мунтазам, раъйпурсӣ, инчунин тавассути 

шӯроҳои маҳаллӣ ва маҷлисҳои ҷамъиятӣ, ки дар онҳо сокинон метавонанд 

фикру ниѐзҳои худро баѐн кунанд, сурат гирад. Ҷалби шаҳрвандон ба 

равандҳои сиѐсӣ ҳисси мансубият ва масъулиятро ба вуҷуд меорад, ки ин ин 

метавонад шиддати иҷтимоиро коҳиш диҳад ва дар натиҷа эҳтимолияти 

дастгирии ғояҳои радикалиро аз байн барад [101].  

Самти дигари ин масъала истифодаи барномаҳои таълимӣ барои баланд 

бардоштани огоҳӣ дар бораи демократия, ҳуқуқи инсон ва таҳаммулпазирӣ 

мебошад. Маориф метавонад бевосита ба муносибати ҷавонон ба ғояҳои 

радикалӣ тавассути пешниҳоди ривоятҳои алтернативӣ таъсир расонад. Ғайр 

аз ин, омӯзиши малакаҳои тафаккури интиқодӣ метавонад ба ҷавонон кӯмак 

кунад, то ки онҳо ба иттилооти гирифтаашон огоҳона муносибат кунанд ва 

дар ин замина таъсири таблиғоти гурӯҳҳои радикалиро коҳиш диҳанд [83, 

с.15].  

Инчунин ба истифодаи фаъолонаи васоити ахбори омма ва 

технологияҳои муосири иттилоотӣ диққат додан лозим аст. Институтҳои 

демократӣ метавонанд платформаҳои худро барои паҳн кардани иттилоот 

эҷод кунанд. Ин гуна фаъолият ба онҳо имкон медиҳад, ки ривоятҳои 

гурӯҳҳои радикалиро пӯшонанд ва ба ҷомеа роҳҳои алтернативии ҳалли 

масъалаҳоро пешниҳод кунанд. Истифодаи шабакаҳои иҷтимоӣ ва дигар 

васоити рақамӣ барои мониторинги иттилооти радикалӣ унсурҳои муҳими 

мубориза бо ғояҳои экстремистӣ мебошанд. 

Ҳамин тариқ, истифодаи воситаҳои демократӣ роҳҳои самарабахши 

мубориза бо радикализатсия ва истисно кардани таъсири ғояҳои 

экстремистиро пешниҳод мекунад. Ҷалби шаҳрвандон барои иштирок дар 



110 
 

 
 

ҳаѐти сиѐсӣ, рушди барномаҳои таълимӣ, ҳамкории самаранок бо ҷамоатҳои 

маҳаллӣ ва татбиқи технологияҳои нави иттилоотӣ метавонанд ҳамчун 

воситаи муҳимми таҳкими институтҳои демократӣ ва расидан ба сулҳи 

устувор хизмат кунанд. 

Аммо тамоми шаклҳои радикализм, аз ҷумла радикализми исломӣ ба 

арзишҳои демократӣ таҳдиди ҷиддӣ доранд, зеро идеологияи онҳо аксар вақт 

ба принсипҳои асосии озодӣ, баробарӣ ва эҳтироми ҳуқуқи инсон мухолиф 

аст. Ҷанбаҳои асосии ин таҳдидро муфассалтар дида мебароем. 

Якум, радикализми исломӣ ба тафсирҳои консервативии дин асос 

ѐфтааст, ки ғояҳои секуляризм ва плюрализмро рад мекунанд. Аксар вақт 

чунин гурӯҳҳо кӯшиш мекунанд, ки ҳукумати теократиро таъсис диҳанд, ки 

дар он қонунҳо ва меъѐрҳои рафтор танҳо ба дастурҳои динӣ асос ѐфта 

бошад. Ин хилофи асосҳои демократия аст [97]. 

Дуюм, гурӯҳҳои радикалии исломӣ зӯровариро ҳамчун воситаи 

расидан ба ҳадафҳои худ фаъолона истифода мебаранд, ки ин бевосита ба 

амният ва оромии ҷомеа таҳдид мекунад. Амалҳои террористии аз номи онҳо 

содиршуда барои ниҳодҳои демократӣ оқибатҳои ҷиддӣ доранд, зеро онҳо 

боиси афзоиши тарс ва нобоварӣ дар байни шаҳрвандон мешаванд.  

Ғайр аз ин, радикализм ғояҳоеро, тарғиб мекунад, ки тибқи он як 

фарҳанг ѐ эътиқод нисбат ба дигарон бартарӣ дорад. Дар чунин шароит фазои 

нафрат ва ҷудоӣ ба вуҷуд меояд. Ин махсусан дар ҷомеаҳои бисѐрмиллатӣ ва 

бисѐрмазҳабӣ хатарнок аст. Дар ин гуна ҷомеаҳо идеологҳои радикалӣ 

метавонанд ба афзоиши ксенофобия ва муноқишаи этникӣ мусоидат кунанд. 

Дар асл, чунин идеологияҳо ҳамбастагии иҷтимоиро вайрон мекунанд ва 

асосҳои ҳамзистии осоиштаро аз байн мебаранд.  

Ҷанбаи муҳимме, ки бояд қайд карда шавад, истифодаи риторикаи 

«ҷабрдидагон» аз ҷониби гурӯҳҳои радикалӣ мебошад, ки ба тарафдорони 

онҳо имкон медиҳад, ки зӯроварӣ ва чораҳои шадидро сафед кунанд. Ин 

воқеияти қалбакиро ба вуҷуд меорад ва дар заминаи он мубориза барои 

ҳақиқат ва бар зидди зулмгарон идома дода мешавад. Чунин тафаккур 

метавонад ҷавононеро ҷалб кунад, ки маъно ва ҳадафҳои ҳаѐтро меҷӯянд ва 

ғояҳои радикалиро ҳамчун роҳи муқовимат истифода мебаранд. Ин махсусан 

ба гурӯҳҳои ҷавононе, ки дар шароити ноустувории иҷтимоӣ ва иқтисодӣ 

қарор доранд, хос аст. Барои онҳо пешниҳоди ҷаҳонбинии алтернативӣ 

метавонад хеле ҷолиб гардад. 

Барои муқовимат ба радикализми исломӣ ва таҳдидҳои он ба арзишҳои 

демократӣ, бояд чораҳои мукаммал барои бартараф кардани сабабҳои аслии 

радикализатсия таҳия карда шаванд. Ин метавонад барномаҳои таълимиеро 

дар бар гирад, ки ба эҳтироми гуногунфарҳангӣ, беҳтар кардани вазъи 

иҷтимоӣ, рушди муколамаи байни фарҳангҳо ва динҳо ва фароҳам овардани 

имкониятҳо барои ҷавонон мусоидат мекунанд. 

Ҳамин тариқ, радикализми исломӣ ба арзишҳои демократӣ таҳдиди 

зиѐд дорад. Муқовимати муассир ба он на танҳо чораҳои қатъии амниятӣ, 

балки муносибати созандаро низ талаб мекунад, ки ба таҳкими ҳамбастагии 

иҷтимоӣ ва ҳамдигарфаҳмӣ дар байни шаҳрвандон равона карда шудааст. 

Институтҳои демократӣ низ, дар навбати худ, дар муқовимат ба таҳдидҳои 

радикализми исломӣ нақши муҳим доранд ва метавонанд воситаи тавоно 

барои таҳкими арзишҳои демократӣ дар ҷомеа бошанд. Истифодаи 

самараноки ин ниҳодҳо муносибати комплексиро талаб мекунад, ки ба 

бартараф кардани сабабҳои асосии радикализатсия ва эҷоди механизмҳои 

устувори ҳамбастагии иҷтимоӣ равона карда шудаанд. 

Маориф як воситаи дигари тавоно дар мубориза бо радикализатсия 

мебошад. Мактабҳо ва донишгоҳҳо метавонанд муҳити зарурӣ барои тарбияи 

эҳтиром ба гуногунфарҳангӣ ва гуногунандешӣ бошанд ва ба ҷавонон 

малакаҳои тафаккури интиқодӣ ва ҳамкории созандаро омӯзонанд. 

Барномаҳои таълимие, ки дар бораи ҳуқуқ ва озодиҳои шаҳрвандӣ 

нигаронида шудаанд, метавонанд ҷолибияти идеологияҳои экстремистиро 

коҳиш диҳанд. Ҷалби донишҷӯѐн ва ҷавонон ба лоиҳаҳои марбут ба 

муколамаи фарҳангӣ, фаъолиятҳои ихтиѐрӣ ва ташаббусҳои иҷтимоӣ низ 

метавонад ба коҳиши руҳияи радикалӣ мусоидат кунад. 

Ҳамкории иҷтимоӣ ва муколама омилҳои муҳим дар самти коҳиш 

додани таҳдиди радикализатсия мебошанд. Институтҳои демократӣ 

метавонанд барои табодули байнимазҳабӣ ва байнифарҳангӣ фазоҳое ташкил 

кунанд, ки ба эҷоди муносибатҳои устувор байни гурӯҳҳои гуногуни аҳолӣ 

мусоидат мекунанд. Барномаҳое, ки ба эҷоди таҳаммулпазирӣ ва эҳтиром ба 

фарқиятҳо нигаронида шудаанд, бояд форматҳои гуногун, аз қабили мизҳои 

мудаввар, семинарҳо ва чорабиниҳои фарҳангиро дар бар гиранд, то ба 

ташаккули симои мусбати ҷамъиятии фарҳангҳо ва динҳои гуногун мусоидат 

намоянд. 

Ҷанбаи дигари истифодаи институтҳои демократӣ ин имконияти кор бо 

ВАО ва шаклҳои коммуникатсия мебошад. ВАО дар ташаккули афкори 

ҷамъиятӣ нақши калидӣ доранд ва метавонанд ҳам ба радикализатсия 

мусоидат кунанд ва ҳам бо он муқобилият кунанд. Давлатҳои демократӣ бояд 

фаъолона барои баланд бардоштани масъулияти ВАО талош варзанд. Ин  ба 

паҳн кардани ғояҳое равона карда мешавад, ки экстремизмро маҳкум 

мекунанд ва ғояҳои сулҳи шаҳрвандиро дастгирӣ менамоянд. Ин ҳам 

дастгирии созмонҳои мустақили ВАО ва ҳам ташаббусҳоеро талаб мекунад, 

ки ба баланд бардоштани саводнокии иттилоотии аҳолӣ нигаронида шудаанд. 

Ҳамин тариқ, радикализм ҳамчун падидаи иҷтимоию сиѐсӣ таҳдиди 

ҷиддӣ ба суботи системаҳои демократӣ боқӣ мемонад. Ғояҳои гурӯҳҳои 

радикалӣ метавонанд ба тафриқаандозии ҷомеа, ташаккули рӯҳияи 

экстремистӣ ва дар ниҳоят зӯроварӣ оварда расонанд. Аҳамияти таҳияи 

тавсияҳо оид ба пешгирии радикализатсия махсусан дар заминаи низоъҳои 

байналмилалӣ ва бӯҳронҳои муҳоҷират аѐн мегардад. Зеро ин гуна буҳронҳо 

метавонанд ба афзоиши шумораи одамоне, ки тавассути идеологияҳои 

радикалӣ ба мушкилоти иҷтимоӣ ва иқтисодӣ посух меҷӯянд, мусоидат 

кунанд. 

Дар пешгирии радикализатсия ба институтҳои демократӣ нақши 

назаррас дода мешавад. Механизмҳои самараноки ҷалби шаҳрвандон ба 

равандҳои сиѐсӣ, дастгирии ташаббусҳои таълимӣ ва рушди муколамаи 

байнифарҳангӣ воситаҳои муҳимми муқовимат ба ғояҳои радикалӣ 

мебошанд. Сармоягузорӣ ба ташаккули ҷомеаи таҳаммулпазир тавассути 

маориф ва саводнокии иттилоотӣ ба фароҳам овардани муҳитҳое мусоидат 

мекунад, ки дар онҳо идеологияҳои радикалӣ барои ҷавонон камтар ҷолиб 

хоҳанд буд. 

Пас аз таҳлили натиҷаҳои таҳқиқот метавон хулоса кард, ки ҷалби 

ғояҳои радикалӣ, алахусус дар заминаи радикализми исломӣ, аз давлатҳо 

муносибати фаъолро талаб мекунад. Омезиши чораҳои қатъӣ алайҳи 

экстремизм ва зӯроварӣ, бо барномаҳое, ки ба ҳамгироӣ ва дастгирии 

гурӯҳҳои осебпазири аҳолӣ нигаронида шудаанд, самаранокии бештар дорад. 

Хулоса, бояд таъкид кард, ки тақвияти ҷомеаи шаҳрвандӣ, ташаккули 

муҳити фарогири сиѐсӣ ва иштироки васеи шаҳрвандон дар муҳокимаи 

масъалаҳои марбут ба радикализатсия бояд самтҳои афзалиятнок гардад. 

Танҳо бо ин роҳ метавон муҳити устувор ва бехатарро барои шаҳрвандон 

фароҳам овард. Ин дар навбати худ ба таҳкими арзишҳои демократӣ ва 

пешгирии таҳдидҳои марбут ба идеологияи радикалӣ мусоидат мекунад.  

БОБИ III. ТАЪСИРИ РАДИКАЛИЗМИ СИЁСӢ БА РАВАНДИ 

СИЁСИИ ҶУМҲУРИИ ТОҶИКИСТОН 

 

3.1. Радикализми динию сиѐсӣ ва заминаҳои пайдоиши он дар 

Ҷумҳурии Тоҷикистон 

 

Ҷаҳони муосир дар марҳилаи кунунии рушду инкишофи худ яке аз 

давраҳои хеле мураккаб ва пурихтилофро аз сар мегузаронад. Яке аз чунин 

омилҳо бештар гардидани таъсири дин ба равандҳои сиѐсии ҷомеа мебошад. 

Зеро тули ду даҳсолаи охир як қатор неруҳои сиѐсӣ динро ҳамчун сипари 

идеологӣ барои расидан ба мақсадҳои сиѐсии худ истифода намуда 

истодаанд. Аз ин рӯ, ба ҳаѐти сиѐсии ҷомеа ворид гардидани омили динӣ ва 

радикализми динӣ омӯзиши ин масъаларо дар доираи назарияи радикализми 

сиѐсӣ мубрам мегардонад ва таҳқиқи ҷанбаҳои сиѐсии онро тақозо менамояд.   

Таҳлилу баррасии он масъалаҳое, ки дар боби якуми диссертатсия 

анҷом дода шудаанд, бори дигар шаҳодат аз он медиҳанд, ки радикализми 

сиѐсӣ дар марҳилаҳои гуногуни таърихӣ дар шаклҳои гуногун зоҳир шудааст. 

Ҳама вақт асоси ҳама гуна зуҳуроти радикалиро идеология ва ғояҳои 

мушаххас ташкил намудаанд. Масалан, аввал он дар фаъолияти 

либералистон, баъдан коммунистон, баъдан неруҳои дигари сиѐсӣ ҳамчун 

ҳаракатҳои оштинопазири идеологӣ ва таҳмили ғояҳои мушаххас зоҳир 

гардидааст. Чунин вазъ имкон медиҳад, ки хусусияти ҷуғрофӣ ва вақту 

фазоии онро низ ба назар гирем. Дар кишварҳои Осиѐи Марказӣ ва махсусан 

дар Ҷумҳурии Тоҷикистон аз рӯзҳои аввали ба даст овардани истиқлолият 

дар ҳаѐти сиѐсии ҷомеа радикализми исломӣ ба равандҳои сиѐсӣ таъсир 

гузоштааст. Ҳатто дар ҷанги шаҳрвандии Тоҷикистон яке аз ҷонибҳои 

даргирро радикалистони исломӣ ташкил медоданд. Дар охири асри ХХ ва 

ибтидои асри XXI амалҳои террористию экстремистие, ки дар Ӯзбекистон ва 

Қирғизистон рух доданд, аз ҷониби радикалистони исломӣ анҷом дода шуда 

буданд. Айни замон низ ба амнияти миллӣ ва суботи сиѐсии Ҷумҳурии 

Тоҷикистон фаъолияти радикалистии ҳизбу ҳаракатҳои минтақавӣ ва 

ташкилотҳои террористию экстремистии байналмилалӣ хавфу хатари зиѐд 

эҷод менамоянд. Бо назардошти чунин вазъ зоҳиршавии радикализми сиѐсӣ 

дар Ҷумҳурии Тоҷикистон дар мисоли радикализми исломӣ ва фаъолияти 

ҳизбу ҳаракатҳои террористию экстремистӣ бояд таҳлил гардад. Бинобар ин, 

дар навбати аввал муайян намудани заминаҳои пайдоиши радикализми 

исломӣ дар Ҷумҳурии Тоҷикистон ва нишон додани омилҳои 

бавуҷудоварандаи он дар марҳилаи навини давлатдории миллӣ ба мақсад 

мувофиқ мебошад.  

Дар шароити муосир радикализми исломӣ ҳамчун навъи махсуси 

радикализм ба сиѐсати ҷаҳонӣ ва равандҳои минтақавию байналмилалӣ низ 

таъсири амиқ мерасонад. Шаклҳои оштинопазири он экстремизм ва 

терроризм мебошанд. Падидаҳои мазкур барои ҳар як ҷомеа оқибатҳои 

манфӣ дошта, ба равандҳои иҷтимоию сиѐсии мамлакат таъсири ҷиддӣ 

мерасонанд ва устуворию оромии ҷомеаро халалдор месозанд. Ҳарчанд 

радикализми исломӣ таърихи тулонӣ дошта бошад ҳам, дар замони муосир 

раванди ҷаҳонишавӣ барои хуруҷи он заминаи мусоид фароҳам овардааст. 

«Як қатор масъалаҳо, аз қабили аз байн рафтани ахлоқ, таҳмил гардидани 

фарҳанги ғарбӣ, паҳн шудани стандартҳои рафтори ғарбӣ, паст гардидани 

сатҳу сифати тарбияи динӣ, коҳиш ѐфтани эҳтиром ба фарҳанги мусулмонӣ 

ва арзишҳои исломӣ, тағйир ѐфтани системаи ҳуқуқие, ки дар асоси 

арзишҳои динӣ ташаккул дода шуда буд, қафомонии иқтисодӣ, фасод дар 

соҳаҳои гуногуни ҳаѐти ҷамъиятӣ  ва ғ.-ро баъзе аз кишварҳои мусулмонӣ бо 

равандҳои ҷаҳонишавӣ алоқаманд медонанд» [58, с.3]. Ҷомеашиносони 

Маркази сотсиологии Амрико, ки ба омӯзиши масъалаҳои динӣ машғул 

мебошанд, дар 39 мамлакати дунѐ дар миѐни пайравони дини ислом 

назарпурсӣ анҷом додаанд. Тибқи натиҷаҳои назарпурсии мазкур, аксари 

мусулмонҳои олам чунин мешуморанд, ки дин на танҳо ба ҳаѐти шахсии 

онҳо, балки ба ҳаѐти иҷтимоию сиѐсӣ низ таъсири зиѐд бояд дошта бошад 

[157]. Воқеан ҳам сиѐсишавии дин ҳамчун тамоюлоти ҳаѐти ҷамъиятӣ тули 

се даҳсолаи охир зери таъсири омилҳои гуногун рӯ ба афзоиш мениҳад. Дар 

ин раванд шакли ифротии он, ки дорои хусусиятҳои радикалӣ мебошад, 

пайдо шудааст.  

Таҳлили адабиѐти илмӣ нишон медиҳад, ки радикализми динӣ яке аз 

навъҳои радикализми сиѐсӣ мебошад. Дар таҳқиқоти як гурӯҳ олимон қайд 

мегардад, ки «истифодаи ғояҳои динӣ ва идеологияи динӣ барои дар амал 

татбиқ намудани ғояҳои сиѐсию иҷтимоӣ ва ба таври қатъӣ тағйир додани 

ниҳодҳои мавҷудаи ҷомеа моҳияти радикализми диниро ташкил медиҳад» 

[52; 122]. Чунин тарзи баррасии масъала ба он хотир ҷолиби диққат аст, ки 

пайдоиш ва ташаккулѐбии радикализми диниро бо назардошти муборизаҳои 

идеологӣ, ҷаҳонишавии арзишҳои идеологӣ, равандҳои модернизатсионӣ, 

паст гардидани нуфузи як идеология ва ба ҷойи он афзалият пайдо кардани 

идеологияи дигар, гузариш аз як сохтори ҷамъиятӣ ба сохтори дигар, агар 

таҳлилу баррасӣ намоем, хусусияти сиѐсии он возеҳу равшан мегардад. Бо 

назардошти масъалаҳои номбаршуда таҳлилу баррасӣ намудани радикализми 

динӣ бо шароити Ҷумҳурии Тоҷикистон низ созгор аст. Зеро баъди пошхӯрии 

Иттиҳоди Шуравӣ Ҷумҳурии Тоҷикистон истиқлолияти давлатии худро 

эълон намуда, ба марҳилаи нави таърихӣ ворид гардид. Ин ҳодисаи таърихӣ 

равандҳо ва дигаргуниҳои зиѐди сохториро ба вуҷуд овард. Аз ҷумла, баъди 

пошхӯрии Иттиҳоди Шуравӣ дар кишварҳои тозаистиқлоли пасошуравӣ 

таъсир ва нуфузи идеологияи коммунистӣ, ки тули 70 сол дар амалияи 

сиѐсию ҷамъиятии кишварҳои мазкур арзи ҳастӣ менамуд, тадриҷан коҳиш 

ѐфт. Гузашта аз ин, давлатҳои тозаистиқлоли пасошуравӣ аз сохтори 

сотсиалистӣ даст кашида, ба сохтори демократию сармоядорӣ ворид 

гардиданд. Чунин гузаришро давраи ивазшавии идеологӣ низ номидан 

мумкин аст.  

Дар Ҷумҳурии Тоҷикистон низ дар натиҷаи пошхӯрии Иттиҳоди 

Шуравӣ таъсир ва нуфузи идеологияи коммунистӣ сол то сол коҳиш ѐфт. 

Чунин тамоюлотро ба воситаи кам гардидани пайравони идеологияи мазкур 

асоснок намудан мумкин аст. Бо вуҷуди ин, қисми зиѐди насли калонсоле, ки 

дар замони шуравӣ кору зиндагӣ кардаанд, ҳанӯз ҳам ба арзишҳои 

сотсиалистию коммунистӣ рағбат доранд. Аммо аз сабаби он, ки идеологияи 

мазкур дигар дар амалияи ҷамъиятӣ мавҷуд нест, пайравони он низ дар оянда 

кам мегарданд. Гузашта аз ин, идеологияи коммунистиро, ки дар давраи 

«ҷанги сард» шикаст хӯрд, идеологияи мағлубшуда низ номидан мумкин аст.  

Дар солҳои аввали истиқлолият дар Тоҷикистон арзишҳои либералию 

демократӣ ва ҳамроҳ бо он эҳѐи арзишҳои миллию фарҳангӣ ҳамчун асоси 

идеологӣ қабул гардида, то кунун сохтори конститутсионии давлат низ 

онҳоро дар худ фаро мегирад. Мебоист давлатдории навин дар асоси 

арзишҳои нави идеологӣ ташаккул дода шавад. Аммо дар ҷомеае, ки тули 70 

сол идеологияи коммунистӣ арзи ҳастӣ менамуд, дар як муддати кӯтоҳ ба 

ҷойи он татбиқ намудани идеологияи нав ва баланд бардоштани таъсир ва 

нуфузи он кори саҳл набуд. Аз ин рӯ, дар шароите, ки нуфузи идеологияи 

коммунистӣ коҳиш ѐфт ва таъсири идеологияи нав ҳанӯз дар сатҳи паст 

қарор дошт, ба фазои сиѐсию ҷамъиятии кишвар ғояҳои динию радикалистӣ 

ворид гардиданд. Қисми зиѐди аҳолии кишвар, ки дар зери таъсири сиѐсати 

атеистии идеологияи коммунистӣ аз асли дин дур шуда буданд, дар як 

муддати кӯтоҳ зери таъсири мубаллиғони исломӣ ва дар аксар маврид зери 

таъсири ғояҳои радикалистӣ қарор гирифтанд. Дар натиҷа равандҳои 

оштинопазир ҷомеаро фаро гирифта, оқибат ба сар задани ҷанги шаҳрвандӣ 

оварда расонд. Бо назардошти равандҳои идеологии ҷомеа гуфтан мумкин 

аст, ки воқеаҳои солҳои аввали истиқлолият дар Тоҷикистон ба ҷанги 

идеологӣ хеле шабоҳат дошт.  

Чи тавре ки ба мушоҳида мерасад, рӯ овардани одамон ба радикализми 

динӣ ва мароқ зоҳир намудани онҳо ба ғояҳои радикалӣ дар шароити 

афзудани буҳронҳои иҷтимоӣ-сиѐсӣ ва иқтисодӣ ба амал меояд. Одатан 

чунин буҳронҳо дар раванди модернизатсия ва дигаргуниҳои ҳаѐти ҷамъиятӣ 

пайдо мешаванд. Гузариш аз як сохтор ба сохтори дигар ҳамчун раванди 

дигаргуншавии ҷомеа дар солҳои аввали ба даст овардани истиқлолият 

буҳронҳои гуногунро ба вуҷуд оварда буд. Яке аз сабабҳои рӯ овардани 

қисме аз аҳолии кишвар ба радикализми динӣ ва ғояҳои радикалистӣ бо 

чунин вазъ асоснок карда мешавад.  

Пайдоиш ва ташаккулѐбии радикализми динӣ дар аксари мавридҳо 

ҳамчун аксуламал ва раванди объективӣ ба назар мерасад, зеро таъсири 

манфӣ ва ѐ мусбати онро дар аввали пайдоиш эҳсос намудан ғайриимкон аст. 

Таъсири манфии ин зуҳурот замоне ба назар мерасад, ки агар муайян карда 

шавад, ки субъектҳои радикализми динӣ кадом мақсадҳоро пайгирӣ карда 

истодаанд ва онҳоро чи гуна дар амал татбиқ кардан мехоҳанд. Таҳлили 

равандҳои сиѐсии ду даҳсолаи охир дар Тоҷикистон воқеияти чунин ҳолатро 

баръало нишон медиҳад. «Масалан, ҷараѐни динию идеявии «Салафия» дар 

марҳилаҳои аввали пайдоиши худ ҳамчун равияи бетаъсир ва бехатар 

дониста мешуд, аммо баъди муайян шудани мақсад ва воситаҳои онҳо, ин 

ҷараѐн ҳаракати экстремистию террористӣ эълон гардид. Ҳатто дар кишвар 

солҳои охир дар атрофи хусусияти экстремистию радикалистӣ доштани ин 

ҷараѐни динӣ асарҳои гуногун таълиф карда шуданд» [33]. Дар солҳои 

минбаъда низ Суди Олии Ҷумҳурии Тоҷикистон фаъолияти як қатор ҳизбу 

ҳаракатҳои диниро террористию экстремистӣ эълон намуд. «Ҳизби наҳзати 

исломӣ, ки дар фазои сиѐсии Тоҷикистон фаъолияти қонунӣ дошт, моҳи 

сентябри соли 2015 бинобар сабаби кӯшиши ташкил намудани табаддулоти 

давлатӣ (яъне, баъди муайян гардидани мақсадҳои он ва ошкор шудани 

чеҳраи аслии ин ҳизб) ташкилоти террористию экстремистӣ эълон гардид» 

[33]. Дар кишварҳои дигар низ вазъият чунин аст. Яъне, ҳар давлат ҳизбу 

ҳаракатҳои диниро бо назардошти мақсадҳо ва воситаҳои дар амал татбиқ 

намудани онҳо ҳамчун таҳдид эътироф менамоянд.  

Фаъолияти радикалӣ дар заминаи ғояҳо ва мақсадҳои радикалӣ анҷом 

дода мешавад. Дар чунин шароит дин ба сифати идеологияе баромад 

менамояд, ки «онро радикалистон барои сафарбар намудани пайравони дин 

ҷиҳати расидан ба мақсадҳои худ истифода мебаранд» [65]. Ғайр аз ин, 

чунонки дар боло қайд гардид, бо сабабҳои гуногун таъсир ва нуфузи 

идеологияи давлатӣ дар ҷомеа паст мегардад, арзишҳои ҳаѐтии он низ 

моҳияти худро аз даст медиҳанд ва дар натиҷа ҷойи онҳоро арзишҳои 

идеологияи дигар, дар баъзе мавридҳо арзишҳои динӣ ишғол менамоянд. Дар 

робита ба ин масъала бояд гуфт, ки идеология ва дин бо ҳам алоқамандии зич 

доранд ва ба ҳамдигар таъсири амиқ мерасонанд. Бо назардошти марҳилаҳои 

гуногуни таърихӣ гуфтан мумкин аст, ки идеология ва дин то андозае дар 

муқобили якдигар қарор мегиранд. Зеро, агар хронологияи пайдоиши онҳо ба 

назар гирифта шавад, пас дидан мумкин аст, ки аввал динҳо пайдо шудаанд 

ва сипас идеологияҳо. Ҳамаи идеологияҳои замони муосир, махсусан 

ҷараѐнҳои идеявии ҷаҳонӣ дар Ғарб баъди инқилобҳои буржуазӣ пайдо 

шудаанд ва онҳоро як навъ таълимот, ҷаҳонбинии нав ва ҷойгузини 

ҷаҳонбинии динӣ номидан мумкин аст. Аз ин рӯ, дар ҳама шароит афзоиши 

таъсир ва нуфузи дин маънои заиф гардидани идеология ва афзоиши нуфузи 

идеология маънои заиф гардидани динро дорад. Ҳатто пайдоиши 

идеологияҳои ҷаҳониро низ бо назардошти ин қонуният ҳамчун заифшавии 

арзишҳои динӣ ва баланд гардидани нуфузи арзишҳои нав ва ҷаҳонбинии 

идеологӣ номидан мумкин аст.  

Пайдоиш ва ташаккулѐбии радикализми исломӣ дар кишварҳои Осиѐи 

Марказӣ дар маҷмуъ ва дар Ҷумҳурии Тоҷикистон дар алоҳидагӣ инчунин 

заминаҳои таърихии худро дорад. Як қатор олимон бар он назаранд, ки 

фундаментализм ва радикализми исломӣ ҳанӯз дар давраи мавҷудияти 

хонигарии Хива, Бухоро ва Қӯқанд пурра ташаккул ѐфта буд. Онҳо дар аввал 

бар зидди русҳо ва баъдан бар зидди шӯравиҳо қиѐм намуда буданд. Айни 

замон бошад дар муқобили арзишҳои дунявӣ ва демократӣ мубориза 

мебаранд. Таълимоти динии уламои кишварҳои дигари мусулмонӣ ба 

роҳбарону саркардагони ин гурӯҳ руҳониѐн таъсири амиқ расонида буданд. 

Бинобар ин, дар давраҳои минбаъдаи таърихӣ як гурӯҳ мусулмонони 

кишварҳои Осиѐи Марказӣ на танҳо алоқаҳои худро бо бародарони 

бурунмарзии хеш нигоҳ медоштанд, балки кӯшиш менамуданд, ки таъсири 

ғояҳои секуляриро ба афкори мусулмонон кам созанд.  Ҳамзамон, бисѐре аз 

намояндагони болоии муассисаҳои расмии динии шуравӣ, масалан Идораи 

маънавии мусулмонони Осиѐи Марказӣ ва Қазоқистон (САДУМ) дар 

кишварҳои арабӣ муддати муайян таҳсил ва кору зиндагӣ намуда, бо уламои 

динии ин кишварҳо ва пайравони онҳо вохӯриҳои зиѐд анҷом медоданд. 

Соли 1979 вазъият ба куллӣ тағйир ѐфт. Аввал ин ки инқилоби исломии Эрон 

ба неруҳои хуфтаи исломи сиѐсӣ руҳу илҳоми тоза бахшид. Бо вуҷуди он  ки 

иниқлоби мазкур аз ҷониби пайравони мазҳаби шиа анҷом дода шуда буд ва 

онро пайравони мазҳабҳои дигар наметавонистанд такрор намоянд. Дуюм ин 

ки ҳуҷуми артиши Шуравӣ ба Афғонистон мусулмонони (пеш аз ҳама 

руҳониѐни) Осиѐи Марказиро маҷбур намуд, ки дар бораи ҳувияти динии худ 

андешаронӣ намоянд [57, с.51]. Дар ин давра аз фурсати муносиб истифода 

намуда, як қатор руҳониѐн дар байни мусулмонони кишварҳои Осиѐи 

Марказӣ корҳои зиѐди таблиғотӣ анҷом медоданд. Дар Тоҷикистон низ 

фаъолияти ячейкаҳои хуфтаи исломгароѐн аслан аз охири солҳои 1970-ум 

шуруъ мешавад.  

Дар тавсеаи наҳзати исломӣ роҳбари тозаинтихоби Раѐсати идораи 

мусулмонони Осиѐи Марказӣ ва Қазоқистон (САДУМ) Муҳаммадсодиқ 

Муҳаммадюсуф нақши калон бозидааст. Ӯ кӯшиш менамуд, ки дар минтақаи 

Осиѐи Марказӣ таъсири дин бештар гардад. Вай соли 1975 Донишкадаи 

исломии шаҳри Тошканд ба номи Имом Бухорӣ ва соли 1986 Донишгоҳи 

Даъво-ал-Исломии давлати арабии Либияро хатм намудааст ва соли 1989 

роҳбари Раѐсати идораи мусулмонони Осиѐи Марказӣ ва Қазоқистон 

(САДУМ) таъин мегардад. Аммо бояд қайд кард, ки бо ташаббуси ин ниҳод 

назорат аз болои дин ҳанӯз дар солҳои 70-ум сабуктар карда шуда буд. Дар 

ин давра шумораи нафароне, ки адои ҳаҷ мекарданд, бештар карда мешавад. 

Аз аввалин лаҳзаи ташкилшавии ин ниҳод ҳуқуқи адои ҳаҷ танҳо ба аъзои 

воломақоми САДУМ дода мешуд. Аммо солҳои 1970-1980 дар баробари 

аъзои САДУМ, инчунин арбобони давлатӣ ва аъзои ҳизби коммунистӣ низ 

ҳаққи ҳаҷ карданро бархӯрдор шуда буданд. Маҳз аз ҳамин давра сар карда 

робитаҳои мусулмонони Осиѐи Марказӣ бо давлатҳои арабӣ, Эрон ва 

Афғонистон хеле зиѐд мегарданд. Дар ин давра дар баробари зич намудани 

робитаҳо, инчунин ба дохили кишварҳои Осиѐи Марказӣ ворид намудани 

адабиѐти динӣ низ оғоз меѐбад. Аллакай дар аввали солҳои 80-ум роҳбарияти 

сиѐсии ИҶСШ вобаста ба чунин вазъ изҳори нигаронӣ намуда, барои тағйир 

додани он чораҷӯйӣ намуд. Чунин ҳолатро аз як қатор ҳуҷҷатҳои 

қабулгардида эҳсос намудан мумкин аст. Масалан, «соли 1979 қарори КМ 

ҲК ИҶШС «Дар бораи идомаи беҳтаргардонии корҳои идеологӣ ва сиѐсӣ-

тарбиявӣ», соли 1981 қарор «Дар бораи муқовимат бо кӯшиши бо мақсадҳои 

ғаразнок дар муқобили Иттиҳоди Шуравӣ истифода намудани омили 

исломӣ», соли 1983 қарор «Дар бораи масъалаҳои мубрами корҳои идеологӣ, 

оммавӣ-сиѐсии ҳизби коммунистӣ»-ро қабул менамоянд, ки ҳамаи онҳо 

барои тақвият додани таблиғоти атеистӣ нигаронида шуда буданд» [91, 

с.112].   

Тавсеа ѐфтани наҳзати исломӣ дар солҳои 70-80-ум боиси он гардид, ки 

баъди оғоз ѐфтани давраи бозсозӣ дини ислом аллакай унсури таркибии 

ҳаѐти сиѐсии кишварҳои Осиѐи Марказиро ташкил медод. Бо қабул 

гардидани Қонуни ИҶШС «Дар бораи озодии виҷдон ва ташкилотҳои динӣ» 

имконияти оғоз намудани фаъолияти расмии радикалистон ба вуҷуд омад. 

Воқеаҳои сиѐсии солҳои аввали ба даст овардани истиқлолият гувоҳӣ аз он 

медиҳанд, ки исломгароѐн ва радикалистон бо ҳамроҳии қисме аз руҳониѐни 

маҳаллӣ дар воқеаҳои солҳои 1990-1992 дар шаҳри Душанбе на танҳо 

иштироки фаъол доштанд, балки ташкилкунандагони онҳо ба шумор 

мерафтанд. Онҳо пайравони худро аз деҳаҳо ва минтақаҳои Тоҷикистон ба 

шаҳри Душанбе сафарбар намуда, аввал дар муқобили коммунистон ва сипас 

баъди пошхӯрии Иттиҳоди Шуравӣ дар муқобили Ҳукумати 

конститутсионии давраи ҳукмронии Р.Набиев равона карда буданд.  

Як қатор олимон таъкид менамоянд, ки дар Тоҷикистон сарчашмаи 

асосии паҳншавии ғояҳои радикалистӣ фаъолияти исломгароии 

намояндагони воломақом ва пайравони собиқ Ҳизби наҳзати исломӣ ва 

Ҳаракати исломии Ӯзбекистон буданд. Ин ҳизбу ҳаракатҳо ба сафҳои худ на 

танҳо мусулмонони маҳаллиро ҷалб менамуданд, балки аз кишварҳои Шарқи 

Наздик ва Афғонистон низ ихтиѐриѐн (муҷоҳидон)-ро даъват мекарданд. Бо 

вуҷуди он ки Ҳизби наҳзати исломӣ бо ҳаракати ―Толибон‖ ба сабаби 

фарқиятҳои этникӣ робитаҳои мураккаб дошт, аммо тавонист, ки дар 

Афғонистон лагерҳои худро ташкил намояд [105, с.127].   

Ҳамин тариқ, бо боварии комил гуфтан мумкин аст, ки дар Ҷумҳурии 

Тоҷикистон яке аз сарчашмаҳои пайдоиш ва ташаккулѐбии радикализми 

исломиро фаъолияти сиѐсии исломгароѐн ташкил медиҳад. Онҳо дар аввал аз 

низоъҳои сиѐсии Афғонистон ҳамчун фурсат истифода намуда, корҳои зиѐди 

таблиғотӣ анҷом медоданд. Сипас, баъди он ки Иттиҳоди Шуравӣ пароканда 

шуда, нуфузи идеологияи коммунистӣ коҳиш ѐфт, онҳо дар фазои идеологии 

ҷомеа ба тарғибу ташвиқ ва паҳн намудани идеологияи исломгароӣ машғул 

шуданд. «Дар солҳои аввали истиқлолият аллакай радикалистони исломии 

тоҷикистонӣ як ҷабҳаи неруманди сиѐсиеро ташкил намуда буданд, ки барои 

анҷом додани табаддулоти давлатӣ метавонистанд онро истифода баранд. 

Яке аз сабабҳои оғоз гардидани ҷанги шаҳрвандӣ ва бархӯрдҳои мусаллаҳона 

аз ҷониби радикалистон ва исломгароѐни он давра ғайриқонунӣ ғасб 

намудани ҳокимият буд. Ҳарчанд соли 1997 баъди ба имзо расидани 

«Созишномаи умумии истиқрори сулҳ ва ризоияти миллӣ» оташи ҷанги 

шаҳрвандӣ тадриҷан хомӯш гардида, марҳила ба марҳила волоияти қонун ва 

сулҳу субот дар кишвар таъмин гардида бошад ҳам, айни замон низ 

радикалистон аз буҳронҳо ва мушкилиҳои дар ҳаѐти ҷамъиятӣ ҷойдошта 

суиистифода намуда, мехоҳанд воқеаҳои солҳои 1992-1997-ро боз такроран 

ба амал оваранд» [57]. Чунин хусусияти фаъолияти радикалистони исломӣ аз 

ҷониби олимону муҳаққиқони ватанӣ таҳлилу баррасӣ шудаанд. Аз ҷумла, 

сиѐсатшиноси ватанӣ Н.Д. Назиров дар таҳқиқоти худ фаъолияти 

исломгароѐни Тоҷикистонро ба се марҳила ҷудо намудааст. 

Марҳилаи якум – солҳои 1973-1978. Дар ин марҳила фаъолияти 

исломгароѐн асосан характери динӣ-таълимӣ ва маърифатӣ дорад, яъне худи 

исломгароѐн барои ташаккули дониш ва ҷаҳонбинии хеш ва тағйир додани 

ҷаҳонбинии динии пайравони дини ислом кӯшиш менамуданд. 



123 
 

 
 

Марҳилаи дуюм – солҳои 1979-1986. Дар ин марҳила фаъолияти 

исломгароѐн бо ташкил намудани мактабҳои динии ғайриқонунӣ, ба таври 

пинҳонӣ ба ҷавонон таълим додани арзишҳои исломӣ, ба таври фаъол ба 

ҳаракатҳои худ ҷалб намудани ҷавонони дорои саводи динӣ, оғоз намудани 

фаъолияти динӣ-сиѐсӣ, дар маросими динӣ ва тӯю маъракаҳо маъвиза 

намудан, ба шаҳрҳои гуногуни ҳудуди шуравӣ фиристодани аъзои нисбатан 

саводноки ҳаракати динӣ хоси ин давраи фаъолияти онҳо мебошад. 

Марҳилаи сеюм – солҳои 1990-2015. Дар ин марҳила исломгароѐн 

Ҳизби наҳзати исломиро ташкил намуда, ниҳоятан моҳи октябри соли 1991 

баъди эълон гардидани истиқлолияти давлатӣ тавонистанд, ки онро ба қайд 

гиранд. Аз оғози ин давра сар карда фаъолияти сиѐсии исломгароѐн барои 

амалӣ намудани мақсадҳои сиѐсии онҳо (ташкил намудани давлати исломӣ) 

равона карда мешавад. Дар аввал бо иштироки исломгароѐн сар задани ҷанги 

шаҳрвандӣ, воқеаву ҳодисаҳои дигаре, ки солҳои минбаъда аз ҷониби 

радикалистон анҷом дода шудаанд ва ниҳоят воқеаҳои моҳи сентябри соли 

2015 бо манъ гардидани фаъолияти расмии Ҳизби наҳзати исломӣ анҷомид 

[57].   

Бо андешаҳои мазкур розӣ шудан мумкин аст ва воқеан ҳам 

сарчашмаҳои илмӣ ва воқеаву ҳодисаҳои дар мамлакат рухдода гуфтаҳои 

болоро собит месозанд. Аммо баъди он ки 29 сентябри соли 2015 бо қарори 

Суди Олии Ҷумҳурии Тоҷикистон фаъолияти Ҳизби наҳзати исломӣ дар 

қаламрави Тоҷикистон мамнуъ эълон гардида, худи он ташкилоти 

террористию экстремистӣ дониста мешавад, фаъолияти исломгароѐн на 

танҳо аз байн нарафт, балки дар шакли нав зоҳир гардид. Раиси собиқ Ҳизби 

наҳзати исломӣ М.Кабирӣ, ки пеш аз воқеаҳои моҳи сентябри соли 2015 аз 

ватан ба беруни кишвар фирор намуда буд, дар кишварҳои аврупоӣ 

паноҳандагӣ талабида, бо пайравони дар хориҷбудаи ТЭТ ҲНИ ва фаъолони 

«Гурӯҳи 24» муттаҳид шуд ва онҳо муборизаҳои сиѐсии худро тариқи 

шабакаи интернет оғоз намуданд. Ҳатто бо ташаббуси раиси ТЭТ ҲНИ 

М.Кабирӣ ҳаракати сиѐсии «Паймони миллии Тоҷикистон» ташкил карда 

мешавад, ки бинобар сабаби хусусияти радикалистию исломгароӣ доштанаш 

аз ҷониби Суди Олии Ҷумҳурии Тоҷикистон ташкилоти террористию 

экстремистӣ эълон гардидааст. Мушоҳидаҳо ва таҳлили фаъолияти 

интернетии онҳо нишон медиҳад, ки онҳо рӯз то рӯз роҳу усулҳои 

муборизаро дар шакли назарфиребии сиѐсӣ ва таблиғи ғояҳои тундгароию 

ифротгароӣ ба роҳ монда истодаанд. Аз ин рӯ, аз солҳои 2016 то ба имрӯз 

метавонад марҳилаи чоруми фаъолияти исломгароѐни тоҷик номида шавад. 

Зеро дар фаъолияти онҳо то ба имрӯз даъватҳои динӣ, шиорҳои динӣ ва такя 

намудан ба идеологияи ифротгароӣ пурра ба мушоҳида мерасад. 

Дар баробари омилҳои дар боло номбаргардида инчунин вазъияти 

нохуби иҷтимоию иқтисодӣ низ метавонад боиси афзоиш ѐфтани 

радикализми динӣ гардад. Зеро фаъолияти таблиғоту идеологии 

радикалистон замоне барояшон натиҷаи дилхоҳ медиҳад, ки агар дар ҷомеа 

қишрҳои осебпазир мавҷуд бошанд. Таърихи сиѐсии асри ХХ нишон 

медиҳад, ки радикализми исломӣ дар шакли эътирози сиѐсӣ дар муқобили 

вазъияти нохуби иҷтимоию иқтисодӣ метавонад баромад намояд. Дар солҳои 

аввали таъсиси Иттиҳоди Шуравӣ дар кишварҳои Осиѐи Миѐна омилҳои 

мазкур барои ташаккулѐбии ҳаракатҳои босмачигарӣ мусоидат намуда 

буданд. Гуруснагии сартосарӣ ва даъват ба фронти ҷангӣ деҳқонон ва 

шаҳрнишинони камбизоатро водор менамуд, ки ба сафи ҳаракатҳои 

босмачигарӣ бипайванданд ва дар муқобили коммунистон мубориза баранд 

[148].  

Ба ҳамин монанд дар Ҷумҳурии Тоҷикистон солҳои  1990-ум дар 

вазъияти ногувори иҷтимоию иқтисодӣ ва паст гардидани сатҳи зиндагӣ 

ғояҳои радикалистӣ дар байни қишрҳои гуногуни ҷомеа таъсири бештар 

пайдо намуданд. Пошхӯрии Иттиҳоди Шуравӣ ба иқтисодиѐти Тоҷикистон 

таъсири манфӣ расонд. Пеш аз ҳама, канда шудани алоқаҳои иқтисодӣ бо 

кишварҳои дигари узви ин иттиҳод, ба вуҷуд омадани буҳронҳои сиѐсӣ ва 

дар пайи он сар задани ҷанги шаҳрвандӣ боиси ба таври чашмгир коҳиш 

ѐфтани ҳаҷми маҷмуи маҳсулоти дохилӣ гардид. Ҷумҳурии Тоҷикистон 

ягона кишваре буд, ки аз собиқ Иттиҳоди Шуравӣ ҳеҷ як корхонаи азими 

саноатиро ба мерос нагирифта буд. Бар замми ин дар солҳои чанги 

шаҳрвандӣ қисме аз объектҳои мавҷудаи иқтисодӣ вайрону валангор ва ғорат 

гардиданд. Чунин вазъият на танҳо ба сатҳу сифати зиндагии мардум 

таъсиргузор буд, балки боиси паҳн шудани ғояҳои радикалистӣ гардид.  

Дар солҳои ҷанги шаҳрвандӣ зарари аз ҳама зиѐдро соҳаи хоҷагии 

қишлоқ ѐ кишоварзӣ эҳсос намуд. Ин ҳолат барои Ҷумҳурии Тоҷикистон, ки 

кишвари аграрӣ маҳсуб меѐфт, хеле ташвишовар буд. Аз рӯйи маълумоти 

Бонки ҷаҳонӣ, дар лаҳзаи пошхӯрии Иттиҳоди Шуравӣ 69% аҳолии 

Тоҷикистон дар соҳаи хоҷагии қишлоқ шуғл меварзиданд. Дар он солҳо 

маҳсулоти истеҳсолнамудаи ин соҳа 36,7% ММД-ро ташкил медод [95, с.51]. 

Аз даст додани бозори беруна барои фурӯши маҳсулоти хоҷагии қишлоқ, 

боиси ба буҳрони ҷиддӣ рӯ ба рӯ гардидани ин соҳа шуда, ба сатҳи зиндагии 

оилаҳои мардуми деҳот таъсири манфӣ расонд. Ҳатто дар солҳои 2000, 

замоне ки ҷанги шаҳрвандӣ анҷом ѐфта буду дар соҳаҳои иқтисодӣ баъзе 

ислоҳот гузаронида шуда буд, бештар аз 50% аҳолиро мардуми камбизоат 

ташкил менамуд. Бекорӣ низ дар байни аҳолӣ хеле зиѐд ба назар мерасид 

(тахминан 10-12%). Дар байни онҳое, ки ҷойи кори доимӣ доштанд, ба 

сабаби кам будани маош, бештар аз 30% дар ҳоли камбизоатӣ қарор доштанд. 

Бар замми ин дар кишвар дар тули солҳои 1990-2000 сатҳи баланди таваррум 

мавҷуд буд, ки чунин вазъият низ бо мавҷудияти буҳронҳои иҷтимоию 

иқтисодӣ бастагӣ дошт. Дар чунин вазъияти мураккаби иҷтимоию иқтисодӣ 

қисме аз шаҳрвандон ба муҳоҷирати меҳнатӣ сафар намуда, қисме аз онҳо ба 

сафи ҳизбу ҳаракатҳои радикалистӣ пайвастанд. Дар эътирозҳои 

зиддиҳукуматии солҳои 1991-1992 шиорҳои радикалистӣ доимо садо 

медоданд. «Одатан чунин шиорҳо аз ҷониби сарварону роҳбарони 

мухолифин, аз ҷумла роҳбарони Ҳизби демократии Тоҷикистон ва собиқ 

Ҳизби наҳзати исломӣ аз ҳама бештар истифода  мешуд. Ҳамин тариқ, 

таҳлили паҳлуҳои гуногуни таъсири буҳронҳои иҷтимоию иқтисодӣ ба 

ташаккулѐбии радикализми динӣ нишон медиҳад, ки одатан радикалистон аз 

вазъияти буҳронӣ суиистифода намуда, на танҳо пайравони худро бештар 

месозанд, балки онҳоро дар муқобили давлату ҳукумат сафарбар мекунанд» 

[67]. 

Ба раванди ташаккулѐбии радикализми исломӣ давраи бозсозӣ ва 

дигаргуниҳои сиѐсии солҳои 90-ум низ таъсири амиқ расонидаанд. Ба ибораи 

дигар, дар ин давра барои фаъолияти ошкорои радикалистон шароити мусоид 

фароҳам омада буд. Дар маҷмуъ, гуфтан мумкин аст, ки дар охири солҳои 80-

ум ва аввали 90-ум дар кишварҳои Осиѐи Марказӣ, пеш аз ҳама, дар 

Ҷумҳурии Тоҷикистон наҳзати динӣ фаъол гардид. 1 октябри соли 1990 

Шурои Олии ИҶШС Қонун «Дар бораи озодии виҷдон ва ташкилотҳои 

динӣ»-ро қабул намуд. Қонуни мазкур ба шаҳрвандон имкон медод, ки бе 

ягон монеа аз дини худ пайравӣ намоянд, маросими диниро иҷро кунанд ва 

ҳатто ташкилотҳои динӣ таъсис дода, онро аз қайди давлатӣ гузаронанд. Дар 

ин давра дар минтақаи Осиѐи Марказӣ  якбора шумораи масҷидҳо, мактабҳои 

динӣ ва мадрасаҳо рӯ ба афзоиш ниҳод. Барои мисол, дар охири солҳои 80-ум 

дар Тоҷикистон ҳамагӣ 17 масҷид ба қайд гирифта шуда буд, аммо танҳо дар 

охири соли 1990 зиѐда аз 130 масҷиди ҷомеъ ва 3000 масҷиди маҳаллӣ ва 

иттиҳодияҳои динӣ ба қайд гирифта шудаанд [67]. Соли 2016 Президенти 

Ҷумҳурии Тоҷикистон, муҳтарам Эмомалӣ Раҳмон дар маҷлиси васеи 

Ҳукумати Тоҷикистон дар ин бора суханронӣ намуда, иброз доштанд, ки 

«Солҳои охир раванди сиѐсишавии ислом ва дар ин замина авҷ гирифтани 

кинаву адовати диниву мазҳабӣ ва амалҳои тахрибкорӣ боиси нооромии 

минтақаҳои гуногуни сайѐра гардидааст. Кишвари мо низ бо дарназардошти 

мавқеи ҷуғрофиаш зери таҳдиди ин хатарҳо қарор дорад. Тибқи таҳлилҳо 

макони асосии ҷалби аҳолӣ ба гурӯҳҳои ифротгаро масҷидҳо, муассисаҳои 

динии дохил ва хориҷи кишвар, инчунин сомонаҳои мухталифи интернетӣ 

мебошанд. … Ҳоло дар қаламрави мамлакат, дар маҷмуъ, қариб 5400 масҷид, 

аз ҷумла 3 930 масҷиди расмӣ ва 1470 масҷиди ғайриқонунӣ фаъолият 

мекунад» [175]. 

Бояд гуфт, ки бунѐдгароѐн ва тундгароѐне, ки қаблан аъзои Иттиҳоди 

мухолифини тоҷик ва Ҳизби наҳзати исломӣ буданд, салафигароии худро 

идома дода, ба ҳизбу ҳаракатҳои дигари террористию экстремистӣ 

пайвастанд. Аз ҷумла, онҳо бештар ба сафҳои «Ҳизб-ут-таҳрир», «Давлати 

исломӣ», «Ал-Қоида» ва баъди мамнуъ эълон гардидани фаъолияти ҲНИ боз 

ба сафи он пайвастанд. Айни замон радикалистони мазкур аз имкониятҳои 

интернет ва шабакаҳои иҷтимоӣ истифода намуда, ғояҳои ифротгароӣ ва 

тундгароии худро дар байни ҷавонон паҳн менамонд. Роҳбари ТЭТ ҲНИ 

Муҳиддин Кабирӣ радикализатсияи мусулмонон ва баста шудани ҲНИ-ро бо 

сиѐсати секулярӣ вобаста менамояд. Ба андешаи ӯ, баъди баста шудани 

фаъолияти ҲНИ ба ҷойи исломи муътадил ваҳҳобиҳо ва боқимондаҳои 

«Давлати исломӣ» қувваи бузурги радикалистиро ба вуҷуд меоваранд [160]. 

Бо андешаҳои мазкур розӣ шудан комилан мумкин нест. Аввал, ин ки 

М.Кабирӣ ҲНИ-ро аз ваҳҳобиѐн ва ҷангиѐни ДОИШ ҷудо менамояд, ҳол он 

ки дар таркиби ин ҳизб ваҳҳобиѐн низ буданд ва онҳое, ки ба сафи ҷангиѐни 

«Давлати исломӣ» пайвастанд, аслан пайравони ҲНИ буданд. Дуюм, ин ки 

боқӣ мондани ҲНИ дар ҳаѐти сиѐсии Тоҷикистон на танҳо рушди ниҳодҳои 

дунявиро халалдор месохт, балки радикализатсияи аъзои худи ҳизб афзоиш 

меѐфт. Сеюм, ин ки роҳу усулҳои муборизаи сиѐсие, ки айни замон аз ҷониби 

ТЭТ ҲНИ истифода мегардад, бо усулҳои муборизаи сиѐсии «Давлати 

исломӣ» ва дигар ташкилотҳои террористӣ шабоҳати зиѐд дорад. Яъне, 

фаъолон ва пайравони ТЭТ ҲНИ айни замон на танҳо бо намояндагони 

мақомоти ҳокимияти давлатӣ, балки бо онҳое, ки ғояҳои радикалистиро 

ҷонибдорӣ намекунанд, муносибати оштинопазир доранд. На танҳо туҳмату 

буҳтон ва иғвоангезӣ, балки таҳдиду таҳқир ва зӯроварӣ унсурҳои марказии 

барномаҳои сиѐсии онҳоро ташкил медиҳанд.  

Аз рӯйи маълумоти сохторҳои қудратӣ ба қатори террористони 

«Давлати исломӣ» зиѐда аз 2000 ҳазор шаҳрвандони Тоҷикистон 

пайвастаанд. Чунин ашхос ба суботи сиѐсии Тоҷикистон таҳдиди воқеӣ ба 

шумор мераванд. Махсусан, бо назардошти он, ки дар кишвар ҷонибдорони 

ҳаракати салафия ва ҳаводорони ғояҳои «Давлати исломӣ» ба назар 

мерасанд, баргаштани онҳо ба ватан метавонад боиси тавсеаи миқѐси 

радикализатсия гардад. 

Дар баробари омилҳои беруна дар раванди радикализатсияи ҷомеа 

омилҳои дохилӣ, махсусан, мушкилоти ҳалталаби ҳаѐти ҷамъиятӣ таъсири 

амиқ мерасонанд. Мушкилиҳои иҷтимоию иқтисодӣ, сиѐсию маънавии дар 

ҷомеа ҷойдошта аз ҷониби радикалистони динӣ бо мақсади гунаҳкор 

намудани давлату ҳукумат моҳирона истифода мешаванд. Инчунин, 

мавҷудияти чунин масъалаҳо ба онҳо имкон медиҳад, ки ҷонибдорон ва 

пайравони худро бештар созанд.  Олимону муҳаққиқон ба мушкилиҳои 

дохилии кишварҳои Осиѐи Марказӣ таваҷҷуҳ зоҳир намуда, онҳоро 

таҳдидҳои дохилӣ муаррифӣ кардаанд. Чунончи: 

- шиддати байни гурӯҳҳои этникӣ; 

- мухолифат дар байни табақаҳо ва қишрҳои гуногуни ҷомеа; 

- дар сатҳи паст қарор доштани зиндагии мардум; 

- бештар гардидани шумораи нашъамандон; 

- тарғибу ташвиқ ва паҳн гардидани ғояҳои радикалистӣ; 

- бештар гардидани тафовут дар даромадҳои синфи поѐнӣ ва синфи 

болоӣ; 

- афзоиш ѐфтани сафи бекорон; 

- баланд гардидани сатҳи коррупсия ва ғ. таҳдидҳои дохилӣ ва омилҳои 

бавуҷудоварандаи радикализми исломӣ муаррифӣ мегарданд [11]. Ҳатто як 

гурӯҳ олимон дар таҳқиқоти худ пайдоиши радикализми исломиро дар 

мисоли кишварҳои Шарқи Наздик ва Африқоӣ Шимолӣ таҳлилу баррасӣ 

намуда, дар зери таъсири омилҳои дохилию берунӣ, яъне мушкилиҳои 

иқтисодӣ, камбизоатӣ, бекорӣ, ноустувории иҷтимоию сиѐсӣ, ҷаҳонишавии 

арзишҳои ғарбӣ ва ғ. тавсеа ѐфтани идеологияи радикализми исломиро 

махсус таъкид намудаанд [58]. Чунин ҳолат бори дигар моро водор 

менамояд, ки вобаста ба тағйирпазирии ҷомеа он масъалаҳоеро, ки 

метавонанд боиси паҳншавии ғояҳои радикалистӣ шаванд, ба назар гирем ва 

дар самти мубориза бо фаъолияти ҳизбу ҳаракатҳои экстремистию 

террористӣ бо мақсади коҳиш додани осебпазирии ҷомеа онҳоро низ ҳаллу 

фасл намоем. 

Агар ба омилҳои берунии паҳншавии радикализми исломӣ назар 

афканем, мушоҳида мегардад, ки пеш аз пайдоиши низоъҳои Афғонистон, 

кишварҳои Шарқи Наздик ва Ховари Миѐна, аввалан ҳизбу ҳаракатҳои 

радикалистӣ ба вуҷуд омадаанд ва баъдан барои ноором кардани минтақаҳои 

мазкур сафарбар гардидаанд. Чунин ҳолатро ҳатто омилҳои геосиѐсӣ низ 

номидан мумкин аст. Зеро, абарқудратҳои давраи ҷанги сард кӯшиш 

намудаанд, ки дар ҷаҳони сеюм (дар кишварҳои берун аз лагери худ) ҳар 

гуна низоъҳо ташкил намоянд. Ба ибораи дигар зери нуфузи худ даровардани 

Шарқи Наздик ва Ховари Миѐна, дар муқобили ҳамдигар истифода бурдани 

неруҳои тахрибкори маҳаллӣ боиси пайдоиши ин гуна ташкилотҳо шудаанд. 

Мутаассифона, то имрӯз низ онҳо мавҷудияти худро нигоҳ медоранд ва 

баъзеи ин ташкилотҳо дар шакли пинҳонӣ ҳам бошад, дастгирӣ ва 

маблағгузорӣ мешаванд. Аз ин рӯ, низоъҳои сиѐсии Афғонистон ва 

кишварҳои Шарқи Наздик яке аз сарчашмаҳои паҳншавии ғояҳои 

радикализми исломӣ мебошанд. Чунин равандҳоро шарқшиноси рус В. 

Куделев мушоҳида намуда, иброз медорад, ки «раванди паҳн гардидани 

ғояҳои радикализми исломӣ аз берун аз ҷониби он неруҳое ташкил мегардид, 

ки онҳо аз ғояҳои исломгароӣ хеле дур буданд. Неруҳои мазкур ба таври 

мустақим ва ғайримустақим ба пайдоиши терроризм мусоидат намуданд, то 

ки ба воситаи он харитаи сиѐсии оламро тағйир диҳанд, сарват ва захираҳои 

табиии оламро дар байни худ тақсим намоянд, истиқлолияти давлатҳои 

гуногунро халалдор намуда, низоми меъѐрҳои ҳуқуқии байналмилалиеро, ки 

баъди Ҷанги дуюми ҷаҳонӣ ташаккул ѐфта буд, вайрон созанд. Субъекти 

чунин равандҳо, пеш аз ҳама, ширкатҳои фаромиллие ба шумор мерафтанд, 

ки дар хизмати давлатҳои алоҳида қарор гирифта буданд. В.Куделев ҳатто 

пайдоиши террористи №1 Усома бин Лодан ва ташкилоти ӯ «Ал-Қоида»-ро 

низ натиҷаи муборизаҳои геосиѐсии давлатҳои манфиатдор медонад [21].   

Барои мисол, солҳои 80-90-уми асри гузашта чунин радикалистон барои 

муқобилият намудан ва шикаст додани артиши шуравӣ дар Афғонистон 

ташкил шуда буданд. Аз кишварҳои дигари исломӣ низ неруҳои иловагии 

радикалистон сафарбар мешуданд. Ба амал овардани ҳаракатҳои ҷиҳодӣ дар 

Афғонистон минбаъд боиси тавсеа ѐфтани радикализатсияи ҳизбу ҳаракатҳои 

исломии минтақа ва муттаҳид гардидани онҳо шуд. Ҳамин тариқ, дар 

Афғонистон радикалистони исломӣ минбаъд ба коркарди идеологияи 

экстремистию террористӣ машғул гардида, яке аз сарчашмаҳои паҳншавии 

ғояҳои тундгароӣ ба шумор рафтаанд. Ҷумҳурии Тоҷикистон дар байни 

кишварҳои Осиѐи Марказӣ бо Афғонистон дарозтарин сарҳадро дорад (зиѐда 

аз 1335 км), ки ҳиссаи бештари он дар минтақаҳои кӯҳии душворгузар қарор 

дошта, назорати сарҳадиро мушкил мегардонад. Гузашта аз ин, моҳи 

сентябри соли 2021 ҳаракати ―Толибон‖ дар натиҷаи берун шудани неруҳои 

эътилофи байналмилалӣ, ҳокимияти давлатиро ғасб намуда, ҳудуди ин 

кишварро тадриҷан зери назорати худ даровард. Чунин ҳолат маънои онро 

дорад, ки айни замон Афғонистонро ташкилоти террористӣ идора намуда 

истодааст ва ҳар замон метавонад бо ҳизбу ҳаракатҳои радикалистӣ ҳамкорӣ 

намояд.  

Дар Ҷумҳурии Тоҷикистон яке аз сарчашмаҳои дигари паҳншавии 

ғояҳои радикалистӣ таҳсили ҷавонон дар кишварҳои арабӣ ва ба дохили 

Тоҷикистон ворид намудани адабиѐти динии радикалистию экстремистӣ 

мебошад. Бояд қайд намуд, ки дар давлатҳои арабӣ  ҳанӯз аз солҳои 60-70-

уми асри гузашта радикалистон дар ҷомеа таъсири зиѐд доранд. 

Радикалистони исломӣ дар кишварҳои мусулмонӣ кӯшиш менамоянд, ки дар 

соҳаи маориф маблағҳои зиѐд масраф кунанд. Онҳо бовар доранд, ки 

тавассути маориф ва таҳсилот паҳн намудани ғояҳои исломгароӣ стратегияи 

мувофиқ ва мутобиқ ба давру замон аст. Одатан дар давлатҳои исломӣ дар 

зинаи ибтидоии таҳсилот гирифтани маълумоти динӣ ҳатмӣ мебошад. Бисѐре 

аз китобҳои дарсие, ки дар кишварҳои исломӣ барои таълим истифода 

мешаванд, аз ҷониби исломгароѐн таҳия шудаанд. Ҳарчанд исломгароѐн дар 

ин кор иштироки бевосита надошта бошанд ҳам, таҳияи китобҳои мазкур 

зери таъсири онҳо анҷом дода шудаанд. Исломгароѐн шумораи зиѐди 

мактабҳо, мадрасаҳо, донишгоҳҳо, ѐ ин ки факултетҳои диниро зери таъсири 

худ дароварда, баъзан ошкоро тариқи фондҳои ҷамъиятӣ ва баъзан ба таври 

пинҳонӣ онҳоро аз лиҳози молиявӣ дастгирӣ менамоянд. Чунин тарзи рафтор 

ба онҳо имкон медиҳад, ки мутахассисону олимони ҷавонро барои таҳқиқи 

масъалаҳои мавриди назари худ истифода намоянд. Донишҷӯѐни хориҷӣ 

бошанд, барои ташаккули низоми истихобороти онҳо, тавсеа додани 

робитаҳои хориҷӣ ва ба хориҷи кишвар низ баровардани ғояҳои радикалистӣ 

мусоидат менамоянд. Аз ин рӯ, таҳсил дар чунин мактабҳо ва донишгоҳҳо 

барои шаҳрвандони давлатҳои дунявӣ хеле хатарнок аст. Мутаассифона, дар 

Ҷумҳурии Тоҷикистон то солҳои 2010, тули қариб 20 сол радикалистони 

исломӣ тавонистанд, ки ҷавонону шаҳрвандони кишварро барои таҳсил ба ин 

гуна мактабҳо фиристанд. Яке аз сабабҳои дар мамлакат паҳн гардидани 

салафия ва фаъол гардидани «Ихвон-ул-муслимин» ҳамин гуна омилҳо ба 

шумор мераванд. Ин гуна ҳизбу ҳаракатҳои экстремистию радикалистӣ 

асосан таркиби иҷтимоии худро аз ҳисоби ҷавонони қобилиятнок ва 

донишмандону зиѐиѐн пурра месозанд.  

Исломгароѐн инчунин доираи васеи васоити ахбори оммаро низ зери 

таъсири худ қарор додаанд. Аз ҷумла, рӯзномаҳо, радио, телевизион, 

агентиҳои иттилоотӣ, марказҳои таҳлилӣ ва ғ. Бо тавсеаи шабакаи интернет 

онҳо бо истифодаи шабакаҳои иҷтимоӣ ва сомонаҳои интернетӣ ба паҳн 

намудани ғояҳои ифротгароӣ машғул мешаванд. Давра ба давра шумораи 

сомонаҳои экстремистӣ низ зиѐд шуда истодааст. Айни замон ҳузури 

радикалистони исломӣ дар шабакаи интернет аз ҳарвақта дида бештар 

гардидааст. Ба ғайр аз ВАО, радикалистони исломӣ дар ихтиѐри худ 

нашриѐт, мағозаҳои китоб, марказҳои таҳқиқотӣ ва таҳлилиро нигоҳ 

медоранд. Ба таври ройгон паҳн намудани китобҳои бо сифати баланд 

чопшуда яке аз стратегияҳое мебошад, ки дар байни донишҷӯѐн боиси паҳн 

гардидани ғояҳои ифротгароӣ ва тундгароӣ мегардад. Донишҷӯѐн имкони 

доимо харидани китобҳои навро надоранд ва аз ин рӯ, китобҳои ройгон 

барояшон мароқангез аст. Ғайр аз ин, донишҷӯѐн мустақилона таъсири 

манфии назарфиребӣ ва ғояҳои тундгароиро эҳсос карда наметавонанд,  аз ин 

рӯ, ба воситаи адабиѐти дорои хусусияти экстремистӣ онҳоро ба дом 

афтонидан хеле осон мегардад. Ғайр аз ин, исломгароѐн ва радикалистони 

исломӣ дар студияҳои худ фитаҳои аудиоӣ ва видеоӣ сабт намуда, онҳоро 

ҳам тариқи ҳаммаслакон ва ҳам тариқи шабакаи интернет паҳн менамоянд. 

Чунин навъи тарғибот дар байни одамони камсавод ва ѐ одамони танбал, ки 

барои хондан вақт намеѐбанд, хеле таъсири зиѐд мерасонад.  

Тули солҳои охир радикалистони исломӣ технологияҳои иттилоотиро 

низ барои расидан ба мақсадҳои худ, махсусан, барои тавсеаи фаъолиятҳои 

идеологии худ истифода менамоянд. Пеш аз ҳама, онҳо мутахассисони соҳаи 

технологияҳои иттилоотиро ҷалб намуда, сомонаҳои интернетии рақибони 

худ, аз ҷумла сомонаҳои исломи муътадилро вайрон менамоянд. Айни замон 

дар олам зиѐда аз 200 ҳизбу ташкилоти радикалистии исломӣ мавҷуд 

мебошад. Бештар гардидани шумораи онҳо ва тавсеа ѐфтани миқѐси 

фаъолияти онҳо, пеш аз ҳама, бо масъалаи маблағгузории ин ташкилотҳо 

робита дорад. Тибқи сарчашмаҳои илмию таҳлилӣ ҳамаи ташкилотҳои 

радикалистӣ аз ҷониби давлатҳои гуногун маблағгузорӣ мешаванд. Чунин 

вазъ бо он алоқаманд аст, ки давлатҳо вобаста ба манфиатҳои миллии худ 

метавонанд бо ташкилотҳои террористию радикалистӣ ҳамкорӣ намоянд, аз 

хизматрасонии онҳо истифода баранд. Мутаассифона, аксарияти мутлақи ин 

ҳизбу ташкилотҳо хусусияти террористӣ дошта, истифодаи зӯроварӣ ва 

муносибатҳои оштинопазирро барои худ раво медонанд.  Аз ин рӯ, 

радикализатсияи ҷомеа ва ба сафи ҳизбу ҳаракатҳои радикалистӣ шомил 

гардидани ҷавонон маҳз зери чунин омилҳо ба вуҷуд меояд. 

Таҳлилҳо нишон медиҳанд, ки дар давлатҳои тозаистиқлоле, ки аҳолии 

онҳоро мусулмонон ташкил медиҳад, бинобар сабаби зиѐд будани 

мушкилиҳои иҷтимоию иқтисодӣ хавфи радикализатсияи ҷомеа низ бештар 

мегардад. Агар таъсири радикализатсияро дар доираи ин қонуният таҳлил 

намоем, мушоҳида намудан мумкин аст, ки Ҷумҳурии Тоҷикистон низ аз ин 

лиҳоз осебпазир мебошад. Бекорӣ, муҳоҷирати меҳнатӣ, маоши нокифоя ва 

монанди ин масъалаҳо барои ҳизбу ҳаракатҳои ифротгаро ва тундгаро 

имконияти хуб фароҳам меоваранд. Як гурӯҳ олимон омилҳои рафтори 

радикалӣ касб намудани одамонро ба ду гурӯҳ ҷудо намудаанд. Якум, 

омилҳои ҷалбкунанда ва дуюм, омилҳои маҷбурсозанда [75]. Омилҳои якум 

аз идеологияи радикалистӣ ва экстремистӣ сарчашма мегиранд. 

Радикалистони исломӣ кӯшиш менамоянд, ки ғояҳои худро мароқангез 

намоянд ва бо ин мақсад, мушкилиҳои дар ҷомеа мавҷудбударо маҳкум 

намуда, барои мавҷудияти он ҳукуматҳоро гунаҳкор месозанд. Дар чунин 

маврид идеологияи экстремистӣ ва радикалистӣ ба он хотир ҷолиби диққат 

мегардад, ки он ҳамчун ҳимоятгари манфиати қишрҳои осебпазир муаррифӣ 

мешавад. Дар ин раванд ғояҳои радикалистию террористӣ низ ба таври васеъ 

таблиғ мегарданд.  

Омилҳои маҷбуркунанда бештар бо сарчашмаҳои молиявӣ ва 

масъалаҳои иқтисодию иҷтимоӣ иртибот доранд. Масалан, буҳронҳои 

иҷтимоию иқтисодӣ, бекорӣ, камбизоатӣ одамонро маҷбур месозанд, ки бо 

ҳар роҳу восита талаботи худ ва оилаи худро қонеъ гардонанд.  Ба ҳар ҳол, 

таҳлилҳо ва мушоҳида нишон медиҳанд, ки на ҳамаи одамони камбизоат 

метавонанд экстремист ва ѐ террорист шаванд. Аз ин рӯ, омилҳои 

ҷалбкунанда, ки ба таври сунъӣ дар шакли ҳуҷумҳои иттилоотию равонӣ 

ташкил карда мешаванд, ба афкори ҷамъиятӣ таъсири амиқ расонида, зеҳну 

шуури онҳоро заҳролуд мегардонанд. Махсусан, дар сатҳи паст қарор 

доштани саводи динию дунявии ҷавонон онҳоро ба доми ташкилотҳои 

террористию экстремистӣ меандозад. Чунин ҳолатҳоро дар ҷомеаи 

Тоҷикистон ва дар байни ҷавонони тоҷик низ мушоҳида намудан мумкин аст. 

Таъсири идеологияи исломгароӣ ва радикалистӣ дар байни муҳоҷирони 

тоҷик бештар мебошад. Тибқи баъзе сарчашмаҳои таҳлилӣ, аксари он 

нафароне, ки ба сафи ташкилоти террористии «Давлати исломӣ» 

пайвастаанд, дар аввал барои муҳоҷирати меҳнатӣ сафар намудаанд ѐ 

муҳоҷири меҳнатӣ будаанд.   

Соли 2018 рӯзномаи «Вечѐрка» дар мавзуи «Масъалаҳои 

радикализатсияи ҷомеа дар Тоҷикистон: сабабҳо ва роҳҳои имконпазири 

ҳалли онҳо» дар байни аҳолии кишвар назарпурсӣ анҷом дод. Тибқи 

натиҷаҳои ин назарпурсӣ, пурсидашудагон сабабҳои паҳн гардидани ғояҳои 

экстремистӣ ва радикалистиро ба таври зерин нишон додаанд: 27 % 

пурсидашудагон сатҳи пасти саводнокӣ, аз ҷумла саводнокии динӣ; 22 % 

сатҳи пасти зиндагӣ ва 22 % бо ҷойи кор таъмин набудани ҷавононро 

сабабҳои паҳн гардидани ғояҳои радикалистӣ ном бурданд [171]. Посухҳои 

пурсидашудагон ҳамагӣ омилҳои дохилӣ мебошанд. Аммо чунонки дар боло 

ба таври муфассал таҳлил гардид, омилҳои беруна низ барои паҳн гардидани 

ғояҳои тундгароии исломӣ таъсири амиқ мерасонанд. Агар омилҳои 

берунаро ҳамчун таҳдид ба амнияти миллӣ ва омилҳои дохилиро ҳамчун 

осебпазирии кишвар муайян намоем, ба мақсад мувофиқ мебошад.  

Ҳамин тариқ, пайдоиш ва ташаккулѐбии радикализми исломиро дар 

Тоҷикистон бо омилҳои гуногуни дохилию берунӣ асоснок намудан мумкин 

аст. Аввал, ин ки Ҷумҳурии Тоҷикистон ягона давлати Осиѐи Марказӣ буд, 

ки дар солҳои 90-ум ба ҷанги шаҳрвандӣ кашида шуд ва ин низои сиѐсӣ 

моҳиятан муборизаи неруҳои секулярӣ ва теократиро дар бар мегирифт. Дар 

чунин раванд ташаккулѐбии радикализми исломӣ бо суръати баланд ба амал 

омад. Дуюм, ин ки дар Тоҷикистон маҳз дар ҳамин давраи ҳассос бархӯрди 

манфиатҳои субъектҳои минтақавӣ ва байналмилалӣ ба амал омад, ки қисме 

аз онҳо дар раванди баргузории гуфтушунидҳо ва ҳалли низои байни тоҷикон 

фаъолона ширкат варзиданд. Сеюм, ин ки Тоҷикистон дар байни кишварҳои 

пасошуравӣ ягона давлате ба шумор мерафт, ки дар ҳаѐти сиѐсии он ҳизби 

сиѐсии дорои характери динӣ расман амал менамуд. Ҳарчанд соли 1993 

фаъолияти Ҳизби наҳзати исломӣ манъ карда шуда бошад ҳам, соли 1999 

онро дубора иҷозат додаанд ва сентябри соли 2015 баъди кӯшиши ташкил 

намудани табаддулоти давлатӣ фаъолияти онро дар ҳудуди мамлакат мамнуъ 



135 
 

 
 

эълон карданд. Бо вуҷуди ҳамаи саъю талошҳои давлату ҳукумат, дар 

шароити рушди технологияҳои иттилоотию коммуникатсионӣ фаъолияти 

ҳизбу ҳаракатҳои радикалистӣ дар шакли нав ба роҳ монда мешавад. Бинобар 

ин, дар марҳилаи имрӯзаи рушди давлатдорӣ ба масъалаи таъмини амнияти 

идеологии кишвар бояд таваҷҷуҳи хос зоҳир карда шавад. Инчунин, дар 

раванди пешгирӣ ва безараргардонии радикализми исломӣ омилҳои 

бавуҷудоварандаи он бояд ба назар гирифта шуда, мубориза ва истифодаи 

имкониятҳои давлатӣ бо назардошти онҳо бояд ба роҳ монда шавад.  

 

3.2. Радикализми динию сиѐсии минтақавӣ: мақсадҳои фаъолият ва 

таҳдиду хатари он ба Тоҷикистон 

 

Дар шароити имрӯза зери таъсири воқеаву ҳодисаҳои Афғонистон ва 

Шарқи Наздик дар кишварҳои мусулмонӣ шиддати иҷтимоию сиѐсӣ бештар 

мегардад. Мавҷи инқилобҳои «Баҳори араб», ки давлатҳои Шарқи Наздик, 

Шарқи Миѐна ва Африқои Шимолиро фаро гирифт, зери таъсири фаъолияти 

ташкилотҳои исломии радикалистӣ сурат гирифтанд. Масъалаи аз ҷониби 

киҳо дастгирӣ ва маблағгузорӣ шудани фаъолияти онҳо, аз ҷониби киҳо 

ташкил гардидан ва эътироф шудани воқеаҳои мазкур баҳси дигар аст. Аммо 

бояд иқрор шуд, ки воқеаҳои мазкур ва таъсири ташкилотҳои мазкур як қатор 

кишварҳои мусулмониро ноором гардонидаанд. Чунин тамоюлот на танҳо ба 

суботи сиѐсии давлатҳо ва минтақаҳои алоҳида, балки ба амнияти 

байналмилалӣ таъсири ҷиддӣ мерасонад. 

Ғайр аз ин, раванди ҷаҳонишавӣ дар кишварҳои гуногуни олам, аз 

ҷумла дар кишварҳои мусулмонӣ мушкилиҳои иҷтимоию иқтисодӣ, этникӣ, 

фарҳангӣ, сиѐсӣ ва ғайраро ба вуҷуд овард. Мавҷудияти чунин мушкилиҳо ва 

кӯшиши ҷустуҷӯ ва пайдо намудани роҳҳои ҳалли онҳо боиси сиѐсикунонии 

дин ва диникунонии сиѐсат гардид. Дар доираҳои илмӣ чунин падидаҳоро 

«исломгароӣ» ва «радикализми исломӣ» номидаанд. Моҳияти ин падидаҳо 

дар он ифода меѐбад, ки анҷом додани фаъолияти сиѐсӣ аз ҷониби ҳизбу 

ҳаракатҳои исломӣ бо такя ба ғояҳои динӣ сурат мегирад. Онҳо сохтори 

ҷомеаро дар асоси шариати ислом дидан хоста, пешбурди ҳама гуна сиѐсатро 

дар мувофиқа бо ин мақсад амалӣ кардан мехоҳанд. Ғояи марказии 

фаъолияти сиѐсию таблиғотии онҳо консепсияи «давлати исломӣ» мебошад, 

ки дар асоси қонунҳои шариат бояд сохта шавад. Ин ва дигар масъалаҳои 

марбут ба радикализми динӣ бори дигар тақозои онро менамояд, ки 

идеологияи радикализми исломӣ ва ғояҳои иҷтимоию сиѐсии он ҳамаҷониба 

таҳқиқ карда шуда, таъсири манфии онҳо ба вазъияти сиѐсии минтақаи 

Осиѐи Марказӣ ва махсусан ба суботи сиѐсӣ ва амнияти миллии Ҷумҳурии 

Тоҷикистон муайян карда шавад. Дар чунин шароит коркарди роҳу усулҳои 

мувофиқ ва ба замона мутобиқи мубориза бо радикализми исломӣ, 

ташаккули стратегияҳои сиѐсӣ, муайян намудани шаклҳо ва дараҷаҳои 

ҳамкориҳои мутақобила бо кишварҳои мусулмонӣ яке аз масъалаҳои 

ҳалталаби марҳилаи кунунии давлатдорӣ мебошад.  

Дар тули 30 соли сипаригардида аз ҷониби тундгароѐни исломӣ дар 

кишварҳои пасошуравӣ шумораи зиѐди амалҳои террористӣ ва фаъолиятҳои 

экстремистӣ анҷом дода шудаанд. Тундгароѐни исломӣ дар ҷанги 

шаҳрвандии Тоҷикистон иштироки фаъол доштанд. Дар Қирғизистон ва 

Ӯзбекистон низ фаъолияти онҳо ба таври густурда ба роҳ монда шудааст. 

Масалан, воқеаҳои Боткенд ва амалҳои террористии шаҳри Тошканд дар 

соли 1999 мисоли равшани тундгароии исломӣ мебошад. Зеро онҳо аз ҷониби 

ташкилотҳои террористию экстремистӣ дар муқобили ҳокимияти давлатӣ 

анҷом ѐфта буданд.  

Дар Ҷумҳурии Тоҷикистон зуҳуроти терроризм, экстремизм ва 

радикализми динӣ таҳдиду хатари пуриқтидор ба шумор рафта, ба амнияти 

миллӣ, суботи сиѐсӣ ва рушду инкишофи давлатдории миллӣ таъсири амиқ 

мерасонад. Президенти Ҷумҳурии Тоҷикистон, муҳтарам Эмомалӣ Раҳмон 

дар Паѐми моҳи январи соли 2016 қайд намуданд, ки «Зуҳуроти даҳшатноку 

нафратовари терроризм, ки аксаран таҳти шиорҳои диниву мазҳабӣ сурат 

мегирад, ба дини мубини ислом иртиботе надорад, баръакс, аз ҷониби 

душманони ин дини муқаддас роҳандозӣ шуда, аз ваҳшонияти асримиѐнагии 

террористӣ, пеш аз ҳама, кишварҳои исломӣ ва мусулмонони сайѐра зарар 

мебинанд» [165]. Инчунин, Президенти кишвар таъкид намудаанд, ки 

«терроризм ва экстремизм ҳамчун вабои аср ба амнияти ҷаҳон ва ҳар як 

сокини сайѐра таҳдид  карда, барои башарият хатари на камтар аз силоҳи 

ядроиро ба миѐн овардааст» [165]. Дар суханронии Президенти кишвар «аз 

ҷониби як қатор доираҳо ва давлатҳову фондҳо ошкоро маблағгузорӣ 

гардидани созмонҳои террористиву ифротгаро», «истифодаи «сиѐсати 

дугона» нисбат ба терроризм ва экстремизм», «вусъати бесобиқаи бархӯрди 

манофеи абарқудратҳо барои аз нав тақсим кардани ҷаҳон ва вобаста ба ин, 

боз ҳам печидаву муташанниҷ гардидани вазъи сиѐсии сайѐра», «аз байн 

рафтани низоми давлатдории як силсила кишварҳо», «заиф шудани ҳуқуқи 

байналмилалӣ» сабабҳои асосии вусъат ѐфтани миқѐси фаъолиятҳои 

террористию экстремистӣ ва ташаккул ѐфтани радикализми динӣ дониста 

мешаванд [165]. 

Соли 2009 дар Ҷумҳурии Тоҷикистон бахшида ба 1310-солагии 

Абуҳанифа Нуъмон ибни Собит (Имоми Аъзам) ҳамоиши сатҳи 

байналмилалӣ баргузор гардид, ки дар он олимону донишмандони давлатҳои 

гуногун иштирок намуданд. Иштирокдорони ин чорабинӣ дар гузоришу 

маърузаҳои худ ба арзишҳои аслии дини Ислом бегона будани радикализм ва 

терроризмро махсус қайд намуданд. Баргузор намудани ин гуна чорабиниҳои 

сатҳи байналмилалӣ боиси он гардид, ки аҳолии Ҷумҳурии Тоҷикистон дар 

мисоли ҳаѐту фаъолияти Имоми Аъзам Абуҳанифа моҳияти башардӯстонаи 

арзишҳои исломиро дарк намоянд ва ба мазмуну мундариҷаи дини худ 

сарфаҳм раванд. Ғайр аз ин, дар Тоҷикистон моҳи июли соли 2015 дар 

мавзуи «Ислом зидди терроризм ва экстремизми динӣ» конференсияи 

байналмилалӣ баргузор гардид, ки дар кори он исломшиносони машҳур аз 

Афғонистон, Эрон, Қазоқистон, Қатар, Покистон, Россия ва кишварҳои 

аврупоӣ иштирок намуданд. Иштирокдорони ин конференсия якдилона 

эътироф намуданд, ки ҳизбу ҳаракат ва ташкилотҳои экстремистию 

радикалистие, ки зери ниқоби ислом фаъолият менамоянд, бо дини ислом ҳеҷ 

робита надоранд [60, с.70].  

Ҳангоми таҳлилу баррасӣ намудани таҳдиди радикализми динӣ ва 

терроризму экстремизм баҳогузорӣ намудани хавфу хатари воқеиву 

эҳтимолии онҳо хеле зарур аст. Гузашта аз ин, баҳогузорӣ намудани сатҳи 

зоҳиршавии зуҳуроти мазкур дар шароити Тоҷикистон бояд бо назардошти 

ҷанги шаҳрвандӣ ва таърихи сиѐсии кишвар анҷом дода шавад. Дар ҷанги 

шаҳрвандии солҳои 1992-1997 яке аз ҷонибҳои низоъро радикалистон 

ташкил медоданд. Дар марҳилаҳои аввали сар задани низоъҳои сиѐсӣ бо 

ташаббуси радикалистон Иттиҳоди мухолифини тоҷик ташкил гардида буд, 

ки дар таркиби он собиқ Ҳизби наҳзати исломӣ, Ҳизби демократии 

Тоҷикистон ва баъзе ҳаракатҳои сиѐсӣ шомил буданд. Иттиҳоди мухолифини 

тоҷик дар муқобили ҳукумати конститутсионӣ ва сохтори дунявии давлат 

мубориза мебурд ва мақсади ниҳоии он бо роҳи зӯроварӣ ва ғасби ҳокимияти 

давлатӣ таъсис додани давлати исломӣ буд. Неруҳои асосии Иттиҳоди 

мухолифини тоҷикро роҳбарон ва фаъолони собиқ Ҳизби наҳзати исломӣ 

ташкил медоданд. Зеро ин ҳизб дар солҳои аввали ба даст овардани 

истиқлолият зери шиорҳои динӣ фаъолияти сиѐсӣ анҷом дода, аз хориҷи 

кишвар кумакҳои моддию молиявӣ дарѐфт менамуд, бо гурӯҳҳои 

силоҳбадасти Афғонистон робитаи зич дошт ва ҳатто дар ин кишвар барои 

фаъолон ва пайравони собиқ ҲНИ қароргоҳҳо ва лагерҳои террористӣ низ 

ташкил намуда буд.  

Дар солҳои ҷанги шаҳрвандӣ аз рӯйи баъзе сарчашмаҳо зиѐда аз 100 

ҳазор нафар ҳалок гардида, ҳамин миқдор одамон бе ному нишон шудаанд. 

Тахминан 1 млн аҳолӣ ба сифати гуреза тарки ватан намуд. Зарари иқтисодии 

ҷанги шаҳрвандиро бештар аз 7 млрд доллари амрикоӣ нишон додаанд [73]. 

Низои байни тоҷикон, ки бо дахолати неруҳои беруна ба сари мардуми 

Тоҷикистон таҳмил шуданаш исбот гардидааст, ҷомеаи кишварро аз лиҳози 

идеологӣ, иқтисодӣ, сиѐсӣ, фарҳангӣ, иҷтимоӣ хеле ноустувор гардонд. Ғайр 

аз ин, бетартибиҳои сиѐсии солҳои ҷанги шаҳрвандӣ барои ташкилотҳои 

террористию экстремистӣ ва ҳизбу ҳаракатҳои радикалистӣ имкон доданд, ки 

фаъолияти худро дар қаламрави минтақа густариш диҳанд. Зеро воқеаҳое, ки 

солҳои 1999 ва 2000-ум дар Қирғизистону Ӯзбекистон рух доданд, бори 

дигар хусусияти минтақавӣ доштани фаъолияти радикалистонро нишон 

медиҳад.  

27 июни соли 1997 дар шаҳри Москваи Федератсияи Россия дар байни 

Ҳукумати Ҷумҳурии Тоҷикистон ва Иттиҳоди мухолифини тоҷик 

Созишномаи умумии истиқрори сулҳ ва ризоияти миллӣ дар Тоҷикистон ба 

имзо расид. Ин ҳуҷҷати муҳимми тақдирсоз боиси хомӯш намудани оташи 

ҷанги шаҳрвандӣ гардид. Тибқи талаботи ин созишнома гурӯҳҳои 

силоҳбадасти мухолифин бояд яроқу аслиҳаи худро ба ҳукумат 

месупориданд ва дар навбати худ Ҳукумати Тоҷикистон уҳдадор гардида 

буд, ки онҳоро ба ҳайати ҷузъу томҳои Қувваҳои Мусаллаҳи кишвар шомил 

намояд. Инчунин, 30% мансабҳои зинаҳои гуногуни мақомоти иҷроияи 

ҳокимияти давлатӣ ба намояндагони Иттиҳоди мухолифини тоҷик пешниҳод 

гардид [5]. Дар заминаи талаботи Созишномаи умумии истиқрори сулҳ ва 

ризоияти миллӣ Комиссияи оштии миллӣ ташкил гардида, то соли 2000 дар 

чаҳор самт фаъолият намуда буд. Самти якум ҳалли масъалаҳои сиѐсӣ, дуюм, 

ҳалли масъалаҳои ҳарбӣ, сеюм, ҳалли масъалаи баргардонидани муҳоҷирон 

ва чорум, ҳалли масъалаҳои ҳуқуқӣ. Дар ин давра барои баргардонидани 

гурезаҳо шароити мусоид фароҳам оварда шуда, авфи умумӣ эълон гардид. 

Ҳизби наҳзати исломӣ баъди ворид намудани тағйиру иловаҳо ба Қонуни 

Ҷумҳурии Тоҷикистон «Дар бораи ҳизбҳои сиѐсӣ» дубора ба қайд гирифта 

шуда, фаъолияташ иҷозат дода шуд. Бояд гуфт, ки Тоҷикистон дар байни 

кишварҳои пасошуравӣ ягона давлате ба шумор мерафт, ки дар ҳаѐти сиѐсии 

он ҳизби динӣ расман фаъолият менамуд ва ҳаққи дар интихоботҳои 

президентӣ ва парлумонӣ иштирок кардан дошт. Сарфи назар аз он ки 

фаъолияти онро расман иҷозат доданд, аммо ин ҳизб манфиатҳои 

дарозмуддати кишвар ва афзалиятҳои амнияти миллиро қатъи назар намуда, 

дар тавсеаи радикализатсияи ҷомеа таъсири амиқ расонд. Аз анҷоми ҷанги 

шаҳрвандӣ солҳои зиѐд сипарӣ гардида бошад ҳам, айни замон низ ҳамаи 

масъалаҳои мубрами соҳаи амният аз фаъолияти экстремистию террористии 

ҳизбу ҳаракатҳои он солҳо сарчашма мегирад.   

Дар робита ба ин бояд қайд намуд, ки баъди эълон гардидани авфи 

умумӣ то соли 1999 аз хоки Афғонистон ба Ҷумҳурии Тоҷикистон на камтар 

аз 10 ҳазор ҷангиѐни мухолифин баргаштанд. Дар маҷмуъ, то аввали соли 

2000 бештар аз 5 ҳазор ҷангиѐни мухолифин ба ҳайати Қувваҳои Мусаллаҳ, 

Вазорати корҳои дохилӣ ва Хадамоти сарҳадбонӣ шомил карда шуданд [111, 

с.90]. Мутаассифона, қисме аз фармондеҳони Иттиҳоди мухолифини тоҷик, 

ки акнун мавқеи расмиро соҳиб гардида буданд, дар минтақаҳои 

ҷойгиршудаи худ низоми идоракунии гурӯҳиро ташкил намуданд. Вазъият 

дар Тоҷикистон пас аз хотимаи ҷанги шаҳрвандӣ, бо амалиѐтҳои фаъолонаи 

дастаҳои силоҳбадаст тавсиф меѐфт. Бо пайдо шудани силоҳ дар дасти 

одамон криминалӣ гардидани ҷамъият, ки натиҷаи мустақими буҳрони 

иқтисодӣ, маргинализатсия ва ғайра буд, мусоидат кардаанд. Аз тарафи 

дигар, ворид шудани ашхоси криминалӣ ба мақомоти ВКД ва муайяншавии 

мухторият пайдо намудани гурӯҳҳои силоҳбадасти тобеи вазорат ба он 

мусоидат кард, ки фаъолияти онҳо ба амнияти шаҳрвандон таҳдид намояд. 

Масалан, танҳо дар моҳи августи соли 1997 дар самти минтақаи Кофарниҳон 

11 гурӯҳи силоҳдори ғайриқонунӣ дидбонгоҳҳои сайѐр гузошта, мардумро 

азият медод [28, с.127]. Дар маҷмуъ, баъди ба имзо расидани Созишномаи 

истиқрори сулҳ низ вазъият дар баъзе минтақаҳои Тоҷикистон ҳамоно 

ноором боқӣ монда буд. 

Ба воситаи ҳудуди зери назорати онҳо, ки асосан дар шарқи 

Тоҷикистон ҷойгир буданд, роҳи интиқол додани маводи мухаддир ва ворид 

шудани гурӯҳҳои террористӣ мавҷуд буд. Зеро назорати пурраи ин 

минтақаҳо ҳанӯз ҳам барои Ҳукумати Тоҷикистон мушкилӣ пеш меовард. 

Чунин вазъият, пеш аз ҳама, ба ташкилоти террористии «Ҳаракати исломии 

Ӯзбекистон» имкон медод, ки на танҳо дар Тоҷикистон фаъолияти худро 

идома диҳад, балки бо гурӯҳҳои силоҳбадасти Афғонистон ва ҳаммаслакони 

хориҷии худ ҳамкориҳои худро дар сатҳи зарурӣ нигоҳ дорад. «Ҳаракати 

исломии Ӯзбекистон» дар миѐнаҳои солҳои 90-ум ташкил гардида, дар 

Ҷумҳурии Ӯзбекистон ташкил намудани хилофати исломиро мақсади асосии 

худ қарор дода буд. Ин ташкилот одатан фаъолияти худро дар водии 

Фарғонаи Ӯзбекистон тавсеа дода буд. На танҳо созмондиҳандагони 

ташкилот сокинони ин водӣ буданд, балки фаъолону пайравони онҳо низ аз 

ин минтақа буданд. Аъзои ин ташкилоти террористӣ дар солҳои ҷанги 

шаҳрвандӣ ба манфиати Иттиҳоди мухолифини тоҷик ба муқобили Ҳукумати 

Тоҷикистон низ меҷангиданд. Аз ин рӯ, баъди ба имзо расидани Созишномаи 

истиқрори сулҳ ва ризоияти миллӣ низ робита, ҳамкорӣ ва дастгирии 

ҳамдигарии байни онҳо идома меѐфт. Қобили қайд аст, ки на ҳамаи аъзои 

Иттиҳоди мухолифини тоҷик аз шартҳои Созиномаи истиқрори сулҳ розӣ 

буданд. Инчунин дар байни онҳо дар мавриди тақсими мансабҳои аз тарафи 

ҳукумат ҷудогардида низ нофаҳмиҳои зиѐд рух дода буд. Аз ин рӯ, аъзои 

норозии мухолифин робита ва ҳамкориҳои худро бо Ҳаракати исломии 

Ӯзбекистон идома медоданд [100, с.48]. Зеро Ҳаракати исломии Ӯзбекистон 

низ аз чунин ранг гирифтани вазъият розӣ набуд.   

Моҳи феврали соли 1999 дар шаҳри Тошканди Ҷумҳурии Ӯзбекистон 

якчанд амали террористӣ рух дод, ки дар натиҷаи онҳо 13 нафар ба ҳалокат 

расида, бештар аз 100 нафар захмӣ шуда буданд [151]. Амалҳои мазкурро 

намояндагони ҳокимияти давлатӣ ҳамчун суиқасд ба ҷони сарвари давлати 

худ унвон намуданд. Баъди сар задани ин воқеаҳо сохторҳои қудратӣ ва 

хадамоти амниятии Ӯзбекистон аъзои ҲИӮ-ро таъқиб намуда, имкониятҳои 

онҳоро хеле маҳдуд карданд. Дар чунин шароит аъзову фаъолони ҲИӮ ба 

воситаи Тоҷикистон, ки ҳанӯз ҳам вазъияти сиѐсиаш ба эътидол наомада 

буду назорати сарҳади давлатӣ пурра таъмин нагардида буд, ба Афғонистон 

рафтанд. Тобистони соли 1999 бештар аз 1 ҳазор ҷангиѐни ҲИӮ ба воситаи 

минтақаҳои шарқии Тоҷикистон, ки ҳанӯз ҳам зери назорати пурраи ҳукумат 

надаромада буданд, бо нияти ҳаракат намудан ба водии Фарғона ба вилояти 

Ботканди Қирғизистон ворид гардида, ба ҷанги мусаллаҳона оғоз намуданд. 

Дар ҳайати онҳо ӯзбекҳо, аъзои аз созишномаи истиқрори сулҳ норозии 

мухолифини тоҷик, афғонҳо, уйғурҳо ва дигар халқиятҳо шомил буданд. Дар 

натиҷаи хушунат ва зӯроварии онҳо бештар аз 30 нафар аҳолии осоишта, 

кормандони сохторҳои ҳифзи ҳуқуқ ва сохторҳои қудратӣ ба ҳалокат расида, 

нафарони зиѐд ҷароҳатҳои гуногун бардоштанд [178].  Ҷангиѐни ҲИӮ зери 

фишори неруҳои ҳавоии Ӯзбекистон ва артиши Қирғизистон тоб наоварда, 

ақибнишинӣ намуда, ба минтақаҳои кӯҳии ноҳияҳои Ҷиргатол ва Тавилдара 

паноҳ бурданд. Баъди як сол, моҳҳои август ва сентябри соли 2000 

радикалистон ба ҳудуди ҷанубии Қирғистон дубора ҳуҷум оварданд. Ин 

навбат дар баробари қӯшунҳои низомии Ӯзбекистон ва Қирғизистон, 

инчунин низомиѐн ва сарҳадбонони Тоҷикистон дар мубориза бар зидди 

радикалистони ҲИӮ иштироки фаъол доштанд. Ҳатто дар шаҳри Хуҷанд 

ситоди фармондеҳони низомии се кишвар барои мувофиқа намудани 

амалиѐтҳои зиддитеррористӣ таъсис дода шуд. Аз рӯйи маълумоти Вазорати 

мудофиаи Қирғизистон дар ин набарад 30 нафар хизматчиѐни ҳарбӣ ва зиѐда 

аз 120 аъзои ҲИӮ кушта шуданд [147].   

Дар маҷмуъ, воқеаву ҳодисаҳои охири асри ХХ ва ибтидои асри XXI аз 

он гувоҳӣ медиҳанд, ки таҳдиди терроризм ва радикализм дар кишварҳои 

Осиѐи Марказӣ, аз ҷумла дар Тоҷикистон хеле зиѐд хатарзо мебошад. 

Радикалистону ифротгароѐн зери шиорҳои динӣ муттаҳид гардида, 

тамомияти марзиву ҳудудӣ ва сохтори конститутсионии давлатҳои 

минтақаро зери хавфу хатар қарор додаанд. Таҳлили чунин воқеаҳо аз он 

шаҳодат медиҳад, ки радикализми исломӣ аллакай хусусияти фаромиллӣ 

касб намудааст. Зеро дар сафи радикалистону террористон намояндагони 

миллатҳои гуногун шомил буда, лагерҳо, идеяология ва пуштибонони онҳо 

дар кишварҳои гуногуни Шарқи Наздик ва Миѐна паҳн шудаанд.   

Бояд қайд намуд, ки дар охири соли 2000 ва ибтидои 2001 неруҳои 

асосии Ҳаракати исломии Ӯзбекистон ба ҳудуди Афғонистон паноҳ бурда, бо 

ҳаракати Толибон пайвастанд. Ҳаракати Толибон бошад дар он давра қисми 

зиѐди ҳудуди Афғонистон, аз ҷумла шаҳри калонтарини дар шимоли ин 

кишвар ҷойгирбуда – Мазори Шарифро зери назорати худ нигоҳ медошт. 

Тибқи сарчашмаҳои иттилоотӣ, дар Афғонистон шумораи неруҳои Ҳаракати 

исломии Ӯзбекистон бештар аз 10 ҳазор нафарро ташкил медод ва барои 

ҳуҷум намудан ба Осиѐи Марказӣ омодагӣ медиданд. Дар чунин шароит 

баъди рух додани амалҳои террористӣ дар ИМА эътилофи байналмилалӣ 

фаъолияти зиддитеррористии худро дар ҳудуди Афғонистон зери унвони 

«Озодии шикастнопазир» оғоз намуд. Амалиѐти зиддитеррористии 

кишварҳои Ғарб тавозуни қувваҳоро дар Афғонистон пурра тағйир дод. 

Ташкилотҳои террористию экстремистие, ки аз ҷониби шаҳрвандони 

давлатҳои Осиѐи Марказӣ ташкил гардида буданд, ба минтақаҳои 

душворгузари куҳӣ ва сарҳади Афғонистону Покистон пеш карда шуда, 

имконияти ба Осиѐи Марказӣ ҳуҷум намудани худро пурра аз даст доданд. 

Дар натиҷаи чунин амалиѐтҳо ҲИӮ талафоти зиѐд дода, роҳбарони он Тоҳир 

Юлдошев ва Ҷума Намангонӣ ба ҳалокат расиданд. Ғайр аз ин, робитаи онҳо 

бо радикалистони дар Тоҷикистон ва Ӯзбекистон мавҷудбуда канда шуд.  

Яке аз омилҳои хатарзо барои давлатдории навини Тоҷикистон, ин 

муносибатҳои оштинопазири радикалистони динию сиѐсӣ мебошад. Чи тавре 

ки маълум аст, ҳам дар байни Иттиҳоди мухолифини тоҷик ва ҳам дар байни 

намояндагони ҳукумат шахсони норозӣ аз Созишномаи истиқрори сулҳ ва 

ризоияти миллӣ мавҷуд буданд. Чунин нафарон минбаъд боиси ба амал 

омадани воқеаву ҳодисаҳои гуногун шуданд. Имрӯз ҳам, мутаассифона, 

чунин нафарон мавҷуданд, пеш аз ҳама, фаъолону саркардагони ташкилоти 

террористию экстремистии Ҳизби наҳзати исломӣ. Ғайр аз ин, ҳастанд боз 

нафароне, ки аз сохтори конститутсионии давлат, сиѐсати пешгирифтаи 

давлату ҳукумат низ норозианд. Таҳдиду хатари ин тамоюлот дар он аст, ки 

чунин шахсон роҳу усулҳои зӯроварона ва ғайриосоиштаро ҳамчун воситаи 

муборизаҳои худ ва роҳи асосии расидан ба мақсадҳои сиѐсӣ интихоб 

намудаанд.  

Дар тули ду даҳсолаи охир дар Тоҷикистон зери таъсири ин гуна 

тамоюлот воқеаву ҳодисаҳои даҳшатнок  зиѐд рух доданд. Чи тавре ки 



144 
 

 
 

маълум аст, қумандони саҳроӣ Маҳмуд Худойбердиев соли 1996 шаҳри 

Қӯрғонтеппа ва соли 1997 шаҳри Турсунзодаро бо роҳи зӯроварӣ ва 

ҳуҷумҳои мусаллаҳона ғасб намуда буд. Бо кӯшишу талошҳои роҳбарияти 

сиѐсии кишвар ва қувваҳои ҳарбии давлат бедодгариҳои М.Худойбердиев 

бартараф карда шуда, худи ӯ бо пайравонаш ба ҳудуди Ӯзбекистон фирор 

карданд. Моҳи ноябри соли 1998 бошад, М.Худойбердиев бо гурӯҳи 

силоҳбадастон ба вилояти Суғд ҳуҷум намуда, дар шаҳрҳои Хуҷанд ва 

Чкалов объектҳои гуногуни стратегиро зери назорати худ даровард. Аз 

ҷумла, фурудгоҳ, биноҳои маъмурию низомӣ ва ғ. Ҳатто ағбаи Шаҳристон, 

ки дар шоҳроҳи Душанбе-Хуҷанд ҷойгир асту пойтахтро бо вилояти Суғд 

мепайвандад, ба дасти гурӯҳҳои ҷиноятпешаи М.Худойбердиев гузашт. 

Барои безарар гардонидани ин гурӯҳи ҷиноятпеша дар баробари неруҳои 

ҳарбии ҳукуматӣ инчунин неруҳои ҳарбии Иттиҳоди мухолифини тоҷик низ 

иштирок намуданд. Аз рӯйи маълумоти ВАО, дар ин задухӯрд бештар аз 100 

нафар ба ҳалокат расиданд. Худи М.Худойбердиев бошад дубора фирор кард. 

Тафтишоти ин воқеа муайян кард, ки дар ҳудуди кишвар 

М.Худойбердиев ҳаммаслакони зиѐд дорад ва онҳо метавонанд боз ин гуна 

воқеаҳоро такрор намоянд. Бинобар ин, бештар аз 100 нафар пайравони ӯ ба 

ҷавобгарии ҷиноятӣ кашида шудаанд [149]. Дар солҳои минбаъда пайравони 

фирории ӯ ба кишварҳои гуногуни пасошуравӣ паноҳ бурда, ба таври 

пинҳонӣ фаъолият менамоянд. 

Дар байни Иттиҳоди мухолифини тоҷик низ чунин ашхос зиѐд ба назар 

мерасид. Қисме аз онҳо дар рафти анҷом додани вазифаҳои Комиссияи 

оштии миллӣ ба сабаби розӣ нашудан ба фаъолияти мулкӣ ва саркашӣ 

намудан аз супоридани яроқу аслиҳа ба воситаи неруҳои ҳарбии давлат 

безарар гардонида шудаанд. Аммо баъзеи онҳо тавонистаанд, ки паноҳ 

бурда, минбаъд бо роҳу усулҳои дигар муборизаи худро идома диҳанд. Яке 

аз чунин нафарон Амриддин Табаров мебошад, ки бо лақаби Домулло 

Амриддин машҳур буд. Ҳатто ӯро соли 2015 хабаргузории «Азия-плюс» 

террористи №1-и Тоҷикистон номида буд [159]. А.Табаров ташкилкунанда ва 

роҳбари ташкилоти террористии «Ҷамоати ансоруллоҳ» дар ҳудуди 

Тоҷикистон мебошад. Моҳи сентябри соли 2010 бо иштироки аъзои ин 

ташкилоти террористӣ дар назди Раѐсати мубориза бо ҷиноятҳои 

муташаккили вилояти Суғд амали террористӣ анҷом дода шуд. Террористи 

худкуш мошини бомбагузоштаро тарконида, дар натиҷа ду нафар ҳалок ва 25 

нафар захм бапдоштанд. Масъулияти ин амали террористиро «Ҷамоати 

ансоруллоҳ» ба дӯш гирифта буд. Соли 2011 бошад дар доманакӯҳҳои 

ноҳияи Рашт дар мавзее, ки лагери ҳарбии Мулло Абдулло торумор карда 

шуда буд, парчами ин ташкилоти террористиро пайдо намуданд. Баъди 

чунин воқеаҳо ва ошкор шудани фаъолияти ин ташкилоти террористӣ соли 

2012 бо қарори Суди Олии Ҷумҳурии Тоҷикистон фаъолияти «Ҷамоати 

ансоруллоҳ» дар ҳудуди Тоҷикистон мамнуъ эълон гардида, худи он 

ташкилоти террористӣ дониста шуд. Баъди ин фаъолони «Ҷамоати 

ансоруллоҳ» фаъолияти худро тариқи шабакаи интернет пурзӯр намуда, ба 

тарғибу ташвиқӣ ғояҳои ифротгароӣ ва тундгароӣ машғул шуданд. 

Мубаллиғони ин ташкилоти террористӣ бештар аз ҳама ба назарфиребӣ ва 

мағзшӯйии қишрҳои осебпазири ҷомеа машғул гардида, онҳоро барои 

ҷангидан ба Сурия мефиристоданд. Моҳи ноябри соли 2014 дар шаҳрҳои 

Конибодом ва Истаравшан 12 нафарро бо гуноҳи аъзо будан дар ин 

ташкилоти террористӣ дастгир намуда, ба ҷавобгарии ҷиноятӣ кашиданд. 

Онҳо аз Федератсияи Россия баргашта, нақшаи сафар ба Сурияро кашида 

буданд [159].  

А.Табаров солҳои 90-ум дар Ҷумҳурии Арабии Миср маълумоти динӣ 

гирифта, соли 1993 ба Афғонистон сафар менамояд ва ба сафи 

радикалистони Ҳизби наҳзати исломӣ мепайвандад. Аз қабули Созишномаи 

истиқрори сулҳ розӣ нагардида, ҳамроҳи оилаи худ ба Покистон сафар 

мекунад. Дар ин давра ӯ на танҳо ба Ҳаракати исломии Ӯзбекистон ҳамкорӣ 

мекунад, балки соли 2007 ташкилоти террористии «Ҷамоати ансоруллоҳ»-ро 

созмон медиҳад. Солҳои минбаъда писарони ӯ аз ҷониби мақомоти қудратии 

кишвар дастгир ва ба ҷавобгарӣ кашида шуданд. Айни замон ин ташкилоти 

террористӣ аз ҷониби баъзе давлатҳои исломӣ маблағгузорӣ шуда, дар 

ҳудуди Афғонистон мавҷудияти худро нигоҳ медорад.  

Дар солҳои 2015-2019 вазъият дар Шимоли Афғонистон хеле душвор 

гардида буд. Афзоиш ѐфтани шумораи шаҳрвандони давлатҳои Осиѐи 

Марказӣ дар сафи ҳаракати Толибон ва омодагии онҳо барои ҳуҷум намудан 

ба минтақаи мазкур хеле ташвишовар унвон шудааст. Ин гуна вазъиятро 

соли 2018 дар яке аз нишастҳои Шурои сарҳадбонии ИДМ таҳлилу баррасӣ 

намуда, 2,5 баробар (аз 3,2 ҳазор то 8,5 ҳазор) зиѐд шудани ҷангиѐни Толибон 

дар Шимоли Афғонистон ва 6 маротиба (аз 500 то 3,5 ҳазор) афзоиш ѐфтани 

муҷоҳидони зархарид дар ин кишвар хабар дода буданд [150]. Аммо вазъият 

баъди шитобкорона берун овардани неруҳои ҳарбии эътилофи байналмилалӣ 

аз хоки Афғонистон моҳи августи соли 2021 хеле бад гардид. Ҳаракати 

Толибон дар чунин шароит на танҳо ҳудудҳои Афғонистонро дар як муддати 

кӯтоҳ зери назорати худ қарор дод, балки яроқу аслиҳаи Қувваҳои мусаллаҳи 

Афғонистон ва лавозимоти ҷангии аз эътилофи байналмилалӣ боқимондаро, 

ки арзиши онҳо 76 млрд доллари амрикоӣ гуфта шудааст, дар ихтиѐри худ 

даровард. Акнун на танҳо Ҳаракати исломии Ӯзбекистон ва Ҷамоати 

ансоруллоҳ, ки солҳои пеш бо Толибон ҳамкорӣ доштанд, метавонанд дар 

ҳудуди Афғонистон озодона фаъолият намуда, барои анҷом додани амалҳои 

террористӣ дар кишварҳои Осиѐи Марказӣ омодагӣ гиранд, балки худи 

ҳаракати Толибон, ки аз берун маблағгузорӣ ва идора карда мешавад, 

метавонад чунин мақсадро дар назди худ гузорад. Яъне, хавфи аз ҷониби 

субъектҳои геосиѐсӣ ҳамчун омили нооромкунандаи минтақаи Осиѐи 

Марказӣ истифода шудани Толибон мавҷуд аст. 

Чи тавре ки дар боло қайд гардид, аз рӯзҳои аввали ба даст овардани 

истиқлолият то ба имрӯз яке аз омилҳои афзоиш ѐфтани радикализми динию 

сиѐсӣ дар Тоҷикистон фаъолияти сиѐсии Ҳизби наҳзати исломӣ ба шумор 

меравад. Дар ин қисми таҳқиқот таҳдиду хатари ТЭТ ҲНИ-ро дар марҳилаи 

кунунии давлатдории миллӣ ба назар гирифтан хеле зарур аст. Зеро 

фаъолияти радикалистию экстремистии фаъолон ва пайравони ин ташкилоти 

террористӣ шакли муборизаҳои худро тағйир дода, айни замон дар шабакаи 

интернет хеле фаъол гардидаанд. Дар чунин шароит мо бо падидаи 

терроризми иттилоотӣ рӯ ба рӯ мешавем, ки он ба воситаи шабакаҳои 

иҷтимоӣ ва технологияҳои иттилоотӣ анҷом дода мешавад.  

Чунонки маълум аст, ТЭТ ҲНИ дар аввали моҳи сентябри соли 2015, 

замоне ки дар шаҳри Душанбе, пойтахти Ҷумҳурии Тоҷикистон нишасти 

сарони давлатҳои узви СПАД баргузор мегардид, ба воситаи муовини вазири 

мудофиа, генерал А.Назарзода ва гурӯҳҳои ҷиноятпешаи аз ҷониби ӯ 

ташкилгардида дар наздикии фурудгоҳи шаҳри Душанбе ва ШВКД шаҳри 

Ваҳдат ҳуҷумҳои мусаллаҳона анҷом доданд. Мақсади аслии онҳо ташкил 

намудани табаддулоти давлатӣ буд. Аммо дар назди фурудгоҳи 

байналмилалии Душанбе оғоз намудани амалиѐти ҷангӣ маънои онро дошт, 

ки субҳи 4 сентябр барои иштирок дар нишасти СПАД бояд аз хориҷи 

кишвар меҳмонони зиѐд меомаданд. Радикалистон дар аввал мақсад 

доштанд, ки меҳмонони хориҷиро гаравгон гиранд. Дар муқобили чунин 

амали ҷиноятӣ қӯшунҳои зудамал ва неруҳои таъиноти махсуси ВКД, 

Кумитаи давлатии амнияти миллӣ ва вазорати мудофиа сафарбар гардида, ин 

гурӯҳи ҷиноятпешаро дар як муддати кӯтоҳ дар дараи Ромит, ки ба он ҷо 

паноҳ бурда буданд, безарар гардониданд.  

Бояд гуфт, ки генерал-майор Абдуҳалим Назарзода дар солҳои ҷанги 

шаҳрвандӣ узви фаъоли Ҳизби наҳзати исломӣ ва намояндаи Иттиҳоди 

мухолифини тоҷик ба шумор мерафт. Дар натиҷаи пешниҳод намудани 30% 

мансабҳои мақомоти иҷроияи ҳокимияти давлатӣ ба намояндагони Иттиҳоди 

мухолифини тоҷик ӯ дар ин вазифа кору фаъолият менамуд. Тибқи иттилои 

Прокуратураи генералии Ҷумҳурии Тоҷикистон, генерал А.Назарзода аз соли 

2010 то моҳи августи соли 2015 зери роҳбарии раиси Ҳизби наҳзати исломӣ 

М.Кабирӣ ва бо мақсади ташкил намудани гурӯҳи ҷиноятӣ аз ҳисоби 

радикалистони Иттиҳоди мухолифини тоҷик аз сарчашмаҳои номаълум 

маблағ дастрас намуда, ба аъзои ин ячейка пайваста тақсим менамуданд. 

А.Назарзода бо дастуру супоришҳои М.Кабирӣ дар тули панҷ сол 20 гурӯҳи 

ҷиноятиеро, ки ҳар кадоми онҳо на камтар аз 30 нафар собиқ радикалистони 

Иттиҳоди мухолифини тоҷик иборат буданд, ташкил намуд. Дар муддати 12 

рӯз (аз 4-ум то 16-уми сентябри соли 2015) дар натиҷаи гузаронидани 

амалиѐти зиддитеррористӣ 27 нафар аъзои силоҳбадасти ин дастаҳои 

ҷиноятӣ безарар гардонида шуда, 139 нафари дигар дастгир карда шуданд. 

Дар робита ба ин қазия бештар аз 100 парвандаи ҷиноятӣ боз гардид. Дар 

натиҷаи гузаронидани амалиѐти зиддитеррористӣ дар муқобили дастаҳои 

ҷиноятпешаи генерал А.Назарзода ва ҲНИ 14 нафар хизматчиѐни ҳарбӣ ба 

ҳалокат расида, 10 нафари дигар захмӣ гардиданд [154].   

Чунин воқеаҳоро ба назар гирифта, Суди Олии Ҷумҳурии Тоҷикистон 

29 сентябри соли 2015 дар ҳудуди Тоҷикистон фаъолияти Ҳизби наҳзати 

исломиро манъ намуда, онро ташкилоти террористию экстремистӣ эълон 

кард. 29 январи соли 2016 бо қарори Шурои минтақавии зиддитеррористии 

СҲШ Ҳизби наҳзати исломӣ дар феҳристи ташкилотҳои террористию 

экстремистии ин созмон шомил карда шуд [169]. Ин ҳизб 8 июни соли 2016 

дар ҷаласаи Кумитаи котиботи шурои амнияти СПАД дар феҳристи 

ташкилотҳои террористию экстремистии давлатҳои узви ин созмон ворид 

гардид [164]. 

Бояд гуфт, ки пеш аз сар задани воқеаҳои моҳи сентябри соли 2015 

раиси ТЭТ ҲНИ М.Кабирӣ бо ҳамроҳии як гурӯҳ ҳаммаслакони худ бо 

баҳонаи анҷом додани сафари хориҷӣ ба кишварҳои аврупоӣ паноҳ бурданд. 

Баъд аз он ки кӯшиши ташкил намудани табаддулоти давлатии онҳо 

бенатиҷа анҷом ѐфт, онҳо дар кишварҳои аврупоӣ фаъолияти радикалистии 

худро идома дода, аввал бо ташаббуси М.Кабирӣ ташкилоти террористию 

экстремистии Паймони миллии Тоҷикистонро созмон доданд ва сипас 

муттаҳид намудани пайравони ҲНИ бо ташкилоти экстремистии «Гурӯҳи 

24» оғоз ѐфт. Тули се чор соли охир ташкилотҳои террористии мазкур 

фаъолияти радикалистию экстремистии худро тариқи шабакаи интернет 

тақвият дода, барои ташкил намудани инқилоби ранга дар Тоҷикистон 

кӯшиш намуда истодаанд. Онҳо дар шабакаҳои иҷтимоии «Facebook», 

«Insragram» ва «YouTube» даҳҳо саҳифаҳои интернетӣ кушода, ба тарғибу 

ташвиқи ғояҳои тундгаро ва ифротгаро машғул ҳастанд.  Барои мисол, онҳо 

дар шабакаи иҷтимоии «YouTube» ҳамарӯза даҳҳо видеоролики дорои 

характери экстремистию радикалистиро пахш намуда, шаҳрвандони 

Тоҷикистонро мехоҳанд дар муқобили сиѐсати пешгирифтаи давлату 

ҳукумат равона созанд. Айни замон яке аз усулҳои муборизаи онҳоро ташкил 

намудани пахши мустақими барномаҳои интернетӣ дар шабакаи «YouTube» 

ташкил медиҳад, ки ин гуна барномаҳо дар байни муҳоҷирони меҳнатӣ 

бештар ҷонибдор пайдо менамоянд. Таҳлилу ташхиси чунин равандҳо нишон 

медиҳад, ки фаъолону пайравони ашадии ТЭТ ҲНИ на танҳо дар муқобили 

давлату ҳукумати Тоҷикистон мубориза бурда истодаанд, балки дар 

муқобили он нафароне, ки ғояҳои онҳоро ҷонибдорӣ намекунанд, низ 

муносибати оштинопазир ва таҳдидомез доранд. Аз суҳбату баромадҳои онҳо 

ба осонӣ мушоҳида кардан мумкин аст, ки шиори «касе бо мо нест, душмани 

мост» принсипи асосии фаъолияти онҳо интихоб шудааст. Аз рӯйи чунин 

хусусият фаъолияти онҳо бо фаъолияти ташкилоти террористии «ДОИШ» ва 

ҳаракати Толибон хеле зиѐд шабоҳат дорад. Зеро онҳо низ аз рӯйи шиори дар 

боло ѐдшуда фаъолият менамоянд. Бо назардошти чунин вазъ бо боварии 

комил гуфтан мумкин аст, ки дар шароити кунунӣ фаъолияти радикалистии 

ТЭТ ҲНИ, Паймони миллии Тоҷикистон, Гурӯҳи 24 ва фаъолону 

ҳаммаслакони онҳо раванди радикализатсияи ҷомеаро тавсеа медиҳанд. Дар 

ин раванд ҷавонону наврасон, муҳоҷирони меҳнатӣ, бекорон ва камбизоатон 

ҳамчун қишрҳои осебпазири ҷомеа метавонанд аз ҷониби онҳо мағзшӯйӣ 

гарданд ва хавфи ба сафи онҳо пайвастан ва ѐ ҷонибдорӣ намудан аз ғояҳои 

онҳоро ба вуҷуд оваранд.  

Бояд қайд намуд, ки соли 1998 фаъолияти ТЭТ ҲНИ ҳамчун заминаи 

расидан ба сулҳу созиш бо роҳи гузашт намудан ба таври истисно иҷозат 

дода шуда буд. Чунин ҳолат бевосита бо дастгирии Президенти Ҷумҳурии 

Тоҷикистон сурат гирифт. Зеро лоиҳаи Қонуни Ҷумҳурии Тоҷикистон «Дар 

бораи ҳизбҳои сиѐсӣ», ки аз ҷониби Комиссияи оштии миллӣ барои баррасӣ 

ва тасдиқ ба Парлумони кишвар моҳи октябри соли 1998 пешниҳод гардида 

буд, ба сабаби дар он иҷозат додани фаъолияти ҳизби сиѐсии дорои 

характери динӣ рад карда шуд. Моҳи ноябри соли 1998 бо супориши 

Президенти Ҷумҳурии Тоҷикистон қонуни мазкур такроран ба парлумони 

кишвар пешниҳод гардид, ки ниҳоят он ба тасдиқ расид. Моҳи августи соли 

1999 Суди Олии Ҷумҳурии Тоҷикистон фаъолияти Ҳизби наҳзати исломиро, 

ки аз соли 1993 манъ гардида буд, расман иҷозат дод. 26 сентябри соли 1999 

райъпурсии умумихалқӣ оид ба ворид намудани тағйиру иловаҳо ба 

Конститутсияи Ҷумҳурии Тоҷикистон баргузор гардид, ки дар он низ таъсис 

ва фаъолияти ҳизби сиѐсии дорои характери динӣ иҷозат дода шуд [1].  

Сарфи назар аз он ки моддаи 1 Конститутсияи Ҷумҳурии Тоҷикистон бо 

моддаи 27 он мухолифат дошт, ин ҳолатро ҳамчун қарори истисноии ҳалли 

низоъҳои сиѐсӣ ва расидан ба сулҳу субот қабул намуданд. Аммо амалияи 

сиѐсӣ нишон дод, ки дар давлати дунявӣ фаъолияти ҳизби сиѐсии дорои 

характери динӣ ниҳоят ба радикализм ва терроризму экстремизм оварда 

мерасонад. Воқеаҳои мохи сентябри соли 2015, бевосита бо иштирок ва 

роҳбарии ТЭТ ҲНИ сурат гирифта буд, ин воқеиятро бори дигар собит 

намуд. Моҳи марти соли 2016 дар кишвар райъпурсии умумихалқӣ оид ба 

ворид намудани тағйиру иловаҳо ба Конститутсияи Ҷумҳурии Тоҷикистон 

гузаронида шуд. Ин навбат фаъолияти радикалистии ТЭТ ҲНИ ва дигар 

ҳизбу ҳаракатҳои экстремистию террористиро ба назар гирифта, дар моддаи 

8 Конститутсия «дар Тоҷикистон фаъолияти ҳизбҳои сиѐсии дигар давлатҳо, 

таъсиси ҳизбҳои хусусияти миллӣ ва динидошта, инчунин маблағгузории 

ҳизбҳои сиѐсӣ аз ҷониби давлатҳо ва созмонҳои хориҷӣ, шахсони ҳуқуқӣ ва 

шаҳрвандони хориҷӣ» манъ гардид [2]. 

Моҳҳои апрел ва майи соли 2018 рӯзномаи «Вечѐрка» дар мавзуи 

«Масъалаҳои радикализатсияи ҷомеа дар Тоҷикистон: сабабҳо ва роҳҳои 

имконпазири ҳалли онҳо» дар байни аҳолии кишвар назарпурсӣ анҷом дод. 

Пурсидашудагон ба саволи «радикализм чист?» посухҳои гуногун доданд. Аз 

ҷумла, 35 % пурсидашудагон радикализмро бо терроризм як шумориданд, 40 

% онҳо ба савол ҷавоби дуруст дода, онро ҳамчун усули ғайримуқаррарӣ ва 

ғайриқонунии ҳалли масъалаҳо номиданд, 22 % дар баробари посухи дуруст 

инчунин андешаҳои худро иловатан баѐн сохтанд, 3 % одамон эътироф 

карданд, ки дар бораи радикализм чизе намедонанд. Ғайр аз ин, 70% 

пурсидашудагон қайд намуданд, ки масъалаи радикализмро бо наздикону 

дӯстони худ баррасӣ намуданд, 34% онҳо эътироф карданд, ки дар байни 

дӯстон ва наздикони онҳо нафароне ҳастанд, ки ғояҳои радикалистиро 

ҷонибдорӣ менамоянд [171]. 

Радикализатсияи ҷомеа хавфу хатарҳои навбатиро ба вуҷуд меоварад. 

Тули даҳ соли сипаригардида барои Тоҷикистон яке аз мушкилиҳои ҷиддӣ 

гаравидани ҷавонон ба сафи ташкилотҳои террористию экстремистии 

байналмилалӣ мебошад. Зеро дар илмҳои сиѐсӣ исбот гардидааст, ки 

радикализатсия метавонад руҳияи оппозитсионии ҷомеаро тағйир дода, 

онҳоро барои рӯ овардан ба роҳу усулҳои зӯроварӣ ва хушунат водор намояд. 

Дар чунин шароит мавҷи шомилшавии одамон ба ташкилотҳои террористӣ 

меафзояд. Ин равандро дар мисоли шомилшавии шаҳрвандони Тоҷикистон 

ба сафи террористони «Давлати исломӣ» нишон додан мумкин аст. Тибқи 

иттилооти расмӣ бештар аз 2 ҳазор шаҳрвандони Тоҷикистон ба Сурия сафар 

намуда, дар сафи террористони Давлати исломӣ ҷангидаанд. Тибқи 

маълумоти Прокуратураи генералии Тоҷикистон, 85% шаҳрвандони кишвар, 

ки дар хориҷи мамлакат дар сафи ташкилотҳои террористӣ меҷанганд, собиқ 

муҳоҷирони меҳнатӣ мебошанд [155].  

Як қатор олимон муҳоҷирони меҳнатиро ба ду гурӯҳ ҷудо менамоянд: 

якум, пайравони мазҳаби ҳанафия ва ҷараѐни муътадили исломӣ, ки бо 

ҷараѐни салафия, ваҳҳобия, «Ҳизб-ут-таҳрир» ва дигар ҳаракатҳои 

ғайрианъанавӣ муносибати оштинопазир доранд; дуюм, пайравони 

ҷараѐнҳои нави исломи глобалӣ ва ҷиҳодӣ. Чунин вазъро муҳаққиқон бо 

сатҳи пасти саводнокии динии муҳоҷирон алоқаманд менамоянд. Зеро 

таҳқиқотҳои сотсиологӣ нишон додаанд, ки муҳоҷирони меҳнатӣ дар бораи 

тафовутҳои мазҳабӣ маълумоти камтар доранд. Натиҷаҳои яке аз чунин 

назарсанҷиҳо муайян намудааст, ки 41% пурсидашудагон натавонистаанд, ки 

худро ба ягон мазҳаб ва ѐ мактаби динӣ мансуб донанд; 18,5 % аз посух 

додан ба ин савол худдорӣ намудаанд [112]. Чунин вазъият бори дигар 

шаҳодат аз он медиҳад, ки муҳоҷирони меҳнатӣ яке аз қишрҳои осебпазири 

ҷомеа ба шумор рафта, метавонанд ба осонӣ мағзшӯйӣ гарданд. Айни замон 

низ яке аз заминаҳои муваффақияти ТЭТ ҲНИ дар самти радикализатсияи 

муҳоҷирони меҳнатӣ аз ҳамин вазъ вобастааст. 

Ғайр аз ин, дар байни хизматчиѐни давлатӣ ва кормандони сохторҳои 

қудратӣ низ баъзан радикалистони ашадӣ метавонанд мавҷуд бошанд. Яке аз 

воқеаҳои пур сару садо моҳи майи соли 2015 ба сафи ташкилоти террористии 

«Давлати исломӣ» пайвастани Гулмурод Ҳалимов – собиқ фармондеҳи 

Дастаи таъиноти махсуси ВКД мебошад. Таҳлилҳои мақомоти қудратӣ ва 

ҳифзи ҳуқуқи кишвар муайян намуданд, ки аксари тоҷикистониҳое, ки ба 

Шарқи Наздик барои иштирок дар ҷиҳод сафар намуданд, дар аввал ба 

ҷараѐни радикалистии салафия ҷалб гардида буданд [112, с.161]. Г.Ҳалимов 

низ аввал ба ҷараѐни салафия пайваст гардида, сипас мавқеи динию сиѐсии 

худро иваз намудааст. Агар пеши роҳи паҳншавии ғояҳои ифротгароӣ ва 

тавсеаи фаъолияти салафия гирифта нашавад, метавонад дар оянда низ чунин 

ҳодисаҳоро ба вуҷуд оварад.    

Ҷараѐни радикалистии салафия дар Тоҷикистон дар миѐнаҳои солҳои 

2000-ум пайдо гардид. Онро хатмкунандагони мактабҳои динию исломии 

Арабистони Саудӣ, Яман ва Покистон дар кишвар паҳн намуданд. Ин шахсҳо 

аз ҷониби ташкилотҳо ва фондҳои ҷамъиятии кишварҳои арабӣ маблағгузорӣ 

мешуданд. Дар байни салафиҳо одамони саводнок ва ҳатто мансабдорони 

давлатӣ низ ба назар мерасанд. Дар Ҷумҳурии Тоҷикистон шумораи 

пайравони салафия сол то сол бештар мегардид ва тибқи баъзе сарчашмаҳои 

дар соли 2008 аллакай 20 ҳазор пайрав дошт. Дар Тоҷикистон соли 2009 

фаъолияти ҷараѐни радикалии салафия ғайриқонунӣ дониста шуда, соли 2014 

бо қарори Суди Олии Тоҷикистон ташкилоти экстремистӣ эълон гардид. 

Чунин вазъиятро ба назар гирифта, моҳи ноябри соли 2015 Шурои уламои 

Маркази исломии Ҷумҳурии Тоҷикистон дар яке аз фатвоҳои худ аз ҳамаи 

мусулмонони кишвар даъват намуд, ки бар зидди салафия муборизаи беамон 

баранд. Зеро маҳз ин ҷараѐни динӣ боис гардидааст, ки шаҳрвандони 

Тоҷикистон ба Сурия ва Ироқ барои ҷангидан сафар намоянд [172]. Баъд аз 

он ки робитаи салафия бо ваҳҳобия ва ДОИШ муайян гардид, муборизаи 

мақомоти қудратӣ ва ҳифзи ҳуқуқи Тоҷикистон бо ин ҷараѐни экстремистию 

радикалистӣ бештар шуд.  

Ба андешаи муҳаққиқи тоҷик Қ. Нурулҳақов, «инкор ва аз байн 

бурдани низоми давлати дунявиро мо дар барномаҳои ҳамаи ҳизбу 

ҳаракатҳои ифротӣ – ―Ҳизб-ут-таҳрир‖, ―ал-Қоида‖, ―Толибон‖, ―Ихвон-ул-

муслимин‖, ТЭТ ҲНИ, ―Давлати исломӣ‖, ―Ҷамоати таблиғ‖ ва ғ. мушоҳида 

менамоем. Аммо ин масъала дар ақида ва амалияи ҳаракати салафияи ифротӣ 

дар шакли хеле мудҳиштар зоҳир мегардад. Мувофиқи ақидаи салафияи 

такфирӣ на танҳо давлатҳои воқеан демократӣ ва дунявии замони муосир 

низоми куфр мебошанд, ҳатто он низоми давлатҳои мусулмоние, ки 

қонунгузории онҳо бештар дар асоси меъѐрҳои исломӣ эҷод шудаанду вале 

баъзе меъѐрҳои дунявӣ низ истифода мегарданд, низ «куфр» ба ҳисоб 

мераванд» [33, с.77]. Воқеан ҳам ҳаракати салафия барои Ҷумҳурии 

Тоҷикистон ҳамчун таҳдиди ҷиддии радикализми исломӣ хавфу хатари зиѐд 

дорад. Якум, ин ки Тоҷикистон давлати дунявӣ мебошад ва ин ҳолат бо 

идеологияи салафия созгор нест ва дуюм, ин ки мусулмонони Тоҷикистон 

ғолибан пайрави мазҳаби ҳанафия ҳастанд, ки ин ҳолат низ бо ғояҳои 

ваҳҳобии салафия наметавонад мувофиқат кунад.  

Дар баробари салафия дар фазои динию сиѐсии Тоҷикистон таҳдиду 

хатари ташкилоти террористии «Ҳизб-ут-таҳрир» низ хеле зиѐд аст. Ин 

ташкилоти террористӣ бештар аз ҳама дар шимоли Тоҷикистон фаъол буда, 

бо радикалистони водии Фарғона робитаи наздик дорад. Ин ташкилоти 

террористӣ дар маҳбасхонаҳо низ таблиғоти экстремистию радикалистӣ 

анҷом медиҳад. Дар муқоиса бо салафия хавфу хатари «Ҳизб-ут-таҳрир» 

каме пештар ошкор гардида, дар аввали солҳои 2000 ба феҳристи 

ташкилотҳои террористӣ ворид шудааст. Дар он солҳо нафарони зиѐдро 

барои робита доштан бо ин ташкилоти террористӣ дастгир ва ба ҷавобгарии 

ҷиноятӣ кашида буданд. Солҳои 2010-2011 бошад, мавҷи дуюми дастгир 

намудани таҳририҳо оғоз гардида, роҳбари ячейкаи тоҷикистонии ин 

ташкилоти террористӣ Ш.Яқубов дастгир карда шуд. Тафтиш ва таҳқиқи 

фаъолияти онҳо муайян намуд, ки пайравон ва фаъолони ин ташкилоти 

террористӣ дар ҳудуди Тоҷикистон ба паҳн намудани варақаҳои таблиғотӣ 

машғул гардида, мақсади онҳо сарнагун намудани сохтори конститутсионӣ 

ва ташкил кардани хилофати исломӣ мебошад [177]. 

Айни замон на танҳо робитаи ҳизбу ҳаракатҳои экстремистию 

террористӣ бо Давлати исломӣ хавфу хатар ба вуҷуд овардааст, балки дар 

ҳудуди Афғонистон ҷойгир гардидани шаҳрвандони давлатҳои Осиѐи 

Марказӣ, ки пештар дар Сурия ва Ироқ ҷангидаанд, таҳдиди воқеии 

радикализми исломӣ мебошад. Ҳанӯз моҳи апрели соли 2016, замоне ки 

ҳаракати Толибон ба сари қудрат наомада буд, намояндаи Президенти 

Федератсияи Россия оид ба масъалаҳои Афғонистон Замир Кобулов таъкид 

карда буд, ки шумораи ячейкаи афғонистонии ДОИШ то 12 ҳазор нафар 

мерасад ва дар лагерҳои террористии дар ҳудуди Афғонистон мавҷудбуда 

барои ҳуҷум намудан ба кишварҳои Осиѐи Марказӣ омодагӣ мебинанд [152]. 

Ба ҳамаи ин ҳодисаву воқеаҳо ва фаъолиятҳои оштинопазиру тахрибии 

ҳизбу ҳаракатҳои радикалистӣ нигоҳ накарда, сохторҳои қудратии Ҷумҳурии 

Тоҷикистон дар самти мубориза бо терроризм ва экстремизм ҳамаи 

мушкилиҳоро паси сар намуда, фаъолияти назаррас ва муваффақона анҷом 

медиҳанд. Чунончи, моҳи июли соли 2015 хадамоти матбуотии Вазорати 

корҳои дохилии Ҷумҳурии Тоҷикистон аз пешгирӣ намудани 12 амали 

террористӣ хабар дода буд [162]. Дар рафти амалиѐт ду нафар шаҳрванди 

Тоҷикистон – Раҷабов Б. ва Ҷабборов С. дастгир гардид, ки онҳо тибқи 

супориши «Давлати исломӣ» бояд моддаи тарканда омода карда, дар 

минтақаҳои гуногуни Тоҷикистон дар моҳи шарифи Рамазон таркиш ба амал 

меоварданд. 

Ҳукумати Ҷумҳурии Тоҷикистон низ ҷиҳати пешгирии тавсеаи 

зуҳуроти радикализм ва экстремизми динӣ чораҳои гуногун меандешад. Пеш 

аз ҳама, давлату ҳукумат кӯшиш менамоянд, ки фаъолияти ташкилотҳои 

динӣ ва иҷрои маросими диниро танзим намоянд. Бо ин мақсад соли 2007 

Қонуни Ҷумҳурии Тоҷикистон «Дар бораи танзими анъана ва ҷашну маросим 

дар Тоҷикистон» қабул гардид. Ба қонуни мазкур соли 2017 бо назардошти 

дархосту пешниҳоди ҷомеаи шаҳрвандӣ тағйиру иловаҳо ворид карда шуд. 

Мақсад аз қабули қонуни мазкур, пеш аз ҳама, гирифтани пеши роҳи 

воридшавии ҳама гуна фарҳанги бегона ва таъмин намудани амнияти динию 

маънавии ҷомеа ба шумор меравад. Воқеан ҳам қонуни мазкур тавонист, ки 

сарҳади байни мусулмонони анъанавӣ ва муътадилро аз радикалистони 

исломӣ ҷудо созад.  

«То охири соли 2016 дар Ҷумҳурии Тоҷикистон зиѐда аз 4 ҳазор 

иттиҳодияҳои динӣ ба қайд гирифта шудааст. Таҳлилҳо нишон медиҳанд, ки 

дар Тоҷикистон дар муқоиса бо кишварҳои дигари Осиѐи Марказӣ шумораи 

иттиҳодияҳои динӣ бештар аст. Масалан, дар Ҷумҳурии Ӯзбекистон 2276 

иттиҳодия, дар Ҷумҳурии Қирғизистон зиѐда аз 3 ҳазор иттиҳодия, дар 

Қазоқистон 3679 иттиҳодияи динӣ ба қайд гирифта шудаанд» [6]. Бинобар 

ин, дар Ҷумҳурии Тоҷикистон механизми танзими давлатии муносибатҳои 

динӣ ва фаъолияти динӣ дар сатҳи баланд ба роҳ монда мешавад. Соли 2009 

бо қарори Ҳукумати Ҷумҳурии Тоҷикистон «Донишкадаи исломии 

Тоҷикистон ба номи Имоми Аъзам Абуҳанифа Нуъмон ибни Собит» барои 

1,5 ҳазор донишҷӯ таъсис дода шуд [6]. Назорати фаъолияти таълимию 

тарбиявии донишкадаи мазкур бар уҳдаи Кумитаи дин, танзими анъана ва 

ҷашну маросими назди Ҳукумати Ҷумҳурии Тоҷикистон вогузор карда 

шудааст. Барои муттаҳид намудани мусулмонони кишвар, ки пайрави 

мазҳаби ҳанафӣ ҳастанд, дар кишвар Маркази исломӣ ташкил шудааст. Дар 

назди Маркази исломӣ Шурои уламо низ таъсис дода шудааст, ки дар ҳайати 

он руҳониѐни шинохтаи мамлакат ва намояндагони масҷидҳои ҷомеъ 

шомиланд. Маркази исломӣ барои мусулмонони кишвар вобаста ба иҷрои 

маросими динӣ фатво содир менамояд. Ғайр аз ин, бо назардошти афзоиши 

бемайлони таҳдиду хатари радикализми динӣ Маркази исломшиносӣ дар 

назди Президенти Ҷумҳурии Тоҷикистон низ таъсис гардидааст. Дар ин 

марказ олимону донишмандони соҳаи диншиносӣ ҷалб гардидаанд, ки онҳо 

ҳамарӯза ба таҳлилу ташхиси вазъияти динии дохилию хориҷӣ, ташхиси 

фаъолияти ҳизбу ҳаракатҳои радикалистӣ машғул мебошанд.  

Бояд гуфт, ки моҳи марти соли 2009 Қонуни Ҷумҳурии Тоҷикистон 

«Дар бораи озодии виҷдон ва иттиҳодияҳои динӣ» дар таҳрири нав қабул 

гардид. Қонуни мазкур бо такя ба хавфу хатари радикализми динӣ фаъолияти 

динӣ ва муносибатҳои динии ҷомеаро дар шароити нави баамаломада танзим 

менамояд. Аз ҷумла, расмиѐти нави ба қайд гирифтани иттиҳодияҳои динӣ, 

номумкин будани ҷалби ноболиғон дар фаъолияти иттиҳодияҳои динӣ аз ин 

қабил меъѐрҳо ба шумор мераванд. Аз соли 2010 сар карда, баргардонидани 

ҷавонон аз кишварҳое, ки дар он ҷойҳо таҳсилоти динӣ мегирифтанд, анҷом 

дода мешавад. Аз соли 2014 бошад, ба имомхатибони масҷидҳои ҷомеъ 

тибқи шартнома бо Маркази исломӣ маош таъин карда шудааст.  

Моҳи январи соли 2016 дар Паѐми солонаи Президенти Ҷумҳурии 

Тоҷикистон ба Маҷлиси Олӣ ба Прокуратураи  генералӣ супориш дода шуд, 

ки «дар ҳамкорӣ бо дигар мақомоти дахлдори давлатӣ «Стратегияи миллии 

Ҷумҳурии Тоҷикистонро оид ба муқовимат ба экстремизм  ва терроризм 

барои солҳои 2016-2020»-ро таҳия ва пешниҳод намояд» [165]. Президенти 

мамлакат таъкид намуданд, ки «дар доираи тақвияти мубориза бо терроризм 

ва экстремизм бояд номгӯйи субъектҳои бо онҳо муборизабаранда васеъ ва 

дақиқ гардонида, дар баробари ин ҷавобгарӣ ва ҷазо барои содир намудани 

ҷиноятҳо ба муқобили сохти конститутсионӣ ва амнияти давлат, ҷиноятҳои 

хусусияти террористиву экстремистидошта ва хиѐнат ба Ватан, шарикӣ дар 

чунин ҷиноятҳо, аз ҷумла нисбат ба ташкилкунандагон ва шахсони ба онҳо 

мусоидаткунанда пурзӯр карда шавад» [165]. Моҳи январи соли 2021 бошад, 

дар Паѐми навбатии Президенти Тоҷикистон, муҳтарам Эмомалӣ Раҳмон 

Прокуратураи генералӣ вазифадор карда шуд, ки лоиҳаи нави «Стратегияи 

миллии Ҷумҳурии Тоҷикистон оид ба муқовимат ба терроризм ва экстремизм 

барои солҳои 2021-2025»-ро таҳия ва ба баррасии Ҳукумат пешниҳод намояд 

[168]. Ҳамзамон дар Ҷумҳурии Тоҷикистон Қонун «Дар бораи мубориза бар 

зидди терроризм» ва Қонун «Дар бораи муқовимат ба экстремизм» низ амал 

менамоянд. Ҳамаи ин ташаббусҳо – аз қонунгузорӣ сар карда, то фаъолияти 

мақомоти қудратӣ ва қарорҳои ҳукуматӣ бо мақсади таъмини амнияти миллӣ 

ва ҳифзи суботи сиѐсӣ анҷом дода мешаванд.  

Дар баробари ҳамаи ин ҳамкориҳои байналмилалии Ҷумҳурии 

Тоҷикистон дар самти мубориза бо терроризм ва экстремизм низ назаррас 

мебошанд. Ҷумҳурии Тоҷикистон узви фаъоли СПАД ва СҲШ мебошад, ки 

дар доираи ин созмонҳо фаъолиятҳои зиддитеррористӣ ва зиддиэкстремистӣ 

яке аз самтҳои афзалиятноки ҳамкориҳои байнидавлатии аъзои ин 

созмонҳоро ташкил медиҳанд. 

Ҳамин тариқ, гуфтан мумкин аст, ки дар тули ду даҳсолаи охир бо 

ташаббуси Ҳукумати Ҷумҳурии Тоҷикистон дар самти мубориза бо 

радикализми динию сиѐсӣ корҳои назаррас анҷом дода шудаанд. Бо 

шарофати чунин ташаббусҳо Тоҷикистон дар байни кишварҳои олам яке аз 

давлатҳои пешсаф дар самти мубориза бо терроризм ва экстремизм дониста 

мешавад. Инчунин, бо заҳмату талошҳои шабонарӯзии сохторҳои қудратӣ ва 

мақомоти ҳифзи ҳуқуқи кишвар дар ҳудуди мамлакат сулҳу субот ва оромӣ 

ҳукмфармо аст. Бо вуҷуди ҳамаи ин пешравиҳо ва муваффақиятҳо, хавфу 

хатари радикализми исломӣ ва таъсири манфии ҳизбу ҳаракатҳои 

террористию экстремистӣ дар кишвар эҳсос мегардад. Бинобар ин, замоне 

фаро расидааст, ки дар атрофи таҳдидҳои нави ҷаҳони муосир, махсусан, дар 

бораи радикализми сиѐсии замони имрӯза таҳлилу баррасиҳо анҷом дода 

шуда, роҳу усулҳои нави мубориза бояд дарѐфт карда шаванд. 

Таҳлилу омӯзиши хавфу хатари радикализми исломии минтақавӣ 

нишон дод, ки дар Ҷумҳурии Тоҷикистон аз рӯзҳои аввали ба даст овардани 

истиқлолият ҳизбу ҳаракатҳои тундгаро, ки зери шиорҳои динӣ фаъолият 

намудаанд, дар раванди давлатдории миллӣ ба таври ҷиддӣ монеа эҷод 



158 
 

 
 

кардаанд. Ҳатто дар ҷанги шаҳрвандии солҳои 1992-1997 низ яке аз ҷонибҳои 

даргирро радикалистони динӣ ташкил медоданд. Айни замон барои 

Ҷумҳурии Тоҷикистон фаъолияти радикалистии ТЭТ ҲНИ, «Гурӯҳи 24», 

«Ҳаракати исломии Ӯзбекистон», «Ҳизб-ут-таҳрир», ҳаракати «Толибон», 

«Давлати исломӣ», «Ҷамоати ансоруллоҳ», ҷараѐнҳои салафия ва ваҳҳобия 

хавфу хатари зиѐдро эҷод менамоянд. Фаъолияти пурсамари сохторҳои 

қудратии кишвар ҳузури онҳоро дар ҳудуди кишвар зери фишор қарор дода, 

имкониятҳои онҳоро дар дохили кишвар хеле маҳдуд намудааст. Аммо 

муҳоҷирати меҳнатӣ ва рушди технологияҳои иттилоотӣ ба ҳизбу ҳаракатҳои 

мазкур имкониятҳои навро фароҳам оварда, дар амал татбиқ намудани 

стратегияи радикализатсияи ҷомеаро барои онҳо имконпазир мегардонад. 

Дар чунин шароит ҷиҳати пешгирии радикализатсияи ҷомеа, гирифтани 

пеши роҳи паҳншавии ғояҳои тундгаро ва ифротгаро, мағзшӯйии ҷавонон ва 

ғ. чораҳои нав андешидан лозим меояд.  

 

  



159 
 

 
 

ХУЛОСА 

Раванди ташаккулѐбии радикализми сиѐсӣ ва таъсири он ба равандҳои 

сиѐсии ҷомеа дар шароити имрӯза хавфу хатари тавсеа ѐфтани экстремизм ва 

терроризмро бештар месозад. Бинобар ин, пешгирии паҳншавии ғояҳои 

тундгароӣ ва идеологияи радикалӣ яке аз самтҳои афзалиятноки таъмини 

амнияти миллӣ ба шумор меравад. Ҷумҳурии Тоҷикистон аз рӯзҳои аввали ба 

даст овардани истиқлолият то ба имрӯз бо зуҳуроти тундгароӣ ва ифротгароӣ 

рӯ ба рӯ гардидааст ва бо онҳо мубориза мебарад. Яке аз сабабҳои дар 

Ҷумҳурии Тоҷикистон сар задани ҷанги шаҳрвандӣ низ бо паҳншавии ғояҳои 

тундгароӣ алоқаманд буд. Бо вуҷуди он ки дар Ҷумҳурии Тоҷикистон 

қонунҳо «Дар бораи амният», «Дар бораи мубориза бо экстремизм», «Дар 

бораи терроризм», стратегияҳои муқовимат бо экстремизм ва терроризм 

қабул гардидаанд, ҳанӯз ҳам таъсири манфии идеологияи радикалӣ, бахусус 

радикализми динӣ-сиѐсӣ ва радикализми исломӣ ба мушоҳида мерасанд. 

Рушди технологияҳои иттилоотӣ ба радикалистон ва ташкилотҳои 

террористию экстремистӣ имкон додаанд, ки онҳо дар фазои маҷозии 

интернет озодона ба тарғибу ташвиқи ғояҳои тундгароӣ ва ифротгароӣ 

машғул гарданд. Бинобар ин, таъсири ғояҳои тундгароӣ ба афкори ҷамъиятӣ 

ва бештар гардидани руҳияи радикалии ҷомеа яке аз паѐмадҳои манфии ин 

зуҳурот мебошад. Аз омӯзиш ва таҳқиқи паҳлуҳои гуногуни ин масъала 

маълум гардид, ки радикализми сиѐсӣ зуҳуроти хеле мураккаб буда, на танҳо 

дар шаклҳои гуногун зоҳир мешавад, балки бо истифода аз дастовардҳои 

илму техника, доимо худро бо воқеияти давру замон мутобиқ мегардонад. Аз 

ин рӯ, паҳншавии унсурҳои радикалӣ ва таблиғи идеологияи тундгароӣ яке аз 

хусусиятҳои муборизаи сиѐсии замони муосирро ташкил медиҳанд.  

Таҳлилу таҳқиқи масъалаҳои гуногуни ташаккулѐбии радикализми 

сиѐсӣ ва омӯзиши паҳншавии идеологияи радикалӣ дар Ҷумҳурии 

Тоҷикистон имкон доданд, ки як қатор хулосаҳои назариявӣ ва тавсияҳои 

амалӣ пешниҳод карда шаванд. 

Пайдоиши радикализми сиѐсӣ таърихи қадима дорад. Аммо дар шакли 

мукаммал ташаккул ѐфтану дар амалияи сиѐсию ҷамъиятӣ истифода шудани 

он баъди пайдоиши идеологияҳои сиѐсӣ ба амал меояд. Ҳанӯз аз охири асри 

XVIII сар карда, то ба имрӯз, радикализм хусусияти сиѐсӣ пайдо намудааст 

ва мураккабии сиѐсат низ ба ин падида таъсиргузор аст. Дар бисѐре аз 

сарчашмаҳо радикализм қарори қатъӣ ва бе созиши сиѐсӣ амалӣ намудани 

мақсадҳо, маҷмуи ғояҳо ва амалҳои иҷтимоию сиѐсие мебошад, ки барои 

ташкил намудани тағйироти амиқи ниҳодҳои сиѐсӣ ва ѐ системаи сиѐсии 

ҷомеа нигаронида шудааст. Ҳамаи хусусиятҳои бевоситаи ин зуҳурот дар 

заминаи методҳои илмию назариявии сиѐсатшиносӣ метавонанд ошкор карда 

шаванд. Бо ѐрии методи институтсионалӣ ва назарияҳои дар ин замина 

ташаккулѐфта муайян намудани марҳилаҳои ташаккулѐбии радикализми 

сиѐсӣ, раванди пайдоиш ва рушду инкишофи ҳизбу ҳаракатҳо ва 

ташкилотҳои сиѐсии радикалӣ, аз ҳама муҳимтар сабабҳои пайдоиши онҳо  

имконпазир аст. Институтсионализм фаъолияти сохторҳои радикалии дохили 

системаи сиѐсӣ ва ѐ муҳити берунаи онро ба инобат гирифта, таъсири 

сохторҳои мазкурро ба равандҳои сиѐсии ҷомеа ва умуман ба тағйирпазирии 

ҷомеа нишон медиҳад. Таҳлили функсионалӣ тақозои онро менамояд, ки ба 

муҳимият ва зарурати вазифаҳое, ки ниҳодҳои дохили системаи сиѐсӣ иҷро 

мекунанд, махсусан ба масъалаи нақши онҳо дар фаъолгардонии иштироки 

сиѐсии одамон диққати бештар дода шавад. Дар раванди таҳлили 

функсионалии падидаҳои гуногуни ҷамъиятию сиѐсӣ бояд давраҳои гуногуни 

таърихӣ ва таҳаввулоти падидаи мавриди назар ба инобат гирифта шавад. 

Зеро бо гузашти вақти муайян ва марҳилаҳои таърихӣ вазифаҳои падидаҳои 

ҷамъиятӣ низ тағйир меѐбанд. Дар маҷмуъ, дар раванди таҳқиқу омӯзиши 

паҳлуҳои гуногуни радикализми сиѐсӣ ба инобат гирифтану истифода 

намудани иқтидори методологии илмҳои сиѐсӣ хеле зарур мебошад. Дар ин 

самт методҳои институтсионалӣ, функсионалӣ, меъѐрии ҳуқуқӣ, модернистӣ 

ва иҷтимоию фарҳангӣ хеле муҳим ба назар мерасанд. Ҷанбаҳои назариявию 

методологии радикализми сиѐсӣ бори дигар мураккаби ин зуҳуротро инъикос 

намуда, бо назардошти масъалаҳои гуногун ба таври мухталиф шарҳу тавзеҳ 

ѐфтани онро тасдиқ мекунанд. Ҳамин тариқ, омӯзиш ва баррасии ин масъала 

имкон дод, ки дар чунин маъноҳо ифода намудани радикализми сиѐсиро 

муайян намоем: 

- маънои решашиносии радикализми сиѐсӣ, ки он аз калимаи лотинии 

«radix» (реша) пайдо шуда, ба таври қатъӣ ва бунѐдӣ тағйир додани сохтори 

ҷамъиятӣ ғояи марказии он ба шумор меравад; 

- фаҳмиши идеологии радикализми сиѐсӣ, ки онро аз мавқеи 

субъектҳои гуногун баҳогузорӣ менамоянд. Дар чунин ҳолат пайравону 

фаъолони ҳар як идеология барои ҳамдигар радикалист ва дорои ғояҳои 

радикалӣ дониста мешаванд; 

- фаҳмиши инструменталии радикализми сиѐсӣ, ки мувофиқи он ғояҳои 

тундгароӣ барои амалӣ намудани мақсадҳои сиѐсӣ истифода мешавад. [2 - М]  

Таҳқиқи радикализми сиѐсӣ нишон дод, ки мураккабии ин зуҳурот 

инчунин ба воситаи шаклҳои зоҳиршавии он асоснок карда мешавад. Аз 

аввалин лаҳзаҳои пайдоиши худ то ба имрӯз ин зуҳурот дар шакли 

радикализми рост ва чап зоҳир гардидааст. Ҳар кадоми он дар навбати худ 

боз ба самту навъҳои дигар тақсим мешаванд. Масалан, ҳаракатҳои миллӣ-

озодихоҳӣ, фашистӣ, ташкилотҳои динӣ, бахусус ташкилотҳои террористию 

экстремистӣ таҷассуми радикализми рост мебошанд. Зеро онҳо барои аз байн 

бурдани сохтори мавҷуда ба ҷойи он эҳѐ намудани сохтори анъанавии дар 

замони гузашта мавҷудбударо ташкил кардан мехоҳанд. Яъне, 

радикалистони рост барои барқарор намудани арзишҳои замони гузашта 

кӯшиш менамоянд. Радикалистони чап бошанд, баръакс, ҷонибдори 

модернизатсияи прогрессивӣ, ба вуҷудоварандаи арзишҳои нав, ба марҳилаи 

навбатии рушду инкишоф ворид намудани муносибатҳои ҷамъиятӣ 

мебошанд. [4 - М]   

Дар шароити имрӯза яке аз шаклҳои паҳнгардидаи радикализми 

сиѐсиро радикализми динӣ-сиѐсӣ ташкил медиҳад. Он низ дар заминаи 

идеологияи радикалӣ пайдо гардида, мақсад дорад давлати теократӣ таъсис 

диҳад. Тули ду даҳсолаи охир идеологияи динии радикалистӣ аз ҷониби 

ташкилотҳои террористию экстремистӣ бештар истифода бурда мешавад. Аз 

ҷумла, ташкилотҳои террористию экстремистии «Ал-Қоида», «Давлати 

исломӣ», «Ихвон-ул-муслимин», ҳаракати ―Толибон‖, ТЭТ ҲНИ, Ҳаракати 

исломии Ӯзбекистон, ―Ҳизб-ут-таҳрир‖ ва ғ. паҳнкунандагони ғояҳои 

тундгароии исломӣ мебошанд. Ин аст, ки дар адабиѐти илмӣ ва гуфторҳои 

сиѐсӣ ибораҳои «радикализми исломӣ», «радикализми экстремистӣ», 

«тундгароии хушунатомез» ва ғ. истифода мешаванд. Таҳқиқи ин масъала 

муайян намуд, ки экстремизм ва терроризм дар заминаи ғояҳои тундгароӣ 

пайдо мешаванд ва ташаккул меѐбанд. Инҳо низ дар фаъолияти худ ба паҳн 

намудани ғояҳои тундгароӣ фаъолона машғул мешаванд. [1 - М] 

Радикализми сиѐсӣ аз ҳама бештар дар доираи муборизаҳои идеологӣ 

ташаккули пурраи худро пайдо намудааст. Чунин тамоюлро дар раванди 

ташаккулѐбӣ ва тавсеаи идеологияҳои либералӣ, коммунистӣ, фашистӣ, 

миллатгароӣ ва дингароӣ ба осонӣ мушоҳида намудан мумкин аст. Дар 

навбати худ, аз сабаби оне, ки ҳама гуна идеологияи сиѐсӣ арзишҳои худро 

ҳифз кардан мехоҳад, хусусияти консервативӣ касб менамояд. Аммо ба 

хотири мустаҳкам намудани мавқеи худ ва маҳдуд сохтани имкониятҳои 

рақибони идеологии хеш татбиқи ғояҳои радикалистиро пайгирӣ мекунад. Аз 

ин рӯ, консерватизм ва радикализм аз аввалин лаҳзаҳои пайдоиши худ то ба 

имрӯз унсури муҳимтарини равандҳои сиѐсии дохилидавлатӣ ва равандҳои 

сиѐсии байналмилалиро ташкил медиҳанд. Зимни таҳқиқи ин масъала муайян 

гардид, ки дар амал татбиқ намудани ғояҳои радикалистиро берун аз 

муборизаҳои сиѐсӣ тасаввур намудан ғайриимкон аст. Маҳз тавассути 

муборизаҳои сиѐсӣ дар амал татбиқ намудани ғояҳои мазкур боиси он 

мегардад, ки дар заминаи радикализм зуҳуроти экстремистӣ ва ҳатто 

терроризм ташаккул ѐбад. Бинобар ин, радикализатсияи ҷомеа, тарғибу 

ташвиқи ғояҳои ифротгароию тундгароӣ, бештар намудани руҳияи эътирозӣ 

ва инқилобӣ равандҳое мебошанд, ки аз ҷониби ташкилотҳои экстремистӣ 

роҳандозӣ карда мешаванд. [4 - М] 

Ҷанги дуюми ҷаҳонӣ, бахусус анҷомѐбии ҷанги сард ва пошхӯрии 

Иттиҳоди Шуравӣ ба тавсеаи радикализми сиѐсӣ-динӣ боис гардид. 

Тағйирѐбии тартиботи ҷаҳонӣ ва ба вуҷуд омадани вазъияти нави геосиѐсӣ ба 

равандҳои сиѐсии минтақавию ҷаҳонӣ таъсири амиқ расонида, дар назди 

давлатҳои гуногуни олам масъалаҳои зиѐди ҳалталабро пеш меоваранд. 

Инчунин равандҳои геосиѐсӣ ва манфиатҳои геосиѐсии абарқудратҳо низ 

зери таъсири чунин дигаргуниҳо хеле тағйир ѐфта, боиси ба вуҷуд омадани 

падидаҳо ва омилҳои оштинопазир мегарданд. Бахусус бархӯрди манфиатҳои 

геосиѐсии абарқудратҳо ин равандро метезонанд. Маҳз дар зери таъсири 

чунин равандҳои оштинопазир дар ибтидои асри XXI радикализми исломӣ 

пайдо гардид, ки пурра хусусияти сиѐсӣ дорад ва айни замон яке аз 

масъалаҳои мубрами замони муосир ва равандҳои оштинопазири сиѐсати 

ҷаҳониро ташкил медиҳад.   

Таҳлилу баррасии радикализм дар доираи муборизаҳои сиѐсӣ нишон 

дод, ки ҳамаи нишонаҳои радикализми асрҳои гузашта (радикализми 

классикӣ) хоси радикализми замони муосир низ мебошанд. Масалан, такя 

намудан ба қишрҳои осебпазир, норозиѐн, бекорон, камбизоатон ва ғ. дар 

радикализми давраҳои қаблӣ низ мавҷуд буд. Қобили қабул надонистани 

сохтори сиѐсию ҷамъиятии ҷомеа, ки имрӯз дар таълимоти радикалистони 

исломӣ дида мешавад, хоси радикализми асрҳои гузашта низ буд. Ташкил 

намудани гурӯҳҳои эътирозӣ, роҳбарӣ намудани онҳо ва бо ин роҳ дар амал 

татбиқ сохтани мақсадҳои сиѐсӣ низ дар давраҳои дигар хоси радикализм буд 

ва имрӯз ин хусусиятро радикализми муосир дар худ нигоҳ медорад. Дар 

баробари ҳамаи ин дар раванди муборизаҳои сиѐсии замони муосир 

радикалистон дастовардҳои навини илму техникаро ба таври васеъ истифода 

менамоянд. Бинобар ин, масъалаҳои гуногуни марбут ба паҳншавии ғояҳои 

тундгароӣ ва барои фаъолияти радикалистӣ мусоидаткунанда бояд ба таври 

доимӣ таҳлилу таҳқиқ гарданд. Натиҷаҳои чунин таҳқиқот имкон медиҳанд, 

ки ҷиҳати пешгирии ҳама гуна зуҳуроти радикализм тавсияҳои амалӣ ва 

маълумоти зарурӣ пешниҳод карда шаванд. [3 - М] 

Масъалаи паҳншавии радикализми сиѐсӣ дар маҷмуъ ва радикализми 

динӣ-сиѐсӣ дар алоҳидагӣ на танҳо барои давлатҳои аҳолиашон мусулмон, 

балки барои ҷомеаи ҷаҳонӣ ва низоми муносибатҳои байналмилалӣ хеле 

мубрам мебошад. Зеро ин падида сарчашмаи пайдоиши экстремизм ва 

терроризм ба шумор меравад. Васеъ гардидани миқѐси фаъолиятҳои ҳизбу 

ҳаракатҳои террористию экстремистӣ, бештар шудани воқеаву ҳодисаҳои 

алоқаманд бо терроризму экстремизм, бо мақсади зиѐд намудани руҳияи 

радикалистии ҷомеа афзоиш додани тарғибу ташвиқи ғояҳои ифротгароӣ ва 

тундгароӣ ва дар ҷангҳои иттилоотию равонии замони муосир истифода 

намудани идеологияи динӣ таҳдиду хатарҳое мебошанд, ки ба амнияти 

миллӣ ва суботи сиѐсӣ мустақиман таъсири манфӣ мерасонанд. Бинобар ин, 

масъалаҳои гуногуни марбут ба паҳншавии ғояҳои тундгароӣ ва барои 

фаъолияти радикалистӣ мусоидаткунанда бояд ба таври доимӣ таҳлилу 

таҳқиқ гарданд. Натиҷаҳои чунин таҳқиқот имкон медиҳанд, ки ҷиҳати 

пешгирии ҳама гуна зуҳуроти радикализм тавсияҳои амалӣ ва маълумоти 

зарурӣ пешниҳод карда шаванд. 

Таҳқиқу омӯзиши заминаҳои пайдоиш ва ташаккулѐбии радикализми 

исломӣ дар Ҷумҳурии Тоҷикистон нишон дод, ки тавсеаи он дар қишрҳои 

гуногуни ҷомеа зери таъсири омилҳои гуногун ба амал меояд. Яке аз чунин 

омилҳоро давраи гузариш ташкил медиҳад. Дар шароите, ки ҷомеа аз як 

сохтори ҷамъиятӣ ба сохтори дигар мегузарад, дар баробари буҳронҳои 

соҳаҳои дигар, инчунин буҳрони идеологӣ низ ба амал меояд. Дар ин раванд 

неруҳои сиѐсие, ки идеологияи радикалӣ доранд, дар фазои иттилоотию 

идеологии ҷомеа ғояҳои тундгароӣ ва ифротгароиро паҳн менамоянд, 

пайравон ва ҷонибдорони худро бештар месозанд. Чунин ҳолат дар солҳои 

аввали ба даст овардани истиқлолият дар Ҷумҳурии Тоҷикистон ба амал 

омада буд.  

Ғайр аз ин, паҳншавии радикализми исломӣ дар кишварҳои Осиѐи 

Марказӣ заминаҳои таърихии худро дорад. Бунѐдгароии динӣ ва 

радикализми исломӣ ҳанӯз дар давраи мавҷудияти хонигарии Хива, Бухоро 

ва Қӯқанд пурра ташаккул ѐфта буд. Онҳо дар аввал бар зидди русҳо ва 

баъдан бар зидди шуравиҳо қиѐм намуда буданд. Айни замон бошад дар 

муқобили арзишҳои дунявӣ ва демократӣ мубориза мебаранд. 

Яке аз сарчашмаҳои дигари паҳншавии радикализми динӣ-сиѐсӣ 

муҳоҷирати меҳнатӣ мебошад. Таҳлилҳо нишон додаанд, ки аксари 

нафароне, ки ба сафи ташкилотҳои террористию экстремистӣ пайвастаанд, 

аввал ба муҳоҷирати меҳнатӣ сафар намуда будаанд. Дар муҳити муҳоҷирони 

меҳнатӣ ячейкаҳои ташкилотҳои экстремистию террористӣ амал намуда, 

онҳоро мағзшӯйӣ менамоянд.  

Дар баробари ҳамаи ин, инчунин вазъияти нохуби иҷтимоию иқтисодӣ 

низ метавонад боиси афзоиш ѐфтани радикализми динӣ гардад. Ҳама вақт 

радикалистон кӯшиш менамоянд, ки қишрҳои осебпазирро ба ҷониби худ 

ҷалб созанд. Чунонки маълум аст, Ҷумҳурии Тоҷикистон дар солҳои ҷанги 

шаҳрвандӣ натавонист, ки буҳронҳои иҷтимоию иқтисодиро дар сатҳи 

зарурӣ бартараф намояд. Дар баробари ин, барқарор намудани хисороти 

баъдиҷангӣ, ба роҳ мондани барномаҳои рушди соҳавӣ, паст намудани сатҳи 

камбизоатӣ ва монанди инҳо таъсири омилҳои дохилиро бештар менамуд. Аз 

чунин вазъият истифода намуда, тундгароѐни исломӣ ба таври фаъол ғояҳои 

худро дар байни мардум тарғибу ташвиқ менамуданд. 

Дар раванди таҳқиқи мавзуи илмӣ инчунин муайян карда шуд, ки 

давраи бозсозӣ ва раванди демократикунонӣ низ барои тавсеаи ғояҳои 

радикалистӣ шароит фароҳам овардаанд. Қонун «Дар бораи озодии виҷдон ва 

ташкилотҳои динӣ», ки 1 октябри соли 1990 аз ҷониби Шурои Олии ИҶШС 

қабул гардида буд, барои наҳзати ислом ва паҳншавии идеологияи 

радикалистӣ заминаи меъѐрии ҳуқуқӣ ба вуҷуд овард. Аз ин давра сар карда 

якбора шумораи масҷидҳо, мактабҳои динӣ ва дигар ташкилоту 

иттиҳодияҳои динӣ рӯ ба афзоиш ниҳод. Дар ин давра ба давлатҳои исломӣ 

фиристодани ҷавонон ва аз кишварҳои мазкур ба дохили мамлакат ворид 

намудани адабиѐти динӣ низ хеле зиѐд гардид.  

Дар шароити имрӯза бошад паҳншавии ғояҳои тундгароӣ ва 

ифротгароӣ тавассути шабакаҳои иҷтимоӣ ва сомонаҳои интернетӣ ба амал 

омада истодаанд. Ташкилотҳои террористию экстремистӣ дар фазои маҷозии 

интернет шабакаҳои зиѐди иҷтимоӣ ташкил намуда, ҳамарӯза ба тарғибу 

ташвиқи ғояҳои тундгароӣ машғуланд. Айни замон барои Ҷумҳурии 

Тоҷикистон фаъолияти радикалистии ТЭТ ҲНИ, «Гурӯҳи 24», «Ҳаракати 

исломии Ӯзбекистон», «Ҳизб-ут-таҳрир», ҳаракати «Толибон», «Давлати 

исломӣ», «Ҷамоати ансоруллоҳ», ҷараѐнҳои салафия ва ваҳҳобия хавфу 

хатари зиѐдро эҷод намуда истодаанд. [2 - М]   

 

Тавсияҳо барои истифодаи амалии натиҷаҳои таҳқиқот 

1. Радикализми сиѐсӣ ҳама вақт бо фаъолияти идеологии неруҳои 

иҷтимоию сиѐсӣ алоқаманд мебошад. Тарғибу ташвиқ ва паҳн намудани 

ғояҳои радикалистӣ боиси ба амал омадани радикализатсияи қишрҳои 

гуногуни ҷомеа мегардад. Бинобар ин, пешгирии таъсири манфии 

идеологияи радикалистӣ яке аз самтҳои муҳимтарини таъмини амнияти 

миллӣ мебошад. Аммо дар раванди мубориза бояд хусусияти идеологӣ 

доштани радикализм ба инобат гирифта шавад. Дар чунин шароит бо 

мақсади пешгирии гаравидани ҷавонон ва дигар қишри ҷомеа ба ҳизбу 

ҳаракатҳои тундгаро фаъолияти мақомоти ҳокимияти давлатӣ дар самти 

амалӣ намудани корҳои таблиғотию тарғиботӣ дар байни аҳолӣ нақши 

муассир мебозад. Инчунин, зиѐиѐн ва омӯзгорони мактабҳои олӣ, олимону 

муҳаққиқон ва рӯзноманигорони ватанӣ низ метавонанд дар ин самт корҳои 

хеле назаррасро анҷом диҳанд. Фақат бояд ба инобат гирифт, ки мазмун ва 

мундариҷаи таблиғот ва ташвиқот чи гуна бошад. Ҳамаи он нафароне, ки дар 

бораи фаъолияти ҳизбу ҳаракатҳои тундгаро суҳбат менамоянд, бояд бо ҳар 

роҳу восита ва бо истифодаи факту далелҳои мавҷуда ин гуна рафторро 

манфӣ муаррифӣ карда, маҳкум намоянд. Инчунин, ҳангоми баррасии 

радикализми сиѐсӣ бояд ҳимояи манфиатҳои миллӣ дар мадди аввал гузошта 

шавад.  

2. Коҳиш додани таъсири манфии ғояҳои тундгароӣ ва ифротгароӣ 

«дерадикализатсия» номида мешавад. Дар ин раванд тарғибу ташвиқи 

сохтори конститутсионии давлат, пешниҳод намудани маълумоти муфассал 

дар бораи арзишҳои он, шарҳу тавзеҳи дурнамои рушди давлатдорӣ дар 

заминаи сохтори ҷамъиятии мазкур хеле муҳим мебошад. Бахусус дар 

шароити бештар шудани тарғибу ташвиқи радикализми исломӣ баланд 

бардоштани сатҳи маданияти дунявии шаҳрвандон хеле зарур аст. 

3. Барои дарѐфти роҳу усулҳои пешгирии радикализм ва муборизаи 

муваффақ зидди он ба инобат гирифтани раванди радикализатсия, роҳу 

усулҳо ва шаклҳои амалишавии он хеле зарур аст. Дар шароити рушди 

босуръати технологияҳои иттилоотию коммуникатсионӣ раванди 

радикализатсия дар самтҳо ва шаклҳои нав амалӣ гардида, ифротгаро шудани 

ҷавононро метезонад. Аз ин рӯ, дар самти мубориза бо радикализм 

аҳаммияти аввалиндараҷа бояд ба раванди радикализатсия – яъне, раванди 

паҳн намудани идеологияи экстремистӣ ва боварҳои ифротгароӣ ҳамчун 

заминаҳои ташаккулѐбии терроризм дода шавад. Аз ин рӯ, пешниҳод 

мегардад, ки агар дар муқобили ҳаракатҳои идеологии душман муқовимати 

муташаккил созмон дода шавад ва бо чунин роҳ таъсири идеологии вай 

коҳиш ѐбад, натиҷаи дилхоҳ ба даст меояд. 

4. Дар баробари омилҳои беруна дар раванди радикализатсияи ҷомеа 

омилҳои дохилӣ, махсусан мушкилоти ҳалталаби ҳаѐти ҷамъиятӣ таъсири 

амиқ мерасонанд. Мушкилиҳои иҷтимоию иқтисодӣ, сиѐсию маънавии дар 

ҷомеа ҷойдошта аз ҷониби радикалони динӣ бо мақсади гунаҳкор намудани 

давлату ҳукумат моҳирона истифода мешаванд. Инчунин мавҷудияти чунин 

масъалаҳо ба онҳо имкон медиҳад, ки ҷонибдорон ва пайравони худро 

бештар созанд.  Чунин ҳолат бори дигар моро водор менамояд, ки вобаста ба 

тағйирпазирии ҷомеа он масъалаҳоеро, ки метавонанд боиси паҳншавии 

ғояҳои радикалӣ шаванд, ба инобат гирем ва дар самти мубориза бо 

фаъолияти ҳизбу ҳаракатҳои экстремистию террористӣ бо мақсади коҳиш 

додани осебпазирии ҷомеа онҳоро низ ҳаллу фасл намоем. Дар маҷмуъ, 

гуфтан мумкин аст, ки зимни ба амал баровардани мубориза бо радикализми 

исломӣ омилҳои бавуҷудоварандаи он бояд ба инобат гирифта шаванд.  

